
МУҚАДДИМА 

 

 Мубрамии мавзуи таҳқиқ. Зиндагӣ ва осори яке аз намояндагони 

маъруфи илму адаби тоҷик дар асри XIV Мир Саййид Алии Ҳамадонӣ (1314-

1386) шуруъ аз замони зиндагиаш то кунун, дар давоми беш аз 700 соли охир, 

мавриди таваҷҷуҳ ва омӯзиш қарор гирифтааст. Дар ин замина асарҳои зиёде 

навишта шудаанд, вале дар ҳеҷ кадоми онҳо масъалаи таҳқиқи осори бадеии адиб 

ба сурати монографӣ ба миён гузошта нашудааст. Масъалаи дигар диди замонӣ 

нисбат ба мероси адабии ниёкон мебошад, ки ба ҷаҳонбинӣ ва тариқи бархурди 

муҳаққиқ бастагӣ дорад.  

Дар замони Истиқлол, ки халқи тоҷик дастурҳои сиёсӣ, иҷтимоӣ, фарҳангӣ 

ва хосса, сифати ахлоқии худро муайян менамояд, албатта, ба хазинаи бойи 

маънавии ба мерос гузоштаи донишмандони гузаштаи худ такя менамояд. Дар 

ин хусус Асосгузори сулҳу ваҳдати миллӣ – Пешвои Миллат, Президенти 

Ҷумҳурии Тоҷикистон, Ҷаноби Олӣ, муҳтарам Эмомалӣ Раҳмон чунин таъкид 

намудаанд: «Пос доштани хотираи бузургоне, мисли Мир Саййид Алии 

Ҳамадонӣ ва дигар шахсиятҳои нотакрори илму адабамон набояд фақат ба 

хотири ифтихору болидан бошад. Mo фақат дар ҳамон сурат эҳтироми 

бузургонамонро комилан ба ҷо меорем, ки осори онҳоро омӯзем, 

фарзандонамонро дар руҳияи таълимоти онҳо тарбия кунем, фармудаҳои онҳоро 

дастури амал қарор диҳем, то ки дар оянда ҳам аз байни халқи мо Рӯдакиҳо, 

Фирдавсиҳо, Буалиҳо, Хайёмҳо, Мир Саййидҳо ба воя расанду мо дар рушду 

камоли тамаддуни башар саҳмгузор бошем» [Раҳмон 2016, с.263].  

Доираи афкору равишҳои маърифатии Алии Ҳамадонӣ хеле фарох буда, дар 

қолаби осори илмию адабӣ матраҳ гардидаанд, ки ҳар кадом ба таври алоҳида 

шоистаи омӯзишу таҳқиқанд. Аз ҷумла, осори бадеии мутафаккир хазинаи 

маърифатиеро мемонанд, ки онҳоро метавон аз нигоҳҳои гуногун мавриди 

баррасӣ қарор дод. Аммо масъалаи муҳимми ҳалталаб дар ин росто таҳқиқи 

хусусиятҳои жанрию мавзуии осори бадеии Мир Саййид Алии Ҳамадонӣ 

мебошад, ки барои таҳқиқи ҷанбаҳои маърифатӣ ва орову афкори адиб заминаи 

мусоидро фароҳам меоварад. Аҳаммият ва зарурати интихоби мавзуи рисола аз 

нукоти мазкур бармеояд.  

Дар диссертатсия масъалаҳои мавриди таҳқиқ бар мабнои осори бадеии 

Алии Ҳамадонӣ ба миён гузошта шудаанд, ки дар қолаби назму наср ва ба ду 

забон: форсӣ ва арабӣ навишта шудаанд. Аммо осори манзуми адиб дар қиёс ба 

асарҳои мансураш то ба замони мо камтар омада расидаанд. Муҳаққиқони 

аҳволу осори Алии Ҳамадонӣ, ба монанди Саййида Ашраф Зафар, Парвизи 

Азкоӣ ва Муҳаммад Риёз теъдоди осори манзуми адибро зиёд медонанд, вале 

мутаассифона, аз он осор то замони мо, ғайр аз пораҳои манзуми таркиби асарҳои 

мансур, танҳо маснавии «Ҳафт водӣ» ва маҷмуаи «Чиҳил асрор» боқӣ мондаанд. 

Асари аввал, мувофиқи нусхаи мавҷуд дар кишвари мо, аз 676 байт ва асари охир 

аз 40 ғазал ва 9 рубоӣ иборат аст. Насри бадеии Мир Саййид Алии Ҳамадонӣ 

бахши бузурге аз маҷмуи осори ӯро фаро мегирад, ки дар он миён асарҳои 

бузургҳаҷми «Захират-ул-мулук», «Фусус-ул-ҳикам», «Асрор-ун-нуқта», 

Миръот-ут-тоибин», «Сайр-ут-тоибин», рисолаҳои «Кашф-ул-ҳақоиқ», 

«Вуҷудия» «Қуддусия», «Авроди фатҳия», «Авроди асрия», «Истилоҳоти 

суфия», «Чил мақоми суфия», «Даво-ул-қулуб», «Муродоти «Девон»-и Ҳофиз», 

«Минҳоҷ-ул-орифин» , «Рисолаи футувват» ва маҷмуаи муросилоти адиб таҳти 

унвони «Мактуботи амирия» беш аз ҳама шуҳрат доранд.  

  Асарҳои мазкур дар диссертатсия аз назари хусусиятҳои жанрӣ, мавзуоти 

меҳварӣ ва мухтассоти ҳунарӣ ба таври муфассал баррасӣ ва таҳқиқ шудаанд.  

Дараҷаи таҳқиқи мавзуъ. Омӯзиши аҳволу осор, таълимот ва баъзе 

хусусиятҳои муҳимми эҷодиёти Мир Саййид Алии Ҳамадонӣ андаке баъд аз 

вафоти ӯ оғоз гардида, то кунун идома дорад. Аз омӯзиши сарчашмаҳои адабию 

таърихӣ ва осори таҳқиқии мавҷуд ва дастрас маълум мегардад, ки шахсияти 

беназир ва осори дилпазири Мир Саййид Алии Ҳамадонӣ асрҳост, ки диққати 

аҳли илму донишро ҷалб менамояд ва то имрӯз шавқи донистан ва омӯхтани 

осори ӯ кам намешавад. Дар ин замина, пеш аз ҳама, ишораҳои муаллифони 

сарчашмаҳои асримиёнагӣ қобили таваҷҷуҳ буда, инчунин, аз ҷониби 

муҳаққиқони муосир низ осори таҳқиқии арзишманд ба миён омадаанд. Дар 

маҷмуъ, омӯзиш ва баррасии масъалаҳои алоқаманд ба зиндагинома, мероси 

адабӣ, ҳувияти шахсию эҷодӣ ва баъзе хусусиятҳои алоқаманд ба вижагиҳои 

жанрию мавзуии осори бадеии Мир Саййид Алии Ҳамадониро ба чунин 

марҳалаҳо ҷудо кардан мумкин аст:  

1. Ахбори муаллифони сарчашмаҳои адабию таърихии асримиёнагӣ; 

2. Осори илмии дар аҳди Шӯравӣ навишташуда; 

3. Ҷусторҳои муҳаққиқони тоҷик, ки дар замони Истиқлоли Ҷумҳурии 

Тоҷикистон ба миён омадаанд. 

Омӯзиши Алии Ҳамадонӣ як сол баъд аз фавти ӯ аз ҷониби шогирдаш 

Нуриддин Ҷаъфари Бадахшӣ оғоз ёфтааст. Асари дар заминаи шинохти устодаш 

навиштаи Ҷаъфари Бадахшӣ «Хулосат-ул-маноқиб» ном дошта, шомили аҳвол, 

осор ва азкору сулуки Алии Ҳамадонӣ мебошад. Ин асар бо тавзеҳу ташреҳи 

муносиб аз ҷониби Саййида Ашраф Зафар дар Исломобод чоп шудааст [Зафар 

1995].  

Дуюмин сарчашмаи асримиёнагие, ки дар он ахбори боварибахш оид ба 

шахсият ва мақом Алии Ҳамадонӣ дар илму ирфон дарҷ шудааст, «Манқабат-ул-

ҷавоҳир» ё «Рисолаи Мастурот»-и Ҳайдари Бадахшӣ мебошад. Ин рисола бо 

кӯшиши Мавлавӣ Муҳаммад Аброр дар асоси нусхаи хаттии маҳфуз дар 

китобхонаи «Хонақоҳи муаллои Аҳмадии Теҳрон», таҳти рақами 588, дар 

Кашмир чоп шудааст [Аброр 588].  

Ҳар ду асари мазкур ҳамчун сарчашмаи муҳим дар омӯзиши масъалаҳои 

марбут ба ҳаёту эҷодиёти Мир Саййид Алии Ҳамадонӣ эътибор пайдо кардаанд. 

Аз матолиби манбаъҳои дигар ва асарҳои таҳқиқии муосирон бармеояд, ки аз 

замони таълиф то кунун аз ахбори муаллифони «Хулосат-ул-маноқиб» ва 

«Мастурот» ҳамчун санади арзишманд истифода мешавад.  

Ба иловаи «Хулосат-ул-маноқиб»-и Нуриддин Ҷаъфари Бадахшӣ ва 

«Рисолаи Мастурот»-и Ҳайдари Бадахшӣ дар дигар сарчашмаҳои адабию 

таърихӣ, аз қабили «Нафаҳот-ул-унс»-и Абдурраҳмони Ҷомӣ [Ҷомӣ 1365], «Зод-

ул-уқбо»-и Ҳусайни Сабзворӣ [Сабзворӣ 1960], «Равзат-уҷ-ҷинон»-и Ҳофизи 

Карбалоӣ [Карбалоӣ 1374], «Хазинат-ул-асфиё»-и Ғулом Сарвари Лоҳурӣ 

[Лоҳурӣ 1879], «Маҷолис-ул-ушшоқ»-и Мир Султон Ҳусайн Муҳаммад Қосими 

Ҳиндушоҳ [Ҳиндушоҳ 1897] ва ғайра дар бораи аҳвол ва осори Мир Саййид 

Алии Ҳамадонӣ ёддоштҳо ва муҳокимаҳои ҷолиб баён шудаанд.  

Адабиёти илмӣ, илмӣ-оммавӣ ва бадеӣ, ки дар ду садаи охир дар мамолики 

Шарқу Ғарб оид ба ин мавзуъ табъу нашр гардидаанд, ниҳоят зиёданд. Дар ин 

давра рисолаҳои гуногунҳаҷму гуногунмазмун дар Эрон, Ҳиндустон, Покистон, 

аз қабили асарҳои «Саййид Мир Алии Ҳамадонӣ»-и Саййида Ашраф Зафар 

[Зафар 1987], «Анфоқи қудсия» ва «Ақвол-ус-содиқин»-и Мавлоно Муҳаммад 

Қосими Бухороӣ [Бахороӣ 1415; Бухороӣ 1415], «Шоҳи Ҳамадонӣ»-и Саййид 

Ҳусайншоҳи Ҳамадонӣ [Ҳусайншоҳ 1995], «Зуррияти Расул» ва «Урват-ул-

вусқо»-и Мавлавӣ Саййид Муҳаммади Ҳамадонӣ [Мавлавӣ 1991], «Аҳвол ва 

осори Мир Саййид Алии Ҳамадонӣ»-и Муҳаммад Риёз [Риёз 1995], «Мураввиҷи 

ислом»-и Парвизи Азкоӣ [Азкоӣ 1380], «Шоҳи Ҳамадон»-и Шамсиддин Аҳмад 

[Шамсиддин 1995], «Солори Аҷам»-и Саййид Абдурраҳмони Ҳамадонӣ 

[Абдурраҳмон 1990], «Саҳифат-ус-сулук»-и Садриддини Рафоӣ [Рафоӣ 1989], 

«Шарҳи муродоти девони Ҳофиз»-и Эраҷи Гулисурхӣ [Эраҷ 1373] таълиф ва чоп 

шудаанд, ки мо ҳангоми баррасии масъалаҳои таҳқиқ ба онҳо назар доштаем.  

Яке аз самтҳои таваҷҷуҳи муҳаққиқони покистонию ҳиндустонии Алии 

Ҳамадонӣ ба роҳ мондани тарҷума ва нашри асарҳои ӯ ба забонҳои урду ва ҳиндӣ 

мебошад. Ба ин минвол, аз ҷумла, чунин асарҳо тарҷума шудаанд, ки ба 

баъзеашон шарҳу тавзеҳот низ навишта шудаанд: «Мактуботи амирия» аз тарафи 

Муҳаммад Иброҳим Ҷалолиддини Кашмирӣ [Иброҳим 2016], «Авроди фатҳия» 

аз тарафи Муҳаммад Иброҳим [Муҳаммад 1984], «Ҳалли мушкил» ба кӯшиши 

Саййид Муҳаммади Ҳамадонӣ ва «Маҷмуъат-ур-расоил», «Рисолаи Ҳамадония», 

«Авроди асрияи ҳамадония» аз тарафи Мир Ҳабибуллои Кобулӣ [Кобулӣ1977], 

«Хонақоҳи муалло» аз ҷониби Саъдиддин [Саъдуддин 1992]. 

Дар омӯзиши аҳволу осори Мир Саййид Алии Ҳамадонӣ муҳаққиқони 

тоҷик низ назаррас анҷом додаанд. Ин омӯзиш аз солҳои 70-уми асри ХХ шуруъ 

шуда, то кунун идома дорад. Фаъолияти ҳамадонишиносии муҳаққиқони 

тоҷикро ба ду давра ҷудо кардан мумкин аст: а) замони Шӯравӣ ва б) даврони 

Истиқлол. Дастовардҳо дар марҳалаи дуюм зиёд ва шоистаи тамҷид ҳастанд, ки 

ба вуқуъ пайвастани ин амр бесабаб нест. Бинобар он ки ҳар ду марҳала ба ҳам 

пайванди ногусастанӣ доранд, дастовардҳо дар ҳамбастагӣ баён мешаванд.  

Яке аз бузургтарин дастовардҳои даврони Истиқлоли давлатии Ҷумҳурии 

Тоҷикистон эҳё кардан ва ба ҷаҳониён муаррифӣ намудани арзишҳои миллию 

фарҳангӣ мебошад. Зимомдори асосии ин сиёсати фарҳангсолорӣ Асосгузори 

сулҳу ваҳдати миллӣ – Пешвои миллат, Президенти Ҷумҳурии Тоҷикистон, 

Ҷаноби Олӣ, муҳтарам Эмомалӣ Раҳмон мебошад. Маҳз ба ибтикори 

ватандӯстонаи ин марди накуном бузургони илму адаби ҷаҳоншумули тоҷик аз 

нав зинда мегарданд. Зарурате пеш омадааст, ки аҳли илму эҷод дар ин маврид 

ба ҳаёт татбиқкунандагони ин сиёсати созанда бошанд. Аз ин ҷост, ки омӯзиши 

бисёрҷонибаи аҳвол ва осори Алии Ҳамадонӣ дар даврони Истиқлол таҳти 

унвони «Ҳамадонишиносӣ» ҳамчун яке аз самтҳои таҳқиқ дар адабиётшиносии 

тоҷик эътироф гардидааст.  

Дар замони Истиқлол дар боби ҷамъоварӣ, нигоҳдорӣ, чоп ва омӯзиши 

аҳволу осори Алии Ҳамадонӣ, пеш аз ҳама, дар Академияи миллии илмҳои 

Тоҷикистон, Донишгоҳи давлатии Кӯлоб ба номи Абуабдуллоҳ Рӯдакӣ ва 

Муассисаи давлатии «Муҷтамаи ҷумҳуриявии осорхонаҳои Кӯлоб» корҳои 

муайяне анҷом ёфтаанд. Инчунин, донишмандон аз дигар марказҳои пажуҳишӣ 

низ ба масъалаҳои аҳволу осори Алии Ҳамадонӣ таваҷҷуҳ кардаву китобу 

мақолаҳо таълиф кардаанд. Аз корҳои анҷомшуда маълум мешавад, ки омӯзиши 

аҳвол ва осори Алии Ҳамадонӣ дар Тоҷикистон дар қиёс ба кишварҳои дигар 

дертар оғоз шуда бошад ҳам, зуд авҷ гирифта, натиҷаҳои хубе ба бор овардааст.  

Фаъолияти ҳамадонишиносӣ дар Тоҷикистон аз оғоз то соли 2015 ва саҳми 

адабиётшиносони тоҷик дар ин соҳа дар мақолаҳои адабиётшинос 

Мисбоҳиддини Нарзиқул таҳти унвонҳои «Ҷойгоҳи Мир Саййид Алии 

Ҳамадонӣ дар фарҳангу адаби Тоҷикистон» [Нарзиқул 2016] ва «Мир Саид Алии 

Ҳамадонӣ дар таҳқиқи адабиётшиносони тоҷик» [Нарзиқул 2016 б] ҷамъбаст 

шудаанд. Натиҷагирии зерини Мисбоҳиддини Нарзиқул дар мақолаи аввал ба 

саҳим будани як гурӯҳ донишмандони тоҷик дар ҳамадонишиносӣ дарак 

медиҳад: «Ҷой дорад дар интиҳои ин мухтасар (манзур мақолаи ёдшуда аст – 

А.Ҳ.Р.) аз асомии донишмандоне ёдовар шавем, ки дар илми ҳамадонишиносии 

тоҷик саҳми шоиста адо намуда ва низ баъзе аз онҳо ҷусторҳоеро дар ин замина 

идома медиҳанд, аз ҷумла: Муҳаммад Осимӣ, Моҳирхӯҷа Султонзода, 

Амрияздон Алимардонов, Раҷабалӣ Асозода, Ҳотам Асозода, Мирзо 

Муллоаҳмадов, Абдуҷаббор Раҳмонов, Одинашоҳи Саидмурод, Маҳмудулло 

Ибодов, Каримҷон Қодиров, Қудратулло Абдурраҳмонов, Абдурраҳмон 

Маҳмадов, Абдурраҳмон Қурбонов, Кароматтуло Мирзоев, Аламхон Кучаров ва 

дигарон. Хидматҳои ҳар кадом аз ин донишмандон, бавижа, ҷусторҳои илмии 

донишмандон, марҳум Моҳирхӯҷа Султонзода ва муҳаққиқи Мир Саййид Алии 

Ҳамадонӣ дар рӯзгори мо Ҳотам Асозода, ки беш аз бист сол аст, ки дар ин 

замина заҳмат мекашад, шоистаи тамҷид ва арҷ гузоштан мебошад» [Нарзиқул 

2016, с.34]. 

Дар мақолаи Мисбоҳиддини Нарзиқул «Мир Саййид Алии Ҳамадонӣ дар 

таҳқиқи адабиётшиносони тоҷик» оид ба мақому манзалати шахсияти адиб, 

рӯзгор ва маҳбубияти ӯ дар Тоҷикистон чунин изҳори назар ҷой дорад: «Ҳаким 

ва мутафаккири бузург Мир Саййид Алӣ ибни Шаҳобуддин ибни Мир Саййид 

Муҳаммади Ҳусайни Ҳамадонӣ (1314-1384) муддате дар мулки Хатлони 

Ҷумҳурии Тоҷикистон низ зиндагӣ ва фаъолият намудааст. Вай ҳангоми 

иқоматаш дар Хатлон муътақидону ихлосмандони ниҳоят бисёр пайдо мекунад. 

Мардуми Хатлон чунон бо ӯ унс мегиранд ва барояш эҳтиром қоил мешаванд, 

ки ҳангоми дар борааш сухан гуфтан бо ихлоси бузург «Ҳазрати Амирҷон» 

мехондандаш ва имрӯз ҳам ҳамин унвон дар миёни мардум маъмул аст. Агарчи 

Мир Саййид Алии Ҳамадонӣ берун аз қаламрави Тоҷикистон чашм аз ҷаҳон 

барбастааст, мутобиқи васияти худаш, колбади ӯро ба Хатлонзамин оварда ва 

дар маркази шаҳри Кӯлоб ба хок супоридаанд. Баъдан мақбараи ӯро дар ин 

мавзеъ бино кардаанд, ки то имрӯз побарҷо буда, ба зиёратгоҳи хосу ом қарор 

гирифтааст [Нарзиқул 2016, с.410]. 

Инчунин, дар мақолаи мазкур масъалаҳои марбут ба ҳузури Мир Саййид 

Алии Ҳамадонӣ, маъруф ба Ҳазрати Амирҷон дар кишвари азизамон, 

маъруфияту эҳтиромаш дар миёни мардум, ҷойгоҳи мутафаккир дар фарҳангу 

адаби тоҷикон ва ҳаёту эҷодиёти мутафаккир дар таҳқиқи адабпажӯҳони тоҷик 

мавриди баррасӣ қарор дода шудааст. Муаллиф мабоҳиси мавриди назарашро 

дар ду бахш матраҳ кардааст, ки шомили масъалаҳои алоқаманд ба маъруфияти 

Ҳазрати Амирҷон дар миёни мардуми тоҷик ва ҷойгоҳи Мир Саййид Алии 

Ҳамадонӣ дар фарҳангу адаби тоҷикон мебошад. Зимни мабҳаси аввал, инчунин, 

таъкид гардидааст, ки фаъолият ва осори Мир Саййид Алии Ҳамадонӣ дар 

таърихи илму фарҳанги ҷаҳонӣ низ ҷойгоҳи шоёне дорад. 

Қобили ёдоварист, ки кори на ҳамаи муҳаққиқони дар иқтибоси боло 

ёдшуда аз роҳи садоқату ростӣ анҷом ёфтаанд. Масалан, китобҳои Одинашоҳи 

Саидмурод «Шаммае аз рӯзгору осор ва пирони Мир Саййид Алии Ҳамадонӣ» 

[Саидмурод 2013], «Ашъори ирфонӣ ва ҳикмати инсонӣ дар эҷодиёти Мир 

Саййид Алии Ҳамадонӣ» [Саидмурод 2017] рӯйбардори китобҳои Ҳотам 

Асозода «Алии Ҳамадонӣ ва мақоми ӯ дар фарҳанги Шарқ» [Асозода 2006] ва 

ҷилди якуми «Ганҷи ирфон» (бо ҳаммуаллиф) [Асозода 2015] мебошанд. Яке аз 

аҷобатҳои кори муаллифи асардузд дар он аст, ки худро мураттибу муаллифи 

асосиро бидуни огоҳии ӯ муҳаррир нишон додааст.  

Пажуҳишҳо дар ҳамадонишиносии тоҷик бо ибтикори донишманди марҳум 

Моҳирхӯҷа Султонзода оғоз шудааст. Заҳматҳои ин донишманди зиндаёд дар 

шинохт ва муаррифии шахсият ва осори Алии Ҳамадонӣ дар Тоҷикистон цобили 

тамҷид аст. Ба қалами ӯ бори аввал китобчаи илмӣ-оммавие бо унвони «Ҳақиқат 

дар бораи Ҳазрати Амирҷон» дар ҳаҷми 31 сафҳа чоп шуд [Султонзода 1975]. 

Бояд махсус зикр кард, ки ин иқдом дар даврони «атеизми ҷанговар» (ифодаи В. 

И. Ленин) ҷасорати бечун буд. Ҳарчанд рисола ҳаҷман хурд аст, аввалин рисолаи 

илмӣ-оммавие мебошад, ки хонандаи тоҷикро мухтасар бо ҳаёту фаъолияти адиб 

шинос кард. Дар солҳои баъдӣ М. Султонзода дар матбуоти даврӣ мақолаҳои 

зиёде чоп кард, ки дар онҳо роҷеъ ба шарҳи ҳол, осор ва асарҳои ҷудогонаи Мир 

Саййид Алии Ҳамадонӣ ба хонандаи тоҷик маълумоти муҳим пешниҳод 

шудааст. Номгӯи чунин таълифот дар бахши «Китобнома» оварда шудаанд, ки 

бинобар пайванди бевосита надоштанашон ба мавзуи таҳқиқ, ниёз ба зикри онҳо 

дар ин ҷой намемонад. Ин гурӯҳи мақолаҳо бештар хусусияти оммавӣ дошта, 

ғарази аслӣ дар иншои онҳо, қабл аз ҳама, муаррифии шахсияти Алии Ҳамадонӣ 

мебошад.  

Бахши дигар ва муҳимми таълифоти Моҳирхуҷа Султоновро дар 

ҳамадонишиносӣ силсилаи пажуҳишҳои сирф илмии ӯ ташкил медиҳад, ки аз 

ҷумлаи онҳо чунин мақолаҳоро метавон номбар кард: «Вопросы 

самосовершенния в учении Алии Хамадони» [Султонзода 1987], «Проблема 

совершенного человека в контексте суфийской докрины Мир Саййида Алии 

Хамадони» [Султонзода 1988], «Суфийская доктрина Алии Хамадони» 

[Султонзода 1990], «Он Ҳамадон мавлиду Хатлон ватан» [Султонзода 1994], 

«Шоҳи Ҳамадон» ва ғ. Ин асарҳо агар, аз як тараф, ба навъе ҷамъбасти босавоби 

ковишҳои илмии муҳаққиқро ба намоиш гузоранд, аз тарафи дигар, боиси 

таълифи як силсила асарҳои илмӣ аз ҷониби дигар муҳаққиқон гардидаанд. 

Маркази ҳамадонишиносии дигар дар кишвари мо собиқ «Осорхонаи 

вилоятии ба номи Мир Саййид Алии Ҳамадонӣ»-и шаҳри Кӯлоб мебошад, ки 

имрӯзҳо бо номи «Осорхонаи мероси адабӣ ва осори хаттии ба номи Мир Саййид 

Алии Ҳамадонӣ» фаъолият дорад. То солҳои 90-уми асри гузашта баъзе мақолаю 

гузоришҳо аз тарафи собиқ кормандони муассисаи мазкур Иброҳим Ҷалилзода, 

Раҷаб Асозода, Музаффар Азизов, Сипеҳри Ҳасанзод ва чанде дигар дар 

матбуоти даврӣ мунташир гардиданд, ки он ҳама аз оғози кори 

ҳамадонишиносони тоҷик дар маркази илмии назди осорхонаи мазкур дарак 

медоданд. 

Кормандони собиқ «Осорхонаи таъриху кишваршиносии ба номи Мир 

Саййид Алии Ҳамадонӣ» Музаффар Азизов ва Раҷаб Асозода соли 1990 

роҳнамое таҳти унвони «Оромгоҳи Ҳазрати Амирҷон» [Азизов 1990] таълиф 

намуданд, ки хусусияти илмӣ-оммавӣ дорад. Муаллифон дар бисту ҳашт саҳифа 

оид ба шахсият ва эҷодиёти Алии Ҳамадонӣ матолиби муҳиммеро пешкаши 

хонандагон карданд. 

Фаъолияти густардаи ҳамадонишиносӣ дар Тоҷикистон ва омӯзиши ҷиддии 

баъзе масъалаҳои алоқаманд ба мавзуи таҳқиқи матраҳ дар ин диссертатсия аз 

давраи ошкорбаёнии собиқ давлати Шӯравӣ, бахусус, солҳои аввали замони 

Истиқлоли Ҷумҳурии Тоҷикистон, дар даҳаи 90-уми асри ХХ оғоз ёфт. Дар ин 

давра олимони тоҷик ба омӯзиши аҳволу осор, афкор ва дидгоҳҳои Алии 

Ҳамадонӣ боҷуръатона иқдом карда, саъю кӯшишҳои зиёд намуданд. Дар 

натиҷа, бунёди илми ҳамадонишиносӣ гузошта шуда, он, чунонки қаблан зикр 

шуда буд, ҳамчун самти таҳқиқи ҷадид эътироф гардид. Муҳаққиқони 

ҳамадонишинос дар ин давра ва то кунун фаъолиятро дар ду самт пайгирӣ 

кардаанд: а) ба хатти кириллии тоҷикӣ баргардон ва чоп кардани асарҳои 

дастраси Алии Ҳамадонӣ ва б) таҳқиқ дар заминаи аҳвол, осор, афкор ва дигар 

мавзуъҳои матраҳ дар асарҳои Алии Ҳамадонӣ, ки дар қолаби мақола, рисола ва 

китобҳои илмӣ, илмӣ-оммавӣ ва дастурӣ навишта шудаанд. Мо дар диссертатсия 

ба таълифоти дар ҳар ду самт анҷомёфта назар доштаем. Номгӯйи мавриди 

истифода қарор гирифтаи асарҳо дар бахши «Китобнома» ҷой дода шудаанд. 

Аҳаммияти корҳои дар самти аввал ба сомон расида, пеш аз ҳама, аз он 

иборат аст, ки бори аввал ба хонандаи тоҷик ва муҳаққиқон матни комили 

асарҳои мавҷуди Мир Саййид Алии Ҳамадонӣ дастрас гардид. Аз маҷмуи 

панҷоҳу ду асари дар Тоҷикистон мавҷуду маҳфузи асарҳои Алии Ҳамадонӣ то 

имрӯз сию ҳафт асар баргардон ва чоп шудааст. Аксари асарҳои таҳияшуда бо 

кӯшиши Моҳирхӯҷа Султонзода, Ҳотам Асозода, Турдиев Қувваталӣ дар 

маҷмуаи дуҷилдаи «Ганҷи ирфон» [Ҳамадонӣ 2015; Ҳамадонӣ 2015 б] фароҳам 

оварда шудаанд. Дар таҳия ва чопи ду асари Алии Ҳамадонӣ: «Рисолаи 

қуддусия» ва «Рисолаи маърифати нафс» Аламхон Кӯчаров ва И. 

Саидиброҳимов [Ҳамадонӣ 1993; Ҳамадонӣ 1995] ва як асари дигар – «Рисолаи 

футувват» Абдуҷаббор Раҳмонзода [Ҳамадонӣ 1995] саҳм гузоштаанд.  

Таърихи оғози таҳияи осори Алии Ҳамадонӣ ба хатти кириллии тоҷикӣ ба 

соли аввали Истиқлоли Ҷумҳурии Тоҷикистон рост меояд. Соли 1991 маҷмуае 

бо унвони «Шаммае аз «Захират-ул-мулук»-и Мир Саййид Алии Ҳамадонӣ» аз 

тарафи Раҷаб Асозода ва Ҳотам Асозода таҳия шуд, ки бо пешгуфтори муфассал 

ба чоп расид [Ҳамадонӣ 1991]. Ин маҷмуа намунаҳоеро аз осори Алии Ҳамадонӣ 

дар бар гирифта буд, ки аз панҷ боби аввали «Захират-ул-мулук» баргузида шуда 

буданд. 

Соли 1992 асари дигари Алии Ҳамадонӣ «Авроди фатҳия» бо кӯшиши Ҳ. 

Асозода таҳия ва чоп шуд [Ҳамадонӣ 1992]. Асли ин асар ба забони арабӣ буда, 

аз ҷониби Саид Муҳаммади Афғон ба форсӣ тарҷума шуда ва аз рӯйи ҳамин 

тарҷума ба хатти кириллии тоҷикӣ баргардон шудааст. Ду чопи дигари ин асар 

ҳам сурат гирифтааст, ки муқаддимаву тавзеҳотро ҳамроҳ аст [Ҳамадонӣ 1998; 

Ҳамадонӣ 2022]. Дар иртибот ба чопи ҳамин асар академик Муҳаммад Осимӣ 

навиштааст, ки агар шиносномаи шахсият ва рӯзгори Ҳамадонӣ аввалин бор дар 

Тоҷикистон бо кӯшишу заҳмати устод М. Султонзода сурат гирифта бошад, пас, 

аввалин таҳияи як асари комили адиб маҳз аз Осорхонаи ба номи Мир Саййид 

Алии Ҳамадонӣ шуруъ гардидааст [Асозода 1992, с.25]. 

 Ходимони «Осорхонаи мероси адабӣ ва осори хаттии ба номи Мир Саййид 

Алии Ҳамадонӣ» Раҷаб Асозода ва Ҳотам Асозода бо ҳамкорӣ беш аз 15 асари 

хурду бузурги Алии Ҳамадониро ба сурати чопи илмию оммавӣ омода намуда, 

соли 1993 бо номи «Насиҳатномаи Мир Саййид Алии Ҳамадонӣ» [Ҳамадонӣ 

1993] пешкаши аҳли адаб гардониданд. Ҳамин сол «Минҳоҷ-ул-орифин»-и Мир 

Саййид Алии Ҳамадонӣ дар таҳия ва бо пешгуфтори Ҳ. Асозода рӯи чоп омад 

[Ҳамадонӣ 1993 б]. 

Ба тасвиб расидани қарори Ҳукумати Ҷумҳурии Тоҷикистон дар мавриди 

таҷлили 680-умин солгарди таваллуди Мир Саййид Алии Ҳамадонӣ дар соли 

1994 барои нашри осори адиб ва таҳқиқи онҳо шароити боз ҳам мусоидро 

фароҳам овард. Шахсияти руҳонии Алии Ҳамадонӣ дар миёни як минтақаи 

бузурги Тоҷикистон маълуму матраҳ ва боиси эҳтиром буд. Аммо гуфтан 

метавон, ки баргузории ҷашни 680-солагии Мир Саййид Алии Ҳамадонӣ дар 

рӯзи 4-уми сентябри соли 1995 номи адибро аз фаромӯшхонаи таърих берун 

оварда, ҳамчун шахсияти илмию адабӣ вирди забони хурду бузурги аҳолии 

Тоҷикистон гардонид. 

Дар ҳошияи таҷлили санаи мазкур дар Тоҷикистон ва дигар кишварҳо 

конфронсҳои илмӣ доир гардиданд, ки гузоришу мақолоти ироашуда дар баъзе 

аз онҳо дар шакли маҷмуаи мақолоти ҳамоиш зевари табъ ба бар карданд. Аз 

ҷумла, дар кишвари мо таҳти унвони «Аз Авесто то Ҳамадонӣ» китобе ба чоп 

расид, ки мақолаҳои олимони АМИТ ва устодони Донишгоҳи давлатии Кӯлоб ба 

номи Абуабдуллоҳ Рӯдакӣ ва дигар муассисаҳои илмӣ дар он фароҳам оварда 

шудаанд [Аз Авесто 1994]. Дар мақолаҳои М. Султонов, М.О. Ибодов, Р. Саидов, 

Ғ. Мирзоев, А. Кӯчаров, К. Қодиров, А. Маҳмадов, ки дар маҷмуаи мазкур нашр 

шудаанд, роҷеъ ба шахсият, осор ва мушкилоти омӯзиши осори Алии Ҳамадонӣ 

матолиби арзишманд дарҷ шуда, баъзе масъалаҳои алоқаманд ба мавзуи матраҳ 

дар диссертатсияи мо мавриди баҳсу баррасӣ қарор гирифтанд. 

Як падидаи дигар дар ҳамадонишиносӣ ба хатти кунунии тоҷикӣ баргандон 

ва чоп кардани асарҳое мебошад, ки дар иртибот ба зиндагиномаю осори Мир 

Саййид Алии Ҳамадонӣ дар хориҷ аз Тоҷикистон таълиф шудаанд. Барои мисол, 

соли 1995 С. Аҳмадов ва М. Султонов асари Муҳаммад Риёзи Покистонӣ 

«Аҳволу осор ва ашъори Мир Саййид Алии Ҳамадонӣ»-ро, ки дар 

ҳамадонишиносии ҷаҳонӣ ҳамчун яке аз таҳқиқоти мукаммал шинохта мешавад, 

ба хати кирилӣ таҳия ва чоп намуданд [Риёз 1995]. 

Дар таҳкиму ташаккули ҳамадонишиносӣ дар Тоҷикистон ҷашни 2700-

солагии шаҳри Кӯлоб дар соли 2007 ва таҷлили 700-умин солгарди зодрӯзи Мир 

Саид Алии Ҳамадонӣ дар соли 2015 бори дигар заминаи бисёр мусоидеро 

фароҳам овард.  

Яке аз аввалин натиҷаҳо дар ин марҳала таълифи монографияи Ҳотам Асоев 

«Алии Ҳамадонӣ ва мақоми ӯ дар фарҳанги Шарқ» мебошад [Асоев 2006]. Худи 

ҳамон сол муаллифи мазкур диссертатсияи номзадияшро таҳти унвони «Алии 

Ҳамадонӣ ва хусусиятҳои адабӣ-бадеии осори ӯ» таълиф ва ҳимоя кард. Ин 

диссертатсия то кунун чоп нашудааст. Дар китоби «Алии Ҳамадонӣ ва мақоми ӯ 

дар фарҳанги Шарқ» масъалаҳои марбут ба аҳвол, осор, муқоисаи феҳристҳои 

асарҳои мавҷуди Алии Ҳамадонӣ дар ҷаҳон, шарҳи баъзе рисолаҳои адиб ва 

муаррифию тавзеҳи асарҳои илмии оид ба Алии Ҳамадонӣ дар хориҷа чопшуда 

баррасӣ шудаанд. Як бахши муҳимми ин асарро таҳлили мавзуъҳои эҷодиёти 

адиб дар бар мегирад.  

Яке аз муҳимтарин асарҳои Алии Ҳамадонӣ бо номи «Захират-ул-мулук», 

ки дар ин диссертасия аз ҷумлаи сарчашмаҳои асосӣ маҳсуб мешавад, дар соли 

2008 дар таҳия, тасҳеҳу тавзеҳи луғот ва муқаддимаи муфассали Асозода ба 

хатти кунунии тоҷикӣ баргардон ва чоп шуд [Ҳамадонӣ 2008]. 

Кормандони илмии Муҷтамаи ҷумҳуриявии осорхонаҳои Кӯлоб дар арафаи 

ҷашни дувум ва баъд аз он иқдомеро пеш гирифтанд, ки оид ба фарзандону 

пайвандон, пайравон, сафарҳои ҳамроҳи шогирдон тайкарда, ҳидояти пайравон 

ва масъалаҳои сайру сулуки Алии Ҳамадонӣ силсилаи таълифот анҷом диҳанд. 

Мавриди таваҷҷуҳи онҳо, қабл аз ҳама, шахсиятҳое қарор гирифтанд, ки дар тӯли 

таърих ба ҳавзаи илмию адабии Хатлонзамин алоқаманд будаанд. Натиҷаи 

пажуҳишҳои дар заминаҳои мазкур суратгирифта аксар дар шакли мақола ва 

гоҳе китобҳои хурдҳаҷм пешниҳод шудаанд, ки аз ҷумлаи онҳо китоби шомили 

маҷмуаи мақолаҳое мебошад, ки бо унвони «Пирони кӯҳистони Хатлон» ба чоп 

расид [Асозода 2006]. Рисолае оид ба халифа ва домоди Мир Саййид Алии 

Ҳамадонӣ – Хоҷа Исҳоқи Хатлонӣ таҳти унвони «Хоҷа Исҳоқи Хатлонӣ» 

маҳсули пажуҳишҳои илмӣ дар ин замина мебошад [Асозода 2015]. Хоҷа Исҳоқи 

Хатлонӣ яке аз шахсиятҳои бонуфузи замон ва чеҳраи таъсирбахшу дурахшон 

дар зиндагии Алии Ҳамадонӣ ба ҳисоб меравад.  

 Дар радифи мақолаву китобҳои илмӣ ва илмию оммавӣ асарҳои 

бузургҳаҷме дар қолаби монография аз ҷониби донишмандони тоҷик таълиф 

шудаанд, ки дар онҳо афкору орои Алии Ҳамадонӣ аз дидгоҳҳои гуногун баррасӣ 

шудаанд. Намунаи чунин асарҳо рисолаҳои муштараки Қ.С. Абдурраҳимов ва А. 

Мирзоев «Мир Саййид Алии Ҳамадонӣ дар боби тарбияи хонаводагӣ» 

[Абдурраҳимов 2008], К. Қодиров «Риёзи ирфонии Мир Саййид Алии 

Ҳамадонӣ» [Қодиров 2015], К. Қодиров ва М. Муллоаҳмадов «Шеъри ирфонии 

Мир Саййид Алии Ҳамадонӣ» [Қодиров 2015] мебошанд. Муаллифони 

рисолаҳои мазкур масъалаҳои фалсафа, сиёсат ва ахлоқу ирфонро дар осори адиб 

мавриди баррасӣ қарор дода, ба ин восита ҳиссаи муносибе дар 

ҳамадонишиносии тоҷик гузоштаанд.  

Монография ва китобҳои Р. Асозода ва Ҳ. Асозода «Мухтасари зиндагӣ ва 

корномаи Мир Саййид Алии Ҳамадонӣ» [Асозода 2014], «Мусофири роҳи 

ҳақиқат» [Асозода 2018] ва Ҳ. Асозода «Мир Саййид Алии Ҳамадонӣ: таълифоти 

илмӣ, ирфонӣ ва адабӣ» [Асозода 2015] таълифоте мебошанд, ки дар онҳо баъзе 

масъалаҳои матраҳ дар диссертатсияи мо низ баррасӣ шудаанд. Ҳангоми 

гузоришу баррасии мабоҳиси дахлдор ба матолиби мазкур ишора менамоем. 

Дар доираи баргузории ҷашни 700-солагӣ ҳам дар кишвари мо ва ҳам дар 

баъзе мамлакатҳои хориҷа конфронсҳои илмии сатҳи байналмилалӣ доир 

гардида, ба ин сабаб муҳаққиқони зиёде ба мавзуъҳои мурбут ба ҳаёту эҷодиёт 

ва орову афкору таълимоти Мир Саййид Алии Ҳамадонӣ рӯй оварда, мақолаҳои 

илмӣ таълиф карданд. Мақолаҳои илмӣ дар шакли маҷмуаҳои фарогири 

мақолаҳои конференсия нашр шуданд. Аз ҷумла, маҷмуи мақолаҳои 

конференсияи дар Душанбе баргузор шуда таҳти унвони унвони «Мир Саййид 

Алии Ҳамадонӣ: замони ӯ ва нақши он дар тамаддуни Осиёи Марказӣ» бо 

кӯшиши мураттибон Аскаралӣ Раҷабов, Муҳаммадраҳим Каримов тадвин ва чоп 

гардид, ки шомили 54 мақола мебошад [Раҷабов 2015]. Муаллифони мақолаҳо 

Эмомалӣ Раҳмон, Фарҳод Раҳимӣ, Абдуҷаббор Раҳмонов, Абдулвоҳид Шамолов 

ва Пӯлод Давлатов, Ҳамза Камол, Константин Васильцов, Ҳақназар 

Қурбонмамадов, Парвиз Азкоӣ, Фрэнсис Ричардс, Мансура Ҳайдар, Юсуф 

Нуралиев, Каримҷон Қодиров, Мирзо Муллоаҳмадов, Мирзо Ҳасан Султон, 

Шариф Ҳусайн Қосимӣ, Эраҷ Баширӣ, Маҳмуди Олам, Масъуд Миршоҳӣ, 

Муҳаммад Ашраф Ванӣ, Муҳаммадамин Шоҳҷӯй, Умеда Ғаффорова, Алиризо 

Соатӣ, Аҳмад Ҳақӣ, Аламхон Кучаров, Насим Аҳмад Шоҳ, Саййидмуҳаммад 

Боқир Камолиддинӣ, Аҳмад Таҳонӣ, Ҳодии Ҳодинасаб, Марями Амирияфар, 

Ҳусайни Шайхалишоҳӣ, Ғулом Расул Ҷон, Замира Ғаффорова, Аскаралӣ 

Раҷабов, Рустам Муқимов, Маҳмадраҳим Каримов, Сангаҳмад Тиллоев, 

Маҳмадулло Табаров, Парвиз Қурбонмамадов, Ҷумъақул Ҳамроев, 

Муҳаммадҷаъфар Ёҳақӣ, Ҳотам Асозода, Ш. Гулаҳмадов, С. Бобоев, Баҳора 

Хуррамова, Муҳаммад Ҳасан Санъатӣ, Абузар Хайрӣ, Рауф Содиқов, Муродалӣ 

Иброҳимов, Муҳиба Маҳмадҷонова, Хаёл Бобоев, Муродалӣ Иброҳимов, Лариса 



  

17 

 

Додхудоева, Ориф Навшоҳӣ, Муродалӣ Иброҳимов, Шокириён Муҳаммадюнус, 

Сафар Эркаев, Саид Иброҳим Ҳикмат, Алим Ашрафхон буда, онҳо дар 

навиштаҳои худ бештар ба масъалаҳои шарҳи ҳол, замони зиндагӣ, ривоҷи 

улуми замони адиб, паҳлуҳои гуногуни таълифоти осори Алии Ҳамадонӣ 

таваҷҷуҳ намудаанд [Раҷабов 2015].  

Ё худ, маҷмуаи илмии конференсияи байналмилалие, ки таҳти унвони 

«Бузургдошти Мир Саййид Алии Ҳамадонӣ» дар донишгоҳи Панҷоб, дар шаҳри 

Лоҳури Покистон баргузор гардид, бо номи «Маҷмуаи мақолоти форсии 

конфронси байналмилалии «Мир Саййид Алии Ҳамадонӣ» бо тартиб ва тадвини 

дуктур Муҳаммад Носир чоп шудааст [Маҷмуаи 2016]. Бо тафсили мухтасари ин 

конференсия ва масъалаҳои меҳварии он дар мақолаи Мисбоҳиддини Нарзиқул 

«Бузургдошти Мир Саййид Алии Ҳамадонӣ дар Лоҳур (бардоште аз сафар)» 

[Нарзиқул 2016 б] шинос шудан мумкин аст.  

20-21 обонмоҳи соли 2015 дар шаҳри Ҳамадони Эрон аввалин ҳамоиши 

байналмилалии Мир Саййид Алии Ҳамадонӣ баргузор гардид. Дастандаркорони 

ин ҳамоиш Маҳдии Шарифиён, Мешим Аҳмадӣ ва Ҳамид Оқоҷонӣ маҷмуаи 

мақолоти донишмандони эрониро таҳти унвони «Пури Модистон, пири 

Ҳиндустон» иборат аз 36 чакида ва мақолаҳои комил дар ҳаҷми 589 саҳифа рӯйи 

чоп оварданд, ки оид ба масъалаҳои асосии омӯзиши шахсият, осор, орову 

андешаи Алии Ҳамадонӣ мебошанд. 

Соли 2011 фаслномаи фарҳангии Ройзании фарҳангии Сафорати Ҷумҳурии 

Исломии Эрон дар Тоҷикистон «Рӯдакӣ» шумораи 32-юмашро ба ҳаёту эҷодиёти 

Алии Ҳамадонӣ бахшид. Дар ин фаслнома баъди сарсухани саршори меҳру 

муҳаббати мудири масъули Ройзании фарҳангии ҶИЭ дар Ҷумҳурии 

Тоҷикистон, доктор Муҳаммад Ҳусайн Амир Ардуш дувоздаҳ мақолаи 

донишмандони тоҷик, аз ҷумла Раҳимҷон Саййидов «Мулоҳиза ба шаклҳои 

феълӣ дар «Рисолаи қуддусия»-и Мир Саййид Алии Ҳамадонӣ», Моҳирхуҷа 

Султонов «Фалсафаи иҷтимоии Мир Саййид Алии Ҳамадонӣ», Ёралӣ Содиқов 

«Назари Мир Саййид Алии Ҳамадонӣ дар бораи ҳуқуқи волидайн ва фарзандон», 

Муҳаммадуллоҳ Ибодов «Аносири диалектикӣ дар осори фалсафии Мир Саййид 



  

18 

 

Алии Ҳамадонӣ», Ҳотам Асозода «Мир Саййид Алии Ҳамадонӣ ва «Захират-ул-

мулук»-и ӯ», «Масоили назарию амалии танзими куллиёти Мир Саййид Алии 

Ҳамадонӣ бо ҳуруфи кирилӣ», Каримҷон Қодиров «Рисолаи шарҳия»-и Мир 

Саййид Алии Ҳамадонӣ», Аламхон Кучаров «Рисолаи қуддусия» ва инъикоси 

масоили адл ва эҳсон», Абдурраҳмон Маҳмадов «Ишқи ирфонӣ дар фалсафаи 

Алии Ҳамадонӣ», Абдурраҳмон Маҳмадов ва Абдурраҳмон Қурбонов «Сиёсат 

ва оини давлатдорӣ аз нигоҳи Мир Саййид Алии Ҳамадонӣ», Мирзо 

Муллоаҳмадов ва Каримхон Қодиров «Маснавии «Ҳафт водӣ»-и Мир Саййид 

Алии Ҳамадонӣ» рӯйи чоп омаданд [Рӯдакӣ 2011].  

Бори дигар соли 2015 низ Ройзании фарҳангии ҶИЭ шумораи 44-уми 

маҷаллаи фарҳангии «Рӯдакӣ»-ро ба бузургдошти Алии Ҳамадонӣ ихтисос дод. 

Ҳар ду маҷаллаи ихтисосӣ китоби фарогири маҷмуи мақолаҳои оид ба Алии 

Ҳамадонӣ таълиф гардидаро мемонанд. Дар шумораи дуюм баъди аввалсухани 

масъули ройзанӣ Иброҳим Худоёр ва пешгуфтори дабири илмии шумора, 

профессор Мирзо Муллоаҳмадов мақолаҳои илмии Абдулғаффори Орзу «Сайре 

дар сулуки Мир Саййид Алии Ҳамадонӣ», Абдуҷаббор Раҳмонзода «Мақоми 

Мир Саййид Алии Ҳамадонӣ дар рушди ирфон ва адабиёти тоҷик», Мирзо Ҳасан 

Султон «Забони форсии тоҷикӣ дар замони зиндагии Мир Саййид Алии 

Ҳамадонӣ», Ҳотам Асозода «Ишора ба авлиё ва намояндагони тасаввуф дар 

осори Мир Саййид Алии Ҳамадонӣ», Ҳуҷҷатулло Фағонӣ «Ҷойгоҳи Мир Саййид 

Алии Ҳамадонӣ дар густариши тасаввуф дар Осиёи Марказӣ», Орифи Навшоҳӣ 

«Мир Саййид Алии Ҳамадонӣ дар Покистон (бо нигоҳе ба пажуҳишҳои доктор 

Муҳаммад Риёз)», Муҳаммадҷаъфари Ёҳақӣ «Рисолаи Маномия» аз Мир Саййид 

Алии Ҳамадонӣ» рӯйи чоп омаданд [Рӯдакӣ 2011]. 

Ҳамин тавр, аз баррасии корҳои илмию таҳқиқии дар боло зикршуда ошкор 

аст, ки дар хусуси омӯзиши шахсият, ҳаёт, эҷодиёт, нашри осор ва таҳқиқи 

афкору орои Мир Саййид Алии Ҳамадонӣ корҳои арзишманде анҷом ёфтаанд. 

Таҳқиқоти муҳаққиқони болозикр, ки дар шакли мақолаҳои илмӣ, илмӣ-оммавӣ, 

китобҳову рисолаҳо пешниҳод шудаанд, ба як паҳлу ё як мавзуи эҷодиёти адиб 

бахшида шуда, ҳеҷ кадоми онҳо аз вижагии фарогир бархурдор нестанд. Ба 

сурати куллӣ, асарҳои мазкур дар кушодани муаммоҳои илмии зиёде, ки 

ҳамадонишиносӣ то кунун ба миён гузоштааст, кофӣ нестанд. Дар ин росто 

адабиётшиносии тоҷик ба таҳқиқи густардаву муфассалтаре ниёз дорад.  

Ҷустуҷӯи чандинсолаи нигоранда оид ба аҳвол ва осори Алии Ҳамадонӣ 

асос гардид, ки мавзуи таҳқиқи дисертатсионӣ бо унвони « Мир Саййид Алии 

Ҳамадонӣ хусусиятҳои жанрию мавзуии осори бадеии ӯ» интихоб гардад. 

Таҳқиқи дурусти мабоҳиси аслию фаръие, ки мавриди баррасӣ қарор дода 

шудаанд, дар ҳалли масъалаҳои алоқаманд ба хусусиятҳои жанрӣ, мавзуӣ ва 

ҳунарии осори бадеии Алии Ҳамадонӣ мусоидат намуда, арзиши баланди 

назарию амалӣ хоҳанд дошт.  

Робитаи таҳқиқ бо барномаҳо ва мавзуъҳои илмӣ. Мавзуи кори 

диссертатсионӣ яке аз фаслҳои корҳои илмӣ-таҳқиқии кафедраи таърихи 

адабиёти тоҷики Донишгоҳи миллии Тоҷикистонро ташкил дода, дар асоси ин 

нақша марҳала ба марҳала иҷро шудааст. 

ТАВСИФИ УМУМИИ ТАҲҚИҚ 

 

Мақсади таҳқиқ. Мавзуи асосии таҳқиқ дар рисолаи мо хусусиятҳои 

жанрию мавзуии осори бадеии Мир Саййид Алии Ҳамадонӣ мебошад. Ҳарчанд 

ки Алии Ҳамадонӣ ҳамчун нависанда, шоир, олим ва мутафаккири суфимашраб 

эътироф гардидаву оид ба паҳлуҳои алоҳидаи зиндагинома, мероси адабӣ ва 

масъалаҳои гуногуни эҷодиёташ баҳсҳо сурат гирифтаанд, то кунун оид ба 

хусусиятҳои жанрию мавзуии осори бадеии ӯ ба таври яклухту монографӣ 

таҳқиқ сурат нагирифтааст. Махсусан, масъалаи хусусиятҳои жанрию мавзуии 

осори бадеии Мир Саййид Алии Ҳамадонӣ, ки мақсади асосии ин диссертатсия 

баррасии он мебошад, то ҳол ба таври монографӣ таҳқиқ нашудааст. Яке аз 

масъалаҳои мушкилу ҳалталаб дар ҳамадонишиносӣ баҳси интисоби ашъоре 

мебошад, ки дар дохили асарҳои мансури адиб дучор мешаванд. То ҳадди имкон 

кӯшиш шудааст, ки ба ҳамин масъала низ равшанӣ андохта шавад.  

Вазифаҳои таҳқиқ. Бо мақсади таҳқиқи комили мавзуъ дар рисола баррасӣ 

ва ҳалли масъалаҳои зерин муҳимтарин вазифаҳои таҳқиқ қарор дода шудаанд: 

– таҳқиқ ва таъйини заминаҳои фикрӣ ва ақидатии Мир Саййид Алии 

Ҳамадонӣ: муҳити таълиму тарбият ва устодон; мусофиратҳо ва касби камоли 

маънавӣ: зиёрат, риёзат, дидори машоих, омӯзиш, рисолати тарғибу ташвиқ ва 

роҳнамоӣ; 

– муайян кардани пайравони андеша ва ҷаҳонбинии Алии Ҳамадонӣ дар 

ростои ақида ва сайру сулук; 

– шинохти илмии шахсияти адабии Мир Саййид Алии Ҳамадонӣ ва таҳқиқу 

нашри осори ӯ дар Тоҷикистон ва кишварҳои дигар; 

– мушаххас намудани хусусиятҳои жанрии осори бадеии Мир Саййид Алии 

Ҳамадонӣ: сохтори жанрӣ ва муҳтавоии «Захират-ул-мулк» ва «Мактуботи 

Амирия»;  

– баррасии рисолаҳои кутоҳи тасаввуфии Алии Ҳамадонӣ аз назари жанр ва 

муҳтаво: «Мақомоти суфия», «Сайр-ут-тоибин», «Рисолаи футувват», «Рисолаи 

истилоҳоти суфия»;  

– таҳқиқи вижагиҳои жанрию муҳтавоии «Шарҳи «Фусус-ал-ҳикам»«; 

– таҳқиқ атрофи чеҳраи шоирии Мир Саййид Алии Ҳамадонӣ бо баррасии 

асарҳои манзуми адиб: «Чиҳил асрор»: сохтор, таркиб ва муҳтавои маҷмуа, асари 

«Ҳафт водӣ» ва муносибати он бо «Мантиқ-ут-тайр» ва «Мусибатнома»-и 

Фаридуддини Аттор; 

– баррасӣ перомуни шеърҳои таркиби асарҳои мансур: масъалаи интисоби 

ашъор; 

– табақабандии жанрии осори манзуми Ҳамадонӣ: ғазал, рубоӣ, қитъа, 

маснавӣ ва асарҳои ҳаҷман хурди дигар;  

– таҳқиқ ва таъйини мавзуоти меҳварии осори адабии Мир Саййид Алии 

Ҳамадонӣ: панду ахлоқ (ахлоқи ҳамида ва замима), масъалаҳои гендерӣ: зан ва 

хонавода, сабру таҳаммул ва зуҳду қаноат, зебоишиносӣ ва ҳусни ахлоқ; 

– баррасии осори бадеии Алии Ҳамадонӣ аз назари мухтассоти ҳунарӣ; 

– таҳқиқи осори мансури адиб аз назари мухтассоти сабкӣ; 

– таҳқиқи мухтассоти осори насрии Мир Саййид Алии Ҳамадонӣ аз ҷиҳати 

вижагиҳои бадеӣ; 

– таҳқиқи шеваҳои истифода аз оёти қуръонию аҳодиси набавӣ дар каломи 

ҳунарии Алии Ҳамадонӣ. 

Объекти таҳқиқ дар диссертатсия таърихи адабиёти садаи XIY тоҷик ва 

адабиёти форсизабони Ҳинд дар мисоли ҳаёт ва эҷодиёти яке аз намояндагони 

бузурги ин давр Мир Саййид Алии Ҳамадонӣ мебошад. 

Предмети таҳқиқро дар ин диссертатсия тазкираҳо ва осори таърихии 

марбут ба зиндагӣ ва фаъолияти фикрию эҷодии Мир Саййид Алии Ҳамадонӣ, 

ҳамчунин, асарҳои манзуму мансури гуногунжанру гуногунмавзуи ӯ ташкил 

медиҳад. 

Дар мавридҳои зарурӣ, бинобар тақозои мавзуи баҳс, осори назмию насрии 

Мир Саййид Алии Ҳамадонӣ дар муқоиса бо осори баъзе адибони ҳамзамони ӯ, 

аз қабили Ҳофизи Шерозӣ ва Шоҳ Ниъматуллоҳи Зарробии Кирмонӣ, инчунин, 

шоирони пешин, ба монанди Фаридуддини Аттор, Саноии Ғазнавӣ, Мавлоно 

Ҷалолиддини Балхии Румӣ, Саъдии Шерозӣ ва адибони пасин, ба мисли 

Абдурраҳмони Ҷомӣ, Ғуломсарвари Лоҳурӣ ва дигарон омӯхта шудааст. 

Инчунин, таҳқиқоти ҷудогонаи олимони Россия, Эрон, Покистон ва дигар 

кишварҳо, ки ба эҷодиёти Мир Саййид Алии Ҳамадонӣ бахшида шуда ва ё аз 

ҷиҳате ба масъалаҳои мавриди пажуҳиши мо дахл кардаанд, ба доираи пажуҳиш 

фаро гирифта шудаанд.  

Асосҳои назарии таҳқиқ. Дар ҷараёни таҳқиқ ва таълифи диссертатсия 

таҷрибаи таҳқиқии муҳаққиқони адабиётшинос ва эроншиноси хориҷию ватанӣ, 

ба монанди Е.Э. Бертелс, В.В. Виноградов, В.В. Томашевский, Г.Н. Поспелов, 

Г.Л. Абрамович, Ч. Стори, Ю. Якубовский, Муҳаммадтақии Баҳор, Забеҳуллоҳи 

Сафо, Абдулҳусайни Зарринкӯб, Шафеии Кадканӣ, Муҳаммад Муин, 

Ҷалолуддини Ҳумоӣ, Тақии Пурномдориён, Сируси Шамисо, Маҳмуди Футӯҳӣ, 

Х. Мирзозода, А. Афсаҳзод, Х. Шарифов, Р. Мусулмониён, А. Насриддинов, М. 

Султонзода, Н.Ю. Салимов, М. Ибодов, М. Муллоаҳмадов, М. Муродов, К. 

Қодиров, М. Азизов, А. Маҳмадов, Б. Мақсудов, Қ. Абдураҳимов, М. Нарзиқул, 

М.З. Низомӣ ва дигаронро мавриди истифода қарор дода, аз афкори назариявии 

онон истифода шудааст. 

Асосҳои методологии таҳқиқ. Диссертатсия дар асоси методҳои 

муқоисавӣ-таърихӣ, тавсифӣ-таҳлилӣ, таҳқиқӣ-қиёсӣ, таҳлилӣ-оморӣ, 

матншиносӣ, консепсияи таҳлили забону услуби асари бадеӣ, таҳқиқи типологии 

жанрҳо ва сохтори осори адабӣ навишта шудааст.  

Сарчашмаҳои таҳқиқ. Ба сифати сарчашмаҳои асосии таҳқиқ аз асарҳои 

Мир Саййид Алии Ҳамадонӣ, китобҳои маноқиб, тазкираҳо ва асарҳои адабию 

таърихии асримиёнагӣ истифода шудааст. Дар таълифи диссертатсия нусхае аз 

«Маҷмуат-ур-расоил»-и Мир Саййид Алии Ҳамадонӣ, ки соли тартиб доданаш 

1885 буда, дар фонди дастхатҳои АМИТ таҳти № 546 маҳфуз аст, инчунин, 

нусхаҳои гуногуни «Захират-ул-мулук»-и Алии Ҳамадонӣ, ки дар фонди 

Осорхонаи мероси адабӣ ва осори хаттии ба номи Мир Саййид Алии Ҳамадонӣ 

нигоҳ дошта мешавад, истифода шудааст. Ин нусха бо дигар нусхаҳои 

дарёфтшуда дар Эрон ва Покистон қиёсан омӯхта шудааст. Дар рафти омӯзиши 

масъалаҳои ҷудогона асарҳои ҷуғрофӣ ва бадеии замони Алии Ҳамадонӣ низ ба 

доираи таҳқиқ ҷалб шудаанд.  

Манбаъҳои ёвар осори илмӣ-таҳқиқотие мебошанд, ки аз ҷониби 

донишмандони тоҷик ва хориҷӣ оид ба ҳаёт ва эҷодиёти Мир Саййид Алии 

Ҳамадон таълиф шудаанд. Дар баррасии масъалаҳои ҷудогона аз осори дигари 

мавриди ниёз низ истифода шудааст, ки рӯйхати пурраи ҳамаи манобеъ ва 

маохиз дар бахши «Китобнома» оварда шудаанд. 

Навгонии илмии таҳқиқ. Диссертатсия дар адабиётшиносии тоҷик 

нахустин таҳқиқи мукаммал дар мавзуи хусусиятҳои жанрию мавзуии осори 

бадеии Мир Саййид Алии Ҳамадонӣ буда, дар он масъалаҳои зерин, ки мабоҳиси 

аслии таҳқиқро ташкил додаанд, мавриди пажуҳиш қарор гирифтаанд: 

заминаҳои фикрӣ ва ақидатӣ, пайравони андеша ва ҷаҳонбинӣ, шинохти илмии 

шахсияти адабии Мир Саййид Алии Ҳамадонӣ ва таҳқиқу нашри осори ӯ, 

хусусиятҳои жанрии осори бадеии нависанда, ки дар мисоли сохтори жанрӣ ва 

муҳтавоии асарҳои «Захират-ул-мулк», «Мактуботи Амирия», рисолаҳои кутоҳи 

суфия, «Шарҳи «Фусус-ал-ҳикам»« баррасӣ шудаанд, чеҳраи шоирии Алии 

Ҳамадонӣ, шеърҳои таркиби асарҳои мансур ва масъалаи интисоби ашъор, 

табақабандии жанрии осори манзуми Ҳамадонӣ, мавзуоти меҳварӣ ва 

мухтассоти ҳунарии осори адабии Алии Ҳамадонӣ. 

Дар иртибот ба баррасии масъалаи мухтассоти ҳунарии осори бадеии Алии 

Ҳамадонӣ мабоҳиси мухтассоти сабкӣ, вижагиҳои адабӣ, воситаҳои тасвири 

бадеӣ ва шеваҳои истифода аз оёти қуръонию аҳодиси набавӣ мавриди таҳқиқ 

қарор дода шудаанд. Масъалаҳои аслию фаръии мазкур то ҳанӯз дар 

адабиётшиносии тоҷик ба таври мукаммалу ҳамаҷониба таҳқиқ нашуда буданд. 

Муаллиф перомуни масъалаҳои асосии матраҳшаванда ҷусторҳои илмии 

бисёрпаҳлу анҷом дода, бо далелҳои равшан муҳимтарин мухтассоти жанрӣ ва 

асоситарин вижагиҳои мавзуии осори бадеии Мир Саййид Алии Ҳамадониро 

таъйин кардааст. Масъалаҳои дар диссертатсия баррасишуда хусусияти актуалӣ 

дошта, дар адабиётшиносии тоҷик дорои аҳаммияти муҳимми назарӣ ва амалӣ 

мебошанд. 

Диссертант солҳои дароз ба кори ҷамъоварии осори хаттии Алии Ҳамадонӣ 

ва ба чопи кириллӣ омода кардани онҳо машғул буда, оид ба муаррифии 

шахсият, мероси адабӣ ва нақши адиб дар таърихи фарҳангу адаби тоҷикӣ 

таҳқиқот анҷом додааст. Аз ҷустуҷӯҳои муаллиф ошкор мегардад, ки нақши 

Алии Ҳамадонӣ дар таълифоти осори илмӣ ва бадеӣ хеле бузург буда, аксари 

таълифоти вай ҳамчун асарҳои дорои мухтассоти китобҳои манбаъ ва марҷаъ 

қимати сарчашмаӣ доранд. 

Дар диссертатсия барои аввалин бор дар ҳамадонишиносӣ ба ҷиҳатҳои 

бадеии таълифоти насрии адиб диққати махсус дода шуда, дар такя ба матни 

осори манзуму мансур, ҳунари шоирӣ ва маҳорати нигорандагии Алии Ҳамадонӣ 

таҳқиқ шудааст.  

 

Нуктаҳои асосии ба ҳимоя пешниҳодшаванда: 

1. Мир Саййид Алии Ҳамадонӣ яке аз намояндагони машҳури адабиёти асри 

XIV форсу тоҷик буда, дар таърихи фарҳанг ва адаби тоҷикӣ ҳамчун нависанда, 

шоир ва адиби суфимашраб эътироф гардидааст. Аз ӯ то ба рӯзгори мо 

таълифоти илмӣ ва осори манзуму мансури зиёде дар қолаби жанрҳои хурди 

шеърӣ, рисола, китоб ва маҷмуаи осор боқӣ мондааст. Мавқеи осори мансури 

адиб дар қиёс бо осори манзумаш баланд буда, маъруфияти адабии вай бештар 

ба воситаи асарҳои «Захират-ул-мулук», «Мактуботи амирия», «Рисолаи 

Қуддусия», «Мақомоти суфия», «Рисолаи футувват», «Сайр-ут-толибин», 

«Чиҳил асрор», «Ҳафт водӣ» ва чанд рисолаи хурди дигар ба даст омадааст. 

2. Чигунагии тарбият ва касби камоли Мир Саййид Алии Ҳамадониро аз 

рӯйи муҳити таълимию тарбиятӣ, устодон, мусофиратҳои беш аз сисола ва касби 

камол, зиёрати авлиёву дидори машоих, суҳбат бо донишмандони бузурги замон, 

тариқи омӯзиши илму адаб, равиши маърифати тасаввуфии ӯ метавон тасаввур 

кард. Алии Ҳамадонӣ дар ҷамеи улуми замони худ мумтоз гардида, бо таълифи 

асарҳои илмию эҷоди осори бадеӣ дар пешрафти илму адаб ва равишҳои 

маърифатии замонааш ҳиссаи бузург гузоштааст.  

3. Аз роҳнамоиҳои Алии Ҳамадонӣ нафарони зиёде бархурдор гардида, 

бисёре аз онҳо, аз ҷумлаи пайравону шогирдонаш, бо ӯ ҳамақидаву ҳамсафар 

будаанд. Теъдоди шогирдону пайравони вай дар сарчашмаҳо ва китобҳои илмии 

ба рӯзгори ӯ бахшида шуда, хеле зиёд нишон дода шудааст. Аз ҷумла, вақте ки 

Алии Ҳамадонӣ ба хиттаи Кашмир ворид мешавад, ӯро беш аз ҳафтсад нафар 

ҳамроҳӣ мекардаанд, ки муридону дӯстонаш будаанд. Инчунин, вай дар давоми 

мусофиратҳои худ тавонистааст, ки бисёр муридони содиқ ва пайравони 

комилро тарбият намояд. 

4. Роҷеъ ба ҷаҳонбинии Алии Ҳамадонӣ бояд гуфт, ки сарчашмаи асосии 

таълифоти ӯро, пеш аз ҳама, маорифи исломӣ, Қуръон ва аҳодиси набавӣ ташкил 

медиҳад. Инчунин, аз мутолиаи осори адиб ва равиши маърифатиаш маълум 

мешавад, ки ӯ дар ибтидо ҳамчун солик ва минбаъд чун муршиди комил дар 

омӯхтан ва тарғиби таълимоти тасаввуф нақши муҳим гузоштааст. Аммо то ба 

як тариқи муайян касб кардани равиши маърифатӣ таҷрибаҳои дигареро ҳам 

пушти сар гузоштааст. Дар ибтидои сулук вай равияи кубравияро зоҳиран ҳадаф 

қарор дода, дар инкишофу пешрафти он саҳм гузоштааст. Солҳои охири назди 

шайх Маҳмуди Маздақонӣ таълиму хизмат карданаш ба самоъ тамоюл дошта ва гоҳ-

гоҳе ин амалро иҷро мекардааст. Аз баъзе асарҳои Алии Ҳамадонӣ ошкор 

мегардад, ки вай равишҳои маърифатии силсилаи хоҷагонро низ тарафдорӣ 

кардааст.  

5. Баҳсҳо дар хусуси теъдоди асарҳои Алии Ҳамадонӣ мухталифанд. 

Муаллифони сарчашмаҳо ва донишмандони муосири ватанию хориҷӣ аз 44 то 

146 асарро ба қалами адиб нисбат медиҳанд. Асарҳои Алии Ҳамадонӣ дар 

захираи дастнависҳои ҷаҳон пароканда буда, аз шумораи умумии онҳо 52 номгӯй 

дар хазинаҳои мероси хаттии мавҷуд дар кишвари мо нигоҳдорӣ мешаванд. Аз 

ин теъдод то имрӯз 38 асар ба хатти кунунии тоҷикӣ баргардон ва чоп шудаанд. 

Кори тарҷумаи тоҷикии асарҳои арабии Алии Ҳамадонӣ дар Тоҷикистон оғоз 

шудааст.  

6. Самти таваҷҷуҳи муҳаққиқони осори Алии Ҳамадонӣ то кунун, асосан, ба 

омӯзиши вазъи сиёсию иҷтимои замон, андешаҳои сиёсӣ, пандуахлоқӣ, афкори 

педагогӣ ва баъзе ҷузъиёти алоқаманд ба тасаввуфу ирфон равона шудааст. 

Аммо барои шинохтани шахсият ва кайфияти аҳволи Алии Ҳамадонӣ ҳамчун 

адиб таҳқиқи масъалаҳои алоқаманд ба хусусиятҳои жанрию мавзуӣ ва 

вижагиҳои ҳунарии истифодашуда дар осори мансуру манзуми ӯ беш аз ҳама 

аҳаммияти назарию амалӣ доранд.  

 7. Асарҳои манзум ва мансури бадеии Алии Ҳамадонӣ аз назари мавзуъ ва 

мундариҷа бениҳоят ғанӣ ва гуногунҷабҳа мебошанд. Мавзуъҳои меҳварии ин 

осор, асосан, иборатанд аз панду ахлоқ: ахлоқи ҳамида ва замима; масъалаҳои 

гендерӣ: зан ва хонавода; сабру таҳаммул ва зуҳду қаноат; зебоишиносӣ ва ҳусни 

ахлоқ; масоили ахлоқи иҷтимоӣ ва шеваи ҳукумату салтанат ва амсоли инҳо. 

8. Аз Алии Ҳамадонӣ то ба мо теъдоди муайяни ашъори дар жанри ғазал 

эҷод шуда расидааст, ки аз рӯйи онҳо чеҳраи шоирии адибро муаррифӣ ва 

масъалаи қазовати ҳунари шоирии гӯяндаро ба миён гузоштан мумкин аст. 

Сабаби асосии бетаваҷҷуҳии муҳаққиқон ба чеҳраи шоирии Алии Ҳамадонӣ 

камии теъдоди ашъори дастраси ӯ мебошад. Ғазалҳои Алии Ҳамадонӣ нисбат ба 

дигар анвои шеърии осори ӯ бештар буда, онҳо ифшокунандаи ҳолати ботинии 

шахсияти ғаноӣ мебошанд. Алии Ҳамадонӣ дар эҷоди ғазал шоири суфимашраб 

аст.  

9. Асарҳои насри бадеии Мир Саййид Алии Ҳамадонӣ бо таваҷҷуҳ ба 

ҷаҳонбинии нависанда ва диди бадеӣ дар таърихи насри форсии тоҷикӣ падидае 

нав буда, аз назари сохтор, муҳтаво, паём ва сабки баён қариб, ки аз кулли осори 

нависандагони пешин, муосир ва пасини худ фарқият дорад. Тафовути асосӣ аз 

чигунагии диди адабию эстетикии нависанда мушаххас мешавад, ки дар заминаи 

қиёс ва таҷзияву тафкики суннати гузашта бо руҳияи замон ва равиши хосси 

маърифатӣ шакл гирифтааст. 

10. Як қисми муҳимми осори Алии Ҳамадонӣ аз рисолаҳои ҳаҷман хурд 

иборат мебошад. Рисолаҳои хурдҳаҷми Алии Ҳамадонӣ аксар ба таҳлили 

масъалаҳои маърифати суфия, ба монанди ишқ, суфӣ, тавҳид, зикр, фано ва бақо, 

таваккул, қаноат, шариат, тариқат, ҳақиқат, маърифат, зуҳд, сабр, ирода бахшида 

шудаанд.  

11. Дар эҷодиёти Мир Саййид Алии Ҳамадонӣ анвои гуногуни назму наср, 

ба мисли ғазал, рубоӣ, дубайтӣ, қитъа, маснавӣ, фардбайт, ҳикоёт, махсусан, 

ҳикояҳои ҳаҷман хурд, луғати истилоҳот, панду ҳикам нақши меҳварӣ доранд. 

Вай ҳамчун адиби соҳиби биниши махсус дар таълифи асарҳои мансуру манзум 

маҳорати баланди эҷодӣ нишон дода, аз воситаҳои гуногуни тасвири бадеӣ 

моҳирона истифода намудааст. 

12. Таҳқиқи комили мавзуоти осори Алии Ҳамадонӣ барои муаррифии 

чеҳраи ӯ ҳамчун адиби мутафаккир ва соҳиби андешаи вижа имкон медиҳад. 

Махсусан, мавзуъҳои тарғиби ахлоқи ҳамидаву накуҳиши ахлоқи замима, зан ва 

хонавода, ки дар партави масъалаҳои гендерӣ қобили ташхис ҳастанд, сабру 

таҳаммул ва зуҳду қаноат, зебоишиносӣ ва ҳусни ахлоқ, даъват ба сулҳу субот 

ва зиндагии осоишта, ситоиши волидайн аз ҷумлаи масъалаҳои меҳварии осори 

ӯ ба ҳисоб мераванд. 

13. Панду ахлоқ яке аз мавзуъҳои асосии осори Мир Саййид Алии Ҳамадонӣ 

аст. Ӯ чун носеҳ дар ҳамаи асарҳояш ахлоқи ҳамидаро ситоишу ахлоқи замимаро 

зери тозиёнаи танқид қарор додааст. Ақидаҳои пандуахлоқӣ, аз ҷумла ростию 

росткорӣ, ҳалимию фурӯтанӣ, собирию шикебоӣ, раҳму шафқат, иффат, 

назокати гуфтор ва амсоли инҳо дар тамоми осори ӯ чун сифатҳои ибратбахши 

инсонӣ ба чашм мерасанд. Бо зикри мазмунҳои мазкур адиб мардумро пайваста 

ба ваҳдат, иттифоқу иттиҳод, дӯстию бародарӣ, накукорию амонатдорӣ ва дигар 

хислатҳои ҳамидаи инсонӣ даъват менамояд. 

14. Аз таълифоти Алии Ҳамадонӣ маълум мегардад, ки ӯ ба офаридаҳои 

Абуҳомид Имом Муҳаммади Ғаззолӣ, Саноии Ғазнавӣ, Фаридуддини Аттор, 

Ҷалолиддини Балхӣ, Саъдии Шерозӣ, Ҳофизи Шерозӣ ва дигар намояндагони 

илму адаб, ки ба ҷаҳонбинӣ ва андешаи ӯ таъсири амиқ доштаанд, инояти зиёд 

дошта ва ба онҳо такяву пайравӣ намудааст.  

15. Яке аз воситаҳои асосии таъмини ҷанбаи ҳунарии калом дар офаридаҳои 

адабии Алии Ҳамадонӣ аз истифодаи бомавқеъ аз воситаҳои баён ва тасвири 

бадеӣ мушаххас мешавад. Аз маҷмуи санъатҳои бадеӣ дар асарҳои адиб 

корбурди орояҳои ташбеҳ, истиора ва анвои он, маҷоз, киноя, такрор, тарсеъ, 

таҷнис, суолу ҷавоб, саҷъ аз басомади зиёд бархурдоранд.  

16. Дар назми Мир Саййид Алии Ҳамадонӣ калима ва ибороти рехтаи 

шоирона фаровон истифода шудааст, ба мисли субҳи васл, кӯйи шавқ, хоки дар, 

теғи ишқ, бандии фармон, ғамзаи маст, роҳи ишқ, чашми умед, камони абрӯ, 

роҳи дӯст, боли ҳиммат, дари лутф, ҷони хароб, мӯри ланг, саги кӯйи касе будан, 

шамъи дил сӯхтан, ақл дуздидан, чашм бастан ва ғайра. Ин калима ва ибораҳо 

дар назми гузашта дучор оянд ҳам, дар осори Алии Ҳамадонӣ маънӣ ва мавқеи 

хоссе пайдо карда, паҳлуҳои гуногуни маъноии олами эҷоди рангини ӯро ошкор 

месозанд. 

17. Дар эҷодиёти Алии Ҳамадонӣ мухтассоти боризи сабкӣ ҳам аз ҷиҳати 

содагии баён ва ҳам аз назари истифодаи мафҳуму истилоҳот қобили ташхис аст. 

Гуногунии равиши услубии баён аз талаби мавзуъ, чигунагии баёни масъала ва 

шахсияти мухотаб алоқамандӣ дорад. Гуногунии жанрӣ ва боигарии услубии 

тасвир дар насри бадеии Алии Ҳамадонӣ боз як далели мақоми вижаи ӯ дар 

таърихи насри классикии тоҷику форс мебошад. 

18. Осори бадеии Алии Ҳамадонӣ аз назари забон ва услуби баён барои 

муайян кардани масъалаи мухтассоти ҳунарӣ ва коркардҳои суварию бадеӣ 

имкони зиёдро фароҳам меовард. Адиб дар баробари огаҳии комил аз захираи 

луғавии забони адабии роиҷ дар замонааш аз нозукиҳои забони зиндаи халқ низ 

ба хубӣ огаҳӣ дорад. Вай дар баробари захираи бойи луғавии забон эҷодкорона 

ва нозукбинона муносибат карда, шаклҳои рехтаву суфтаи суратҳои забонӣ 

офаридааст. Аксари асарҳои ӯ бо забони фасеҳ ва бо обуранги бадеии хосси худи 

ӯ офарида шудаанд. Ин ҷиҳат сабаби ташаккули услуби хосси эҷодии адиб 

гардида ва сазовори таҳқиқ аст. 

Аҳаммияти назарӣ ва амалии таҳқиқ. Аҳаммияти назариявии таҳқиқ аз 

он иборат аст, ки масъалаҳои назарии матраҳ дар диссертатсия, мабоҳиси 

густардаи ҷузъҳои таркибии бобу фаслҳо ва равишҳои баррасии истифодашуда 

дар он паҳнои таҳқиқ ва равишҳои назарии илми адабиётшиносии тоҷикро дар 

таҳқиқи минбаъдаи дигар масъалаҳои эҷодиёти Мир Саййид Алии Ҳамадонӣ, 

асарҳои манзуму мансури адабии асримиёнагӣ, хусусиятҳои жанрию муҳтавоӣ, 

вижагиҳои ҳунарии осори манзуму мансур ва масъалаҳои сабку диди бадеию 

ҳунарӣ густариш дода, дар такмили назари таҳқиқӣ оид ба осори бадеӣ дар 

коргоҳи адабию маърифатии мутафаккирони асримиёнагӣ саҳми муносиб хоҳад 

гузошт. Равишҳои пажуҳишии мавриди назари муаллифро дар таҳқиқоти дигар 

метавон истифода кард.  

Арзиши назарии диссертатсия, инчунин, дар он мушаххас мешавад, ки 

муаллиф ба ҷиҳатҳои назарии таълифоти Алии Ҳамадонӣ диққати махсус зоҳир 

намуда, асосҳои назарии таҳқиқоти ҳозиразамонро риоя карда, инкишоф 

додааст. Дар исботи ин масъала, рисолаҳои хурдҳаҷми Алии Ҳамадонӣ, аз 

қабили «Минҳоҷ-ул-орифин», «Даво-ил-қулуб», «Макорим-ул-ахлоқ» ва 

маҷмуаи номаҳои адиб бо унвони «Мактуботи амирия» дар қиёс ба асари бузурги 

ӯ «Захират-ул-мулук» омӯхта шудаанд. Ин қиёс барои таҳқиқотчиёни минбаъда 

ҳамчун асоси кофии назарӣ хидмат карда метавонад. Ҷиҳатҳои хосси назарӣ дар 

мавриди таҳқиқи моҳияти ҷамъиятӣ ва фарҳангии «Захират-ул-мулук» ошкор 

шудааст.  

 Аҳаммияти амалии таҳқиқ бо он мушаххас мешавад, ки натиҷа ва 

хулосаҳои илмии бадастоварда дар диссертатсия дар амалияи илми 

адабиётшиносии тоҷик дар пажуҳиши масъалаҳои алоқаманд ба мавқеи осори 

бадеӣ дар эҷодиёти мутафаккирони асримиёнагӣ, хусусиятҳои жанрию мавзуии 

асарҳои манзуму мансур ва баррасии куллиёту ҷузъиёти коргоҳи эҷодии адибон 

арзиши муҳим доранд. Маводи рисола ва хулосаҳои бадастовардаи муаллифро 

дар вақти навиштани мақола ва таълифи рисолаҳои илмӣ, дар навиштани 

китобҳои дарсӣ ва таълифи воситаҳои таълимӣ дар донишгоҳу донишкадаҳо ва 

мактабҳои миёна, омода кардани курси лексияҳо аз таърихи адабиёти форсу 

тоҷик ва таҳқиқи паҳлуҳои омӯхтанашудаи эҷодиёти Алии Ҳамадонӣ, ҳангоми 

баррасии масъалаҳои алоқаманд ба хусусиятҳои жанрию мавзуии осори мансуру 

манзуми дигар адибон метавон мавриди истифода қарор дод. Инчунин, мабоҳиси 

алоҳидаи рисола дар навиштани китобҳои дарсӣ ва таълифи воситаҳои таълимӣ 

дар донишгоҳу донишкадаҳо ва мактабҳои миёна, омода кардани курси лексияҳо 



  

30 

 

аз таърихи адабиёти форсу тоҷик, курс ва семинарҳои махсус оид ба насри 

бадеии асримиёнагӣ дар мактабҳои олӣ қобили истифода аст. 

Мутобиқати мавзуи диссертатсия бо шиносномаи ихтисоси илмӣ. 

Диссертатсия дар мавзуи «Хусусиятҳои жанрию мавзуии осори бадеии Мир 

Саййид Алии Ҳамадонӣ» ба доираи мавзуъ ва масъалаҳои таҳқиқии шиносномаи 

ихтисоси илмии 10.01.01 – Адабиёти тоҷик; равобити адабӣ мувофиқат мекунад. 

Саҳми шахсии довталаби дараҷаи илмӣ дар таҳқиқ. Бо маслиҳату 

машварати мушовири илмӣ масъалаҳои асосию фаръии таҳқиқшаванда дар 

диссертатсия пешниҳод гардида, фарзияҳои таҳқиқ муайян шудаанд. Муаллифи 

диссертатсия кӯшиш ба харҷ додааст, то дар мисоли осори Мир Саййид Алии 

Ҳамадонӣ оид ба масъалаҳои марбут ба жанри осори бадеӣ ва махсусиятҳои мавзуӣ 

андешаҳои илмии хешро асосноку мудаллал иброз намояд. Таълифоти муаллифи 

диссертатсия ва силсилаи мақолаҳои ба табъ расонидаи ӯ фарогири ҷанбаҳои асосии 

таҳқиқ буда, саҳми фардии ӯро дар ҳалли масъалаҳои мавриди таҳқиқ ба намоиш 

мегузоранд. 

Тасвиби амалии натиҷаҳои таҳқиқ. Доир ба муҳтавои асосии диссертатсия ва 

хулосаҳои таҳқиқ муаллиф дар конфронсҳои байналмилалӣ, ҷумҳуриявӣ, донишгоҳӣ ва 

маҳфилҳои илмию амалӣ (солҳои 2007-2023) маърузаҳо хондааст. Бахшҳои асосии 

диссертатсия дар ҷаласаҳои кафедраи таърихи адабиёти тоҷики Донишгоҳи миллии 

Тоҷикистон ва кафедраи таърихи адабиёти тоҷики Донишгоҳи давлатии Кӯлоб ба номи 

Абуабдуллоҳи Рӯдакӣ пешниҳоду баррасӣ шудаанд. 

Диссертатсия дар ҷаласаи васеи кафедраи таърихи адабиёти тоҷики 

Донишгоҳи миллии Тоҷикистон (суратмаҷлиси №12, аз 25-уми апрели соли 

2023) ва ҷаласаи васеи шурои олимони факултети филология (суратмаҷлиси №10 

аз 25-уми майи соли 2023) муҳокима ва ба ҳимоя пешниҳод гардидааст. 

Нашри таълифоти илмӣ дар мавзуи диссертатсия. Нуктаҳои асосӣ ва натиҷаи 

таҳқиқ дар шакли мақолаҳои илмӣ дар маҷаллаҳои илмии тақризшавандаи КОА назди 

Президенти Ҷумҳурии Тоҷикистон: «Ахбори Академияи илмҳои Ҷумҳурии 

Тоҷикистон», «Ахбори Институти фалсафа, сиёсатшиносӣ ва ҳуқуқи ба номи А. 

Баҳовуддинови Академияи миллии илмҳои Тоҷикистон», «Идоракунии 

давлатӣ», «Паёми Донишгоҳи Хоруғ», «Суханшиносӣ», «Паёми Донишгоҳи 

миллии Тоҷикистон» чоп шудаанд, ки теъдодашон ба бист адад баробар аст. Инчунин, 

панҷ мақолаи дигар дар маҷмуаи мақолоти конференсияҳо ва маҷаллаҳои дигар нашр 

шудаанд. Доир ба мавзуи диссертатсия чор монография чоп шудааст. 

Сохтор ва ҳаҷми диссертатсия. Диссертатсия аз муқаддима, чаҳор боб, понздаҳ 

фасл, хулоса ва рӯйхати адабиёт иборат мебошад. Баъзе фаслҳо ба зерфаслҳо тақсим 

шудаанд.  

Ҳаҷми умумии диссертатсия 342 сафҳаи чопи компютериро ташкил медиҳад. 

БОБИ I 

 

ЗАМИНАҲОИ ФИКРӢ, АҚИДАТӢ ВА ҶАҲОНБИНИИ МИР САЙЙИД  

АЛИИ ҲАМАДОНӢ 

 

1.1. Муҳити таълиму тарбият ва устодон 

 

Мир Саййид Алии Ҳамадонӣ (1314-1386) дар давроне чашм ба олами ҳастӣ 

кушода буд, ки саросари Мовароуннаҳру Хуросон ва Эрон дар натиҷаи ҳуҷумҳои 

ваҳшиёнаи муғул ба харобазор мубаддал гашта, осори ваҳшонияту бераҳмиҳо 

дар тамоми шаҳру деҳоти қаламрави мазкур, аз ҷумла зодгоҳи Алии Ҳамадонӣ, 

мушоҳида мешуд. Вазъияти сахту душвор дар замони ҳукмронии сулолаи 

Темуриён на танҳо қатъ нагардид, балки ба шиддати бештар идома ёфт. Бинобар 

ин, тасаввури ташаннуҷи иҷтимоӣ ва иқтисодию фарҳангии ин сарзамин 

даҳшатбор ва дар ҳамаи соҳаҳо таъсиррасон буд. Таҳаммули бори гарони вазъ ва 

воқеаҳои таъсиррасон ба руҳияи инсонҳо, бахусус, барои шахсиятҳои 

донишманде, ба мисли Алии Ҳамадонӣ саҳл набуд. Бинобар ҳамин, барои 

муайян кардани масъалаҳои марбут ба муҳити таълиму тарбиятӣ, ки ба руҳия ва 

чигунагии такомулоти фардии эҷодкор аҳаммияти муҳим дорад, таваҷҷуҳ ба 

воқеаҳои ба муҳит таъсиррасон, аз ҷумла чигунагии ҳаёти сиёсию иҷтимоӣ ва 

вазъи мадании замон, муҳим мебошад.  

Ҳарчанд ки роҷеъ ба ҳаёти сиёсӣ ва иҷтимоию мадании замони зиндагии 

Алии Ҳамадонӣ дар адабиёти илмии таърихӣ ва дигар сарчашмаҳо маълумоти 

зарурӣ метавон пайдо кард, мо низ зарур донистем, ки бо истифода ва такя аз ин 

осор доир ба баъзе масъалаҳои муҳимми сиёсӣ ва иҷтимоии Ҳамадон, Хатлон ва 

Кашмир, ки қисмати бештари умри Мир Саййид Алии Ҳамадонӣ дар ин ҷойҳо 

гузаштааст, бо мақсади муайян кардани чигунагии муҳити таълимию тарбиятӣ 

ва камолоти шахсияти адабӣ ҷусторе анҷом диҳем. 

Дар асри ХIII тамоми сарзамини Мовароуннаҳр, гарчанде ки ба ном аз 

тарафи ҳокимони маҳаллӣ идора мешуд, амалан дар зери тасарруфи писари 

дуюми Чингиз – Чағатой қарор дошт. Дар қисми дуюми китоби «Адабиёти форсу 

тоҷик дар асрҳои XII-ХIV» ишора ба вазъи сиёсии давраи мазкур чунин 

омадааст: «Кишварҳои забтшударо дар байни ворисони Чингиз ба улусҳо ҷудо 

карданд. Аз аввали солҳои 30-юми асри XIII Мовароуннаҳр ба ҳайати улуси 

писари дуюми Чингиз – Чағатой, Эрон бошад, аз соли 1258 ба улуси набераи 

Чингиз – Ҳулокухон дохил гардид» [Брагинский 1983, с.3-4].  

Тибқи маълумоти «Зафарнома»-и Шарафуддин Алии Яздӣ, намояндаи 

охирини хонадони чингизиҳо дар Мовароуннаҳр Қазон Султонхон ном шахс буд. 

Қазон Султонхон низ кӯшиш мекард, ки бо зулму асорат ва истибдоди 

гӯшношунид ҳукуматро побарҷо нигоҳ дорад. Маҳз дар даврони салтанати 

ҳамин султон неруҳои марказгурез падид омада қувват мегирифтаанд. Амирони 

алоҳида, ки насабашон хориҷ аз шаҷараи хонаводагии Чингиз буд, дар сар ҳавои 

истиқлол пайдо намуда буданд. Қазон Султонхон нисбат ба чунин амирон 

ҷазоҳои вазнинро раво мебинад, вале фурсат аз даст рафта буд. Аз ин ҷост, ки 

яке аз амирони саркаш ба мақсади хеш расида, Қазон Султонхонро аз салтанат 

дур кард. Ин шахс Амир Қазохон буд. Бо ҳамин салтанати Қазон Султонхон ҳам 

барҳам мехурад. Акнун сулолае бо нажоди пайванд ба хуни муғулу туркӣ бо 

намояндаи хеш Амир Қазохон по ба арсаи сиёсат ниҳод [Язди 1976, с.18-19]. 

Вале ба сари ҳокимият омадани Амир Қазохон вазъияти душвори мавҷударо 

ором накард. Ҳамоно низои байниҳамдигарии сарварони табақоти боло идома 

дошт. Ҳамин низоъ боиси сарнигун гаштани ҳокимияти Амир Қазохон гашт. 

Баъди аз байн рафтани салтанати Амир Қазохон ва ба сари қудрат омадани Амир 

Темур тиратарин давраи таърихи Мовароуннаҳр оғоз гардид. Хондамир дар 

«Ҳабиб-ус-сияр» зикр мекунад, ки баъд аз вафоти Амир Қазохон дар 

Мовароуннаҳр харҷу марҷи зиёде зуҳур ёфт ва ҳатто дар ҳар шаҳру вилоят ва ҳар 

як қасаба беномусе сар бардошта, бо баҳонае даъвои истиқлол мекард [Сафо 

1371, с.3-28]. 

Амир Баёнсулдуз дар Самарқанд, Амир Ҳусайн дар Кеш, Амир Ҳоҷӣ Барлос 

ва Амир Боязиди Ҷалоир дар Хуҷанд, Амир Хизри Ясавул дар Ҳисори Шодмон, 

Кайхусрав дар Хатлон ба курсии ҳокимият нишаста буданд. Ҳатто Бадахшон 

https://runivers.ru/bookreader/book10475/#page/65/mode/1up

амирони зиёди худро дошт. Онҳо касеро эътироф намекарданд ва ҳама вақт 

байни амирон ҷангу муҷодалаҳо идома доштанд. Дигар нуктаи ҷолиби ин буд, 

ки ин амирон акнун ба низому тартиботи Чингизиён эътиборе намедоданд ва 

ҳатто дар бораи низоми чингизӣ сухан рондан намехостанд. Ин, дар навбати худ, 

ба идораи давлат бесарусомонӣ ва бенизомиҳои зиёд ворид менамуд. Хулоса, 

шароити инқирози салтанати муғул муҳайё гашта буд [Сафо 1384, с.3-28].  

Яке аз маконҳое, ки ба ин вазъи душвор афтида буд, зодгоҳи Алии Ҳамадонӣ 

– шаҳри Ҳамадон буд. Ҳамадон яке аз шаҳрҳои қадимаи Машриқзамин буда, дар 

қисмати ғарбии Эрон воқеъ гаштааст. Ин шаҳри қадима дар асрҳои VII-VI-и пеш 

аз милод ҳамчун пойтахти давлати Мод маҳсуб шуда, пас аз солҳои 550-549 пеш 

аз милод ҳамчун қароргоҳи Ҳахоманишиҳо интихоб мегардад.  

 Дар аҳди Селевкиҳо, Портҳо ва Сосониён Ҳамадон ба яке аз марказҳои 

муҳимми иқтисодию мадании Шарқ мубаддал гашта буд. Дар асри VII мелодӣ 

арабҳо ва дар асри ХI оғузҳо Ҳамадонро забт намуданд. Соли 1220 шаҳри 

Ҳамадон мавриди харобкориҳои муғулон қарор гирифт. Юришҳои бераҳмонаи 

муғулон ба дунболи туркони салҷуқӣ ба Ҳамадон сабаби бисёр вайронкорӣ ва 

ошуфтагӣ гардид. Мардуми бошарафи Ҳамадон тӯли беш аз 10 сол бо муғулон 

муқовимати шадид намуданд. 

Дар навбати худ, чун муғулони бадкеш ба мақсади худ – ғасби Ҳамадон 

расиданд, ончунон қатлу ғорат ва вайроние ба шаҳр ворид сохтанд, ки метавон 

гуфт, ин макон мақоми худро ҳамчун шаҳр ба пуррагӣ гум намуд. Дар замони 

муғулони элхонӣ Ҳамадон каме рӯ ба инкишоф ниҳод ва маркази қудрати 

фармонравоёни элхонӣ гардид. Дигар мушкилоте, ки дар аҳди муғул ва Темур ба 

Ҳамадон таъсири манфӣ расонд, низоъҳои байни ҳокимони маҳаллӣ буд. 

Ҳаводиси Мовароуннаҳр дар Ҳамадон тақрибан такрор мегардид. Аксари 

муҳаққиқони аҳвол ва осори Мир Саййид Алии Ҳамадонӣ яке аз сабабҳои ба 

мусофират баромадани Мир Саййид Алии Ҳамадониро ба ин нооромиҳо вобаста 

медонанд. 

Дар асрҳои ХIII-ХIV ҳам шаҳри Ҳамадон чанд дафъа аз ҷониби туркон 

макони ғасбу ғорат гардидааст. Маҳз ҳамин вазъияти номусоиди сиёсӣ буд, ки 

мусофирати аҳли илму адаб ва ҳикмат боз ҳам афзуд. Аз ҷумла, Ибни Нусрати 

Хуҷандӣ, Исмати Бухороӣ, Камоли Хуҷандӣ, Бадри Чочӣ, Мир Саййид Алии 

Ҳамадонӣ, Зиёии Нахшабӣ ватани хешро тарк гуфта, ба дигар кишварҳои 

осоишта рафтанд [Сафо 1384, с.3-28]. 

Шубҳае нест, ки ин бесарусомониҳо нафрату адовати мардумро нисбат ба 

ғосибон меафзуд. Дар мавриди ҳаёти сиёсии Мовароуннаҳр дар асри ХIV олими 

шинохтаи даврони шӯравӣ А.Ю. Якубовский менависад, ки «асри ХIV нисбат ба 

асри ХIII бо худ муборизаи табақотии пуршидаттареро ба бор овард» 

[Якубовский 1946, с.8-9]. Далели возеҳу равшан шӯриши сарбадорон буд. Дар 

бораи шӯриши «сарбадорони Хуросону Самарқанд» дар асарҳои Н.В. 

Пигулевская, Б.А. Литвинский, Б. Ғафуров [Пигулевская 1956; Ғафуров 2022] ва 

дигарон батафсил сухан рафтааст.  

Дар охирҳои салтанати муғулҳо ва ибтидои ба сари қудрат омадани сулолаи 

Темуриён вазъи муносибатҳои иҷтимоӣ ва иқтисодии ин сарзаминҳо хеле 

ногувор буд. Бесарусомониҳои авохири сулолаи муғулҳо ва ибтидои 

кашмакашҳои салтанатхоҳии сулолаи Темуриён аҳволи харобу касоди ҷомеаро 

боз ҳам вазнинтар мекард. Вале рафта-рафта дар замони Темуриён вазъи 

иҷтимоӣ ва иқтисодии Мовароуннаҳру Хуросон ва Эрон нисбат ба замони 

салтанати муғулон беҳтар гардид. Агар муғулон танҳо сиёсати вайронкориро 

пеш бурда бошанд, пас Темуриён баъди ҷангҳою бераҳмиҳо фармоиши обод 

намудани замину шаҳрҳои ғасбшударо содир менамуданд. Сараввал дар замони 

худи Темур диққати асосӣ ба ободонию обёрии заминҳои бекорхобида равона 

карда шуд. Чунончи, бо супориши Темур дар музофоти Марв аз роҳи обёрии 

дарёи Мурғоб корҳои зиёд намудаанд. Ҳатто сарлашкарон ва саркардагони 

олимартаба низ дар коркард ва баровардани каналҳо аз Мурғоб заҳмат 

кашидаанд. Беш аз 20 канал бо номи саркардаҳои калонтарини сулолаи темурӣ 

номгузорӣ карда шуда буд. Ин амалҳо баъдтар аз ҷониби фарзандону наберагони 

Темур низ давом ёфтаанд [Якубовский 1946, с.67]. 

Қариб ним аср пеш аз футури Элхониёни муғул Темуриён амалан зимоми 

умурро дар даст гирифтанд ва то аввалҳои садаи ХVI ба ҳукумат ва фармонравоӣ 

идома доданд. Ҳокимиятҳои хурде, чун Ҷалоириён, Оли Карт, Сарбадорон, 

Музаффариён ва ғайраҳо, ки дар фосилаи байни инқирози Элхониён ва зуҳури 

Темур дар нуқоти мухталиф рӯйи кор омада буданд, аз назари сиёсӣ ва адабию 

фарҳангӣ аҳаммият ва эътибори зиёде пайдо накарданд. Танҳо Атобакони Форс, 

ки муосирони Хоразмшоҳиён буданд, бо ҳусни тадбир ва хироҷгузорӣ муваффақ 

шуданд, ки хиттаи Форсро аз ҳамла ва таъризи муғулон эмин доранд 

[Пигулевская 1956, с.326]. 

Ҳамлаи муғул ва фитнаи Темур на танҳо қаламрави Эрон, инчунин, 

қисматҳои муҳимме аз Осиёи Марказӣ ва ғарбӣ ва минтақаи васеи Аврупоро 

вайрон кард. Тамоми шаҳрҳои муҳимми шимоли Эрон ғорат гардида, мадрасаву 

масоҷид, китобхонаю қироатхонаҳо ва аксари хазинаҳои фарҳангӣ ҷумлагӣ ба 

яғмо рафта, бештари онҳо вайрону валангор гардиданд. Қисми зиёди уламову 

фузалои даврон кушта шуда, қисми дигар рӯ ба фирор оварданд. Ҳамаи ин 

ҳолати ногувору вазъи номусоиди замон илму фарҳангро, ки аз замони Сомониён 

рӯ ба тараққӣ ниҳода меомад ва дар аҳди Ғазнавиёну Салҷуқиён равнақ ёфта буд, 

оҳиста-оҳиста рӯ ба коҳиш овард. Бо юришҳои Темур муҷаддадан қаҳтию тангӣ 

ва зулму истибдод авҷ гирифт. Вайронкориҳои Темур то замони салтанати 

Сафавиён боқӣ монд. Илова бар ин, пас аз тасодум ва бархурди муғулон ва 

темуриён бо мардуми Эрон дере нагузашта фарҳанг ва тамаддуни Эрон аз 

хушунати онон коста гардид ва гурӯҳе аз онҳо ба суҳбати чанде аз уламо ва 

донишмандон гаравиданд. Иддае ба илму ҳунар гаравиданд ва аҳли илму фазлро 

мавриди ҳимоят қарор доданд [Пигулевская 1956, с.326]. 

Бо вуҷуди харобкориҳое, ки зикр гардид, бояд дар ёд дошт, ки фарҳанг ба 

тамомӣ аз байн нарафт ва бо ҷонсахтӣ вазифаи азалии худро идома додааст. 

Ҳанӯз аз давраи салтанати сулолаи муғулон Хоҷа Насириддини Тӯсӣ ва 

Шамсиддин Муҳаммади Ҷувайнӣ ҳамроҳи бародараш Атомалики Ҷувайнӣ ва 

Хоҷа Рашидуддини Фазлуллоҳ, ки ҳама аз аҳли фазлу дониш буданд, бо қабули 

шуғли девонӣ дар тармими харобот ва ҳимояту сарпарастии фузалои замон 

қадамҳои муассир гузоштанд. Барои мисол, соҳиби девони вазорат гардидани 

Насириддини Тусӣ дар даврони Обоқохон боиси тарбияи садҳо шогирдони 

баркамол ва сарпарастии аҳли фазл гардида буд [Сафо 1371, с.154]. Бародарон 

Шамсиддин ва Атомалики Ҷувайнӣ дар табъу нашри осори бисёре аз бузургони 

салаф дар замони худ кӯшишҳои зиёд намуданд. Дар ин замина хусусан хизмати 

Атомалики Ҷувайниро махсус қайд кардан лозим аст [Сафо 1371, с.158]. Ва ё 

хидмати муаррих, пизишки ботаҷриба ва донишманд Рашиди Фазлуллоҳро дар 

ин давра қобили ёдоварист. Ӯ чун марди соҳиброй ва ботадбир дар ҳидояту 

додгустарӣ ва роҳбарии сиёсии Ғозонхон нақши асосӣ доштааст.  

Шоирони бузурге, чун Саъдии Шерозӣ ва Мавлоно Ҷалолиддини Румӣ ва 

дигар фузалои он аҳд, дар ҳақиқат, дастпарварон ва тарбиятёфтагони ҳукуматҳои 

пешинаи Эрон буданд, ки дар давраи муғул шуҳрат ёфтанд ва осору афкори 

худро дар муҳитҳои ором ва муносиби минтақаҳои Форс, Осиёи Сағир ва ё 

Ҳиндустон дар маърази афкори умум қарор доданд. Муҳити фарҳангпарвари 

Эрон хонзодаю ашрофзодагони муғулу темуриро ба қадре тарбият менамуд ва ба 

илмҳои пешқадами он аср наздик месохт. Аз ҷумла, дар аҳди ҳукмронии сулолаи 

Темуриён Улуғбекро номбар кардан мумкин аст, ки ниҳоят ба омӯзишу татбиқи 

илми нуҷум дилбастагӣ дошт. Бойсунғур – бародари Улуғбек ба адабиёт мароқу 

ҳаваси зиёде зоҳир менамуд. Дар дарбори ӯ бештар рассомону наққошон ва 

хушнависони бисёр ҷамъ омада буданд. Мақому манзалати шуарову уламо дар 

аҳди ӯ хеле баланд гардида буд. Ҷаласае бе ширкати аҳли адаб баргузор 

намешуд. 

Дигар шахсоне, ки дар аҳди номбурда чун маорифпарвари комил, 

фарҳангдӯсту орифпарвар муаррифӣ гардида буданд, Абдулғозӣ Султон Ҳусайн 

ва вазири донишманди ӯ – Амир Алишери Навоӣ мебошанд. Метавон гуфт, ки 

дарбори ин ду марди равшанрой маркази ҷамъомади фузалову шуаро ва 

мутафаккирону орифони замон буд [Сафо 1371, с.341]. 

Ҳарчанд ки бедодию ситам ва тохтутозҳои бераҳмона нишони замона шуда 

буд, дар қисме аз маҳалҳои Эрон ва Мовароуннаҳр марказҳои илмӣ, масоҷиду 

мадорис бо гурӯҳи ками уламо ва урафо фаъолият менамуданд. Забеҳуллоҳи 

Сафо дар «Таърихи адабиёти Эрон» вазъи илму ҳикмати даврро чунин ба қалам 

додааст: «Бо ҳамлаи муғулон ва вайронию кушторе, ки ба ҳамроҳ доштанд, 

чунонки зикр шуд, бисёре аз ободиҳои Эрон зеру забар шуд ва мадорису 

китобхонаҳо ва аҳли илму адаб аз миён рафт. Лекин баъд аз фурӯ нишастани 

оташи фитна ва оромиши нисбие, ки баъд аз он пайдо шуд, қисмате аз ин билод 

ва марокизи таълимии онҳо таҷдиди иморат ёфт ва бар он чи аз тохту този 

муғулон раҳоӣ ёфта ва бар сари пой монда буд, изофа шуд ва дар қарни ҳафтум 

ва ҳаштум баъзе аз онҳо вазъи фарҳангии худро идома доданд ва ё ба тозагӣ 

аҳаммияти фарҳангӣ ёфтанд» [Сафо 1371, с.112]. 

Ҳикмату фалсафа дар қарнҳои ХII-ХV бар асари халосӣ аз ғавғою таассуби 

мазҳабӣ, ки дар асрҳои ХI-ХII хеле доман паҳн карда, дар тамоми ҳудуди Эрону 

Мовароуннаҳр ҳукмфармоӣ мекард, рӯ ҷониби инкишофу нумӯ дошт. Ҳар ҷо-

ҳар ҷо шуълаҳои заифи ин ҳаводисро дидан мумкин буд, ки майл ба хомӯшӣ 

доштанд. Фалсафаю ҳикмати ин давр бештар ҷанбаи такрорӣ дошта, асосан, 

тасбити ақоиди Ибни Синоро тавассути шарҳу ишораҳо дар бар мегирифтанд. 

Шояд ҳамин сабаб бошад, ки дар ин давра сухани тоза, ҳикмати нав кам ба чашм 

мерасад. Забеҳуллоҳи Сафо ба ин ҳоли давр чунин ишора менамояд: «Ҳар чӣ 

қадимон бештар ба таълиф ва ибтикор таваҷҷуҳ доштанд, донишмандони ин 

давра бештар ба нақл ва истинод бар гузаштагон ва исботи сухани онон 

мутаваҷҷеҳ буданд» [Сафо 1371, с.654]. 

Албатта, тохтутоз ва бераҳмиҳои замон гурӯҳи зиёди донишмандонро 

маҷбур сохт, ки тарки ватану марзу буми аҷдодӣ намуда, ба маконҳои амнтар ҷон 

ба саломат баранд. Фикр мекунем, ки агар ин саргардониҳо, аз як тараф, боиси 

суст гардидани баъзе доираҳои адабию фалсафӣ шуда бошад, аз тарафи дигар, 

сабаби пайдоиш ва ривоҷу нумуи дигар доираҳои адабӣ гардид. Дар доираҳои 

фалсафию адабии навтаъсис теъдоди зиёди ҳукамо ва фузалои қуввату ғайрати 

тозадошта тарбия меёфтанд. 

Бобоҷон Ғафуров дар китоби «Тоҷикон» ба авзои илму фарҳанги ин замон 

диққат дода, аз хизматҳои бедареғи Саъдуддин Масъуд ибни Умари Тафтазонӣ 

(1332-1389) Аҳмад ибни Муҳаммад ибни Арабшоҳ (1392-1450), Низомиддин 

Шомӣ (соли 1404 дар қайди ҳаёт будааст), Шарафуддин Алии Яздӣ (вафоташ 

1454) ва шоирони бузург Шамсиддин Муҳаммад Ҳофизи Шерозӣ (вафоташ 

1389), Камоли Хуҷандӣ (вафоташ тахминан 1400) маълумоти кутоҳе дода, 

сифати зиддизамонии таълифоти илмӣ ва эҷоди бадеии онҳоро зикр кардааст. Ӯ, 

аз ҷумла, дар бораи Аҳмад ибни Муҳаммад ибни Арабшоҳ менависад: 

«Муаррихи барҷастаи он давр Аҳмад ибни Муҳаммад ибни Арабшоҳ дар 

Димишқ таваллуд ёфта, аз синни ҳаштсолагӣ дар Самарқанд иқомат намудааст. 

Асари асосии ӯ «Аҷоиб-ул-мақдур фӣ нуввоби Темур» ном китобест, ки дар он 

хусусиятҳои манфии Темур ниҳоятдараҷа сахт ва нисбатан ба он замон хеле 

ҷасурона мазаммат мешавад» [Ғафуров 2020, с.569-570]. 

Вазъи сиёсию иҷтимоии Эрон, бахусус, шаҳрҳои Шероз, Исфаҳон, Ҳамадон 

ва ғайра аз Мовароуннаҳру Хуросон ҳеҷ бартарие надошт. Бо вуҷуди он ки бархе 

аз шаҳру деҳоти Эрон аз ҳуҷуму ғасби бевоситаи муғул эмин монда буданд, 

ҳамоно дар онҳо вазъи риққатовар мушоҳида мегардид. Усули идора бар ҷабри 

оммаи халқ асос ёфта буд. Аз як тараф, истилои муғул ба сари мардуми бечора 

гаронӣ оварда бошад, аз тарафи дигар, зулму истибдоди мансабдорони маҳаллӣ, 

руҳониёни мутаассиб бори зиндагии сокинони ин шаҳрҳоро вазнинтар месохт. 

Маълум аст, ки дар Шарқи асримиёнагӣ афкори динӣ ғолиб буд. Ва, бешак, дар 

чунин маворид фалсафаю ҳикмат ва адабу маърифат низ як навъ ҷанбаи 

махсусияти диниро касб мекунад. Дар баробари ин, ғояҳои муқобил ба афкори 

ҳукмрон низ арзи ҳастӣ доштанд [Пигулевская 1956, с.326]. 

Ҳаёти сиёсию фарҳангии замон, ки ба ташаккули ҷаҳонбинии Алии 

Ҳамадонӣ таъсири ҳалкунанда гузоштааст, ҷанбаи тааққулӣ дошт ва аз осори ӯ 

низ маълум мегардад, ки ин ҷаҳонбинӣ дар камолоти маънавӣ ва шеваи 

нигориши ин шахсияти бузург нақши асосӣ бозидааст.  

Дар он давра шаҳрҳои Ҳирот, Самарқану Бухоро, Шероз, Исфаҳон 

марказҳои тамаддуни мардуми форсизабон буданд, вале ба сабаби парокандагии 

феодалию ҷангҳои пай дар пайи байниҳамдигарӣ ва ҳуҷумҳои истилогаронаи 

ҳокимони гуногун ба инкишофу пешрафти ҳама шаҳру навоҳӣ таъсири баробар 

расонида наметавонистанд. 

Замоне ки Алии Ҳамадонӣ зиндагӣ ва эҷод намудааст, аз назари вазъи 

иҷтимоӣ ҳамчун марҳалаи пастравии ҳаёти маданӣ, вайроншавӣ ва болоравии 

нархҳо, расонидани зарар ба фарҳанги моддию маънавӣ дар таърих муаррифӣ 

мегардад. Бо вуҷуди ин пешрафти адабӣ ба пуррагӣ инкор намешавад ва аз баъзе 

ҷиҳот пешравиҳо низ қобили ташхис ҳастанд. Ба хулосаи адабиётшинос И.С. 

Брагинский, «адабиёт бо забони форсӣ нуқтаи баландтарини инкишофи худро 

дар асри ХIV дар эҷодиёти Ибни Ямину Убайди Зоконӣ, Ҳофизу Камоли 

Хуҷандӣ ба даст овардааст» [Брагинский 1972, с.42]. 

 Дар ин давра равияҳои гуногуни динию мазҳабӣ амал мекарданд. Дар қатори 

ҷараёнҳои маъмули тасаввуф дар асри ХIV, инчунин, ҷараёнҳои риндию 

футувват амал менамуданд. Агар футувват аз рӯйи хислати худ ахлоқию динӣ ва 

касбию ҷавонмардӣ бошад, пас дар баёни ақоиди риндӣ як навъ худогоҳӣ ва 

мубориза алайҳи риёкорию худнамоии динӣ ошкор аст. Аз ҷамла, мавзуи 

инсондӯстӣ ва баланд бардоштани мақоми инсон дар ҷомеаи башарӣ ва даъват 

ба ягонагию муттаҳидӣ, инчунин, танқиди ғофилию худпарастӣ хосси афкори 

пешрафтаи футувват аст. Аммо риндон ба муқобили ақидаҳое баромад 

мекарданд, ки мардумонро аз беҳзистӣ дар олам манъ менамуданду зиндагии 

хубро танҳо дар биҳишт талқин доштанд. Риндон чунин ақида доштанд, ки инсон 

бояд ҳам дар ин олам зиндагии хуб дошта бошад ва ҳам дар он дунё. Таъсири 

ақидаҳои риндӣ то андозае дар нигориши баъзе адибону мутафаккирон мақоми 

росих дошт, ки он ба хусусияти ҷаҳонбинии онҳо мубаддал гашта буд. Дар ин 

гуна муҳити фарҳангӣ асоси гуфтори адибону мутафаккиронро гуногунрангию 

гуногунфаҳмӣ ва, умуман, озодандешӣ фаро мегирад. 

Таъсири тафаккури фалсафӣ ва ҷаҳонбинии аҳли тасаввуф ба ақоиди Алии 

Ҳамадонӣ ниҳоят бузург буд. Гуфтан мумкин аст, ки маҳз ҳамин омил дар оянда 

равияи асосии ҷаҳонбинии адибро муайян сохтааст. Инчунин, дар ин давра 

раванди омезиши суфия бо машшоияи шарқӣ, ки ба шакли бориз дар ҷаҳонбинии 

ду намояндаи машҳури замон – Маҳмуди Шабистарӣ ва Алии Ҳамадонӣ 

таҷассум ёфтааст, баръало ҳис мешавад [Стори 1972, с.94]. 

Мактаби машшоияи шарқӣ дар ин давра инкишоф ёфта, ба тафаккури 

ҷамъиятӣ таъсири ниҳоят калон дошт. Намояндагони ин мактаб бо мақсади 

муҳофизати осори гузаштагони ҳамақидаи хеш, ба монанди Форобӣ, Ибни Сино, 

Насириддини Тӯсӣ аз ҳамлаҳои намояндагони дигар равияю ақоид рисолаҳои 

фалсафию адабии юнонию шарқиро дар руҳияи фалсафаи машшоӣ шарҳ дода, 

дар ин замина як қатор асарҳои баландмазмун офариданд. Роҳи инкишофи 

фалсафаи машшоия дар асри ХIV бо таълифоти Муборакшоҳи Бухороӣ, 

Қутбиддини Розӣ, Мир Саййид Шарифи Ҷурҷонӣ, Абдурраҳмони Элчӣ, Мир 

Саййид Алии Ҳамадонӣ хеле фарох ва доманадор гардид. 

Ба ҳамин тариқ, дар чунин муҳити сиёсию иҷтимоӣ ва фарҳангӣ, ки арсаи 

инкишофу пешрафти як қатор мактабу ҷараёнҳои гуногуни фалсафию адабӣ ва, 

ҳамзамон, даврони муборизаи байни ҳокимону амалдорон ва руҳониёни 

мутаассибу равшанфикрони озодихоҳ буд, Мир Саййид Алии Ҳамадонӣ умр ба 

сар бурдааст. 

Масъалаи дигари баррасишаванда дар ин фасл устодони Мир Саййид Алии 

Ҳамадонӣ ва таъсири онҳо ба камолоти фардию ақидатии адиб мебошад.  

Таълиму касби камоли Алии Ҳамадонӣ, қабл аз ҳама, аз муҳити хонавода ва 

хешовандон оғоз мешавад. Барои ҳамин, вақте сухан дар хусуси таълим ва тарбияи 

Алии Ҳамадонӣ меравад, пеш аз ҳама, саҳми бародари модараш Саййид Алоуддин 

бештар ба назар мерасад. Саййид Алоуддин худ аз ашхоси бонуфуз ва маърифатноки 

давр буд ва дар тарбияи маънавии Алии Ҳамадонӣ саҳми босазо гузоштааст. Алии 

Ҳамадонӣ дар назди ин шахси шариф дар синни дувоздаҳсолагӣ Қуръонро ба 

пуррагӣ ҳифз менамояд. Ба ин маънӣ ишора карда, орифи бузург менависад, ки 

«маро холе буд бо лақаб Саййид Алоуддин гуфтандӣ ва ӯ аз авлиёа-л-Лоҳ буд. Ба 

ҳусни тарбияти ӯ маро дар сиғири син Қуръон маҳфуз гашт» [Бадахшӣ 1995, с.14]. 

Аз ин иқтибос маълум мешавад, ки Алии Ҳамадонӣ аз устоди нахустинаш 

ҳамчун авлиёи Худованд ёд мекунад. Гузашта аз ин, дар давоми умраш Алии 

Ҳамадонӣ бо 1400  суфӣ ва валӣ суҳбат дошта, аз ҳар кадоме талаби фотиҳаи хайр 

намудааст. Дар ин бора дар «Хулосат-ул-маноқиб»-и Нуриддини Ҷаъфари Бадахшӣ 

чунин омадааст: «…ҳазрати Саёдат, қаддаса-л-Лоҳу сирруҳ, фармуданд, ки ҳазору 

чаҳорсад валиро, қуддиса асроруҳум, дарёфтам…» [Бадахшӣ 1995, с.50]. Аз он 

ҷумла, 400 донишманди соҳибназарро дар як маҷлис дарёфтааст. Сабаби он 

ҷамъомади уламою урафои замон ба итмом расидани тармими иморати биное 

(мадраса ё хонақоҳ) дар Ҳамадон будааст, ки бо даъвати подшоҳ ҳозир гардидаанд: 

«…аммо чаҳорсад аз ин авлиёро дар як маҷлис дар сиғири син дарёфтам. Ва сабаби 

он иҷмоъ ин буд, ки подшоҳи диёри моро доияи саодати мулоқоти акобири Ироқ ва 

Хуросон пайдо омад. Ва бо вузаро машварат кард. Вузарои некрой гуфтанд, бе сабабе 

талаби акобири дин маслиҳат набошад, балки мадраса ва хонақоҳе бино бояд фармуд 

ва баъд аз итмоми бино илтимоси иҷмоъ намудан. Подшоҳро бағоят хуш омад ва он 

бино амр карданд. Чун бино тамом шуд, уламо ва фуқарои Хуросон ва Ироқро талаб 

намуданд аз барои иҷлос. Ва волид ва холам низ ҳозир омаданд ва дар он маҷмаъ 

маро бо худ ҳозир оварданд ҳам дар он маҷмаи акобир. Пас чаҳорсад муҳаққиқ бар 

дасти рости подшоҳ бинишастанд ва уламои номдори бисёр бар дасти чапи подшоҳ 

нишастанд. Ва волидам дасти ман бигрифт ва фотиҳа илтимос намуд. Ва ҷамеи 

уламо ва фуқаро аз барои ман фотиҳа хонданд…» [Бадахшӣ 1995, с.50-51]. Ба ин 

рӯйдоди барои Алии Ҳамадонӣ муҳим Маъсум Алии Шерозӣ дар асари «Тароиқ-ул-

ҳақоиқ» низ ишора намудааст [Табрезӣ 1339, с.105]. Бинои ёдшуда дар ин иқтибос, 

Гунбади Алавиён мебошад, ки дар Ҳамадон мавқеият дорад.   

Чунонки аз нақли қавли боло хонда мешавад, дар тарбияти Алии Ҳамадонӣ 

нақши хонавода, аз ҷумла, волидаш низ бузург аст. Маълум аст, ки вай дар оилаи 

шахси давлатманду донишманди асри ХIV чашм ба олами ҳастӣ кушода, дар муҳити 

солиму созгоре бузург шуд, ки аз овони хурдсолӣ ба тарбияи маънавии ӯ аҳаммияти 

ҷиддӣ медоданд. Падару тағои олиму маърифатдӯст ва устодони баркамоли 

замонаш, чун Ахӣ Алии Дӯстӣ (ваф. 1334), Шайх Шарафуддин Абулмаолӣ, Маҳмуд 

ибни Абдуллоҳи Маздақонӣ (ваф. 1361) барои таълими хуби илмию маънавӣ 

гирифтани Алии Ҳамадонӣ хизмати арзанда намудаанд. 

Алии Ҳамадонӣ беш аз ҳашт сол дар назди шайх Алии Дӯстӣ ба касби 

таҷрибиёти руҳонӣ идома додааст. Чунончи, дар мавриде мефармояд: «Дар муддати 

суҳбати шарифи Ахӣ Алии Дӯстӣ чун аз вазоифи сабоҳ фароғ ҳосил омадӣ, агар коре 

будӣ, ки дар он  маслиҳати динӣ ё дунявӣ будӣ, ба вай иштиғол мебуд» [Азкоӣ 1396, 

с.43]. 

Дар мавриди шаш сол ба зикр машғул шудани Алии Ҳамадонӣ назди Шайх Ахӣ 

Алии Дӯстӣ ва Шайх Маҳмуди Маздақонӣ Ҳофизи Карбалоӣ дар «Равзат-уҷ-ҷинон 

ва ҷанат-ул-ҷинон» чунин ишора кардааст: «Баъд аз муддате ки Ҳазрати Амир 

Саййид Алии Ҳамадонӣ, қуддиса-л-Лоҳу сирруҳу, дар мулозимати Ахӣ Алии Дӯстӣ 

будаанд, фавоиди азим аз мулозимати он бузургвор ба вай расида, фармудаанд, ки, ё 

Саййид, шуморо боз ба суҳбати бародарам Шайх Маҳмуди Маздақонӣ, раҳмату-л-

Лоҳи алайҳ, бояд рафтан…» [Азкоӣ 1370, с.48]. 

Тибқи ахбори Ҳофизи Карбалоӣ дар «Равзат-уҷ-ҷинон ва ҷанат-ул-ҷинон», 

Алии Ҳамадонӣ баъди анҷоми давраи таълиму тарбият аз 34 нафар орифи бузург 

сазовори хирқаи ифтихорӣ ва иҷозаи иршод гаштааст. Муртазо Закоии Соваҷӣ 

асомии сию чаҳор пиреро, ки Алии Ҳамадонӣ аз эшон хатти иршод доштаву дуои 

хирқапӯшӣ гирифтааст, зикр намудааст, ки инҳоянд: Шайх Маҳмуди Маздақонӣ, 

Ахӣ Алии Дӯстӣ, Ахӣ Муҳаммади Ҳофиз, Ахӣ Муҳсини Турк, Ахӣ Ҳусайн Шайх 

Муҳаммади Исфароинӣ, Шайх Ҷабраили Курдӣ, Шайх Холиди Пуристонӣ, 

Шайх Абубакри Тӯсӣ, Шайх Наҷмуддини Яҳёи Ғурӣ, Шайх Шарафуддини 

Даргузинӣ, Шайх Асируддини Варконӣ, Шайх Наҷмуддини Ҳамадонӣ, Шайх 

Муҳиддини Латаконӣ, Шайх Муҳаммади Артаконӣ, Шайх Муҳаммади 

Муршидӣ, Шайх Абдуллои Мутарро, Шайх Алии Мисрӣ, Шайх Муроди 

Акридурӣ, Шайх Умари Барконӣ, Шайх Абдуллоҳи Сафолӣ, Шайх Абубакри 

Абуҳарба, Шайх Баҳоуддини Кумкандӣ, Шайх Иззуддини Қутоӣ, Шайх 

Бурҳонидини Кумкандӣ, Шайх Шарафуддини Мунайрӣ, Шайх Разиуддини 

Оваҷӣ, Шайх Саййиди Ҳабашӣ, Шайх Зайнуддин Муҳаммади Мағрибӣ, Шайх 

Авази Аллоф, Шайх Абулқосими Тахтавӣ, Шайх Абдурраҳмони Маҷзубӣ, Шайх 

Муҳаммад ибни Маҳмуди Маҷзубӣ, Шайх Ҳусайн ибни Муслим [Риёз 1995, с. 50-

51].  

Ҳамин тавр, маълум мешавад, ки омӯзиши илму дониш ва тариқи риёзату 

таълимоти тасаввуфиро Алии Ҳамадонӣ аз муҳити хонавода ва бо кӯшишҳои падару 

тағояш сар карда, дар назди устодони дигаре, ки дар боло аз онҳо ёд шуд, касб 

намудааст. Давраи дуюми касби камоли ӯ ба мусофиратҳои беш аз сисола рабт дорад, 

ки дар фасли дигар ба он пардохта мешавад. 

1.2. Мусофиратҳо ва касби камол: зиёрат, риёзат,  

дидори машоих, омӯзиш 

 

 Дар омӯзиши зиндагиномаи Мир Саййид Алии Ҳамадонӣ бо вуҷуди 

таълифоти фаровон ва пажуҳишҳои зиёд дар тӯли чандин даҳсола, саволҳои зиёд 

мунтазири ҷавобҳои мушаххасанд. Аз ҷумла, чигунагии касби камол дар 

мусофиратҳои сисола, зиёрати шахсиятҳои бузург ва касби файз дар назди аҳли 

биниши замон, машғул шудан ба риёзат, дидори машоихи бузурги замон ва 

такмили омӯзиши равишҳои маърифатӣ ва худшиносӣ. Дар ин фасл кӯшиш 

намудаем, то ба чанде аз ин суолот ҷавоби равшан пешниҳод намоем.  

Мир Саййид Алии Ҳамадонӣ аз синни хурдсолӣ дар роҳи шинохти шариат 

ва аз худ кардани заруроти шаръӣ, ба мисли намоз, рӯза, закот, ҳаҷ қадамҳои 

устувору боварибахш гузоштааст. Ба ӯ муяссар гардида, ки Қуръонро дар синни 

12-солагӣ ҳифз намояд. Тавассути устодони комил аз маънӣ ва тафсири оятҳои 

муқаддаси Қуръон ва аҳодиси набавӣ огоҳии комил ёбад. Беҳуда нест, Алии 

Ҳамадонӣ ҳар масъалаеро, ки ба миён мегузорад, онро бо зикри далелҳо аз 

Қуръони карим ва овардани ҳадисҳои набавӣ, инчунин, гуфтори пурҳикмати 

саромадони адабу ҳикмати тоҷику форс манзур месозад. Масалан, вақте ки Алии 

Ҳамадонӣ инсони комилро дар маърази таҳлилу таҳқиқ қарор медиҳад, дар 

чандин асарҳояш такрор андар такрор ҳадиси зерини Ҳазрати Пайғамбари 

гиромиро ёдовар мешавад: «Ал-муслиму ман салим-ал-муслимуна мин лисониҳи 

ва ядиҳи» – Мусалмони ҳақиқӣ касест, ки аз дасту забони ӯ ба касе зарар 

намерасад [Файзурраҳмон 1986, с.18-19]. 

 Тибқи ёддошти муридон, Алии Ҳамадонӣ дар давоми сафарҳои гуногуни 

худ суфӣ ва валиҳои зиёдеро дарёфта, ба дараҷаи қувват ва тавоноии худ хизмати 

онҳоро ба ҷо оварда ва ҳар кадом ба ӯ дуою фотиҳаи неке додаанд. Бино ба қавли 

Нуриддин Ҷаъфари Бадахшӣ, Мир Саййид Алии Ҳамадонӣ дар давоми умри хеш 

суҳбати 1400 авлиёи комилро дарёфтааст: «Ҳазрати Саёдат фармуданд, қаддаса-

л-Лоҳу руҳаҳ ва зода кулла явмин футуҳаҳу, ҳазору чаҳорсад валиро, қадда0са-

л-Лоҳу асрораҳум, дарёфтаам» [Бадахшӣ 1995, с.50].  

Албатта, дар қавли боло муболиға ҳам ҷой дорад, вале теъдоди зиёд инкор 

намешавад. Аз ин ҷост, ки Алии Ҳамадонӣ тамоми файзу баракоти зеҳнияшро аз 

файзи фазл ва дуои хайри он авлиё донистааст. Баъдтар вай ҳамаи он дуову 

фотиҳаи хайр ва зикру авродро сарҷамъ сохта, маҷмуи онҳоро таҳти номи 

«Авроди фатҳия» ба сурати маҷмуа даровардааст [Ҳамадонӣ 1992]. Ин асар бо 

гузашти замон он қадар маълуму машҳур гашта буд, ки ҳам дар гузашта ва ҳам 

дар замони мо дар мадрасаҳо ва ҳалқаҳои суфия таълим дода мешавад. Хондани 

«Авроди фатҳия» баъди адои намози фаҷр барои пайравону ихлосмандони 

муаллифи асар амри мустаҳаб дониста мешавад.  

Мавлоно Нуриддин Ҷаъфари Бадахшӣ рӯйдоди ин воқеаро соли 715 ҳ (1315 

м) медонад, ки ба ҳақиқат чандон наздик нест, зеро дар ин сол Алии Ҳамадонӣ 

як ё дусола буд ва воқеоти он маҷлис дар хотири кӯдаки дусола намемонад, ҳол 

он ки Алии Ҳамадонӣ рӯйдоди он ҷаласаро дар муқаддимаи «Авроди фатҳия» 

муфассал нақл мекунад. Маълум мешавад, ки Алии Ҳамадонӣ дар ин давра 

тахминан 7-8 сола будааст [Бадахшӣ 1995, с.53].  

Алии Ҳамадонӣ зинаи нахустини тасаввуфро дар синни ҷавонӣ, хеле 

барвақт тай мекунад ва бо маслиҳати устодону пирон ба рукни дуюми он – 

тариқат қадами устувор мегузорад. Барои то ба ин дараҷа расидани Алии 

Ҳамадонӣ падари арҷманд ва устодони нахустинаш Саййид Алоуддин, Ахӣ 

Абулбаракот Шайх Тақиуддин Алии Дӯстӣ ва Маҳмуди Маздақонӣ заҳмати 

зиёде ба харҷ додаанд. Шоир ба ҳамаи онҳо ҳамчун пир иродат доштааст:  

Эй Алӣ, рав назаре кун зи сари сидқу вафо, 

Ки ба ҷое нарасад бе назари пир мурид [Ҳамадонӣ 2015, с.51]. 

Заҳмати устод ва ҷаҳду талоши мурид боиси комёб гардидани фард аст. 

Вале набояд фаромӯш кард, ки калиди қуфли дари мақсуд ба дасти он Зоти ягона 

аст. Агар дарёи раҳматаш ба ҷӯш ояд, солики роҳи ҳақиқат худро дар амвоҷи 

дарёи раҳмат ғарқа мебинад:  

Саодат ба бахшоиши Довар аст,  

   На дар чангу бозуи зӯровар аст [Саъдӣ 1989, с. 41]. 

Маҳз равиши таҳсилоти ибтидоии адиб дар назди падару тағояш, ҳифзи 

Қуръон дар сиғари син, дидору суҳбату касби дуо ва муҳимтар аз ҳама, ҷаҳду 

талош барои рушди минбаъдаи шахсияти ӯ заминаи устувор гузошт.  

Баъди шаш соли ба таълиму тарбия ва тазкияи нафс дар назди Тақиуддин 

Алии Дӯстӣ машғул шудан, Алии Ҳамадонӣ дар хобаш ҷадди бузургаш 

Муҳаммад, сала-л-Лоҳу алайҳи ва салламро мебинад ва ба ҳидояти эшон, ба 

назди Маҳмуди Маздақонӣ раҳсипор мегардад. Дар ин бора чунин ёддошт 

гувоҳӣ медиҳад: «Пас аз устод илтимос намудам, ки маро низ зикр таълим бидеҳ. 

Иҷобат кард. Ва чун се рӯз бо ӯ дар зикр мувофиқат намудам, ногоҳ маро ғайбате 

ба ҳусул мавсул гашт ва ҷамоли ҷаҳонорои ҳазрати Мустафоро, сала-л-Лоҳу 

алайҳи ва саллам, бидидам бар болои боми баланде. Ва чун хостам, то дар он 

мақом биравам, Мустафо фармуд, ки, фарзанд, ту натавонӣ дар ин мақом омадан, 

ба назди Шайх Маҳмуди Маздақонӣ бирав, то туро дар ин мақом биёрад» 

[Бадахшӣ 1995, с.153] . 

Таълиму тадриси назди Шайх Маҳмуди Маздақонӣ баъди гузаштани 

мактаби Ахӣ Алии Дӯстӣ ҷараён гирифт ва то андозае машаққатҳои пешомадаро 

таҳаммул карда тавонист, зеро Саййид Алии Ҳамадонӣ сабру шикебоӣ ва 

озмоишҳои азимро назди Шайх Алии Дӯстӣ паси сар карда буд. Тақиуддин Алии 

Дӯстӣ аз зумраи шайхоне буд, ки бо меҳнати ҳалоли худ рӯз мегузаронид. 

Чуноне ки Нуриддин Ҷаъфари Бадахшӣ аз забони Алии Ҳамадонӣ меорад, «Ахӣ 

ҳар сол ҳазор ҷӯй полиз бикиштӣ ба дасти мубораки худ ва ҳар сол хуб шудӣ. Ва 

чун харбуза расидӣ, бо дасти худ ба мардум додӣ» [Бадахшӣ 1995, с.43].  

Як лаҳзаи ҷолиби омӯзиши Саййид Алии Ҳамадониро назди Шайх 

Тақиуддин Алии Дӯстӣ ёдовар мешавем. Боре пир ба муридон амр мекунад, ки 

тӯдаи сангҳоро аз як гӯша ба гӯшаи дигари ҳавлӣ баранд. Алии Ҳамадонӣ аз пир 

муҷиби кашидани сангҳоро мепурсад. Дар ҷавоб пир ӯро сахт сарзаниш карда, 

бо наълайн (кафши чӯбини дандонадори суфиён) дар пушташ чунон сахт 

мезанад, ки зарбу сӯзиши он то охири умр дар ёдаш мондааст. Саййид он лаҳзаро 

чунин ёддоварӣ менамояд: «Дар хидмати суҳбати шарифи Ахӣ чун аз вазифаи 

сабоҳ фароғ ҳосил омадӣ, агар кор будӣ, ки дар ӯ маслиҳати дин ё дунявӣ будӣ, 

иштиғол мебуд ва илло фармудӣ, ки дарвешон ин сангҳоро дар он мавзеъ ҷамъ 

оранд ва боз фармудӣ, ки дар мавзеи дигар баранд, ҳамчунин мавзеъ ба мавзеъ 

мебурданд, то рӯзе густохӣ намудам ва савол кардам, ки дар нақли сангҳо фоида 

чист? Фалоҷарам, хидмати Шайх Алии Дӯстӣ бо вуҷуди он ки ин дарвешро 

чунон таъзим намудӣ, ки Ҳазрати Шайх Алоуддавла, қаддаса-л-Лоҳу, таъзим 

намудааст, мар хидмати Ахии Дӯстиро ғайрат шуд ва кафш аз пойи муборак 

берун овард ва бар қафои ман зад, чунонки наъли кафш дар пушти ман нишаст 

ва ҳолиё гӯё овози кафши ӯ, хушии он дар гӯши ман мерасад. Ва баъдаҳу фармуд, 

ки фоида он аст, ки куффори нуфус дар зумраи аҳли ислом дарояд. Байт: 

Он ҷо ки мунтаҳои камоли иродат аст, 

Чандон ки ҷавр беш, муҳаббат зиёдат аст» [Бадахшӣ 1995, с.49]. 

Шайх Маҳмуди Маздақонӣ мушоҳида мекард, ки Алии Ҳамадонӣ бо 

рафтору гуфтор ва амалу зикру авроди тӯлонӣ, заҳмату риёзатҳои бардавоми 

шабонарӯзияш аз дигар муридон фарқ мекард, бинобар ин, баҳри пешрафту 

тезтар ба мақсад расидани ӯ, хосса пайдо шудани ҳузуру ҳаловати ҳолию 

руҳонии вай, тадбирҳо меҷуст.   

Вале бо вуҷуди саъю талошҳои Алии Ҳамадонӣ дар тариқат ҳузуру ҳаловати 

қалбӣ ва кайфияти ҳолӣ дар хонақоҳи Шайх пайдо намегашт ва Алии Ҳамадонӣ 

маҷбур мегардад, ки аз ин воқеа Шайхро огоҳ намояду аз ӯ хоҳишу марҳамати 

мадад шавад: «Ва то як сол зикр гуфтам ва ҳузур наёфтам. Рӯзе наздики Шайх 

омадам ва илтимос кардам, ки маро канносӣ фармоед. Ва канносро дар хилвати 

ман зикр гуфтан фармоед. Шайх фармуд, ки каннос маборизи хонақоҳ пок 

месозад ва ту нафси худро пок наметавонӣ сохт дар хилват. Ва ҳиммат дор, то 

барояд кор, иншоа-л-Лоҳу латифул мухтор:  

Гар биёбӣ назаре аз дари марде рӯзе, 

З-он назар орифу чолоку мусалмон гардӣ» [Бадахшӣ 1995, с.63]. 

Ва баъди назари пир, ба қавли Алии Ҳамадонӣ, оҳиста-оҳиста ҳаловати қалб 

пайдо шудан мегирад, то ҳадде ки муддате бо тавсияи пир ҳатто назди ӯ дигар 

муридонро зикри баланд карданро манъ менамоянд: «...лоҷарам, чун ба мадади 

ҳиммати комилаи Шайх дар хилват рафтам ва ба зикр машғул шудам, андак-

андак ҳузур пайдо шудан оғоз кард ва баъд аз он дар ҳузур мустағриқ шудам, 

чунонки тоқати шунидани зикр намонд. Пас, Шайх фармуд, ки касе ба назди 

Саййид зикри баланд нагӯяд, хавфи инзиҳоқи руҳ (ҳолати аз ҳад зиёди 

парешонии руҳӣ – А.Ҳ.Р.) аст» [Бадахшӣ 1995, с.72]. 

Нуриддин Ҷаъфар менависад, ки ин ҳолати Алии Ҳамадонӣ се моҳ давом 

кард ва Шайх ягона роҳи раҳоӣ аз ин ҳолатро хӯрдани таоми шубҳа медонад ва 

мефармояд, ки ба ӯ аз бозор таом биёранд: «Ва муддати се моҳ маро дар занҷир 

доштанд, лоҷарам таоми бозор доданд, то вуҷуд ором гирифт» [Бадахшӣ 1995, с. 

3-74]. 

Муҳаммад Риёз ба навиштаҳои Нуриддин Ҷаъфари Бадахшӣ такя намуда, 

хидмат дар остони Шайх Маҳмуд ва зинаҳои ба роҳи сулук қадам мондани Алии 

Ҳамадониро чунин навиштааст: «Шайх Маҳмуд то се моҳи дигар Саййидро 

мавриди озмоиши сахт қарор дод. Дар ин муддат таом ба ӯ хеле кам ва барои 

рамақи ҷон медоданд ва ин ибтилоро Саййид чоҳи зиндон меномад ва мегӯяд, 

дар ин муддат занҷирҳо дар пояш буд. Ин озмоиш ҳамин қадар набуд. Ҳоло 

Шайх Саййидро кори канносии хонақоҳ тафвиз менамояд. Пас аз чанде ӯ 

Саййидро аз кори канносӣ маоф кард ва ба кори саққоӣ гумошт ва муддате 

Саййид ин хизматро анҷом медодааст. Саййид Алӣ аз зайқи ҳама гуна муҷоҳидот 

мардона берун омад ва ба ҷузви муридони азизи Шайх Маҳмуд даромад» [Риёз 

1995, 39-40]. 

Баъди ҳодисаи фавқуззикр ва таълими шашсолаи назди Шайх Маҳмуди 

Маздақонӣ, Алии Ҳамадонӣ ба назди Тақиуддин Алии Дӯстӣ бармегардад: 

«Ҳазрати Саёдат фармуд, қаддасса-л-Лоҳу руҳаҳ ва зодала футуҳаҳу, ки баъд аз 

шаш сол аз хонаи хилват ба суҳбати Ахӣ Алии Дӯстӣ, қаддаса сирруҳ, маъмур 

омадам» [Бадахшӣ 1995, с.55].  

Ин дафъа Алии Ҳамадонӣ ду сол дар ҳузури Алии Дӯстӣ мемонад. Ва чун 

вазъи равонияш беҳтар мегардад, Тақиуддин Алии Дӯстӣ ба ӯ дастури бозгашт 

ба назди Шайх Маҳмуди Маздақониро медиҳад: «Ва баъд аз ду соли хидмат Ахӣ 

фармуд, ки, ё Саййид, туро ба суҳбати бародарам бозрафтан бояд» [Бадахшӣ 

1995, с.49].  

Ин лаҳзаҳои вопасин дидорбиннии Мир Саййид Алии Ҳамадонӣ бо пири 

арҷмандаш Тақиуддин Алии Дӯстӣ буданд. Баъд аз он ки даҳ рӯз аз ин амри Ахӣ 

Алии Дӯстӣ мегузарад, Алии Ҳамадонӣ бо мақсади гирифтани фотиҳаи пир 

чоштгоҳӣ ба хонақоҳ меояд ва аз забони муридон огаҳӣ пайдо менамояд, ки Пир 

чандест, ки аз хилват берун намешавад. Ва аз ӯ илтимос менамоянд, ки ба 

хилватхонаи Пир даромада, аз ҳоли ӯ хабардор шавад. Алии Ҳамадонӣ илтимоси 

муридонро қабул карда, вориди хилватхона мешавад ва мебинад, ки Пир сар дар 

зону ниҳода, ҷон ба Ҷонофарин таслим намудааст. Баъди се рӯзи ба ҷо овардани 

такфину тадфини Шайх Алии Дӯстӣ Алии Ҳамадонӣ боз ба Маздақон 

бармегардад. Ин ҳолатро Нуриддин Ҷаъфари Бадахшӣ ба таври зайл ба қалам 

додааст: «Ва чун даҳ рӯзе таваққуф шуд, дар интизори амри ҷозими хидмат Ахӣ 

шудам. Дар вақти муътод, ки чошт буд, аз хилват берун наёмад. Дарвешон 

илтимос намуданд, ки дар хилвати Ахӣ бояд даромадан, иҷобат кардам ва 

даромадам, дидам, ки хидмати Ахӣ ба ҷониби асботи зикр сари муборак ба зону 

ниҳодааст ва реҳлат карда. Пас, истирҷоъ гуфтам ва берун омадаму хабар кардам. 

Ва баъд аз дафн ба се рӯз ба ишорати Ахӣ боз ба суҳбати Шайх омадам» 

[Бадахшӣ 1995, с.49]. 

Мир Саййид Алии Ҳамадонӣ бо вуҷуди муридӣ, аз ҷониби пирони худ ба 

хотири аз хонадони Саёдат будан соҳиби илтифоти хоссае будааст. Вохӯрии 

аввалини Алии Ҳамадонӣ бо Шайх Маҳмуди Маздақонӣ чунин аст: «Ва чун ба 

суҳбати шарифи Шайх мушарраф гаштам, фармуд: Ё Саййид, агар барои 

махдумӣ дар хонақоҳ омадӣ, ман дар хидмат аз сар қадам месозам, ки маро дар 

хидмат тақсир накунам ва агар аз барои ходимӣ омадӣ, кафши ин ғулом созам, 

ки муридони сиёҳ, ки ӯст хонақоҳ пеши ӯ бояд ниҳод, то ба мақсуд бирасӣ, ки 

расми толиб тарки ҳастӣ бошад. Лоҷарам, зуд ба сурати адаб қиём намудам ва 

қабул кардам ва баъдаҳу ба Шайх байъат кардам ва мулозими хонақоҳ будам» 

[Бадахшӣ 1995, с.43].  

Дигар аз лутфу эътибор ва боварии Шайх нисбат ба Алии Ҳамадонӣ ин буд, 

ки Шайх дар сафарҳои хеш Алии Ҳамадониро ҳамеша ҳамроҳ мегирифт ва ба ӯ 

вазифаи пурмасъул, омода намудани оби ифтори савм ва вузӯашро, супорида 

буд. Боре дар яке аз сафарҳо, ҳангоми ба ҷо овардани намози ҷамоати аср 

ҳайвони дарозгӯше офтобаи оби ифтори шайхро бӯй кашид, ки тибқи талаботи 

аҳли тариқат, дар чунин сурат об кароҳият пайдо менамояд. Алии Ҳамадонӣ аз 

ин ҳодиса огоҳӣ ёфта, тахминан се фарсах (16-18 км.) қафо гашта, то арафаи 

намози шом бо оби тоза назди Шайх ҳозир мешавад. Ин манзараи рафту омад ва 

садоқату парҳезкорӣ аз назари пираш, ки аҳли ҳол буд, пинҳон намемонад ва 

боиси афзун гаштани муҳаббату садоқати пир нисбат ба мурид мегардад.  

Мир Саййид Алии Ҳамадонӣ назди пиронаш Тақиуддин Алии Дӯстӣ ва 

Шайх Маҳмуди Маздақонӣ барои тазкияи нафс заҳматҳои бисёр, аз қабили 

шабзиндадорӣ, зикру авродхонии тӯлонӣ, тазкия ва саркӯбии пайвастаи нафс 

тавассути рӯзадории бардавом кашидааст. Аз сарзаниш ва танбеҳи устод заррае 

ҳам маъюсу малул намегардид. Ҳамин тариқ, ранҷу риёзати пайваста, зикри 

авроди тӯлонӣ, ихтиёри сабру таҳаммул дар роҳи сулук, сидқан амал кардан ба 

амри муршидон ӯро аз тангнои нафси аммора раҳо кард. 

Алии Ҳамадонӣ эътиқод ва эҳтироми муршидро воҷиб дониста, онро яке аз 

рукнҳои асосии ба мақсад расидани мурид медонад. Ин маънӣ дар мисраъҳои 

замиманамуда дар «Ҳафт водӣ» возеҳу равшан ифода ёфтааст: 

Пир бояд, роҳро танҳо марав, 

  Аз сари умён дар ин дарё марав. 

  Гар ту бе раҳбар фуруд оӣ ба роҳ, 

  Гар ҳама шерӣ, фуруд оӣ ба чоҳ [Ҳамадонӣ 2015, с.106]. 

Ҳамин тавр, ба зинаи дуюми тасаввуф – тариқат қадамгузорӣ, тибқи 

талаботи Шайх Маҳмуди Маздақонӣ, баъди ба пуррагӣ риоя кардани талаботи 

шаръӣ сомон гирифтааст. Агар солик аз усули шариат огаҳӣ надошта бошад, пас 

ӯ дар тариқат, ки зинаҳои аввалия ва устувори онро тақвою парҳезкорӣ, тазкияи 

нафс ва сабру таҳаммул ташкил менамояд, собитқадам буда наметавонад.  

Ба ҷуз ин ду пири комил, дар давоми риёзатҳо Алии Ҳамадонӣ аз ашхоси 

зиёди соҳибфазлу соҳибройи замон файз гирифтааст. Ҷойе ӯ ёдрас мешавад, ки 

дар хонақоҳи Маҳмуди Маздақонӣ шахсиятҳои соҳибфазл меҳмон мешуданд. Ба 

ҳар толибе, ки бо назари шафқату меҳрубонӣ назар мекарданд, аз файзи назари 

эшон мурид ба камол мерасид: «Дар суҳбати Шайх басе соҳибдилон падид 

омаданд, ки дар ҳар кас назар мекарданд, ӯро сафои азиме ҳосил меомад» 

[Бадахшӣ 1995, с.75]. 

Дар воқеъ, дуою назари раҳмати чунин соҳибдилон буд, ки бо гузашти беш 

аз ҳафсад сол Мир Саййид Алии Ҳамадонӣ ва монанди ӯ шахсиятҳоро башарият 

ёду эҳтиром менамояд: 

Ман бақо дорам, бақо дорам, бақо  

В-ин бақоҳо аз лиқо дорам, лиқо [Бадахшӣ 1995, с.87]. 

 Дар роҳи камолоти маънавӣ саъю талоши бевоситаи худи Алии Ҳамадонӣ 

ҳам хеле зиёд буд. Ӯ дар осори пурарзишаш ба мушкилоти тариқат ва риёзоти 

худ ишораҳо намудааст. Машаққоти риёзаташ то ба ҳадде буда, ки ҳатто 

устодонаш ба ӯ раҳм менамуданд. 

Тағояш барои таълиму тарбияи руҳонии ӯ пири комилеро илтимос намуда 

буд. Рӯзе Алии Ҳамадонӣ мушоҳида менамояд, ки пир дар хилват рафта, сар 

меҷунбонад. Алии Ҳамадонӣ аз ӯ суол менамояд, ки ин чӣ ҳол аст? Пир мегӯяд, 

ки ба зикр машғулам. Боз суол менамояд, ки оё дар зикр сар ҷунбонидан шарт 

аст? Пир ҷавоб мегӯяд, ки бале, ин маро аз таълими шайх Маҳмуди Маздақонист. 

Пас, Ҳамадонӣ аз пир хоҳиш менамояд, ки маро низ зикр биёмӯз. Пир ба ӯ зикр 

меомӯзад. Ба қавли Ҳамадонӣ, се рӯз бо пир дар хилват ба зикр машғул мегардад 

ва дар хоб ҷамоли пайғамбарро мебинад, ки дар ин хусус болотар сухан рафта 

буд.  

Алии Ҳамадонӣ чун аз ғайбат фориғ мегардад, аз пир тақозо менамояд, ки 

ӯро ба назди Маҳмуди Маздақонӣ бубарад. Ва пир ӯро ба назди Шайх мебарад. 

Машакқоти тариқат барои вай аз ҳамин ҷой оғоз мегардад. Яке аз мушкилот он 

буд, ки ҳангоми риёзати беш аз ҳаштсола дар назди Шайх Тақиуддин Алии 

Дӯстӣ, ки Алии Ҳамадонӣ ба зикр машғул мегардад, дар аввал мақсад пайдо 

намешуд. Шайх ин ҳолро пай бурда, шогирдро аз зикр боздошта, ба ӯ тазкияи 

нафс мефармояд. Ҳамин амал то охири умр идома пайдо мекунад.  

Метавон чунин хулоса намуд, ки Мир Саййид Алии Ҳамадонӣ аз ҷумлаи 

касоне буд, ки на танҳо дар асарҳои адабӣ ва назарии худ мавзуъҳои алоқаманд 

ба маърифати тасаввуфиро матраҳ кард, балки худ низ дар амал машаққати 

сулукро таҷриба кардааст. Чунин мақому манзалат ва мартабаю дараҷа ба нафаре 

муяссар мегардид, ки аз мактаби пирони комил гузашта бошад: 

Гар ба Худо расидаӣ, хуни падар ҳалол бод, 

В-арна ҳаром бодадат шири ҳалоли модарӣ [Бадахшӣ 1995, с.60].  

Яке аз масъалаҳои асосӣ дар шинохти дараҷаи камолоти маънавии Алии 

Ҳамадонӣ сафарҳои ӯ мебошад. Чунонки аз баёноти шарҳиҳолии ӯ бармеояд, 

Шайх Маҳмуди Маздақонӣ баъди адои маросими такфини Тақиуддин Алии 

Дӯстӣ, ба Алии Ҳамадонӣ ишораи сафарро менамояд. Ҳанӯз дар хидмати 

Тақиуддин Алии Дӯстӣ будан аз ҷониби пир ба ӯ ишора ба сафар шуда буд: «Ва 

Ҳазрати Саёдат фармуд, ки чун аз суҳбати Ахӣ боз ба суҳбати Шайх омадам, 

ҳазрати Шайх маро ба сафар ишорат фармуд. Ва ин ишорат натиҷаи он воқеа 

бошад, ки хидмат Ахӣ вақте фармуд, ки, ё Саййид, дегҳои бисёр мебинам, ки дар 

ҷӯш аст ва ту аз ҳар деге кафлесе мебардорӣ. Гуфтам: Чӣ гуна бошад? Гӯфт: 

Муборак бошад, зеро ки сурати истифоза аст аз авлиё» [Бадахшӣ 1995, с.108]. 

Дар рисолаҳои муҳаққиқон ба он нукта низ ишора рафтааст, ки Алии 

Ҳамадонӣ дар давоми умри пурбаракоти хеш рубъи маскунро се бор тай 

намудааст. Хоҷа Исҳоқи Хатлонӣ дар ин маврид чунин ишора намудааст: 

Дигар шайх шайхам, ки ӯ Саййид аст, 

Алӣ ному Алвандия мавлид аст. 

Бигашт ӯ ҷаҳонро саросар се бор, 

Бидид авлиё чорсад бо ҳазор [Бадахшӣ 1995, с.69]. 

Аз рӯйи ҳамин гуна маълумот, мусофиратҳои Мир Саййид Алии 

Ҳамадониро ба се қисм бояд тақсим кард. Қисмати аввал аз соли 1333 оғоз 

гардида, бо номи «мусофироти даврони ҷавонӣ» машҳур мебошад ва то соли 

1343 идома ёфтааст. Қисми дуюми мусофирати Мир Саййид Алии Ҳамадонӣ аз 

солҳои 1354 шуруъ гардида, то соли 1370 идома ёфтааст. Ниҳоят, мусофирати 

охир, ки аз соли 1370 оғоз гардида, то поёни ҳаёташ, яъне соли 1386 идома 

ёфтааст.  

Назари муҳаққиқон бештар ба қисмати аввали сафарҳои ӯ равона гашта, дар 

мавриди мусофиратҳои дуюму сеюм маълумоти кофӣ мавҷуд нест. Нуриддин 

Ҷаъфари Бадахшӣ дар «Хулосат-ул-маноқиб» дар мавриди мусофиратҳои 

устодаш, аз забони худи ӯ, чунин меорад: «Се бор аз Машриқ то ба Мағриб сафар 

кардам. Басе аҷоиб дар баҳру дайр дида шуд. Ва ҳар бор ба шаҳре ва вилояте 

расидам, расму одати аҳли он мавзеъ тариқи дигар дидам» [Бадахшӣ 1995, с.86]. 

Мусофирати дуюму сеюми Саййид ба Хатлону Кашмиру Арабистон аст. 

Ягона муҳаққиқе, ки ба сарчашмаҳои таърихӣ такя намуда, дар ин бобат бештар 

сухан рондааст, Саййида Ашраф Зафари Деҳлавӣ мебошад. Парвизи Азкоӣ, 

Муҳаммад Риёз, Саййид Абдурраҳмони Ҳамадонӣ, Эраҷи Гулисурхӣ, М. 

Султонзода, Ҳ. Асозода ва чанде дигарон дар ин маврид ишораҳо доранд [Зафар 

1987; Азкоӣ 1370; Риёз 1995; Абдурраҳмон 1990; Эраҷ 1373; Султонзода 1975; 

Асозода 2006].  

Сабабҳои мусофирати Алии Ҳамадониро аксари муҳаққиқон, дар чаҳор асл 

дониставу чунин баён намудаанд: 

Сабаб ва ё асли аввалини сафар дуо ва фармоиши пири тариқаташ Маҳмуди 

Маздақонӣ буд, ки бо мақсади муайян: омӯхтану омӯзонидан сурат гирифтааст. 

Маҳз бо супориш ва дуои ӯ Алии Ҳамадонӣ «бо мақсади таблиғу ташвиқи аҳкому 

аркони ислом» ба сафар мебарояд. Инчунин, мурод аз ин амр омӯхтану 

омӯзонидани маслаки тасаввуф буд. Ин нуктаро муҳаққиқи эронӣ Парвизи Азкоӣ 

дар мавриди сабабҳои мусофирати Алии Ҳамадонӣ ба Кашмир ва умуман, қораи 

Ҳинд баён намудааст [Азконӣ 2015, с.48]. 

Баёни Азкоӣ қобили кабул аст, зеро то имрӯз мардуми диёри Кашмир Алии 

Ҳамадониро мураввиҷи ислом дар шибҳи қораи Ҳинд медонанд. Ин марди фозил 

тайи мусофиратҳои пай дар пай тавонист, ки мардуми ин сарзаминро ба адабу 

ҳикмат ва тамаддуни пурғановати форсӣ-тоҷикӣ ошно гардонад ва дини мубинни 

исломро ташвиқ намояд.  

Аз ин хизматҳои бузург аст, ки Муҳаммад Иқболи Лоҳурӣ дар «Ҷовиднома» 

дар васфи Амири Кабир навиштааст: 

Нағмае мехонд он масти мудом, 

Дар ҳузури Саййиди воломақом. 

Саййидуссодот солори Аҷам, 

Дасти ӯ меъмори тақдири умам. 

То Ғаззолӣ дарси аллоҳу гирифт, 

Зикру фикр аз дудмони ӯ гирифт. 

Офарид ин мард Эрони сағир, 

Бо ҳунарҳои аҷибу дилпазир. 

Хиттаро он шоҳи дарёостин 

Дод илму санъату таҳзибу дин. 

Як нигоҳи ӯ кушояд сад гиреҳ, 

Хезу тирашро ба дил роҳе бидеҳ [Иқбол 1385, с.312]. 

Сабаби дувум сафар кардан аз рӯйи дастури тариқат аст, ки соликони роҳи 

Ҳақ тибқи он амал менамуданд.  

Сабаби севум иборат аз дидори шайхону орифони замон ва аз файзи эшон 

бархурдор гаштан буд. Тавре ки мушоҳида мегардад, Алии Ҳамадонӣ ба мақсади 

дар пеш гузоштаи хеш ҷиҳати дидори олимону донишмандон ва машоихи давр 

комёб гаштааст. Адиб дар «Одоб-ул-машоих» ном асараш таъкиде дорад, ки 

сафар кардан бар се ваҷҳ аст: зиёрат, риёзат ва дидори машоих: «Сафар бояд ки 

аз баҳри се чиз кунад: ё зиёрат, ё риёзат, ё дидори машоих ва он чи бар хилофи 

ин бошад, бар мусофир товон бошад» [Ҳамадонӣ 2015, с. 212]. 

Сафари Алии Ҳамадонӣ ҷониби хоки Хатлон маҳз ба ҳамин мақсад сурат 

гирифтааст. Яъне, ӯ ба зиёрати марқади Мир Саййид Ҳасани Исфаҳонӣ мулаққаб 

ба Шоҳи Хомӯш, ки дар ноҳияи Муъминобод макони охират ёфтааст, омада буд. 

Табиати зебо ва мардуми меҳмоннавози Хатлон дили ӯро тасхир намуданд, ки 

беш аз ҳафт соли ҳаёти хешро дар ин макон гузаронид ва духтарашро ба ақди 

никоҳи яке аз ҷавонони ин диёр – Хоҷа Исҳоқи Хатлонӣ даровард.  

Сабаби чаҳорум бо мақсади дур будан аз фитнаву дасисаи хабисони замон 

воқеъ гардида буд. Вале, мутаассифона, ба ӯ ин зарурати шарти сафарро иҷро 

кардан муяссар нагаштааст. Моҳирхуҷа Султонзода сабаби мусофиратҳои Алии 

Ҳамадониро дар вазъи ноороми замон медонад. Ӯ менависад: «Тибқи гуфтаҳои 

худи мутафаккир, ки дар осори шогирди ӯ Ҷаъфари Бадахшӣ нақл шудааст, ҳаёти 

ноором, муносибати нохуш ва гоҳо хасмонаи душманони ақидавиаш вайро водор 

намуданд, ки ватанро тарк созад» [Султонзода 1994, с.89]. 

Чарлз Стори низ сабаби мусофиратҳои Алии Ҳамадониро аз нооромии 

замона, аниқтараш аз муносибатҳои ноҳамвори ӯ бо Темури ланг донистааст: 

«Ҳар куҷо ки қадам мениҳод, ғаммозону дасисабозон пайгираш менамуданд ва 

нисбат ба ӯ фитнаи навбатӣ меангехтанд» [Стори 1972, с.106]. Аммо руҳи солиму 

ақли комили мутафаккир боз ӯро аз шарри ҳосидону бадхоҳон мераҳониданд. 

Ҳар қадар ки нисбат ба ин марди фозил туҳмату буҳтон мебофтанд, ҳамоно ӯ дар 

масоиб собир ва шикебо буд.  

Баъди мусофиратҳои тӯлонию пай дар пай Алии Ҳамадонӣ бо мақсади 

гузаронидани чанд соли умри хеш дар пиронсолӣ аз Хатлон озими Ҳамадон 

мегардад. Дар роҳ аз харобиҳову қатлу ғорати гӯшношуниди Темури ланг дар 

хоки Эрон огаҳӣ ёфта, бо дили реш ҷониби Кашмир раҳсипор мегардад. Вале дар 

роҳ бо хоҳиши ҳокими музофоти Похлӣ Султон Маҳмуд дар ин сарзамин муқим 

мегардад ва дар ин муддат ба таълиму тадрис ва ҳидояти мардум машғул 

мешавад. Ҳангоме ки синаш ба ҳафтоду се мерасад, азми бозгашт ба ватанро 

менамояд. Вале дар мавзеи Кунар (имрӯза Асадобод)-и Афғонистон ба дарди 

ҷонкоҳе мубтало гашта, вафот мекунад. Ҷасади Алии Ҳамадониро мувофиқи 

васияташ соли 1386 ба Кӯлоб оварда, ба хок месупоранд. 

1.3. Рисолати тарғибу ташвиқ, роҳнамоӣ ва ҷаҳонбинии Алии Ҳамадонӣ  

 

Чунонки дар тавзеҳи мусофиратҳои Алии Ҳамадонӣ ишора шуд, аз миёни 

чаҳор сабаби сафар ихтиёр кардани ӯ ва тай кардани рубъи маскуни арз, 

асоситарин асл ба масъалаи таълиму тааллум, ё худ омӯхтану омӯзонидан дахл 

дорад. Мо ин ҷиҳати масъулияти адибро таҳти мабҳаси рисолати тарғибу ташвиқ 

ва роҳнамоӣ баррасӣ мекунем. 

Рисолати тарғибу ташвиқ ва роҳнамоиро ба уҳдаи Алии Ҳамадонӣ пири 

тариқаташ Маҳмуди Маздақонӣ вогузор карда буд. Вай ба шогирди худ супориш 

ва дуо медиҳад, ки барои ба роҳ мондани таблиғу ташвиқи аҳкому аркони дини 

мубини ислом ва тадриси маърифат ба сафар барояд. Равиши маърифатии ӯ, қабл 

аз ҳама бар мабнои асосҳои маслаки тасаввуф қарор дошт. Аз гуфтаҳои Саййида 

Ашраф Зафар, дар пешгуфтори ба китоби «Хулосат-ул-маноқиб»-и Нуриддин 

Ҷаъфари Бадахшӣ навиштааш дар бораи ғарази тарғибу ташвиқ ва раҳнамоии 

Алии Ҳамадонӣ чунин таъкид ҷой дорад: «Ҳар куҷо рафту рахти сафар баст, 

имомат ва қиёдат кард, иршод ва ваъз гуфт, масҷиду хонақоҳ бино кард, ки 

муҳимтарин фаъолиятҳои таблиғию тадрисӣ дар он анҷом мегирфит ва ҳунарҳое 

аз қабили кулоҳбофӣ, шолбофӣ, абрешиму сангтарошӣ, меъморию хиштсозӣ ва 

чӯбкорӣ ва ғайра меомӯхт ва тақрибан сию ду хонақоҳ аз Хатлон то Балтистону 

Кашмир бино кард, ки ҳамаи онҳо марокизи дин ва таҳзибу дониш ва ҳунар 

гардид» [Бадахшӣ 1995, с.алиф-бе]. 

Аз охири ин қавл маълум мешавад, ки доираи таълиму тааллуми Алии 

Ҳамадонӣ маҳдуд ба донише хос ва танҳо маърифати динӣ набудааст. Вай дар 

омӯзиши ҳунарҳое, ки сабаби ба даст овардани рӯзӣ мешаванд, машғул шуда, 

онҳоро ба шогирдонаш низ меомӯзонидааст. Яқинан, худи вай дар бино кардани 

масҷиду хонақоҳ, ки барои таблиғу тадрис сохта мешудааст, бевосита иштирок 

мекардааст.  

Аз роҳнамоиҳои Алии Ҳамадонӣ нафарони зиёде бархурдор гардида, бисёре 

аз онҳо, аз ҷумлаи пайравону шогирдонаш, бо ӯ ҳамақидаву ҳамсафар будаанд. 

Теъдоди шогирдону пайравони вай дар сарчашмаҳо ва китобҳои илмии ба 

рӯзгори ӯ бахшидашуда, хеле зиёд нишон дода шудааст. Аз ҷумла, вақте ки Алии 

Ҳамадонӣ ба хиттаи Кашмир ворид мешавад, ӯро беш аз ҳафтсад нафар ҳамроҳӣ 

мекардаанд, ки муридону дӯстонаш будаанд. Инчунин, вай дар давоми 

мусофиратҳои худ тавонистааст, ки бисёр муридони содиқ ва пайравони комил, 

чун Хоҷа Исҳоқи Хатлонӣ, Нуриддин Ҷаъфари Бадахшӣ, Қавомуддини Бадахшӣ, 

Мир Саййид Ҳусайни Симнонӣ, Саййид Тоҷиддини Симнонӣ, Саййид 

Ҷаллолиддини Муҳаддис, Саййид Камолиддини Сонӣ, Саййид Муҳаммади 

Козим (машҳур ба Саййид Қозӣ), Шайх Сулаймон, Шайх Муҳаммади Қурайшӣ, 

Муҳаммади Қорӣ, Мир Саййид Ашраф Симнонӣ, Махдум Рашиди Ҳаққонӣ, 

Саййид Баҳоуддин, Ҳоҷӣ Ҳофизмуҳаммад, Саййид Фирӯз (машҳур ба Саййид 

Ҷалол), Саййид Ҷалолиддини Атоӣ, Саййид Фахриддин, Саййид Муҳаммади 

Байҳақӣ, Саййид Зайналобидини Нишопурӣ, Шайх Муҳаммади Шомӣ, Хоҷа 

Абдулло Шайх Рукниддини Шерозӣ, Шайх Шамсиддини Хатлонӣ, Саййид 

Муҳаммади Толиқонӣ, Саййид Муҳаммади Ховарӣ, Саййид Муҳаммади 

Айнпӯш, Саййид Неъматуллоҳ, Шайх Аҳмади Хушхон, Саййид Муҳаммади 

Сироҷ, Ахӣ Шайх Ҳоҷӣ Тутиалишоҳи Хатлонӣ ва дигаронро тарбият намояд 

[Султонзода 1995, с.38-39]. 

Ҳамин тавр, яке аз сабабҳои мусофиратҳои Алии Ҳамадонӣ тарғиби илму 

дониш ва камолоти инсонӣ маҳсуб мешуд. Воқеан, вай дар тӯли мусофиратҳои 

сисолааш тавонист, ки чун муршиди комил ва ҳодии ахлоқи ҳамида дар камоли 

маънавии як силсила шогирдон саҳми муносиб дошта бошад. Ҳамин аст, ки 

тибқи ишораи Нуриддин Ҷаъфар Бадахшӣ, Алии Ҳамадонӣ аз ҳар лаҳзаи 

муносиб истифода намуда, ба шогирдон, алалхусус соликони роҳи тариқат, 

сабақи муҳаббату иродат меомӯзонид. 

Рисолати тарғибу ташвиқ ва роҳнамоии Алии Ҳамадонӣ ба ҷаҳонбинии 

адиб пайванди танготанг дорад. Роҷеъ ба масъалаҳои мазкур, махсусан 

ҷаҳонбинии адиб сухан гуфта, набояд фаромӯш созем, ки вай фарзанди замони 

хеш буд ва бешак, фармонбари он идеологияе буд, ки дар ҷомеа ҳукмронӣ дошт. 

Аз ин нуқтаи назар, сарчашмаи асосии таълифоти Алии Ҳамадонӣ, пеш аз ҳама, 

маорифи исломӣ, Қуръон ва аҳодиси набавӣ маҳсуб мегардиданд. Инчунин, аз 

мутолиаи осори адиб ва равиши маърифатиаш маълум мешавад, ки ӯ дар ибтидо 

ҳамчун солик ва минбаъд чун муршиди комил дар омӯхтан ва тарғиби таълимоти 

тасаввуф нақши муҳим гузоштааст.  

Ба андешаи муршидони комил, ё худ орифони суфимашраб, ки Алии 

Ҳамадонӣ аз зумраи онҳост, инсон агар дар талаби ризои Холиқи худ саъю 

талош, шабзиндадориҳои бардавом, худафрӯзии муттасилу пайваста дошта 

бошад, бе ҳеҷ шакку шубҳа ба зинаи олӣ – ҳақиқати кул мерасад, руҳаш бо зоти 

Мутлақ пайваст мешавад. Дар ин ҳолат дар симои мавҷудоти олам муъҷизаи илоҳиро 

мебинад. Ба қавли Саъдӣ: 

Расад одамӣ ба ҷое, ки ба ҷуз Худо набинад, 

Бингар, то чӣ ҳад аст мақоми одамият?! [Саъдӣ 1990, с.46]. 

Ба андешаи орифон, ишқи ҳақиқӣ, ки ҷавҳари аслии андешаи онҳоро 

ташкил медиҳад, аз гуфтушуниди ом(м) дур аст, балки ишқи аслӣ дарёеро 

мемонад, ки умқи он нопадид асту дурри мақсуд дар қаъри он мавҷуд аст. Дили 

зори ошиқ, ки зери таъсири ишқ қарор мегирад, ҳар замон бояд омодаи ташрифи 

бало ва масоиб аз ҷониби маъшуқ бошад. Фақат диле, ки саршор ва мубталои 

ишқ гаштааст, ҳар замон тоқат ва қуввати бардошти дарду доғи ишқро дорад. 

Алии Ҳамадонӣ ба ин мазмун чунин фармуда: 

Ҳар саре, к-аз сирри ишқаш волаву шайдо шавад, 

Аз баду неки вуҷуди хеш нопарво шавад. 

Дар сувайдои дили ҳар кас, ки ин савдо нишаст, 

Оқибат ҷону дилаш рӯзе дар ин савдо шавад. 

Некномӣ боядат, перомуни ин дар магард, 

Ҳар кӣ рӯи маҳ ба гул пӯшад, сабук расво шавад. 

 [Ҳамадонӣ 2015, с.23] 

Мир Саййид Алии Ҳамадонӣ, мувофиқи ишораи Нуриддин Ҷаъфари Бадахшӣ, 

солҳои охири назди Шайх Маҳмуди Маздақонӣ таълиму хизмат карданаш ба самоъи 

суфиёни доштаву гоҳ-гоҳе ин амалро иҷро мекард. Худи ӯ дар мавриде чунин ишора 

дорад: «Ҳар кӣ дар бидояти иродат ошиқи самоъ набошад, аз вай ҳеҷ коре 

барнамеояд» [Бадахшӣ 1995, с.129]. 

Боре муридаш Нуриддин Ҷаъфари Бадахшӣ аз боби моҳият ва одоби самоъ аз 

пираш савол карда будааст. Мир Саййид Алии Ҳамадонӣ чунин посух додааст: «Аз 

рӯи шаръи исломӣ он бидъат аст ва нодуруст ва барои нопухтаҳову норасидаҳо ба 

куллӣ мамнуъ аст. Самоъ амрест, ки бидуни ихтиёр аз шиддати ҷазабот сар мегирад 

ва оташест, ки сӯзи шоҳу муҳаббати Илоҳиро тезтар ва шуълавартар месозад» 

[Бадахшӣ 1995, с.130]. 

Мусаллам аст, ки аксари намояндагони илму адаби асрҳои миёна чун узви 

ҷомеа аз ихтилофот ва зидиятҳои замон канора набуданд. Вақте ки риштаи сухан ба 

сӯи равия, ҷаҳонбинӣ ва ақоиди ирфонӣ кашида шуд, бояд таъкид созем, ки Алии 

Ҳамадонӣ ҳамчун фарзанди замони худ дар ибтидо ба ин ё он равия алоқамандие 

дошт. Чуноне ки файласуфи тоҷик Н.М. Зокиров дар мақолаи «Мир Саййид Алии 

Ҳамадонӣ ва нақши ӯ дар тариқаи ирфонии Кубравия» ишора мекунад: «Кубравия 

ҳамчун равияи тасаввуфӣ дар асри XII-XIII аз тарафи Шайх Наҷмуддини Кубро 

(1145-1221) таъсис ёфта бошад ҳам, дар ривоҷу инкишофи он суфимаршабон 

Ҷурфонӣ, Исфароинӣ, Симнонӣ, Маздақонӣ, Ҳамадонӣ (Алии Ҳамадонӣ – А.Ҳ.Р.) 

Хатлонӣ (Хоҷа Исҳоқи Хатлонӣ –А.Ҳ.Р) дар асрҳои минбаъда хизмати шоиста 

карданд» [Зокиров 2015, с.54].  

Дар воқеъ, ақидаҳои ирфонии Алии Ҳамадонӣ дар ривоҷи силсилаи  кубравия 

такрор ва тақлиди хушкухолӣ набуда, балки пешниҳодоти андешаҳои ҳакимонаеанд, 

ки барои соликон чун қутбнамо дар роҳи тариқат хизмат менамоянд. Ин навъ равиш 

дар тамоми мактабҳои илмӣ, адабӣ, ирфонии гузаштагони мо дучор мешавад. Мирзо 

Абдуқодири Бедил дар ин бора ишорае дорад: 

Зи ҷоми Мавлавӣ гар ҷуръаат бахшанд, дарёбӣ, 

 К-аз ин майхона бӯи таблаи Аттор меояд» [Зокиров 2015, с55]. 

Поёнтар Н.М. Зокиров таъкид месозад: «Ҳамин тариқ мактабҳои тасаввуфӣ 

тавонистанд, ки дар лаҳзаҳои бисёр вазнин ҳамроҳи мардум бошанд, инсонҳоро ба 

якдиливу ваҳдат ва сабр аз вазниниҳо даъват намоянд. Махсусан, вақте ки ба 

кишварҳои минтақа аҷнабиён ҳуҷум намуданд, осори МирСаййид Алии Ҳамадонӣ 

барин мутафаккирон мардумонро руҳу равони тоза мебахшиданд» [Зокиров 2015, 

с57].  

Муаррихон ва муҳаққиқон, аслан, ду амалро боиси пастравии нуфузи 

кубравия медонанд. Яке ин, ки аз асри XII сар карда ихтилофу зиддиятҳои 

равияҳои ихтилофангез хеле боло мегирад. Дигар ин, ки доираи фаъолияти 

ҷонибдорони силсилаи хочагон густариш ёфта, силсилаи кубравияро маҳдуд 

мекунад. Баъдтар тарафдорони силсилаи нақшбандия халқро аз гӯшанишинӣ ва 

хилватгузинӣ берун кашида, ба ҳаёти воқеӣ наздик намуда, дар муқобили шиори 

«Рӯ ба Ҳаққу пушт ба халқ» шиори ҳаётдӯстонаи «Дил ба Ёру даст ба кор»-ро 

талқин карданд. Ҳол он ки дар таълимоти равияи кубравия дар ибтидо 

дунёбезорӣ, дурӣ ҷустан аз ҳаёти моддӣ дар мадди аввал меистод. 

Аз мутолиаи осори Алии Ҳамадонӣ ошкор мегардад, ки вай дар як қатор 

асарҳояш равишҳои маърифатии силсилаи хоҷагонро низ тарафдорӣ кардааст. Ӯ 

дунёи фониро ҳамчун аҷузаи дилфиребу тасхиркунанда мазаммат намояд ҳам, 

дар айни замон борҳо ҳадиси машҳури Расули акрам «Ад-дунё мазраатул 

охирати», яъне, «Дунё зироатгоҳи охират аст»-ро далел оварда, таъкид 

менамояд, ки он чи ки дар дунё мекорӣ, дар охират ҳамон медаравӣ:  

Эй ки дар дунё нарафтӣ бар сироти мустақим,  

Дар қиёмат бар сиротат ҷойи ташвиш асту бим. 

 [Ҳамадонӣ 1905, с. 243] 

Тавре ки аз андешаҳои Алии Ҳамадонӣ маълум мегардад, вай баёни 

ақидаҳои тасаввуфии худро бо равиши маъмул дар равияи кубравия оғоз намуда, 

дар равишҳои маърифатии силсилаи хоҷагонро инкишоф додааст. Ҳатто бархе 

аз муҳаққиқон Алии Ҳамадониро пайрави заҳабия ва сарсилсилаи тариқаи 

ҳамадония ҳам медонанд [Абдураҳимов 1994; Мухторов 1994], вале мо ба ин 

андеша розӣ буда наметавонем. Чунки равияи ҳамадония баъд аз фавти Алии 

Ҳамадонӣ аз ҷониби пайравони ӯ шакл гирифтааст. Асли ҳақиқат, ба назари мо, ин 

аст, ки Мир Саййид Алии Ҳамадонӣ андешаву орои кубравиёну хоҷагонро ба навъе 

такрор кардааст. Барои пай бурдан ба ҳақиқати андешаву орои худи ӯ далели 

муътамад равишҳои маърифатӣ ва тарбиятие мебошанд, ки дар асарҳояш матраҳ 

шудаанд.  



  

61 

 

Ҳамин тавр, чун ба ақида, назарияи маърифатӣ ва ҷаҳоншиносии Алии 

Ҳамадонӣ сареҳатан шинос мегардем, ба хулосае омадан мумкин аст, ки адибро 

дар доираи талабот ва чорчӯбаи ин ва ё он равияи мазҳабию исломӣ маҳдуд 

кардан аз рӯи инсоф нест. Пас, ба ин маънӣ, Алии Ҳамадониро побанди 

ҷараёнҳои ҷудогона, равияи ташайюъ ва ё аҳли суннату ҷамоат ҳисобидан 

мушкил аст. Нуктаи дигар ин аст, ки то асрҳои XV дар қаламрави Хуросон ҳар 

ду равия зикршуда амал мекард ва байни тарафдорони онҳо чандон 

мухолифатҳои сахти таассубӣ мушоҳида намешуд. Ҳатто дар бисёр шаҳрҳои 

калонтарини Эрон, мисли Шероз, Нишопур, Табрез ва Ҳамадон аксарияти 

аҳолиро суннимазҳабон ташкил медоданд. Дуруст аст, ки бештари 

суннимазҳабони шаҳрҳои фавқуззикр аз аҳли суннат ва ҷамоати шофеимазҳаб 

буданд. 

Олими америкоӣ Герҳард Боверинг ҳангоми баррасии ин масъала ва муайян 

кардани ақида ва ҷаҳонбинии Алии Ҳамадонӣ чунин ишора мекунад: «Шахсият ва 

андешаи Ҳамадонӣ ба як оҳанге аз тазод(д) мушаххас мешавад, ки бар таҷрибаи дин 

ва нигариши ирфонияш соя афкандааст. Ҳарчанд ӯ худашро аз аҳлофи содот 

(хонадони Пайғамбар) дар назар гирифта ва дар маҷмуаи аҳодиси арабӣ ба Алӣ (а) 

ҷойгоҳи вижае додааст ва баъдҳо тавассути муридонаш ба Алии Сонӣ малаққаб шуд 

ва бо ин вуҷуд, тибқи маъмул ба мазҳаби аҳли суннат эътиқод дошт ва мутаволиян 

ба яке аз ду мазҳби аҳли суннат мутааллиқ буд. Ӯ бо мазҳаби ҳанафӣ шуруъ кард, 

аммо баъд аз дидани дунё, ки дар он Имом Шофеӣ ва ҳазрати Муҳаммад (с) мулоқот 

кард ва ба мактаби шофеӣ тағйири мазҳаб дод» [Зокиров 2015, с.56]. 

Донишмандони дигар ва пешгомони сиёсат низ ба бартарии ҷаҳонбинӣ ва 

таълимоти ахлоқии Мир Саййид Алии Ҳамадонӣ таъкид карда, истифода аз 

андеша ва орои ӯро шарти муҳимми танзими ахлоқии ҷомеаи муосир 

донистаанд. Дар ин бора хулоса ва андешаҳои оқилонаи донишманди афғон 

Муҳаммад Ҷаъфари Ранҷбар қобили ёдоварист: «То ҷое ки чун нигоранда бештар аз 

50 асари Ҳамадониро мутолиа ва таҳлил намудам, дар тамоми осор ва навиштаҳояш 

як навъ руҳи таомул, ваҳдат ва ихлос миёни шохаҳо ва фирқаҳои исломӣ дида 

мешавад. Дар ҳеҷ маврид навишта ва назаре, ки аз он бӯйи тазод(д)у тафриқа ояд, 

дида намешавад. Ҳамадонӣ бо ҳамин вижагиҳои оливу илмӣ, ахлоқиву маънавияш 

дар шароити буҳронии имрӯз метавонад сармашқи хуб барои пайванд ва наздикии 

кишварҳо ва ақидаҳои мусулмонон бошад» [Ранҷбар 2015, с.22]. 

Асосгузори сулҳу ваҳдати миллӣ – Пешвои миллат, Президенти Ҷумҳурии 

Тоҷикистон, Ҷаноби Олӣ, муҳтарам Эмомалӣ Раҳмон дар суханронии худ, дар 

Симпозиуми байналмилалӣ, бахшида ба 700-солагии Мир Саййид Алии Ҳамадонӣ 

(5 сентябри соли 2015 дар ш. Душанбе) бо нигаронӣ аз хуруҷи равияҳои тундгаро дар 

кишвар изҳори ақида карда, ба аҳли ҷомеа рӯ оварда, гуфта буд: «Дар шароите ки 

равияҳои тундгаро ва низоъҳои диниву мазҳабӣ дар баъзе манотиқи дунё торафт 

вусъат меёбанд, ақидаҳои мутафаккирони гузашта, амсоли Амири Ҳамадонӣ арзиши 

бештар пайдо мекунад. Аз ин рӯ, зиёиён ва олимону донишмандон, уламои динӣ ва 

аҳли ҷомеаро зарур аст, ки дар асоси андешаҳои ҳакимонаи ин қабил донишварон ба 

муқобили ҳама гуна зуҳуроти хурофотпарастӣ, экстремизму терроризм ва дигар 

падидаҳои нангин садо баланд кунанд ва дар зеҳни мардум, хусусан наврасону 

ҷавонон, ташаккул додану решадор сохтани ғояҳои инсондӯстӣ, таҳаммулгароӣ, 

сулҳу оромӣ, суботи сиёсӣ ва таҳкими ваҳдати миллӣ мунтазам кор кунанд» [Раҳмон 

2016, с.267]. 

Дар воқеъ, Алии Ҳамадонӣ дар муносибат ба дину оин, мазҳабу равияҳои 

гуногуни замон сад дар сад тарафдор ва давомдиҳандаи ақидаҳои ҳакимонаи 

Мавлоно Ҷалолиддини Балхӣ мебошад, ки фармуда: 

Мо ошиқи ишқему мусулмон дигар аст, 

Мо мӯри заифему Сулаймон дигар аст. 

Аз мо рухи зарду ҷигари пора талаб, 

Бозорчаи қасабфурӯшон дигар аст [Мавлоно 1372, с.38]. 

 Ҳамин тавр, ҷаҳонбинии Мир Саййид Алии Ҳамадонӣ, пеш аз ҳама, бар 

мабнои ислому мазҳаби тасаннун асос ёфта, ниҳоят асил, беолоиш ва поку муназзаҳ 

буда, комилан ба фармудаи Қуръон ва суннати Расули Акрам мувофиқат дорад. Ӯ 

дар ҳама мавридҳо ситезакорӣ, тундгароӣ, ҷаҳолату кибру манманӣ ва дигар 

унсурҳои ахлоқи замимаро маҳкум карда, сабру таҳаммул, тамкину дурандешӣ, 

рафоқату самимиятро азиз медонад ва тарғиб менамояд. 

1.4. Пайравони андеша ва орои Алии Ҳамадонӣ 

 

Мо дар фасли боло ҳангоми баррасии рисолати Мир Саййид Алии 

Ҳамадонӣ дар тарғибу ташвиқу роҳнамоӣ ва ҷаҳонбинии ӯ, ки дар таъйини 

масъалаи ташаккули низоми фикрию ақидатии адиб муҳим аст, аз бисту нуҳ 

нафар муридони содиқ ва пайравони комили Алии Ҳамадонӣ ёд карда будем. 

Онҳо нафароне буданд, ки Алии Ҳамадониро дар сафарҳо ҳамроҳӣ мекардаву 

дар баробари таълим дар кори тарғибу раҳнамоӣ низ ба вай кумак мекардаанд. 

Пайравони ҳақиқии орову андешаи адиб ҳамонҳо буданд. Аммо дар он миён 

нафароне буданд, ки бо таълифи асарҳо дар пайравии устодашон дар тарвиҷу 

ташвиқи андешаҳои мондагори ӯ хидмати шоистаро анҷом додаанд. Асарҳои 

онҳо имрӯзҳо низ қимати ғоявӣ ва тарбиятӣ дошта, аз ҷиҳати шинохти шахсияту 

маслаки пиру муршидашон ва аз назари тарғиби андешаҳои гуманистӣ ва 

тарбияи маънавию эстетикии насли ҷавони ҷомеаи мо муҳимманд. Бинобар 

ҳамин, бо мақсади парҳез аз дарозии гуфтор, дар ин фасл ҳамчун намуна ба 

пайравони соҳибкитобу соҳиби фазилати иршоду ҳидояти Алии Ҳамадонӣ 

пардохта мешавад. Ин шахсиятҳо Саййид Муҳаммади Хатлонӣ, фарзанди Алии 

Ҳамадонӣ ва шогирдонаш Хоҷа Исҳоқи Хатлонию Нуриддин Ҷаъфари Бадахшӣ 

мебошанд.  

Дар сарчашмаҳои дастрас оид ба кулли муридону пайвандон ва наздикони 

Мир Саййид Алии Ҳамадонӣ ахбори саҳеҳ дастрас нашудааст. Аммо доир ба 

зиндагиномаи Саййид Муҳаммад, Хоҷа Исҳоқ ва Нуриддин Ҷаъфари Бадахшӣ 

дар маъхазҳо ахбору маълумот мавҷуд аст. Вобаста ба маълумоти сарчашмаҳои 

дастрас ва ишораҳои мастур дар асарҳои дигар баҳсамонро роҷеъ ба шахсиятҳои 

мазкур, ки аз ҷумлаи пайравони содиқу наздикони муътамади адиб ба ҳисоб 

мераванд, идома медиҳем. 

Саййид Муҳаммади Хатлонӣ. Дар мавриди фарзандони Мир Саййид Алии 

Ҳамадонӣ то кунун ҳеч кадом аз муҳаққиқони зиндагиномаву аҳволи адиб 

назари дақиқу мушаххаси қонеъкунанда баён накардаанд. Дар Тоҷикистон 

камтар, аммо дар қаламрави Покистону Ҳинду Кашмир хонаводаҳои зиёде 

ҳастанд, ки худро аз авлоди Алии Ҳамадонӣ меҳисобанд. Муҳаққиқони шахсият 

ва осори Ҳамадонӣ фақат дар мавриди писари ӯ Саййид Муҳаммад маълумот 

додаанд. Инчунин, Хоҷа Исҳоқи валиро домоди Алии Ҳамадонӣ гуфтаанд. Оид 

ба духтари Алии Ҳамадонӣ ҳамин маълум аст, ки ӯ завҷаи Хоҷа Исҳоқ будаст. 

Дар байни наздикони Алии Ҳамадонӣ ду номи занона – Офтобитобон ва 

Моҳихуросонро ёд мекунанд. Муҳаққиқон Саййида Ашраф Зафар, Муҳаммад 

Риёз ҳам исми Моҳихуросонӣ ва Офтобипинҳониро ёдовар шудаанд. Аз ин 

ёдовариҳо маълум мешавад, ки Офтобитобон зан ва Моҳихуросон духтари Алии 

Ҳамадонӣ будаанд [Зафар 1987, с. 89; Риёз 1995, с.99].  

Донишманди покистонӣ Саййид Абдурраҳмон дар рисолаи «Солори Аҷам» 

доир ба ҳаёт ва шахсияти писари адиб – Саййид Муҳаммад маълумот дода, номи 

волидаи ӯро Ҳамида бинти Шараф мегӯяд [Абдурраҳмон 1990, с.189].  

Саййида Ашраф Зафари Деҳлавӣ дар такя ба рисолаҳои «Хулосат-ул-

маноқиб» ва «Мастурот» маълумоте овардааст, ки Саййид дар чиҳилсолагӣ (соли 

1354 м.) бо хотуни табори Саййидӣ дошта дар Ҳамадон ақди никоҳ бастааст 

[Зафар 1987, с.53]. Ба ин амр ӯро пири тариқаташ Маҳмуди Маздақонӣ водор 

кардааст. 

Ҳам Муҳаммад Риёз ва ҳам Саййида Ашраф ривоятеро дар мавриди 

таваллуди Саййид Муҳаммад – фарзанди арҷманди Алии Ҳамадонӣ овардаанд, 

ки Алии Ҳамадонӣ дар хобаш Маҳмуди Маздақониро дар ҳоле мебинад, ки ба ӯ 

бози сафеде ҳадя намуда истодааст. Яъне, Маҳмуди Маздақонӣ бист сол қабл аз 

таваллуди фарзанди солеҳ, чун Саййид Муҳаммад ба Алии Ҳамадонӣ башорат 

медиҳад. Дар ҳақиқат, бисту ду сол баъд аз хонадоршавӣ Саййид Муҳаммад 

(соли 1374) чашм ба олами ҳастӣ кушодааст. 

Саййид Муҳаммад яке аз халифаҳои содиқи Алии Ҳамадонӣ маҳсуб 

мешуда, ки дар таблиғи маърифати исломӣ ва илму адаб дар шибҳи қораи Ҳинд 

талошҳои мондагор кардааст. Вай, тибқи ишораи аксари сарчашмаҳо, соли 1374, 

як соли баъд аз ба мулки Хатлон омадани қиблагоҳаш дар шаҳри Кӯлоб таваллуд 

ёфтааст. 

Саййид аз хурдӣ дар тарбияи падараш қарор дошта, илмҳои маъмули 

замонашро аз бар кардааст. Аз соли 1386 ба баъд, пас аз даргузашти Амири 

Кабир тақдири минбаъдаи Саййид Муҳаммад ба Хоҷа Исҳоқ сахт пайваст 

мегардад. Пеш аз вафоташ Мир Саййид Алии Ҳамадонӣ ду коғазеро, ки яке 

«Васиятнома» ва дигаре «Хилофатнома» буд, ба дасти Мавлоно Умар медиҳад, 

то ба дасти Хоҷа Исҳоқ супорад. Чун Хоҷа Исҳоқ бо коғазҳо шинос мешавад, 

«Васиятнома»-ро ба дасти Саййид Муҳаммад медиҳад. Аммо коғази дуюмиро бо 

худ нигоҳ медорад. Чун Саййид Муҳаммад аз Хоҷа Исҳоқ «Хилофатнома»-ро 

талаб менамояд, Хоҷа Исҳоқ ба ӯ мегӯяд: «Коғази дувумро, ба касе додан ҷоиз 

аст, ки ба талаби Ҳақ, субҳонаҳу ва таъоло, ба мақоми матлуб бирасад ва худро 

аз дараҷаи ходимият ба махдумият расонад» [Зафар 1987, с.228]. 

Саййид Муҳаммад ба ин ҷавоб розӣ мешавад ва дар касби тариқат камари 

ҳиммат баста, се солу панҷ моҳ дар назди Хоҷа Исҳоқ ва беш аз ду сол дар назди 

Мавлоно Ҷаъфари Бадахшӣ дарси таълим ва одоби тариқат касб менамояд. 

Сабаби дақиқаш ба мо маълум нест, шояд ба расми замон ё пайравӣ аз суннати 

падар ва ё рахти сафар ихтиёр кардан барои касби донишу камоли шахсият, 

Саййид Муҳаммад баъд аз он ки асосҳои донишро дар зодгоҳаш аз бар мекунад, 

ҷониби Кашмир ба сафар мебарояд. Саййида Ашраф Зафар дар такя ба «Хазинат-

ул-асфиё»-и Ғулом Сарвари Лоҳурӣ баъди муддате озими Кашмир шудани 

Саййид Муҳаммадро чунин овардааст: «Баъди бисту дусолагии вафоти падари 

олиқадр ба Кашмир омад ва то дувоздаҳ сол ба ҳидояти халқ ва тарвиҷи ислом 

маъруф монд…» [Зафар 1987, с. 22]. 

Сафари Саййид Муҳаммад тахминан ба соли 1408 рост меояд. Он ҳангом 

синнаш ба 34 расида буд. Вале, мувофиқи баёни Саида Ашраф Зафар, Муҳаммад 

Риёз ва Саййид Абдурраҳмони Ҳамадонӣ Саййид Муҳаммад бори аввал соли 

1393 дар синни 19-солагӣ вориди хиттаи Кашмир гардида, соли 1416 ё 1417 

ҷониби Ҳарамайни Шарифайн ҳаракат менамояд [Зафар 1987, с.103; Риёз 1995, 

с.102; Абдурраҳмон 1990, с.180]. Ба ҳар сурат, чун Саййид Муҳаммад ба мулки 

Кашмир мерасад, аз тарафи ҳокимони кашмирӣ Султон Қутбиддин ва Султон 

Сикандари Бутшикан, ки собиқан ба Алии Ҳамадонӣ иродат доштанд, илтифоти 

зиёд мебинад. Онҳо ҳатто яке аз духтарони солеҳаи Кашмирро ба никоҳаш 

медароранд: «Султон Қутбиддин ва Султон Сикандари Бутшикан ҳалқаи итоати 

вай ба гӯши ҳуши худ андохтанд. Ва саидаи солеҳа Бибӣ Тоҷхотун, сабияи 

саидаи Саййид Ҳасан Баҳодурро ба ақди никоҳи вай дароварданд» [Лоҳурӣ 1879, 

с.943]. 

Саййид Муҳаммад беш аз панҷ сол бо Бибӣ Тоҷхотун зиндагӣ менамояд. 

Баъди вафоти Бибӣ Тоҷхотун бори дувум ба духтари Сайфиддин – вазири Султон 

Сикандар, ки Бибӣ Бориъа ном дошт, издивоҷ менамояд. Баъди ду соли зиндагӣ 

Бибӣ Бориъа низ аз дунё мегузарад. Давоми зиндагии хонаводагии Саййид 

Муҳаммад равшан нест. 

Саййид Муҳаммад дар мулки Кашмир ба таълиф машғул гашта, ду рисола, 

яке бо номи «Шарҳи Шамсия дар илми мантиқ» ва дигар дар илми тасаввуф бо 

номи «Ҷомеъ-ул-улум» навишта, ба Султон Сикандар мебахшад. Баъди гузашти 

дувоздаҳ сол Саййид Муҳаммад нияти сафари Байтуллоҳ мекунад. Пеш аз сафар 

вазоифи таблиғу ташвиқи маорифи исломӣ ва огаҳӣ аз ҳоли муридонро ба ухдаи 

Султон Сикандар вогузор менамояд. Сафари ҳаҷи ӯ беш аз 12-13 сол давом 

кардааст. Баъди адои маносики ҳаҷ Саййид Муҳаммад бори дувум ба Кашмир 

меояд. Дар Кашмир ин дафъа се сол иқомат карда, озими Кӯлоб мешавад. Он 

замон дар Кӯлоб ҳамширааш Моҳихуросон зиндагӣ мекард.  

Саййид Муҳаммад соли 1428 ё 1430 ба Кӯлоб мерасад. Дар Кӯлоб бо 

ҳаводиси зиёди риққатовар рӯ ба рӯ мешавад: модараш дунёро падруд гуфтаву 

Хоҷа Исхоқ аз дасти тӯдаи ғосибон ба шаҳодат расида буд. Саййид Муҳаммад то 

охири хаёти худ дар шаҳри Кӯлоб зиндагӣ менамояд ва соли 1450, дар синни 74-

солагӣ дар ҳамон ҷо вафот мекунад. Санаи вафоти Саййид Муҳаммадро орифе 

чунин ба назм овардааст:  

 Рафт аз дунёи дун андар ҷинон  

 Чун Муҳаммад Саййиди аҳли яқин,  

 Гашт таърихи висоли ӯ аён: 

 «Меҳрубон одил Муҳаммад мири дин» [Риёз 1995, с.10]. 

Қабри Саййид Муҳаммади Ҳамадонӣ дар шафати қабри падар, дар 

Оромгоҳи Мир Саййид Алии Ҳамадонӣ, воқеъ дар шаҳри Кӯлоби вилояти 

Хатлони қарор дошта, зиёратгоҳи хоссу ом мебошад. Дар ин бора проффесор 

Мисбоҳиддини Нарзиқул чунин ишора намудаааст: «Писари Мир Саййид Алии 

Ҳамадонӣ – Муҳаммад Ибни Саййидалии Ҳамадонӣ, ки низ аз пайравони 

қиблагоҳи худ будаву солҳо дар Кашмир зиста, мазораш дар паҳлуи қабри 

падараш, дар шаҳри Кӯлоб воқеъ гаштааст» [Нарзиқул 2016, с.410]. 

Саийд Абдурраҳмони Ҳамадонӣ дар мавриди авлодони Саййид Муҳаммад 

аз Бибӣ Тоҷхотун ва Бибӣ Бориъа маълумот дода, аз исми Саййид Ҳасан, Саййид 

Ҳусайн, Саййид Нуҳ, Саййид Довуд ва Саййид Маҳмуд ёд карда ва ба таваллуди 

ду нафар духтари дигар ҳам ишора кардааст, ки ҳамаи инҳо фарзандони як 

падаранд [Абдурраҳмон 1990, с.182]. Аммо, мутаассифона, дар бораи 

фарзандони Саййид Муҳаммад ҷуз овардани исмашон ишораи дигаре нашудааст 

[Абдурраҳмон 1990, с.185]. 

Саййид Абдурраҳмон, инчунин, номи нуҳ нафар халифаи Саийд 

Муҳаммадро номбар менамояд, ки инҳоянд: Саййид Муҳаммади Нуристонӣ, 

Саййид Муҳаммад Ҳусайн Қозии Шерозӣ, Саййид Ҳусайни Хоразмӣ, Саййид 

Муҳаммади Ховарӣ, Саййид Аҳмади Сомонӣ, Саййид Ҷалолиддин, Саййид 

Қосим, Саййид Нуриддин, Саййид Ҳасан. 

Ҳамин тавр, аз ахбори мавҷуд маълум мешавад, ки Саййид Муҳаммад ҳам 

ба монанди падараш ба кори тарғибу ташвиқу иршод машғул шуда, шогирдони 

зиёдеро тарбият ва ба камол расонидааст. Метавон гуфт, ки то имрӯз аз насли 

ҳамин шахсият авлоде боқӣ мондаанд, ки онҳо аз равиши маърифатии бобоёни 

худ пайравӣ мекунанд. Ҷустуҷӯи авлодони тоҷикистонӣ ва хориҷии Алии 

Ҳамадонӣ масъалаи дигарест, ки мо онро дар мақолае таҳти унвони «Кӣ аз 

авлоди Мир Саййид Алии Ҳамадонист?» матраҳ кардаем [Асзозода 2007, с.3]. 

Хоҷа Исҳоқи Хатлонӣ, писари Амир Оромшоҳи Алишоҳӣ машҳур ба 

Шоҳи Шаҳидон олими варзида, шахси соҳибдилу хирадманд, парҳезкор ва яке 

аз муридони баркамоли Мир Саййид Алии Ҳамадонӣ будааст. Ӯ дар ривоҷу 

равнақи ақоиди фалсафӣ-иҷтимоӣ ва тарғиби таълимоти устодаш саҳми босазо 

гузоштааст. 

Дар бораи шахсияти Хоҷа Исҳоқи Хатлонӣ ривоятҳои зиёд мавҷуд аст. Дар 

ин нақлу ривоятҳо, аслан, дар атрофи се масъала: макони зист, муносибати Хоҷа 

Исҳоқ бо Саййид Алии Ҳамадонӣ ва ниҳоят, мавзеи реҳлати ӯ сухан меравад. 

Мувофийи қавли мардуми таҳҷоӣ Хоҷа Исҳоқ аз Дуоби ноҳияи Муъминобод 

буда, ва деҳаи имрӯзае, ки бо исми ӯ номгузорӣ шудааст, макони дафни ӯст. Дар 

бисёр ривоёт аз боби мулоқот бо Саййид Алии Ҳамадонӣ, фазилату каромоти ин 

ду марди бузург ва идомаи таълими маслаки устодаш сухан меравад.  

Ҳаёт ва фаъолияти илмию адабии Хоҷа Исҳоқ қобили омӯзиши алоҳида 

мебошад, аммо то кунун ин кор анҷом нашудааст. Дар ин масъала монографияи 

ҷудогона таълиф кардан мумкин аст. Бинобар он ки доираи масъалаҳои 

баррасишаванда оид ба ҳаёту равишҳои маърифатии Хоҷа Исҳоқ доманаи фарох 

дошта, оид ба баъзе ҷиҳатҳои масъала дар таълифи Р. Асозода ва нигорандаи ин 

сатрҳо «Хоҷа Исҳоқи Хатлонӣ» [Асозода 2000; Асозода 2015] сухан рафтааст, 

дар идома танҳо ба нукоте пардохта мешавад, ки аз ҷиҳате ба Алии Ҳамадонӣ ва 

пайравии Хоҷа Исҳоқ аз ӯ иртибот дорад.  

Номи аслии ӯ Исҳоқ буда, насабҳои Хоҷа, Шайх, Хатлонӣ, Алишоҳӣ илова 

шуда, дар натиҷа, исми пурраю мукаммали ин шахси шариф шаклҳои Хоҷа 

Абӯисҳоқи Хатлонӣ, Хоҷа Исҳоки Хатлонӣ ё Хоҷа Исҳоқи Алишоҳӣ, Шайх 

Абуисҳоқи Хатлониро мегирад. Унвонҳои зикршуда мартаба ва тахаллусҳои 

ифтихорӣ буда, нисбат ба ашхоси баландмартабаю парҳезкор, аҳли сулуку тақво 

истифода мегардиданд. Хатлонӣ ё Алишоҳӣ ишораҳое ба макони валодати ӯ 

ҳастанд. Исми комили ӯ Хоҷа Исҳоқи Хатлонӣ ё Абуисҳоқи Хатлонӣ мебошад.  

Соли таваллуди Хоҷа Исҳоқ маълум нест. Аз муҳаққиқон танҳо 

Моҳирхуҷаи Султонзода изҳор менамояд, ки: «Шайх Абуисҳоқи Хатлонӣ соли 

1314 таваллуд шуда, соли 1348 вафот кардааст» [Султонзода 1995, с.81]. Дар 

ҷойи дигар ин муаллиф оид ба мусофиратҳои Алии Ҳамадонӣ ба Хатлон сухан 

ронда, соли таваллуди Хоҷа Исҳоқро 731 ҳ.қ, баробар ба соли 1331 мелодӣ 

дониста, соли вафоташро 827 / 1426-1427 дониста, дар хусуси домодии ӯ бо Алии 

Ҳамадонӣ чунин овардааст: « Саййид Хоҷа Исҳоқи Хатлонӣ (731-827)-ро домоду 

ҷонишини худ баргузида ва ба издивоҷи духтари худ ба ӯ ризоят дод» 

[Султонзода 1995, с. 81]. Муҳаққиқони дигар танҳо бо зикри соли вафоти Хоҷа 

Исҳоқ қаноат кардаанд. Чунончи, Саййида Ашраф Зафар соли вафоти Шоҳи 

Шаҳидонро 826 ҳиҷрӣ (1423-и мелодӣ) зикр карда, дар мавриди санаи таваллуди 

Хоҷа Исҳоқ чизе намегӯяд [Зафар 1987, с.109]. Саййид Абдурраҳмони Ҳамадонӣ 

ҳам ақидаи Саййида Ашраф Зафарро тарафдорӣ намудааст [Абдурраҳмон 1990, 

с.87]. 

Парвизи Азкоӣ дар бораи Хоҷа Исҳоқ маълумот дода, соли таваллудашро 

831 ҳ.қ \ 1331 гуфта, соли вафоти ӯро 827 ҳ.қ / 1427 медонад. Парвизи Азкоӣ бо 

такя ба гуфтаи Карбалоӣ, аз эътибор ва нуфузи Хоҷа Исҳоқ дар назди устодаш 

чунин ёдоварӣ намудааст: «Саййид ӯро бар дигарон тарҷеҳ дода ва дар ҳолати 

ғазаб гуфта: «Агар шумо панҷоҳ сол риёзат кашед, ба эшон (Исҳоқ) нарасед» 

[Азкоӣ 1370, с.62]. 

 Муҳаммад Риёз дар асоси «Силсиланома»-и Шамсиддини Хатлонӣ ва 

«Равзат-ул-ҷинон»-и Ҳофизи Карбалоӣ дар баробари нишон додани санаи вафот 

(соли 826 ҳ. / 1423 м) дар як маврид 96 сол ва дар мавриди дигар 74 сол умр 

дидани Хоҷа Исҳоқро қайд кардааст. Ба назари мо, ақидаи муаллифи рисолаи 

«Равзат-ул-ҷинон» Ҳофизи Карбалоӣ, ки Ҳоҷа Исҳоқ дар синни 96-солагӣ аз 

олам гузаштааст, шубҳанок мебошад. Зеро ки ба ҳисоби мо, таърихи таваллуди 

Хоҷа Исҳоқ ба солҳои 50-уми асри XIV рост меояд. 

Мувофиқи ақидаи Саййида Ашраф Зафар, сафари нахустини Амири Кабир 

ба Хатлон соли 773 ҳ. (1372-1373 м.) ба вуқуъ мепайвандад. Солҳои 70-уми асри 

XIV Хоҷа Исҳоқ ҷавони тақрибан 20-22-сола буда, аллакай аз илмҳои замон ва 

ақоиди аҳли тақвою соликон ба хубӣ огоҳӣ доштааст, ки дар як дидан ва суҳбати 

сарироҳӣ ба Алии Ҳамадонӣ маъқул мешавад. Агар Хоҷа Исҳоқ дар ин давра 

бачаи 10-12-сола ва ё марди ба камол расида мебуд, дарҳол ба шогирдӣ қaбул 

шудани ӯ аз эҳтимол дур аст. Чунки Алии Ҳамадонӣ баъди сафари якум дар 

мулки Хатлон муддати зиёде зиндагӣ накарда, боз ба сафар мебарояд. Ташвиши 

сафарҳо, ки аз як сол бештар давом мекарданд, яке аз имтиҳоноти масъули 

шогирдонаш ба шумор мерафтанд. Дар ин мавридҳо фурсати муносиб ҷуста, ба 

таълиму тарбияи шогирдон ва ҳатто таълифи асарҳо машғул мешуд. Хоҷа Исҳоқ 

дар ин сафар устоди хешро ҳамроҳӣ кард ва бо сари баланд аз имтиҳони ҷиддии 

устодаш гузашта, ба зодгоҳаш – деҳаи Хоҷа Алишоҳ бармегардад.  

Дар қалби Саййид Алии Ҳамадонӣ нисбат ба Хоҷа Исҳоқ муҳаббату 

самимияти хосса ва падарона пайдо мегардад ва духтараш Моҳихуросонро ба 

никоҳи ӯ медароварад. Шамсиддин Аҳмад оид ба муҳаббат ва дилбастагии Мир 

Саййид Алии Ҳамадонӣ ба хоҷа Исҳоқ бо нақли иқтибосе аз рисолаи «Мастурот» 

чунин ишора кардааст: «Агар рӯзе Хоҷа Исҳоқ сад хуни ноҳақ кунад, ҳеҷ саволе 

аз ман бар ӯ набошад, чаро ки ӯ аз маҳбубон аст ва агар аз дасти дигаре гуноҳи 

сағир шавад, ӯро савол шавад, ки аз ошиқон бошад» [Шамсиддин 1999, с. 30]. 

Ҳамин ахборро Нуриддин Ҷаъфари Бадахшӣ низ дар рисолаи «Хулосат-ул-

маноқиб» зикр кардааст [Зафар 1995, с.220].  

Дар бораи чи навъ байъат намудани Хоҷа Исҳоқ бо Алии Ҳамадонӣ дар 

маъхазҳо ишораи мушаххас нест. Вале дар бархе аз сарчашмаҳо зимни сухан 

рондан оид ба мусофиратҳои Мир Саййид Алии Ҳамадонӣ ба Кӯлоб чунин 

ишора мешавад, ки вай дар деҳаи Хоҷа Алишоҳи ноҳияи Муъминобод, ҳангоми 

зиёрати мазори мутаҳҳари Мир Саййид Ҳасан ду муриди содиқ меёбад: яке Хоҷа 

Исҳоқ ва дигаре Нуриддин Ҷаъфари Бадахшӣ. Мир Саййид Алии Ҳамадонӣ ба 

Хоҷа Исҳоқ то он ҷо бовар дошт, ки дар вақташ Маҳмуди Маздақонӣ ба ӯ. 

Шаҳодати ин гуфтаҳо ирсоли ду коғазест, ки дар мавриди он ҳангоми сухан 

гуфтан оид ба зиндагиномаи Саййид Муҳаммад ёд карда будем. 

Ҳамин тавр, аз мутолиаи сарчашмаҳо ва баррасии ахбори мавҷуд маълум 

мегардад, ки Xoҷa Исҳоқ барои Алии Ҳамадонӣ як шогирди муқаррарӣ набуда, 

балки шахси хеле наздик, ҳаммаслаку ҳамқадами ӯ ба шумор мерафтааст. Хоҷа 

Исҳоқ чун пираш ахлоқи ҳамидаи инсонро тарғибу ташвиқ мекард, нисбат ба 

хислатҳои зишту зиддиахлоқӣ оштинопазир буд.  

Яке аз хидматҳои бузурги Хоҷа Исҳоқи Хатлонӣ саҳми шоистаи ӯ дар 

тарбияи Саййид Муҳаммад ибни Алии Ҳамадонӣ мебошад. Хоҷа Исҳоқ чун 

устоди хеш нисбат ба муридон сахтгиру серталаб ва дар айни замон ғамхору 

меҳрубон буд. Вай он чи аз илмҳои замон андӯхта буд, ба Саййид Муҳаммад 

омӯзонду таълим дод. Кӯшиш мекард, ки ӯ чун падар фозилу донишманд ва яке 

аз шахсиятҳои бузургмартабаи замон гардад.  

Хоҷа Исҳоқи Хатлонӣ васиятҳои устоди хешро оид ба таълиму тарбияи 

пайравону муътақидон ва тарғибу ташвиқи маорифи исломӣ бо сари баланд ва 

ифтихори бузург ба ҷо овард. Пайи ин мақсадҳои нек ӯ ҳамроҳи як зумра 

шогирдон ва бародари худ ба сафар баромада, бо ҳаммасалакону дӯстони 

деринаи хеш дар шаҳрҳои гуногуни мамолики Машриқзамин вохӯрда, аз дидори 

ҳамдигар хушнуд мегарданд. Сафарҳои Хоҷа Исҳоқ муқараррию воситаи 

саргармӣ набуданд, балки як навъ таҳқиқи оламу одам, ҷустану дарёфтани 

ҳақиқати ҷовидонӣ ва ҳаммаслакону муътақидон буд. 

Эътибор ва мартабаи Хоҷа Исҳоқи Хатлонӣ рӯз то рӯз баланду шуҳраташ 

канораҳои дурро фаро мегирифт. Ашхоси гуногун ба пешвозаш баромада, 

ҳурмату икромашро бо хушнудӣ ба ҷо меоварданд. Амалҳои некхоҳонаи Хоҷа 

Исҳоқи Хатлонӣ ба аҳли ҷоҳу мансаб, хусусан хурофотпарастони тангназар, хуш 

намеомад. Онҳо кӯшиш мекарданд, ки бо ҳар роҳу восита шахсият ва таълимоти 

ҳақиқатнигоронаи ӯро дар назди мардуми авом ва ашхоси торикназар паст 

намоянд. Ин кӯшиш ва талошҳои уламои ҷоҳилу гумроҳ гоҳ-гоҳе самараи талхи 

худро медод. Тири амали нотавонбинони кӯрдил ба ҳадаф расид ва Хоҷа Исҳоқи 

Хатлонӣ, ба сабаби туҳмате, бо чанд тан мурид ва бародараш соли 1423 м. (826 

ҳ.қ.) дар Балх ба қатл расонида шуд. 

Дар хусуси макони дафни Хоҷа Исҳоқ фарзияҳо гуногунанд. Бинобар он ки 

ин ҷиҳати масъала дар китоби «Хоҷа Исҳоқи Хатлонӣ» баррасӣ шудаааст 

[Асозода 2015, с.32-37], ниёз ба такрор намемонад. Хулоса, риштаи ҳаёти Хоҷа 

Исҳоқ бо сабабҳои зикршуда ба таври фоҷеавӣ канда мешавад.  

Масъалаҳои норавшан дар мавриди воқеияти зиндагӣ ва сайру сулуки эҷоди 

Хоҷа Исҳоқи Хатлонӣ зиёданд, ки аз ҷумлаи онҳо шеър гуфтан ва ё нагуфтанаш 

мебошад. Танҳо Саййида Ашраф Зафар таъкид мекунад, ки Хоҷа Исҳоқ дар 

шеъргӯӣ маҳорати баланд дошта ва чанд байти роҷеъ ба Мир Саййид Алии 

Ҳамадонӣ сурудаи ӯро зикр кардааст [Зафар 1987, с.42]. Ин ва дигар масъалаҳои 

марбут ба зиндагинома ва равишҳои маърифатии Хоҷа Исҳоқи Хатлонӣ бояд дар 

ояндаи наздик ба таври ҳатмӣ омӯхта шаванд. Бо таҳқиқи муҳити зиндагӣ ва 

аҳволу афкори пайравони Алии Ҳамадонӣ масъалаҳои алоқаманд ба ӯ низ пеш 

омаданашон мумкин аст, ки он ҳама барои ҳамадонишиносӣ муҳимманд.  

Нуриддин Ҷаъфари Бадахшӣ. Аз ҷумлаи муридон ва пайравони 

муваффақи Мир Саййид Алии Ҳамадонӣ, яке аз машҳуртарини онҳо Нуриддин 

Ҷаъфари Бадахшӣ мебошад, ки аз назари роҳу равиши маърифатӣ ва ба эҷод 

машғул будан қаробати наздике бо Алии Ҳамадонӣ дорад.  

Сарчашмаи ибтидоие, ки дар бораи Нуриддин Ҷаъфари Бадахшӣ маълумот 

додааст, рисолаи «Мастурот»-и Ҳайдари Бадахшӣ – муриди Хоҷа Исҳоқ аст, ки 

нисбатан боэътимодтар менамояд. Чун ки муаллиф дар замони Нуриддин 

Ҷаъфари Бадахшӣ зиндагиву эҷод кардааст. Саййида Ашраф Зафар дар 

муқаддима ба матни «Хулосат-ул-маноқиб» дар бораи аҳволу осори Нуриддин 

Ҷаъфари Бадахшӣ навиштаст: «Нависандаи рисолаи «Мастурот» мустақиман аз 

муридони Саййид нест, балки аз муридони яке аз муридони Саййид Алии 

Ҳамадонӣ (р) мавсум ба Исҳоқи Хатлонӣ мебошад» [Зафар 1995, варақи ب]. 

Зикри ин далел барои он муҳим аст, ки бархе муҳаққиқон Ҳайдари 

Бадахширо шогирди бевоситаи Алии Ҳамадонӣ донистаанд, дар сурате ки чунин 

нест.  

Саййида Ашраф Зафар дар тасҳеҳи китоби «Хулосат-ул-маноқиб»-и 

Нуриддин Ҷаъфари Бадахшӣ, ба ҳошияи баёзи Ҳофизи Карбалоӣ ишора намуда, 

соли таваллуди Нуриддин Ҷаъфари Бадахширо 740ҳ.қ. \ 1340 м ва соли вафоти 

ӯро 797 ҳ.қ \ 1397 мелодӣ дониста ва 57 сол умр дидани ӯро ишора менамояд. 

Дар асоси ин гуфта чунин муқаррар кардааст: «Ҳофиз Ҳусайни Карбалоӣ дар 

ҳошияи баёзи худ таърихи вафоти Ҷаъфари Бадахширо шонздаҳи рамазони 797 

ҳиҷрӣ ба синни панҷоҳу ҳафтсолагӣ навиштааст. Ва бинобар ин метавон гуфт, 

ки соли таваллудаш 740-и ҳиҷрӣ мебошад» [Зафар 1995, варақи ط].  

Мо низ дар мавриди санаи вилодати Ҷаъфари Бадахшӣ, ки онро Саййида 

Ашраф соли 740ҳ. мутобиқ ба 1340 мелодӣ дар деҳаи Рустоқи Бадахшони 

Афғонистон гуфтааст, розӣ ҳастем. Дар мавриди хонадон, табору насаб ва 

таълимоти ибтидоии ӯ дар сарчашмаҳо маълумоти мукаммалу аниқ мавҷуд нест. 

Вале мусаллам аст, ки ӯ таълими ибтидоиро дар маҳалли худ гирифта, баъдтар 

дониши худро дар назди уламои варзидаи замон мукаммал намудааст. Ӯ байни 

ҳамсабақони худ баробари илму фазилати баландаш бо тақвою парҳезкорӣ 

шуҳратманд гашта буд, бинобар ин, бо тавсияи устодон дар роҳи тариқат қадам 

ниҳода, бо одобу гуфтор ва ахлоқи ҳамида шинохта шуда, шуҳрат пайдо кард. 

Нуриддин Ҷаъфар дар боби тариқат зинаҳои заруриро тай кардаст.  

Бино ба баёни худи Нуриддин Ҷаъфар, ӯ чун пири бузургвори хеш ба 

Хатлонзамин, ба зиёрати амокини муқаддас, аз ҷумла Мир Саййид Ҳасан Шоҳи 

Хомӯш омада, баъди муддате иродаи бозгашт ба ватан менамояд. Вале Ҳоҷӣ 

Ҳақгӯй ба ӯ аз омадани яке аз дӯстони Худо (манзур: Мир Саййид Алии 

Ҳамадонист – А.Ҳ.Р.) хабардор менамояд. Чун Ҷаъфари Бадахшӣ аз омадани ин 

дӯсти Худо иттилоъ меёбад, бо шавқмандии зиёд мунтазири омадани ӯ мегардад 

ва ниҳоятуламр ба мақсад мерасад. Ӯ бо Алии Ҳамадонӣ вомехурад ва чун дар ӯ 

мақому манзалати рафеъ мушоҳида менамояд, дасти байъат дароз менамояд. Чун 

Алии Ҳамадонӣ дар чашму рафтори ӯ самимият ва садоқатро мушоҳида мекунад, 

байъаташро мепазирад: «Эй дӯст, бидон, ки дар таърихи санаи салосу сабъин ва 

сабъамиъа ин фақирро ба хиттаи муборакаи Хатлон дар қарияи Алишоҳ, 

раҳмату-л-Лоҳ, иртиҳол ҳосил омад. Ва чун муддате дар он қария мутавватин 

гашт, рӯзе бародари Ҳақгӯй, раҳмату-л-Лоҳ, ҳозир омад ва тақрир кард, ки дар 

хоб дидаам, ки қоиле мегуфт, ки чун як сол бигзарад, дӯсте аз дӯстони Худой 

таъоло биёяд дар мавзеи зимистонии Алишоҳиён. Зинҳор, ки суҳбати ӯро 

ғанимат доред. Лоҷарам, имрӯз як сол тамом мешавад, лобуд маро дар мавзеъ 

бояд рафтан. Ва чун дар он манзил бирафт ва дар манзили Ахӣ Ҳоҷӣ нузул кард, 

дид дарвеше нурваше, бо аммомаи сиёҳ дилкаше низ нузул кардааст ва 

бишинохт, ки он дӯсти Худой, ки қоили ғайбӣ хабар кардааст, ин сиёҳдастор аст, 

ки ӯро Саййид Алии Ҳамадонӣ гӯянд, қаддаса-л-Лоҳу сирруҳ-л-азиз…» [Зафар 

1995, с. 189-190]. 

Дар масъалаи мулоқот ва байъат Муҳаммад Риёз бо Саййида Ашраф Зафар 

ҳамақида буда, таърихи ба Хатлон омадани Нуриддин Ҷаъфарро соли 773ҳ., 

мутобиқ ба 1373 м. медонад, ки он замон 33 сол доштааст. Ӯ бо Мир Саййид 

Алии Ҳамадонӣ бори аввал дар қарияи Тутиалишоҳ (Хоҷа Алишоҳи ҳозира, ки 

дар шафати деҳаи Лангари Муъминобод воқеъ аст – А.Ҳ.Р.) дар хонаи Ахӣ Ҳоҷӣ 

вохӯрда, ба суҳбати устод шарафёб гаштанашро тасдиқ менамояд.  Муҳаммад 

Риёз дар ин бора чунин менигорад: «Мавлиди Ҷаъфар Рустоқбозори ғарби 

Бадахшон аст, вале ӯ то соли 773 ҳ. ба Хатлон нақли макон карда, бештар вақти 

худро дар он макон мегузаронидааст. Дар он ноҳия мулоқоташ бо Алии 

Ҳамадонӣ рух дод ва баъд аз нишон додани истеъдоди руҳонии худ ва таҳаммули 

риёзот ва заҳмату имтиҳоноти мутааддид Алии Ҳамадонӣ ӯро дар зумраи 

муридони худ гирифта ва аз ӯ байъат гирифтааст» [Зафар 1995, с.89].  

Саййид Алии Ҳамадонӣ аз суҳбати нахустин пай мебарад, ки Нуриддин 

Ҷаъфар сидқан роҳи дуру дарози пурхавфу хатарро тай карда, аз дили кӯҳҳои 

сарбафалаккашидаи Бадахшон ва дарёи пурталотуми Панҷ гузашта, ба ин макон 

баҳри дарёфти илму маърифат омадааст. Мир Саййид Алии Ҳамадонӣ аз ҳамон 

соат Нуриддинро дар озмоиш ва санҷиш қарор медиҳад. Дар ин озмоиш, пеш аз 

ҳама, сифатҳои олии инсонӣ, ахлоқи ҳамида, сабру таҳаммулу шикебоӣ, сидқу 

сафо, дасту дилу нияти поки мурид ва аз ҳама манҳиёт дур будани вай ба назар 

гирифта мешавад.  

Нуриддин Ҷаъфар баъди ба ин шахс дасти байъат додан, тақдири ояндаи 

худро ба ӯ ҳавола кард. Шабу рӯз дар сафарҳо дар ҳама ҳолатҳо дар бари устодаш 

буд. Нуриддин Ҷаъфар кӯшиш мекард, ки нияту мақсади пирашро бо ишораи 

махсус дарк намояд ва хоҳиши ӯро пеш аз ҳама ба ҷой оварад. Ахлоқи ҳамида, 

ҳолати руҳонӣ, фаҳми закӣ ва одобу фаросати баланди Нуриддин Ҷаъфар ба 

устод хуш омад ва Алии Ҳамадонӣ ӯро фарзандвор дӯст дошту дар ҳолати 

набудани домодаш Хоҷа Исҳоқ ҳама масъулиятро ба зиммаи Нуриддин вогузор 

мекардагӣ шуд.  

Ба қавли муаррихону тазкиранависон, муҳаббату самимияти Алии 

Ҳамадонӣ нисбат ба Нуриддин то дараҷае баланд будааст, ки дар ҷое адиб 

мефармояд: «Агар Нуриддин моро бифрӯшад, баҳои мо ӯро ҳалол бошад» [Зафар 

1995, с.189].  

Ин ҷавоби таъсирбахше буд ба саволу хабарҳои муғризонаи ғаразгӯёне, ки 

мехостанд байни устод ва муриди дӯстдошта дилсардӣ пайдо созанд. Дар 

мавриди дигар барои паст кардани оташи рашки ҳасудон Алии Ҳамадонӣ дар 

ҳузури ҳама амр мекунад: «Ба Нуриддин байъат кардан авло бувад аз байъат 

кардан ба ман» [Зафар 1995, с.276].  

Дар Хатлону Бадахшон ривояте машҳур аст, ки вақте обрӯ ва мартабаи Алии 

Ҳамадонӣ дар ин сарзамин паҳн мегардад, пайравону ихлосмандони ӯ дар ҳар 

гӯшаю канори дурдасти Хатлон ва Бадахшон пайдо шуда, мехостанд ба пири 

комил байъат кунанд. Аммо бино бар мушкилоти роҳ Алии Ҳамадонӣ 

наметавонист ба он маконҳои дурдаст сафар намояд. Нуриддин, ки ҷавони 

нерӯманду қавииродаи кӯҳистон буд, бо дилхоҳ амокини мушкили кӯҳистон 

рафтуо дошт. Банобар ин, Алии Ҳамадонӣ аз ҷониби худ ба ӯ иҷозат дода буд, 

ки дар ҳолати зарурӣ аз ихлосмандонаш дасти байъат қабул карда ноумедашон 

насозад.  

Алии Ҳамадонӣ Нуриддинро дар ҳама сафарҳо бо худ мегирифт ва бисёр 

авомири муҳимро ба ӯ бовар мекард. Натиҷаи самимият, хизматгорӣ ва содиқии 

ӯ буд, ки устод дар яке аз сафарҳои ба зиёрати Хонаи Худо бо ато кардани чанд 

чизи муборак, аз ҷумла, мураққаи пӯстин, офтобаи вузӯгирӣ ва мӯйчинаки 

хоссаи хеш хотири муридашро шод мегардонад. Дараҷаи тақвою парҳезкории 

Нуриддин он қадар баланд будааст, ки муршид гоҳо ӯро бо унвони «Фано фӣ 

шайх» ё «Мино фӣ шайх» яъне (Шайхи фонӣ) ном мебурдааст.  

Алии Ҳамадонӣ ҳадди донишу маърифат, заковату тақво ва тасаввуфу зуҳди 

Нуриддин Ҷаъфари Бадахширо васф намуда, фармудааст: «Аз Машриқ то 

Мағриб сафар кардам, ҳеҷ аҳаде ба ҳузури ман маърифат натавонист гуфтан, 

илло ба Нуриддин, ки ҳақиқати тасаввуфро дарёфтааст. Ва он чӣ дар иборат 

мегунҷад, мегӯяд ва хуб мегӯяд» [Зафар 1995, с.278]. 

Мувофиқи ишораи муҳаққиқон, Нуриддин Ҷаъфари Бадахшӣ бинобар 

сабаби пеш омадае дар сафари охирини Мир Саййид Алии Ҳамадонӣ ба Кашмир 

ҳамроҳи пираш набуд:  

- чунин ақидаест, ки барвақттар аз сафар пир як гурӯҳи муридонро бо 

сарварии Нуриддин Ҷаъфар ба кӯҳистони Хатлону Бадахшон барои қабули 

байъат фиристода буд; 

- ақидаи дигар он аст, ки бузургвор дар ин сафар аҳли байти худро ҳамроҳ 

нагирифт ва чанд тан муридони содиқашро баҳри нигоҳубин ва ҳифозати онҳо 

дар шаҳри Кӯлоб монд. Бинобар ин, Нуриддин Ҷаъфар бо Хоҷа Исҳоқ дар 

Хатлон, бо амри устод ба таълиму тадриси муридон машғул шуданд. Ҳарчанд ки 

Нуриддин Ҷаъфар дар сафари охирини Мир Саййид Алии Ҳамадонӣ бо ӯ набуд, 

вале тавассути ҳамсафарони ӯ, махсусан Қавомуддини Бадахшӣ, ҳамаи лаҳзаҳои 

ҳаёти охирини устодашро дастрас намуда, он гуфтаю шунидаҳояшро як сол пас 

дар таълифоташ рӯйи коғаз овардааст. Бо вуҷуди ин Нуриддин худро пайваста 

мазаммат мекард ва афсус мехурд, ки чаро дар лаҳзаҳои вопасин бо устодаш 

набуд ва бемордорӣ карда натавонист. Бо ҳамин ғаму дарду сӯзиш ва ёди 

устодаш Нуриддини Ҷаъфари Бадахшӣ баъди сипарӣ гаштани як сол аввалин 

шуда аз байни муридон ба таълифи рисолаи ёддоштӣ ва тасаввуфии «Хулосат-

ул-маноқиб» оғоз намуд. Чунонки ишора намудем, ин рисола сарчашмаи аввалин 

ва раднопазир дар илми ҳамадонишиносӣ дониста мешавад.  

Саййида Ашраф роҷеъ ба «Хулосат-ул-маноқиб» чунин менависад: 

«Хулосат-ул-маноқиб» нахустин китобест, ки як сол баъд аз вафоти Саййид 

Алии Ҳамадонӣ дар шарҳи аҳвол ва маноқиби ӯ нигориш ёфтааст ва яке аз 

маъхазҳои муътабар ва асосӣ роҷеъ ба зиндагонӣ, фаъолият ва афкори вай аст. 

Муаллифи «Хулосат-ул-маноқиб яке аз муридони пуршӯри Шоҳи Ҳамадон аст, 

ки дар чаҳордаҳ соли охири зиндагонии Саййид бо вай иртиботи комил дошта ва 

бар асоси мушоҳидоти айнии худ ва он чи аз худи Саййид ва муридони дигари 

вай шунида, ин китобро ҷамъоварӣ кардааст» [Зафар 1995, варақи ۆ]. 

Дар баробари таълифи рисолаи «Хулосат-ул-маноқиб» чанд рисолаи дигар, 

аз ҷумла «Аҳбоб», «Шарҳи Авроди фатҳия» ва «Рисолаи истилоҳоти суфия»-ро 

ба Нуриддин Ҷаъфари Бадахшӣ нисбат медиҳанд. Нусхаҳои рисолаи «Шарҳи 

Авроди Фатҳия»-и Нуриддин Ҷаъфар дар Китобхонаи Панҷоби Лоҳур, дар 

Китобхонаи «Дор-ул-улуми-л-исломия»-и Пешовар ва Китобхонаи миллии 

Тоҷикистон нигоҳдорӣ мешаванд. 

Саййида Ашраф Зафар таъкид менамояд, ки дар китобхонаҳои гуногуни 

дунё нусхаҳои мухталифи «Хулосат-ул-маноқиб» мавҷуд аст. Хизмати таърихӣ 

ва пурарзиши Саййида Ашраф Зафар дар он аст, ки шаш нусхаи ҷудогонаи 

рисолаи «Хулосат-ул-маноқиб»-ро, ки дар китобхонаи Донишгоҳи Панҷоб, 

Донишгоҳи Оксфорд, китобхонаи Истанбул, нусхаи мошинашудаи шаҳри 

Олмон, музофоти Балтистони Кашмир, нусхаи дар ганҷинаи Маркази 

тадқиқотии форсии Эрону Покистони шаҳри Исломобод бо ҳам қиёс намуда, 

тасҳеҳ ва шарҳи муфассале дар ҳаҷми 40 саҳифаи варақи чопӣ навишта, ҳамчун 

замима дар таҳқиқоти ба бузургвор бахшидааш рӯи чоп меорад [Зафар 1995].  

Саййида Ашраф Зафар доир ба соли таълифи «Хулосат-ул-маноқиб» 

навиштааст, ки он рӯзи ҷумъа, дар авохири моҳи сафари 787 ҳ.қ. \ 1387 м. дар 

Хонақоҳи Аъзам, ки дар хиттаи Хатлон будааст, таълиф шудааст. Дар идома ӯ 

суханонашро бо гуфтаи худи Нуриддин Ҷаъфари Бадахшӣ чунин тақвият 

мебахшад: «Эй дӯст, бидон, ки ифтитоҳи ин «Хулосат-ул-маноқиб» таҳрир ёфт 

дар ҷумъа, ки аз авохири сафари санаи сабъун ва самонин ва сабъамия нур ёфт 

дар Хонақоҳи Аъзам, ки ба хиттаи мубораки Хатлон» [Зафар 1995, варақи ۆ].  

Поёнтар Саййида Ашраф зикр менамояд, ки, мутаассифона, соли ба охир 

расидани рисола дар ягон нусха зикр нашудааст. Фақат дар нусхаи хаттии дар 

Берлин мавҷудбуда оварда шудааст, ки ин китоб дар рӯзи бистуми му ҳаррам ба 

поён расид [Зафар 1995, варақи ۆ].  

Ҳамин муаллиф макони дафни Нуриддин Ҷаъфари Бадахширо бо овардани 

чанд байте аз Яъқуб Сарфӣ қаряи Рустоқи Бадахшон гуфтааст: «Бинобар абёти 

зер аз Яқуб Сарфӣ дар китоби «Мағозию-н-набӣ» метавон гуфт, ки мадфани 

Нуриддин ба шаҳри Рустоқ дар Бадахшон мавҷуд аст: 

Чу кардам ба сӯи Бадахшон гузор, 

Шуд аз Толиқон дил маро комгор. 

Ба Рустоқ, он баҳри завқи шуҳуд, 

Ки ӯро алам неъматуллоҳ буд. 

Дар он хонақоҳи фалак дастгоҳ,  

Ки ҳаст аз Алии вилоятпаноҳ. 

Ба кашфи ҳақоиқ расидам ба ком, 

Кашидам майи ишқро ҷом-ҷом. 

Ҳам аз равзаи Нуриддин Ҷаъфарам, 

Расидам ба файзе, ки шуд раҳбарам» [Зафар 1995, варақи ئې].  

Дар арафаи таҷлил аз 2700-солагии шаҳри Кӯлоб ақидае пешниҳод карда 

будем, ки Нуриддин Ҷаъфари Бадахшӣ ҳангоми бозгашт ба ватани худ дар 

қисмати болодараи Даштиҷум вафот карда, он ҷо дафн шудааст ва он маконро то 

имрӯз Мазори Эмом Ҷаъфари Содиқ мегӯянд. Ин фарзияи мо ҳамон солҳо дар 

суҳбат бо олимони маъруф С.Ш. Табаров ва Ғ. Ғоибов дастгирӣ ёфта буд 

[Асозода 2006, с.20]. 

Яке аз далелҳои қавӣ дар пешниҳоди фарзияи мазкур он аст, ки солҳои 80-

уми асри XIV Амир Темур мавқеи давлатдории худро дар саросари Осиёи 

Марказӣ мустаҳкам карда, фарзандону пайвандони худро дар ҳар гӯшаю канори 

мамлакаташ ҳоким таъин намуда, назорат ва сиёсатро нисбат ба ҳама гурӯҳҳои 

иҷтимоӣ, хосса уламои соҳибэҳтиром, ба ҳадди ифрот расонида буд. Муридони 

Алии Ҳамадонӣ ба ин вазиъяти номусоид муросо карда натавониста, тарки 

Хатлон карданд. Қисме ба Кашмир сафар карданд, гурӯҳи дигар бо сарварии 

Хоҷа Исҳоқи Хатлонӣ дар Балхи Афғонистон ба туҳмат гирифтор шуда, бо амри 

Султон Шоҳрух Мирзо ба қатл расонида шуданд.  

Нуриддин Ҷаъфари Бадахшӣ дар он солҳо синну солаш аз 50 боло буд ва 

ҳамчун шахси ботақвою парҳезкор дар Хатлон (Кӯлоб) истиқомат варзиданро 

авло донист. Чанд муддат дар Кӯлоби ҳозира, дар деҳаҳои Хоҷа Алишоҳу 

Лангари Муъминобод ба таълими шогирдон машғул шуда, баҳри амалӣ 

гардидани мақсаду ниятҳои устодаш содиқона хизмат мекунад. Аммо чун 

мебинад, ки вазъият рӯз аз рӯз муташанниҷ гашта, фишори ҳукамои замон нисбат 

ба муридони Алии Ҳамадонӣ сахттар шуда истодааст, тарки ин макон карда, 

мехоҳад ба зодгоҳаш – Рустоқи Афғонистон баргардад. Дар роҳ ӯро гурӯҳи 

муридон ва ихлосмандонаш аз қисмати болодараи Даштиҷум (ҳозира Ҳазрати 

Эмом) хоҳишу илтимос менамоянд, ки чанд муддат ин ҷо истиқомат намояд, то 

аз илму фазилати ӯ бархурдор гарданд. Ӯ хоҳиши ихлосмандон ва муридони 

худро рад накарда, муддати мадиде онҷо мемонад. Ба ҳукми Илоҳӣ, дар ин макон 

ҷон ба Ҷонофарин супорид ва он макон то имрӯз бо номи вай ҳамчун деҳаи 

Ҳазрати Эмом Ҷаъфари Содиқ ёдоварӣ мешавад. Дар тӯли умр бинобар амали 

содиқонаву пайравии бардавом ба устодаш ба исми Ҷаъфар вожаҳои ифтихории 

«Имом» ва «Содиқ» илова шудаанд. Мутаассифона, бо сабаби огаҳӣ надоштан 

аз ҳақиқати масъала бисёр сокинон ва зоироне, ки ба зиёрати ин мақбара ба 

Даштиҷум мераванд, онро ҳамчун Оромгоҳи Эмом Ҷаъфари Содиқ – Имоми 

шашум аз имомони 12-гонаи аҳли ташайюъ меҳисобанд. Ҳол он ки аз рӯи 

маълумоти таърихӣ, Эмом Ҷаъфари Содиқ ҳеҷ гоҳ ба тарафи Фароруд 

(Мовароуннаҳр) гузар накардааст. Қабраш дар қабристони Бақиъ, дар назди 

Масҷиди Набавии шаҳри Мадина воқеъ аст. 

Ҳамин тавр, аз баррасиҳои дар боби аввали диссертатсия суратгирифта 

маълум мешавад, ки Алии Ҳамадонӣ дар давраи ҳуҷуми муғул зиндагӣ карда, ба 

сабаби вазъи замон маҷбур мешавад, ки тарки диёр намуда, ба мулкҳои амнтар 

паноҳ барад. Вай аз зодгоҳи худ хориҷ шуда, рубъи маскуни сайёраро тай карда, 

қисми асосии ҳаёти худро дар мусофиратҳои тӯлонӣ гузаронидааст. 

Замони зиндагии Алии Ҳамадонӣ давраи аз ҷиҳати сиёсӣ пурмоҷаро ва 

марҳалаи пастравии ҳаёти маданӣ ва коҳиши сатҳи моддию маънавӣ маърифат 

шавад ҳам, ба мисли худи ӯ адибони зиёде зуҳур кардаанд, ки аз онҳо то ба 

рӯзгори мо асарҳои манзуму мансури зиёд ва қобили таваҷҷуҳу омӯзиш боқӣ 

мондаанд. 

Алии Ҳамадонӣ ҳамчун шахсияти адабии таъсиргузор шогирдону пайравони 

зиёде доштааст, ки аз роҳнамоиҳои ӯ бархурдор гардидаанд. Теъдоди муридон, 

пайравон ва дӯстони ҳамақидааш дар сарчашмаҳо хеле зиёд муайян шудаанд. Аз 

ҷумла, вақте ки адиб ба хиттаи Кашмир ворид мешавад, беш аз ҳафтсад нафар 

ҳамроҳаш будаанд. Инчунин, вай дар давоми мусофиратҳои худ тавонистааст, 

ки бисёр муридони содиқ ва пайравони комилро тарбият намояд. Бо гурӯҳҳои 

гуногуни қавмию мазҳабӣ муносибати холисонаю баробар дошт. Ашхоси 

ғайриисломии шибҳи қораи Ҳинд Алии Ҳамадониро ҳамчун марди 

таҳаммулгаро, дурандеш, соҳиби ахлоқи баланди инсонӣ иззату икром 

менамуданд. 

БОБИ II 

 

ШИНОХТИ ИЛМИИ ШАХСИЯТИ АДАБИИ МИР САЙЙИД АЛИИ 

ҲАМАДОНӢ ВА ТАҲҚИҚУ НАШРИ ОСОРИ Ӯ  

 

2.1. Шинохти илмии шахсияти адабии Алии Ҳамадонӣ 

 

Зиндагӣ ва осори Мир Саййид Алии Ҳамадонӣ ҳанӯз дар даврони ҳаёташ 

диққати олимону орифон, дӯстону пайравон ва ҳокимону амиронро ба худ ҷалб 

карда буд. Бо вуҷуди ин, аз рӯйи шаҳодати яке аз муридонаш – Нуриддин 

Ҷаъфари Бадахшӣ дар «Хулосат-ул-маноқиб», Алии Ҳамадонӣ бо афсус 

гуфтааст: «Маро дар ин рӯзгор касе нашинохт. Валекин баъд аз фавти ман 

толибон пайдо шаванд, ки аз осору расоили ман фавоид гиранд ва қадри ман 

шиносанд» [Бадахшӣ 1995, с.41]. Дар ҳақиқат, беш аз 700 сол мегузарад, ки 

пайравон ва толибони илм дар гӯшаҳои гуногуни дунё, аз ҷумла ҷаҳони Шарқ ва 

баъзе мамолики Ғарб, осори адибро чун дил дар қафаси сина боэҳтиёт нигоҳ 

медоранд ва ба қадри тавони худ меомӯзанд. Вале ин омӯзиш нокифоя буда, 

ҳанӯз шахсияти адабии Алии Ҳамадонӣ ба таври бояду шояд ба таври илмӣ 

омӯхта нашудааст. 

Мир Саййид Алии Ҳамадонӣ бо вуҷуди сафарҳои пай дар пайи тӯлонӣ ба 

туфайли истеъдоди фавқулода ва сарфаи вақт боз имконият ёфтааст, ки як 

силсила асарҳои илмию бадеӣ эҷод намояд. Асарҳои вай бо гузашти солиёни 

зиёд аҳаммияти таърихию фалсафӣ ва адабии хешро гум накарда, баръакс, рӯз то 

рӯз қимати бештар касб менамоянд. Аз ӯ осори зиёде ба мерос мондааст, ки ба 

мавзуъҳои фалсафа, ахлоқ, ирфону адабиёт, фиқҳу илоҳиёт бахшида шудаанд. 

Асарҳои Саййид Алии Ҳамадонӣ дар китобхонаҳои калонтарини Эрон, 

Покистон, Ҳиндустон, Англия, Амрико, Россия ва Ӯзбекистон маҳфузанд.  

Масъалаи асосӣ дар шинохти илмии шахсияти адабии Алии Ҳамадонӣ 

муайян кардани теъдоди асарҳои ӯ ва дар ин миён ташхиси чеҳраи адабии ӯ 

мебошад. Ин масъала ду паҳлу дорад: а) Баҳсҳои умумӣ дар бораи теъдоди 

асарҳои ӯ, ки шомили осори бадеӣ ҳам ҳастанд; б) Андешаҳои мухталиф 

перомуни мансубияти баъзе асарҳо ба қалами адиб.  

Дар бораи теъдоди асарҳои Алии Ҳамадонӣ андешаҳо мухталифанд. 

Муҳаққиқон то ба беш аз 140 асарро ба ӯ нисбат додаанд. Аз муҳаққиқони тоҷик 

аввалин касе ки ба ин масъала дахл кардааст, Моҳирхӯҷа Султонзода мебошад. 

Вай ба мероси адабии Алии Ҳамадонӣ ҳамчун файласуф муроҷиат карда, 

асарҳои ӯро бештар аз нигоҳи фалсафӣ баррасӣ намуда, теъдоди осори 

таълифнамудаи адибро ҳамчун файласуф беш аз 70 адад медонад [Султонзозода 

1995, с.81]. Аммо зикри номҳои асарҳоро ин донишманд зарур надонистааст.  

Аз муҳаққиқони ватанӣ аввалин касе, ки теъдоди асарҳои Алии Ҳамадониро 

бо овардани номашон зикр кардааст, Алимардонов Амрияздон мебошад. Ӯ, ки 

дар собиқ пажуҳишгоҳи осори хаттии АИ Тоҷикистон (ҳоло: Маркази мероси 

хаттии назди АМИТ) кор мекард, бо истифода аз таҷрибаи кории худ ва махзани 

нусахи хаттии мавҷуд дар Маркази мазкур феҳристномаи осори Мир Саййид 

Алии Ҳамадониро тартиб дод. Ин феҳрист, ки бо забони русӣ тартиб дода 

шудааст, 56 асари адибро фаро мегирад. Сарчашмаи асосии кори А. 

Алимардонов асаре бо номи «Маҷмуъат-ур-расоил» мебошад, онро Мулло 

Муҳаммад Обид Алам домулло Бобоҷон соли 1885 тартиб дода буд [Бобоҷон 

1885, № 546]. Ин асарро А. Алимардонов ба хатти кириллии тоҷикӣ таҳия карда 

ва ба он пешгуфтори хубе навишта, мухтасаран дар бораи Алии Ҳамадонӣ 

маълумот додааст. Алимардонов Амрияздон қайд намудааст, ки дар «Луғати 

шахсиятҳои машҳури Ҳинд»-и Саййид Абдулҳай Фахриддини Ҳасан дар бораи 

43 асари Алии Ҳамадонӣ маълумот дода мешавад. Ҳамчунин, номбурда дар ин 

маълумотномаи хеш овардааст, ки дар шуъбаи пажуҳишгоҳи шарқшиносии АИ 

Россия дар Санкт-Петербург аз Алии Ҳамадонӣ дастхате низ мавҷуд мебошад 

[Алимардонов 2007, с.3 ва 30]. 

Аз пажуҳишгарони хориҷӣ донишманди Ҳинд Саййида Ашраф Зафар дар 

асараш «Саййид Мир Алии Ҳамадонӣ» дар бораи 44 асари ба забони форсӣ ва 

21 асари ба забони арабӣ таълифнамудаи Амири Кабир маълумот додааст [Зафар 

1987, с.22]. 

Муҳаққиқи покистонӣ Муҳаммад Риёз дар рисолаи «Аҳволу осор ва ашъори 

Мир Саййид Алии Ҳамадонӣ» дар ин замина боз ҳам маълумоти муфассал дода, 

беш аз 60 асари адибро шарҳу тавзеҳ дода, дар баррасии осори Алии Ҳамадонӣ 

хизмати арзандае намудааст [Риёз 1995, с.10]. 

Саййид Абдурраҳмони Ҳамадонӣ дар «Солори Аҷам» оид ба дигар асарҳои 

Алии Ҳамадонӣ маълумот додааст, ки ба теъдоди умумии осори адиб меафзоянд 

ва ё кам мекунанд. Аз ҷумла, дар мавриди «Авроди фатҳия ва дуои риқоб»-и Мир 

Саййид Алии Ҳамадонӣ ҳамчун як асар маълумот додаву таъкид мекунад, ки 

баъзеҳо онро ду асари ҷудогона дониста ва бо номҳои «Авроди фатҳия» ва «Дуои 

риқоб» муаррифӣ кардаанд. Шарҳу эзоҳи ҳамаҷонибаи асари мазкурро дар 

китоби мазкур дарёфтан мумкин аст [Абдурраҳмон 1992, с.276]. 

Шамсиддин Аҳмад дар «Шоҳи Ҳамадон» ном асараш дар натиҷаи муқоисаи 

сарчашмаҳои муътамади таърихӣ феҳристи асарҳои Мир Саййид Алии 

Ҳамадониро иборат аз 146 адад нишон додааст [Шамсиддин 1999, с.439]. 

Ҳам дар «Маҷмуъат-ур-расоил» ва ҳам дар ин феҳрист, ки нисбатан 

мукаммал ҳам ҳаст, на ҳамаи асарҳои Алии Ҳамадонӣ зикр шудаанд. Масалан, 

асарҳои пурмазмуни адиб «Фасл-ул-хитоб би вусул-ил-аҳбоб» ва «Авроди 

асрия» дар ҳеҷ кадом феҳрист зикр нагардидаанд. Аз ин вазъ маълум мешавад, 

ки масъалаи таъйини миқдори умумии таълифоти Алии Ҳамадонӣ ҳанӯз ҳам 

ҳалношуда боқӣ мемонад. Ин масъала бояд дар оянда ҳамеша мавриди таваҷҷуҳи 

муҳаққиқони аҳволу осори адиб қарор дода шавад.  

Бо муқоисаи ин ду феҳрист ва асарҳои дастраси Алии Ҳамадонӣ ба хулосае 

омадан мумкин аст, ки адиб бо ду забон форсӣ ва арабӣ асарҳо таълиф намудааст. 

Бахши муҳимме аз асарҳои ӯро осори бадеӣ ташкил медиҳанд, ки далели 

муътамади маҳорати баланд доштани адибро дар офариниши асарҳои насрӣ ва 

ҳам назмӣ нишон медиҳанд. Дар доираи тасвир ва таҳқиқ Алии Ҳамадонӣ ба наср 

нисбат ба назм бештар таваҷҷуҳ намудааст. Маҳз офариниши осори насрӣ, 

алалхусус, таълифи асарҳо, чун «Захират-ул-мулук», «Фусус-ул-ҳикам», 

«Асрор-ун-нуқта», Миръот-ут-тоибин», «Сайр-ут-тоибин», рисолаҳои «Кашф-

ул-ҳақоиқ», «Вуҷудия» «Қуддусия», «Авроди фатҳия», «Авроди асрия», 

«Истилоҳоти суфия», «Чил мақоми суфия», «Даво-ул-қулуб», «Муродоти 

«Девон»-и Ҳофиз», «Минҳоҷ-ул-орифин», «Рисолаи футувват» ва амсоли инҳо 

ба адиб шуҳрати ҷовидона бахшидаанд. 

Дар ин миён, ба иттифоқи умум, «Захират-ул-мулук» калонтарин ва 

сермавзуътарин асари Мир Саййид Алии Ҳамадонӣ мебошад. Мо ҳам оид ба ин 

шоҳкории адиб дар десертатсияи худ боби алоҳидаеро ҷудо кардаем. 

Як қисми дигар ва муҳимми осори Мир Саййид Алии Ҳамадонӣ аз 

рисолаҳои ҳаҷман хурд иборат мебошанд. Тавре ки олими англис Ч. Стори 

менигорад, «асарҳои вай асосан рисолаҳои кутоҳи суфия мебошанд, аз он ҷумла, 

баъзеи онҳо бо забони арабӣ навишта шудаанд» [Стори 1972, с. 94]. Албатта, 

рисолаҳои кутоҳи суфия дар миёни мероси адабии Алии Ҳамадонӣ ҳам аз назари 

теъдод ва ҳам муҳтаво ҷойгоҳи муҳиммеро ишғол мекунанд, вале, ба назари мо, 

мероси адабии вайро бо баёни «асосан рисолаҳои кутоҳи суфия мебошанд» 

хулоса кардан ба воқеият наздикӣ надорад.  

Рисолаҳои хурдҳаҷми Алии Ҳамадонӣ аслан ба таҳлили масъалаҳои суфия, 

ба монанди ишқи суфӣ, тавҳид, зикр, фано ва бақо, таваккул, қаноат, шариат, 

тариқат, ҳақиқат, маърифат, зуҳд, сабр, ирода бахшида шудаанд. Барои тақвияти 

фикр метавон рисолаҳои «Машориб-ул-азвоқ», «Рисолаи фақрия», «Миръот-ут-

тоибин», «Даҳ қоида» «Рисолаи дарвешия», «Истилоҳоти суфия», «Мақомоти 

суфия», «Анвор-ул-азкор», «Одоб-ул-машоих» ва чанди дигарро зикр намуд, ки 

саршор аз баёни афкори пурқимат мебошанд. 

Ҳамин тавр, бо диққат ба масъалаи шинохти илмии шахсияти адабии Алии 

Ҳамадонӣ ба чунин натиҷа метавон расид, ки маҷмуи асарҳои Алии Ҳамадонӣ, 

ба сурати куллӣ, осори бадеии ӯ, ба таври махсус, чеҳраи ӯро ҳамчун шахсияти 

адабии дорои равиши маърифатӣ ва эстетикии махсус ба намоиш мегузоранд. Аз 

теъдоди умумии беш аз 140 асари Алии Ҳамадонӣ 52 номгӯйи он дар хазинаҳои 

мероси хаттии мавҷуд дар кишвари мо нигоҳдорӣ мешаванд. Аз ин теъдод то 

имрӯз 37 асар ба хатти кунунии тоҷикӣ баргардон ва чоп шудаанд. Дар 

Тоҷикистон ба тарҷумаи тоҷикии асарҳои арабии Алии Ҳамадонӣ иқдом 

шудааст, ки ба ин кор корманди илмии «Осорхонаи мероси адабӣ ва осори хаттии 

ба номи Мир Саййид Алии Ҳамадонӣ» Турдиев Қувваталӣ машғул мебошад. 

2.2. Таҳқиқи осори илмию адабии Алии Ҳамадонӣ 

 

Таърихи таҳқиқи осори илмию адабии Мир Саййид Алии Ҳамадонӣ чандон 

тӯлонӣ набуда, ба солҳои чилуми асри XX рост меояд. Бостоншиносони рус В.С. 

Воронина ва А.П. Калпаков дар собиқ Иттиҳоди Шуравӣ нахустин нафароне 

мебошанд, ки оид ба шахсияти Мир Саййид Алии Ҳамадонӣ дар солҳои 40-уми 

асри гузашта маълумоти нахустинро тариқи рӯзномаҳо дарҷ ва пешниҳод намуда 

буданд. Он маълумот асосан хусусияти ахборӣ доштанд. Баҳсҳо дар он замон, 

пеш аз ҳама, атрофи аз миён бурдани масҷиду мақбараи Алии Ҳамадонӣ ба миён 

омада буданд. 

Агар ба ахбору маълумоти дар солҳои 40-50-уми асри гузашта дарҷшуда аз 

назари қимати илмӣ муносибат кунем, ба назар мерасад, ки он ҳама хусусияти 

замонӣ доштаву ноқису номукаммал буда, аз назари илмӣ чандон дорои 

аҳаммияти зиёд нестанд. Муҳим ин нукта аст, ки муаллифони русзабон ба вазъи 

номусоиди замон нигоҳ накарда, ҷасорати бузурге нишон доданд ва дар ҳифзу 

побарҷо мондани мақбараи Алии Ҳамадонӣ хизмати арзанда карданд. Вақте ки 

дар ибтидои солҳои 50-ум масҷиди қадимаи назди мақбара бо номи Масҷиди 

саримазор аз тарафи фаъолони сохтори мавҷуда канда шуда, ба харобазор табдил 

меёбад, як гурӯҳ рӯзноманигорон, зиёиён, муаррихони тоҷику рус чанд нигоштае 

дар матбуоти русӣ чоп мекунанд, то ки мақбараи Мир Саййид Алии Ҳамадонӣ 

ҳамчун ёдгории археологии асримиёнагӣ нигоҳ дошта шавад.  

Яке аз чунин мақолаҳое, ки дар рӯзномаи «Коммунист Таджикистана» чоп 

шуда буд, мақолаи бостоншиноси рус Воронина В.С. ба шумор меравад 

[Воронина 1953, с.39-43]. Вай солҳои 50-уми асри ХХ ба шаҳри Кӯлоб сафар 

намуда, оид ба мақбараи Мир Саййид Алии Ҳамадонӣ ва ҳолати ногувори он 

маълумоти мухтасаре пешниҳод кардааст. 

Баъди як сол муаррих ва бостоншиноси дигари рус А.П. Колпаков дар бораи 

аҳволу осори адиб ва мақбараи ӯ маълумоти нисбатан пурра додааст [Колпаков 

1954, с.2]. 

Ба ҳамин тариқ, то солҳои 70-уми асри гузашта оид ба ҳаёту фаъолияти 

эҷодии Мир Саййид Алии Ҳамадонӣ ва мақбараи он дигар маводе дар рӯзномаю 

маҷаллаҳо чоп нашудааст. Вале ҳар ду маводди мазкур ва ҳолати мавҷудияти 

мазору мақбара диққати бостоншиносонро ба омӯзиши ҳаёту фаъолияти Алии 

Ҳамадонӣ ва мақбараи он ҷалб карданд. Бо сабаби вазъи номусоид то солҳои 70-

уми асри гузашта ягон фарди тоҷик ба забони модарияш оид ба ин ёдгории 

таърихӣ маълумоте надодааст. 

Таҳқиқоти олимони тоҷик оид ба шахсият, мероси адабии  Мир Саййид 

Алии Ҳамадонӣ ва масъалаҳои алоқаманд ба мавзуи мавриди назар солҳои 70-

уми асри ХХ шуруъ шуд. Аспиранти Институти фалсафаи АИ Тоҷикистон 

Моҳирхӯҷа Султонов, мувофиқи тавсияи устодонаш, ба таҳқиқу омӯзиши ҳаёт 

ва фаъолияти Алии Ҳамадонӣ сар карда, оид ба мазори ҳазрати Амирҷон ва 

аҳволу осори Мир Саййид Алии Ҳамадонӣ таҳти номи «Ҳақиқат дар бораи 

мазори ҳазрати Амирҷон» китобчае ба чоп расонид [Султонов 1975, с.31]. 

Доираи нигариши М. Султонзода баъдҳо густариш пайдо карда, вай дар 

матбуоти даврӣ дар мавриди шарҳи ҳол, осору расоили Мир Саййид Алии 

Ҳамадонӣ чандин мақола чоп кард, ки асоситарини онҳо дар рӯйхати адабиёти 

бахши «Китобнома»-и диссертатсия оварда шудаанд [Султонзода 1994; 

Султонзода 1994; Султонзода 1994; Султонзода 1995]. Дар умум, саҳми ин 

донишманд дар шинохти шахсияти илмию адабии Мир Саййид Алии Ҳамадонӣ 

ва дастраси оммаи васеъ гардидани осори манзуму мансури ӯ бағоят бузург ва 

боиси арҷгузории махсус аст. 

Адабиёти илмӣ, илмӣ-оммавӣ ва бадеӣ, ки дар садаи ХХ ва ХХI дар 

мамолики Шарқу Ғарб оид ба ин мавзуъ табъу нашр гардидаанд, ниҳоят зиёданд. 

Мо тасмим гирифтем, ки ба хотири парҳез аз дарозии гуфтор ба таври мухтасар 

аз он таълифот ёдовар шавем. 

Дар ин давра рисолаҳои гуногунҳаҷму гуногунмазмун дар Эрон, 

Ҳиндустону Покистон, аз қабили «Саййид Мир Алии Ҳамадонӣ»-и Саййида 

Ашраф Зафар, «Анфоси қудсия» ва «Ақвол-ус-содиқин»-и Мавлоно Муҳаммад 

Қосими Бухороӣ, «Шоҳи Ҳамадонӣ»-и Доктор Саййид Ҳусайншоҳи Ҳамадонӣ, 

«Ҳаёти Ҳазрати Мир Саййид Муҳаммади Ҳамадонӣ»-и Саййид Муҳаммад 

Форуқи Бухорӣ, «Аҳвол ва осори Мир Саййид Алии Ҳамадонӣ»-и Муҳаммад 

Риёз, «Мураввиҷи ислом»-и Парвизи Азкоӣ, «Шоҳи Ҳамадон»-и Шамсиддин 

Аҳмад таълиф ва чоп шудаанд [Зафар 1987; Бухороӣ бидуни таърихи табъ; 

Ҳусайншоҳ 1995; Форуқ 1996; Риёз 1995; Азкоӣ 1370; Абдурраҳмон 1990]. Дар 

ин асарҳо дар бораи рӯзгор, шахсият, осор ва мақоми илмию адабии Алии 

Ҳамадонӣ сухан рафтааст. 

Ба ғайр аз Моҳирхӯҷа Султонзода донишмандони дигари тоҷик низ дар 

омӯзиш ва таҳқиқи осори илмию адабии Мир Саййид Алии Ҳамадонӣ саҳм 

гузоштаанд. То солҳои 90-ум чандин мақолаю гузоришҳо аз тарафи собиқ 

кормандони Осорхонаи вилоятии ба номи Мир Саййид Алии Ҳамадонии шаҳри 

Кӯлоб – Иброҳим Ҷалилзода, Раҷаб Асозода, Музаффар Азизов ва чанде дигарон 

дар матбуоти даврӣ мунташир гардиданд [Ҷалилзода 1989; Асозода 1988; Азизов 

1989]. Дар ин мақолаҳо муаллифон асосан ба масъалаҳои алоқаманд ба мақбара, 

шахсият, осор, андешаҳои ахлоқӣ ва маҳбубияти Алии Ҳамадонӣ дар миёни 

мардум диққат додаанд.  

Давраи омӯзиши мақсаднок ва ҷиддии ҳамадонишиносӣ дар Тоҷикистон аз 

солҳои 90-уми асри ХХ, яъне замони Истиқлолияти давлатии кишвари тоҷикон 

оғоз ёфт. Дар ин давра доираи васеи олимони тоҷик ба ҳалли мавзуъҳои 

ҳамадонишиносӣ таваҷҷуҳ карданд. Яке аз сабабҳои рӯ овардани муҳаққиқон ба 

осори Мир Саййид Алии Ҳамадонӣ ин буд, ки дар ибтидои солҳои 90-уми асри 

гузашта Девони Мир Саййид Алии Ҳамадонӣ ба шаҳри Кӯлоб оварда шуд. Баъди 

таҳияи чанд асари Алии Ҳамадонӣ ва бо хатти кириллӣ гардондани матнҳои аслӣ 

дар майдони ҳамадонишиносӣ чеҳраҳои нав рӯи кор омаданд.  

Музаффар Азизов ва Раҷаб Асозода дар соли 1990 бо номи «Оромгоҳи 

Ҳазрати Амирҷон» рисолаи хурдеро таълиф ва ба ҷомеа пешниҳод намуданд, ки 

ба ҳукми роҳнамое дар шинохти шахсияти Алии Ҳамадонӣ мебошад. 

Муаллифон дар ин асар оид ба шахсият ва эҷодиёти ин марди фозил матолиби 

муҳиммеро, ба мисли рӯзгору осор, андешаҳои ахлоқӣ ва амсоли инро пешкаши 

хонандагон намуданд [Азизов 1990].  

Дар ин айём маҷмуаи мақолаҳои олимони АИ Тоҷикистон ва устодони 

Донишгоҳи давлатии Кӯлоб бо номи «Аз Авесто то Ҳамадонӣ» ба чоп расид. Дар 

мақола ва рисолаҳои калонҳаҷми Қ. Абдураҳимов, К. Қодиров, А. Маҳмадов, А. 

Кучаров ва И. Саййидиброҳим масъалаҳои зиёди омӯзиши осори Алии 

Ҳамадонӣ мавриди баҳсу баррасӣ қарор гирифтанд [Аз Авесто 1994]. 

Дар замони Истиқлол дар омӯзиши таърихи афкори илмӣ, фалсафӣ ва 

адабии тоҷик як соҳаи нави пажуҳишӣ бо номи ҳамадонишиносӣ ба майдон 

омад. Дар паҳнои донишҳои гуногун, аз ҷумла дар соҳаҳои адабиёт, фалсафа, 

сиёсатшиносӣ ва педагогика муҳаққиқоне пайдо шуданд, ки дар заминаи асарҳои 

Алии Ҳамадонӣ силсилаи таҳқиқотро ба майдон оварданд. Дар идома танҳо 

баъзе аз муҳимтарин корҳои илмии дар заминаҳои мазкур анҷомшударо баррасӣ 

мекунем.  

Устоди Донишгоҳи омӯзгории ба номи Носири Хусрави шаҳри Қурғонтеппа 

Қ. Абдураҳимов аз миёнаҳои солҳои 90-уми асри гузашта ба омӯзиши осори Мир 

Саййид Алии Ҳамадонӣ машғул гардида, оид ба ақидаҳои пандуахлоқӣ, педагогӣ 

ва инсондӯстию маърифатхоҳии Алии Ҳамадонӣ мақолаҳои зиёд ва таълифоти 

арзишманде анҷом дода, рисолаи номзадӣ ва докторӣ низ дифоъ кард. Дар 

рисолаҳои ӯ масъалаҳои тарбияи фарзанд аз дидгоҳи Алии Ҳамадонӣ, тарбияи 

ахлоқи некӯи фарзандон, мақом ва ҷойгоҳ ва таъсири муҳит ба тарбияи 

фарзандон таҳқиқ шудаанд [Абдурраҳимов 2003; Абдураҳимов 2009; 

Абдураҳимов 2015]. Хулосаҳои пурқимати илмӣ ва андешаҳои арзишманди 

худро муҳаққиқ дар таълифоти ҷудогонаи дигар низ манзури хонандагон 

гардонидааст [Абдураҳимов 2015]. 

 Маҳмадов Абдурраҳмон низ солҳои зиёд аст, ки ба таҳқиқи паҳлуҳои 

ҷудогонаи осори Алии Ҳамадонӣ машғул аст. Махсусан, ду таълифи ӯ «Ҳар кӣ 

моро ёд кард», «Ишқи ирфонӣ дар фалсафаи Алии Ҳамадонӣ» дар 

ҳамадонишиносии тоҷик арзиши баланд доранд [Маҳмадов 2005; Маҳмадов 

2011].  

Каримҷон Қодиров доир ба осори фалсафӣ ва баъзе рисолаҳои ҷудогонаи 

Алии Ҳамадонӣ силсилаи таҳқиқот анҷом додааст, ки дар онҳо ҷанбаҳои 

фалсафӣ ва баъзе паҳлуҳои адабии осори Алии Ҳамадонӣ баррасӣ шудаанд 

[Қодиров 1998; Қодиров 1998 б; Қодиров 1999; Қодиров 2008]. 

Замони омодагӣ ба таҷлили ҷашни 2700-солагии Кӯлоб руйдоди муҳимми 

фарҳангӣ рух дод. Дар заминаи собиқ «Осорхонаи вилоятии ба номи Мир Саййид 

Алии Ҳамадонӣ» ва «Хона-осорхонаи шоир ва ҳофизи халқ Сайдалӣ Вализода», 

Муассисаи давлатии «Муҷтамаи ҷумҳуриявии осорхонаҳои Кӯлоб» таъсис ёфт 

ва Осорхонаи вилоятии собиқ ба табдили ном – «Осорхонаи мероси адабӣ ва 

осори хаттии ба номи Мир Саййид Алии Ҳамадонӣ» дар ҳайати Муҷтамаъ ва 

фаъолияти нав оғоз кард. Ин дигаргунӣ самти пажуҳишро дар мавриди шахсият 

ва осори адиб вусъат дод. Як гурӯҳи чорнафараи кормандони осорхонаи мазкур 

айни замон ба пажуҳиши масъалаҳои ҳаёт, фаъолияти эҷодӣ ва осори Алии 

Ҳамадонӣ машғул ҳастанд.  

Аз миёни кормандони Осорхонаи мазкур фаъолияти ҳамадонипажӯҳии 

Раҷаб Асозода, Асозода Ҳотам ва Турдиев Қувваталӣ назаррас аст. Яке аз 

аввалин натиҷаҳои ба даст овардаи Ҳотам Асозода таълифи монография таҳти 

унвони «Алии Ҳамадонӣ ва мақоми ӯ дар фарҳанги Шарқ» мебошад, ки соли 

2006 чоп шуд [Асоев 2006]. Ҳамин асар дар соли 2015 аз ҷониби Сафорати ҶИЭ 

дар Тоҷикистон ба хатти арабиасоси форсии тоҷикӣ нашр шудааст [Асозода 

2015]. Дар ин асар масъалаҳои замони зиндагӣ, ҳаёту фаъолияти эҷодӣ, мавзуоти 

меҳварии осори адиб, аз ҷумла панду ахлоқ, мақоми зан-модар дар хонавода ва 

ҷомеа, сабру таҳаммул ва шикебоӣ аз дидгоҳи Алии Ҳамадонӣ, мақому 

манзалати шоҳи одилу раиятпарвар дар осори адиб ва амсоли ин таҳқиқ шудаанд. 

Ҳамчунин, ҳамин муаллиф диссертатсияи номзадии хешро дар мавзуи «Алии 

Ҳамадонӣ ва хусусиятҳои адабӣ-бадеии осори ӯ» таълиф ва ҳимоя кард [Асозода 

2006 б]. Ҳамон сол маҷмуаи мақолаҳои Р. Асозода ва Ҳ. Асозода «Пирони 

кӯҳистони Хатлон» рӯи чоп омад [Асозода 2006]. Дар ин асар оид ба рӯзгору 

корномаи як зумра аҳли маърифат, аз ҷумла, Мир Саййид Ҳасан Шоҳи хомӯш, 

Мир Саййид Ҷалолиддини Гулдаста, Шақиқи Балхӣ, Мир Саййид Алии 

Ҳамадонӣ, Хоҷа Исҳоқи Хатлонӣ, Саййид Муҳаммади Хатлонӣ ва дигарон 

маълумот ҷой дорад. 

Монографияҳои донишмандони тоҷик Ҳ. Асозода, Қ. Абдураҳимов. А. 

Маҳмадов, К. Қодиров таълиф ва чоп шуданд, ки ба пажуҳиши аҳвол ва осори 

Мир Саййид Алии Ҳамадонӣ бахшида шуда буданд. Асарҳои мазкур ба шакли 

китоб рӯйи чоп омаданд [Асозода 2006; Абдураҳимов1998; Маҳмадов 2005; 

Қодиров 2008]. Ин рисолаҳо масъалаҳои фалсафа, сиёсат ва ахлоқу ирфонро дар 

осори Алии Ҳамадонӣ мавриди баррасӣ қарор додаанд.  

Иқдоми Ҳукумати Ҷумҳурӣ оид ба таҷлили 700-солагии Мир Саййид Алии 

Ҳамадонӣ дар соли 2015 дар назди аҳли илму фарҳанг масъалаҳои боз ҳам муҳим 

ва бузургеро пеш гузошт, ки кори муттафиқонаи ҳама доираҳои таҳқиқро талаб 

мекард. Дар арафа ва ҳошияи таҷлил аз ҷашни мазкур корҳои қобили таваҷҷуҳ 

дар ҳамадонишиносии тоҷик сурат гирифт.  

Муҳаққиқон Р. Асозода, Ҳ. Асозода, Қ. Турдиев, Ё. Содиқов, Р. 

Абдуқаюмов, Х. Қаландаров, С. Муродалӣ, ки аз ҷумлаи кормандони Муассисаи 

навташкили «Муҷтамаи ҷумҳуриявии осорхонаҳои Кӯлоб» буданд, тавонистанд, 

ки дар ҳамадонишиносии тоҷик саҳми муносиб гузошта, ба ин васила як маркази 

пажуҳиши осори Мир Саййид Алии Ҳамадониро ташкил созанд. 

Ходимони илмии «Осорхонаи мероси адабӣ ва осори хаттии ба номи Мир 

Саййид Алии Ҳамадонӣ» дар давраи омодагӣ ба таҷлили 700-умин солгарди 

зодрӯзи адиб ҷиддан ба омӯзиши осори Алии Ҳамадонӣ машғул шуданд. 

Бо ҷидду ҷаҳди пайваста ва кӯшишҳои бардавоми сарвари «Муҷтамаи 

ҷумҳуриявии Осорхонаҳои Кӯлоб» дар ду мактаби олии шаҳр – Донишгоҳи 

давлатии Кӯлоб ба номи Абуабдуллоҳ Рӯдакӣ ва Донишкадаи технологӣ ва 

менеҷменти иноватсионӣ курси таълимии «Ҳамадонишиносӣ» ба роҳ монда 

шуд. Толибилмон тавассути ин курсҳо оид ба шахсият, осор ва роҳи тайнамудаи 

Мир Саййид Алии Ҳамадонӣ шиносоӣ пайдо карданд. 

Дар мактабҳои таълимоти умумӣ ва миёнаи махсус, коллеҷҳо, идораю 

корхонаҳои ҷудогона, хуллас, байни аҳолии минтақаи Кӯлоб, ходимони илмӣ бо 

мақолаву гузоришҳои илмӣ суханронӣ карда, рисолати худро дар самти 

муаррифии Алии Ҳамадонӣ ва осори ӯ ба ҷо оварда истодаанд. 

Дар арафаи таҷлили ҷашни мазкур оид ба аҳвол ва осори адабӣ-бадеии адиб 

таҳти унвони «Мир Саййид Алии Ҳамадонӣ: таълифоти илмӣ, ирфонӣ ва адабӣ» 

монографияи Ҳ.Р. Асозода ба чоп расид. Дар ин рисола баъзе аз паҳлуҳои 

камтаҳқиқшудаи осори Али Ҳамадонӣ, аз ҷумла, мавзуи хусусиятҳои бадеии 

рисолаҳои ӯ мавриди баррасӣ қарор дода шудааст [Асозода 2015]. Дар арафаи 

ҷашни адиб, рисолае бо унвони «Мухтасари зиндагӣ ва корномаи Мир Саййид 

Алии Ҳамадонӣ» ба қалами Р. Асозода ва Ҳ. Асозода чоп шуд. Ин китобчаро 

хонандагон бисёр хуш пазируфтанд ва дар муддати як сол ду маротиба нашр шуд 

[Асозода 2015].  

Соли 2018 китоби «Ривоятҳо дар бораи Ҳазрати Амирҷон», ки соли 1992 

чоп шуда буд, бори дигар бо такмили матн ва тавзеҳот бо унвони «Аз ривоят то 

ҳақиқат» такроран рӯйи чоп омад [Асозода 2018]. Инчунин, дар ҳамин сол 

китоби муаллифони мазкур таҳти унвони «Мусофири роҳи ҳақиқат» рӯйи чоп 

омад, ки дар он оид ба масъалаҳои омӯзиши шахсият ва осори Алии Ҳамадонӣ 

назари наве пешниҳод шудааст [Асозода 2018]. 

Чунонки аз баррасиҳои анҷомшуда бармеояд, дар таҳқиқи масъалаҳои ҳаёт 

ва фаъолияти адабии Алии Ҳамадонӣ саҳми кормандони илмии Осорхонаи 

мероси адабӣ ва осори хаттии ба номи Мир Саййид Алии Ҳамадонӣ ба таври 

барҷаста намудор мегардад. Ҳамин ҷиҳатро ба эътибор гирифта Мисбоҳиддини 

Нарзиқул чунин нигоштааст: «Дар баррасии ҳаёт ва офаринишҳои Ҳазрати 

Амирҷон хадамот ва корномаҳои илмии кормандони илмии Музейи вилоятии 

таъриху кишваршиносии ба номи Мир Саййид Алии Ҳамадонӣ дар шаҳри Кӯлоб 

(дар айни замон Осорхонаи мероси адабӣ ва осори хаттии ба номи Мир Саййид 

Алии Ҳамадонӣ)-и Муҷтамаи ҷумҳуриявии осорхонаҳои Кӯлоб ва бавижа 

ҳамшаҳриҳои Ҳазрати Амирҷон, яъне донишмандони минтақаи Хатлон низ 

қобили тааммул ва арҷгузорӣ аст, ки ба сурати хос аз онҳо ёд намуда ва 

хидматҳояшонро бояд қадр кард. Махсусан, солҳои охир дар ин ҷода кӯшиш ва 

хадамоти дуктур Ҳотам Асозода дархури таваҷҷуҳ ва иноят аст. Ин донишманд 

дар муаррифии шахсияти адабии Мир Саййид Алии Ҳамадонӣ корҳои зиёдеро 

анҷом додааст. Нигоришҳо ва таълифоти илмие чанд ба қалами ӯ тааллуқ дорад» 

[Нарзиқул 2016, с. 22].  

Муҳаққиқони тоҷик Г. Иброҳимов, М. Азизов, Ҳ. Асозода, А. Шамолов, Ғ. 

Ғоибов, К. Қодиров, Р. Оробегим, З. Ғаффорова, М. Зокиров, М. Муллоаҳмадов, 

А. Кӯчаров, М. Ибодов, М. Нарзиқул ва дигарон дар бораи аҳволу осори Мир 

Саййид Алии Ҳамадонӣ мақолаҳои арзишманд таълиф намуданд [Иброҳимов 

1993; Азизов 1994; Ғоибов 1994; Оробегим 1995; Асозода 1995; Шамолов 1995; 

Қодиров 1998, Ғаффорова Зокиров Давлатов Маҳкамов Муллоаҳмадов 20011; 

Кӯчаров 20011; Ибодов 2011; Ғаффорова 2015; Зокиров 2015 Нарзиқул 2016].  

Дар мақолаи Мисбоҳиддини Нарзиқул «Ҷойгоҳи Мир Саййид Алии 

Ҳамадонӣ дар фарҳангу адаби тоҷик» фаъолияти ҳамадонишиносӣ дар 

Тоҷикистон баррасӣ шудааст, ки дастовардҳои то соли 2015-ро дар заминаи 

таҳқиқи аҳволу осор ва нашри асарҳои Алии Ҳамадонӣ дар бар мегирад 

[Нарзиқул 2016]. 

Ҳамин тавр, аз баррасии вазъи таҳқиқи осори адабии Мир Саййид Алии 

Ҳамадонӣ бармеояд, ки муҳаққиқони зиёде ба эҷодиёти адиб таваҷҷуҳ карда, аз 

зовияи донишҳои гуногун мабоҳиси марбут ба зиндагиномаю мероси адабӣ ва 

масъалаҳои матраҳ дар осори адибро ба доираи таҳқиқ кашидаанд. Аммо 

масъалаҳои омӯхташаванда ва ҳалталаб дар ҳамадонишиносӣ хеле зиёданд, ки 

ниёз ба таҳқиқ доранд.  

2.3. Нашри асарҳои адиб 

 

Дар масъалаи ҷамъоварӣ, нигоҳдорӣ, чоп ва ҳамзамон омӯзиши осори Алии 

Ҳамадонӣ донишмандону муҳаққиқон аз АМИ Ҷумҳурии Тоҷикистон, 

Муассисаи давлатии «Муҷтамаи ҷумҳуриявии осорхонаҳои Кӯлоб», 

Ассотсиатсияи исломии «Шоҳи Ҳамадон»-и шаҳри Равалпиндии Покистон, 

марказҳои илмии Эрону Кашмир ва дигар муассисаҳои пажуҳишӣ машғул шуда, 

корҳои шоистае анҷом ёфтаанд.  

Чунонки дар фасли боло зикр шуд, давраи омӯзиши мақсаднок ва ҷиддии 

ҳамадонишиносӣ дар Тоҷикистон ба замони Истиқлолияти давлатии Ҷумҳурии 

Тоҷикистон рост меояд. Дар ин давра агар доираи васеи олимони тоҷик ба ҳалли 

мавзуъҳои ҳамадонишиносӣ таваҷҷуҳ карда бошанд, дар он миён иддае аз онҳо 

ба кори таҳияву нашри асарҳои адиб машғул шуданд. Яке аз сабабҳои рӯ 

овардани муҳаққиқон ба осори Мир Саййид Алии Ҳамадонӣ ин буд, ки дар 

ибтидои солҳои 90-уми асри гузашта «Маҷмуъат-ур-расоил» Мир Саййид Алии 

Ҳамадонӣ дар шаҳри Душанбе муаррифӣ ва ба шаҳри Кӯлоб оварда шуд. Баъди 

таҳияи чанд асари Алии Ҳамадонӣ ва бо хатти кириллӣ гардондани матнҳои аслӣ 

дар майдони ҳамадонишиносӣ чеҳраҳои нав рӯи кор омаданд.  

Ба тасвиб расидани қарори Ҳукумати Ҷумҳурии Тоҷикистон дар мавриди 

таҷлили 680-умин солгарди таваллуди Мир Саййид Алии Ҳамадонӣ давраи наве 

гардид дар омӯзиш ва чопи осори адиб. Баргузории ҷашни мазкур дар сентябри 

соли 1995 номи ин адибро ба таври ҳамешагӣ аз фаромӯшхонаи таърих берун 

оварда, вирди забони хурду бузург гардонид. 

Дар давраи омодагиҳо ба ҷашн устод Моҳирхӯҷа Султонов чун муовини 

раиси кумитаи тадорукот бисёр корҳои хайрро ба сомон расонид. Яке аз 

хизматҳои бесобиқаи ӯ ба чоп омода кардани «Осори мунтахаб»-и Мир Сайд 

Алии Ҳамадонӣ дар чор ҷилд мебошад. Мутаассифона, аз ин чаҳор ҷилд танҳо 

ду ҷилди он рӯйи чоп омаду халос [Султонзозода 1995; Султонзода 1995 б]. 

Кормандони собиқ Осорхонаи вилоятии ба номи Мир Саййид Алии Ҳамадонӣ 

Раҷаб Асозода ва Ҳотам Асозода дар нашри асарҳои Алии Ҳамадонӣ саҳми муносиб 

гузоштаанд. Нашри асарҳои адибро аз ҷониби онҳо ба ду қисм бояд ҷудо кард. Ба 

қисми аввал асарҳое шомиланд, ки ба таври мухтасар ва мунтахаб ба чоп омода 

шудаанд. Ба ин равиш онҳо бори аввал бо номи «Шаммае аз «Захират-ул-мулук»-ро 

чоп карданд, ки мунтахабе аз панҷ боби аввали асари мазкур мебошад [Асозода 1991]. 

Дар навбати баъдӣ муҳаққиқони мазкур беш аз понздаҳ асари хурду бузурги Алии 

Ҳамадониро ба сурати илмию оммавӣ омода намуда, дар шакли китоб бо номи 

«Насиҳатномаи Мир Саййид Алии Ҳамадонӣ» пешкаши хонандагон гардониданд 

[Асозода 1994]. Дар ин нашр порчаҳо аз асарҳо мунтахабан пешниҳод гардидаанд, ки 

марҳалаи аввали муаррифӣ ва нашри осори адибро ташкил медиҳанд. 

Қисми дуюми кӯшишҳои Раҷаб Асозода ва Ҳотам Асозода ба нашри комили 

асарҳои Алии Ҳамадонӣ иртибот дорад. Аввалин намунаи осори Алии Ҳамадонӣ, ки 

ба таври пурра таҳия ва чоп шудааст, «Авроди фатҳия» мебошад [Асозода 1992].  

Дар маҷмуъ, ходимони илмии Осорхонаи таъриху кишваршиносии шаҳри Кӯлоб 

дар таҳия ва нашри осори адиб саҳми босазое гузоштанд. Махсусан, саҳми Ҳ.Р. 

Асозода дар ин самт қобили арҷгузорӣ аст. Чунонки муҳаққиқ Мисбоҳиддини 

Нарзиқул ҳангоми баррасии масъалаи ҷойгоҳи Мир Саййид Алии Ҳамадонӣ дар 

фарҳангу адаби Тоҷикистон ба мушоҳида гирифтааст, «дар таҳияи осори ҳазрати 

Амирҷон ба хатти сирилики тоҷикӣ, пеш аз ҳама, кормандони Осорхонаи вилоятии ба 

номи Мир Саййид Алии Ҳамадонӣ иқдом намуда ва таҳияи нахустин асари 

мутафаккир низ ба кӯшиши Ҳотам Асозода, дар соли 1992, дар Кӯлоб сурат гирифта, 

ки дар ҳамон сол зевари табъ ба бар кардааст» [Нарзиқул 2016, с.30]. 

Дар арафаи ҷашни мазкур донишмандони дигари тоҷик низ дар нашри осори 

Алии Ҳамадонӣ иқдом кардаанд. Ба мисли А. Кучаров ва И. Саййидиброҳимов, ки 

онҳо ду рисолаи адибро таҳия ва нашр намуданд [Ҳамадонӣ 1993; Ҳамадонӣ 1995]. 

Адабиётшинос Раҳмонов Абдуҷаббор яке аз рисолаҳои адибро бо тавзеҳоти комил 

таҳия ва пешкаши хонандагон гардонид [Раҳмонов 1995]. Соли 2012 матни рисолаи 

«Авроди фатҳия» ва рисолаи «Авроди асрия»-и Мир Саййид Алии Ҳамадонӣ бо сайъи 

Ҳ. Асозода чоп шуд [Ҳамадонӣ 2012]. Ҳамон сол ва такроран соли 2017 маҷмуае бо 

унвони «Ҳикоятҳо аз «Захират-ул-мулук»-и Мир Саййид Алии Ҳамадонӣ ба чоп 

расид [Ҳамадонӣ 2017].  

Дар арафаи таҷлили ҷашни бошукуҳи 700-солагии адиб аз тарафи кормандони 

Осорхонаи мероси адабӣ ва осори хаттӣ ба номи Мир Саййид Алии Ҳамадонӣ 

мунтахабе дар ду ҷилд таҳти унвони «Ганҷи ирфон» ба нашр расид, ки 37 асари Алии 

Ҳамадониро дар бар гирифтааст [Ҳамадонӣ 2015]. Дар «Ганҷи ирфон» ба асарҳои 

қаблан чопшуда таҷдиди назар сурат гирифтааст.  

Ҳамин тавр, теъдоди умумии асарҳои ба хатти кириллӣ чопшудаи Мир Саййид 

Алии Ҳамадонӣ то соли 2023 дар кишвари мо сию ҳашт номгӯйро ташкил медиҳад. 

Берун аз қаламрави Тоҷикистон ҳам теъдоди муайяни осори Алии Ҳамадонӣ дар 

давраи нав чоп шудаанд, ки шумораи онҳо аз чопи тоҷикистонӣ ба маротиб зиёд аст. 

Дар кори чопи осори Алии Ҳамадонӣ ва тарҷумаи онҳо ба забони урду ва инглисӣ 

чопхонаи Сринагар, воқеъ дар Кашмири Ҳиндустон ва «Маркази Шоҳи Ҳамадон» дар 

шаҳри Ровалпиндии Покистон саҳми зиёд гузоштаанд.  

БОБИ III 

 

ХУСУСИЯТҲОИ ЖАНРИИ ОСОРИ БАДЕИИ  

МИР САЙЙИД АЛИИ ҲАМАДОНӢ 

 

3.1. «Захират-ул-мулук»: сохтори жанрӣ ва муҳтавои асар 

 

Асари калонтарин ва машҳуртарини Мир Саййид Алии Ҳамадонӣ «Захират-

ул-мулук» мебошад. Агарчи аз таърихи таълифи «Захират-ул-мулук» то ба имрӯз 

дар хусуси паҳлуҳои ҷудогонаи он донишмандони зиёд нуқтаи назари хешро 

баён намудаанд, бо вуҷуди ин асари мазкур то кунун, чуноне ки месазад, омӯхта 

нашудааст. Муҳаққиқон ҳангоми дар бораи Мир Саййид Алии Ҳамадонӣ сухан 

рондан, вобаста ба тақозои масъалаи мавриди назарашон, нисбат ба ин ва ё он 

паҳлуи асар ақоиди хешро баён кардаанд. Ба назари мо, сазовор аст, ки асари 

мазкур ба сурати монографӣ мавриди баррасии ҷудогона қарор дода шавад. Ҳоло 

мо танҳо дар хусуси сохтори жанрӣ ва муҳтавоии асар баҳс хоҳем кард.  

Нусхаҳои гуногуни «Захират-ул-мулук» дар китобхонаҳои калонтарини 

Эрон, Ӯзбекистон, Англия, Русия ва Амрико маҳфузанд. Дар Ҷумҳурии 

Тоҷикистон нусхаҳои хаттии асар дар захираи дастхатҳои Маркази мероси 

хаттии назди Академияи миллии илмҳои Тоҷикистон ва Осорхонаи мероси адабӣ 

ва осори хаттии ба номи Мир Саййид Алии Ҳамадонӣ нигоҳ дошта мешаванд.  

Пайдо гаштани чанд нусхаи чопӣ ва як нусха дастхатти рисола дар хазинаи 

Осорхонаи мероси адабӣ ва осори хаттии ба номи Мир Саййид Алии Ҳамадонӣ 

барои омӯзиши ҳамаҷонибаи ин асар имкони васеъро муҳайё сохтанд. Дар 

ҳошияи нусхаи дастхат ва пешгуфтори баъзе аз нусахи чопӣ аз ҷониби котиби 

дастхат ва мураттибони гуногун ишораҳои ҷолиб мавҷуд мебошанд, ки барои 

муҳаққиқон аҳаммияти калони илмӣ доранд. Масалан, тибқи ишораи саҳифаи 

охири чопи сангии асар, он аз рӯйи нусхаи чорсадсолаи мавҷуд дар Лоҳури 

Покистон табъу нашр гардидааст. Дар бораи арзиши таърихии асар ва саъю 

кӯшиш дар чопи навбатии китоб аз забони Ҳочӣ Зулфиқор ном шахс чунин 

ишорае омадааст: «Бо сайъи бисёр ва кӯшиши бешумори бандаи хатокор Ҳочӣ 

Зулфиқор валади марҳуми мағфур Оқои Шермуҳаммадхон..., умед аз нозирини 

ин китоби мустатоби файзистисоб он аст, ки баъд аз истифодаи хайри мусаннафа 

ва муҳаррафа ба дуои хайр ёд фармоянд, ки аз нусхаи чаҳорсадсола нақл карда, 

ба касрати вақт барои фоидаи муъминони қадрдони аҳли ислом…» [Ҳамадонӣ 

1905, с.307].  

Яъне, муаллиф ба қимати таърихии дастхат ишора карда, аҳаммияти нусхаи 

омоданамудаи худро таъкид менамояд.  

 Нусхаи мазкур аз 308 саҳифа иборат буда, соли 1905 дар чопхонаи шаҳри 

Лоҳур ба табъ расидааст [Ҳамадонӣ 1905, с.307]. Аз чопи асар аз он таърих то ба 

рӯзгори мо беш аз сад сол гузашта бошад ҳам, он дар шакли сифатан хуб маҳфуз 

мондааст.  

Нусхаи хаттии маҳфуз дар захираи дастнависҳои «Осорхонаи мероси адабӣ 

ва осори хаттии ба номи Мир Саййид Алии Ҳамадонӣ» соли 1254 ҳиҷрии қамарӣ, 

баробар ба соли 1836 мелодӣ аст, ки бо сайъю талоши Абдулло ибни 

Аллоҳбердии Марвазӣ китобат шуда, аз 483 саҳифа иборат аст [Марвазӣ 1836]. 

Чопи нисбатан мукаммали ин китоб соли 1358 ҳ. ш \ 1979 м бо сайю талоши 

Саййид Маҳмуди Анворӣ дар шаҳри Табрез сурат гирифта ва аз 877 саҳифа 

иборат мебошад [Анворӣ 1358]. Ба ҷуз ин нусхаҳо ду нусхаи шакли эелектронии 

ин рисола дасраси мо гаштааст. Яке дасхатти мавҷуд дар захираи дастнависҳои 

Осорхонаи миллии Ҷумҳурии Тоҷикистон мебошад, ки аз 90 варақ, яъне 180 

саҳифа иборат буда, таҳти рақами 12102 нигаҳдорӣ мешавад. Мутаассифона, 

соли китобат ва номи котиб наомадааст. Нусхаи дигар дар таркиби «Маҷмуъат-

ур-расоил»-и Мулло Муҳаммад Обид Алам домулло Бобоҷон омадааст, ки соли 

1885 тартиб дода шуда, аз 152 варақ иборат мебошад [Бобоҷон 1885, варақи 1-

152].  

Донишманди тоҷик Шодмон Воҳидов дар китоби «Садри Зиёи Бухорӣ ва 

феҳристи китобхонаи ӯ» аз нусхаи дигари ин асар, ки ба қалами Қозӣ мулло 

Абдулғанӣ, мулаққаб ба Мирзои Мижгон китобат шудааст, чунин маълумот 

додааст: «Захират-ул-мулук. Аз мусаннафоти султон-ут-тариқат, бурҳон-ул-

ҳақиқат, умдат-ус-соликин, зубдат-ул-ҳодийин, Саййид-ул-атқиё, санад-ул-

асфиё, ориф-ус-самадонӣ Алӣ ибн Шаҳобиддин ал-Ҳамадонӣ, қуддиса сирруҳу, 

аст. Маноқиби он бузургвор хориҷ аз ҳадди гуфтор ва берун аз доираи тазкор аст. 

Ин китоби олиҷаноб навиштаи хаттоти фазоилмаоб, камолотиктисоб, 

саодатинтисоб, монишаям, ёқутрақам, ғанӣ аз таъриф, мустағнӣ аз тавсиф, 

мумтоз аз арқон қозӣ мулло Абдулғанӣ мулаққаб ба Мирзои Мижгон аст» 

[Воҳидов 2021, с.123]. 

Ҳамчунин, дар захираи «Осорхонаи мероси адабӣ ва осори хатти ба номи 

Мир Саййид Алии Ҳамадонӣ» ду нусха аз китоби «Захират-ул-мулук» мавҷуд 

аст, ки ба забони урду тарҷума шудаанд [Ҳамадонӣ 1989; Ҳамадонӣ 1998]. 

Ҳамин тавр, нусахи хаттӣ ва чопии «Захират-ул-мулук» ба таври кофӣ 

мавҷуд буда, бо такя ба чопи Лоҳур ва истифода аз дигар нусхаҳо чопи илмии 

асар дар Тоҷикистон сурат гирифтааст [Ҳамадонӣ 1905, с.307], ки дар фасли 

охири боби дуюми рисола дар ин бора сухан рафта буд. Метавон аз рӯйи 

нусхаҳои мавҷуд дар хусуси сохтори жанрӣ ва муҳтавоии асар баҳс ба миён 

овард.  

Бо вуҷуди дастрасии нусхаҳои алоҳидаи асар ва мавҷудияти таҳқиқоти илмӣ 

оид ба макон ва соли таълифи «Захират-ул-мулук» ягон ишорае мавҷуд нест. 

Аммо дар мансубияти асар ба Алии Ҳамадонӣ ҳеч ҷойи шакку шубҳа ҷой 

надорад. Ҳамаи муҳаққиқоне, ки оид ба аҳволу осори Алии Ҳамадонӣ кори илмӣ 

анҷом додаву рӯйи ин асар кор кардаанд, онро маҳсули эҷоди ӯ медонанд. Ба 

сурати куллӣ, аз рӯйи муҳтаво ин асар матолиберо дар бар мегирад, ки ба диди 

адабӣ ва равиши маърифатии Алии Ҳамадонӣ пайванди мустақим доранд.  

«Захират-ул-мулук» аз муқаддима, даҳ боб ва хулосаи кутоҳ иборат аст. 

Тартиби бобҳои асар чунинанд:  

Боби аввал. Дар шароит ва аҳкоми имон ва лавозими камоли он, ки сабаби 

наҷоти банда аст аз азоби абадӣ ва василати вусули ӯ ба давлат ва наъими 

сармадӣ. 

Боби дувум. Дар адои ҳуқуқи убудият. 

Боби савум. Дар макорими ахлоқу ҳусни хулқ ва вуҷуби тамассуки ҳокиму 

подшоҳ ба сирати хулафои рошидин. 

Боби чаҳорум. Дар ҳуқуқи волидайну завҷу завҷа ва авлоду абиду ақорибу 

асдиқо. 

Боби панҷум. Дар аҳкоми салтанату вилояту аморат ва ҳуқуқи раоё ва 

шароити ҳукумату хатари уҳдаи он ва вуҷуби адлу эҳсон. 

Боби шашум. Дар шарҳи салтанати маънавӣ ва асрори хилофати инсонӣ. 

Боби ҳафтум. Дар баёни амри маъруфу наҳйи мункар ва фазоилу шароиту 

одоби он. 

Боби ҳаштум. Дар баёни ҳақоиқи шукри неъмат ва зикри аснофи анъом ва 

фазоили ҳазрати Самадият. 

Боби нуҳум. Дар баёни ҳақиқати сабр бар макореҳи масоиби дунявӣ, ки он 

аз лавозими умури вилояту салтанат аст. 

Боби даҳум. Дар мазаммати такаббуру ғазабу ҳақиқати он ва хатми китоб. 

Чунин унвонгузорӣ ва ҷобаҷогузории матолиб аз ҷониби муаллиф анҷом 

ёфтааст. Дар қисми асосии китоб мебинем, ки ин унвонҳо тафсил ёфтаанд. Аз ин 

хусус дар қисми асосии кор сухан дар пеш аст. 

Муқаддимаи асар ба сабки муқаддиманигории пешиниён навишта шуда, 

фарогири ҳамду наът, тавзеҳи сабаби таълиф ва номи бобҳо  мебошад. Баъд аз 

бахши ҳамду наът Алии Ҳамадонӣ дар зарурати таълифи асар чунин нигоштааст: 

«Муддате буд, ки ҷамъе аз мулук ва ҳукоми аҳли ислом ва амоҷид ва ашрофи 

навъи аном, ки дар истислоҳи аҳли дин эҳтимом мекунанд, ... ба сабаби ақди 

муҳаббат ва робитаи маваддат, ки бо ин заиф доштаанд, аз ин фақир ҳар вақт 

илтимоси тазкираи муфид мекарданд ва боиси азм дар ибрози он маънӣ 

мутараддид мебуд ва ҳар навъ аворизи ҳаводису масорифи савориф монеи он 

мегашт, то дар ин муддат ба муҷиби илтимосе азизе он азм мутаҷаддид гашт ва 

ба муқтазои он илтимос ин мухтасар таҳрир афтод, муштамил бар лавозими 

қавоиди салтанати суварию маънавӣ, мабнӣ бар зикри аҳкоми ҳукумату вилоят 

ва таҳсили саодати дунявию ухравӣ, мумаҳҳад бар даҳ боб» [Ҳамадонӣ 1905, с. 

3]. 

Аз охири ин нақли қавл маълум мешавад, ки дар маърифати ин асар ҳам ба 

қолаби зоҳир ва ҳам ба сурати ботини калом бояд таваҷҷуҳ дошт. Таъкиди 

«салтанати суварию маънавӣ» далолат бар соҳати дубуъдии калом мекунад. 

Инчунин, таркиби «таҳсили саодати дунявию ухравӣ» ба марказияти инсон дар 

таълимоти ахлоқии мундариҷ дар асар дахл дорад.  

  Агар аз назари буъди суварӣ таваҷҷуҳ шавад, асоси мундариҷавии асарро 

панду насиҳати шоҳону ҳокимон ва дигар табақоти ҷомиаи замон ташкил 

медиҳад. Буъди дувум ишора ба он аст, ки дар сурати истифодаи лозим аз 

дастуроти мастур дар асар инсон метавонад, ки ба саодати дорайн бирасад. Дар 

муқоиса бо мундариҷаи ҳамгун маълум гардид, ки «Захират-ул-мулук» дар 

пайравии «Насиҳат-ул-мулук»-и Абуҳомиди Ғаззолӣ таълиф гардидааст. 

Масалан, ин шабоҳат дар нишондоди ҳуқуқи раият ва гуфтор оид ба вазоифи 

раият назди ҳоким ва салотин бештар мушоҳида мешавад. Дар «Захират-ул-

мулук»-и Алии Ҳамадонӣ масъалаҳои ахлоқ, иҷтимоиёт, дин ва тасаввуф 

ҳамаҷониба баррасӣ гардида, тавассути мутолиа ва таҳлили муфассал мазмуну 

мундариҷаи ғоявию бадеии асар, ҷаҳонбинӣ ва умуман, консепсияи равиши 

маърифатии хосси муаллифро равшан сохтан мумкин аст. 

Барои таъйини сохтори жанрии «Захират-ул-мулук» таваҷҷуҳ ба масъалаи 

вижагиҳои сабки баёни асар муҳим ба назар мерасад. Алии Ҳамадонӣ, ба сурати 

куллӣ, дар ҳамаи асарҳояш сабки таълифи вижаи хешро дорад. Вай ҳам дар 

офариниши асарҳои назмӣ ва ҳам осори насрӣ, бо такя ба услуби нигориши 

маъмул дар замонаш, аз оёти Қуръону ҳадисҳои пайғамбар, порчаҳои шеърӣ ва 

ақволи бузургон ба хубӣ истифода кардааст. Аммо равиши нигориш дар 

«Захират-ул-мулук» бо фарогирии доираи васеи мавзуъҳои гуногун, забони 

фасеҳу фаҳмо, тарзи гузориши масъалаҳову роҳи ҳалли онҳо махсуси ҳамин асар 

аст. Истифодаи порчаҳои шеърӣ ва ҷамъбасту натиҷагириҳо аз матлабҳои 

матраҳшуда сохтори баёнии «Гулистон»-и Саъдии Шерозиро ба ёд меорад. 

Чунонки дар боло қайд гардида буд, Алии Ҳамадонӣ дар таълифи «Захират-ул-

мулук» ба «Насиҳат-ул-мулук»-и Имом Ғаззолӣ ҳам назар дошта буд. Аз назари 

мухтассоти сохторию мавзуӣ «Захират-ул-мулук» ба «Кашф-ул-маҳҷуб»-и 

Ҳуҷвирӣ ва «Эҳёи улум-уд-дин»-у «Кимиёи саодат»-и Ғаззолӣ низ шабоҳат 

дорад. Маҳдии Дурахшон «Захират-ул-мулук»-ро аз рӯйи услуби нигориш бо 

«Ахлоқи носирӣ»-и Насириддини Тӯсӣ ва «Гулистон»-и Саъдии Шерозӣ дар як 

радиф медонад [Маҳдӣ 1341, с.324]. Ба ҳар сурат, сабки нигориши Алии 

Ҳамадонӣ махсуси худи ӯ буда, моҳиятан ба асарҳои номбаршуда қаробат дошта 

бошад ҳам, аз назари пирояҳои ҳунарӣ ва диди эстетикӣ назаре комилан фардиро 

ба намоиш мегузорад.  

 Таъсири равшани «Гулистон»-и Саъдӣ дар мутолиаи асар дар назари аввал 

бармало намудор мешавад. Алии Ҳамадонӣ дар баъзе мавридҳо ба «Гулистон» 

ишорат карда ва таркиботи китоби шайхи Шерозро ҳам мавриди тақлид қарор 

додаст. Масалан, байти зерини Саъдиро Алии Ҳамадонӣ баъди овардани матлабе 

дар мазаммати носипосию ношукрӣ ба маврид истифода намудааст: «Ин ҳама 

инъом ва ифзоли ҳазрати Зулҷалол аз инъоми зоҳира, чун ҷисму ҷон ва наботу 

ҳайвон ва кӯҳу биёбон ва замину осмон ва ҷин ва инсон ва неъматҳои ботина, 

чун илму имону муҳаббату ирфон ва кашфу иқон ва завқу виҷдон ва масарроти 

осори равҳу ризвон медонаду мебинад ва дар паси пардаи куфрон менишинаду 

хусрони абадиро бар давлати сармадӣ мегузинад ва шабу рӯз дар мухолифати он 

Ҳазрат мекӯшаду рӯи хуршеди саодат ба гили шақоват мепӯшад: 

Абру боду маҳу хуршеду фалак дар коранд, 

То ту ноне ба каф орию ба ғафлат нахӯрӣ.  

Ҳама аз баҳри ту саргаштаву фармонбардор, 

Шарти инсоф набошад, ки ту фармон набарӣ».  

[Ҳамадонӣ 2015, с.281] 

 Алии Ҳамадонӣ дар миёни матолиби мухталиф ашъоре ҳам овардааст, ки, 

ба қавли Алиасғари Ҳикмат, шояд ҳамаи ашъор аз худи Алии Ҳамадонӣ бошад 

ва ӯ ин корро шояд дар пайравии «Гулистон»-и Саъдӣ карда бошад. Он чи 

мусаллам аст, ин аст, ки се байт аз ғазали Алии Ҳамадониро бо матлаъи зер дар 

ин китоб метавон ёфт: 

З-ин харобӣ гар ту мехоҳӣ, ки ободе шавӣ,  

Ҷаҳд кун, то бандаи фармони озоде шавӣ. 

Дар дили пурнури марде ҷой гиру ғам махур, 

К-аз дили пурнури ӯ ногоҳ дилшоде шавӣ. 

Дар вафои комилон чун кӯҳ собит кун қадам,  

В-арна андар роҳашон ногоҳ барбоде шавӣ. 

 [Ҳамадонӣ 2015, с.301] 

  Ба қавли Сайд Маҳмуди Анварӣ, ҳам «Гулистон» ва ҳам «Захират-ул-

мулук» дар зери таъсири андешаву афкори яке аз шахсиятҳои шинохтаи олами 

маърифат ва адиби шинохта Абуҳомиди Ғаззолӣ (1058-1111) таълиф гардидаанд 

[Анварӣ 1329, с.300]. Ҳатто бархе аз масоили «Захират-ул-мулук», ба қавли 

Маҳмуди Анварӣ, тарҷума ва рӯйнависи «Эҳё-ул-улум»-и Ғаззолианд. Албатта, 

ин нукта ифрот ва баҳсталаб аст. Агар гуем, ки сабки нигориши асар ва услуби 

баёни андешаҳо ба «Насиҳат-ул-мулук»-и Ғаззолӣ ва «Гулистон»-и Саъдӣ 

шабоҳат дорад, айни ҳақиқат мебуд. 

 Аз назари сохтори муҳтавоӣ, дар маҷмуъ, мазмуну мундариҷаи «Захират-

ул-мулук»-и Мир Саййид Алии Ҳамадонӣ аз васфи маърифату ҳикмат, ахлоқи 

ҳамида, мазаммати ахлоқи замима, тарғиби дӯстию рафоқат, донистани ҳуқуқи 

убудият, ҳидоят ба сабру таҳаммул дар муқобили ранҷу машаққат, шукру сипоси 

неъмат иборат аст. Яъне, ин асари олимазмун хонандаро ба роҳи камолоти 

инсонӣ раҳнамун месозад. Барои огоҳӣ аз консепсияи ягонаи ахлоқӣ, ки дар асар 

матраҳ шудааст, мавзуъҳои асар бояд ба сурати яклухт ва дар иртиботи миёни 

ҳам ба назар гирифта шаванд. Назари баъзе донишмандон дар хусуси ҷудо 

кардани бахшҳои алоҳидаи асар ва аз рӯйи ҳамон бахш хулоса кардан дуруст ба 

назар намерасад. Дар ин сурат консепсияи ягонаи матраҳ дар асар халалдор 

мешавад. Масалан, шарқшиноси олмонӣ Ҳ. Эте қисматҳои панҷуму шашуми 

асарро асосӣ дониста, менависад: «Дар аввали ин китоб сухан дар бораи 

эътиқоду дуо меравад, сипас, мубоҳиса доир ба вазифаҳои аъзои оила ва дар 

бобҳои панҷуму шашум, ки қисматҳои муҳимми асар ба ҳисоб мераванд, дар 

бораи қонунҳои идоракуниии ҳукумат ва мақсаду усулҳои давлати ҷудогона ба 

назар мерасад» [Эте 1994, с.3-4]. 

Соҳиби қавли мазкур, ки назаре иҷтимоӣ дорад, танҳо ду боби асарро, ки 

дар онҳо оид ба «аҳкоми салтанату вилояту аморат ва ҳуқуқи раоё ва шароити 

ҳукумату хатари уҳдаи он ва вуҷуби адлу эҳсон» ва «шарҳи салтанати маънавӣ 

ва асрори хилофати инсонӣ» сухан меравад, бо таркиби «қонунҳои идоракуниии 

ҳукумат» хулоса карда, аз ҷумлаи қисматҳои муҳимми асар медонаду бас. Ин 

муҳаққиқ буъди маънавии асарро, ки дар маърифати сохтори муҳтавоии асар 

масъалаи муҳиммест, ба назар нагирифтааст. 

Мавзуи панду ахлоқ дар ҳамаи бобҳои асар чун хатти сурх ошкор аст. 

Андарзҳои ҳакимонаи муаллиф ҳамеша барои тарбияи ахлоқии башарият кӯмак 

хоҳанд намуд. Ба андешаи Алии Ҳамадонӣ, ба одоби пӯшидани либос барои 

фарзандон аз синни хурдӣ аҳаммият додани волидайн муҳим аст. Волидайн дар 

ниҳоди фарзанд ин одобро бояд тавре талқин намоянд, ки эшон аз хурдӣ дарк 

намоянд, ки пӯшидани ҷомаҳои рангину мунаққаш хосси мардон набуда, боиси 

пайдо гардидани хислатҳои замимае, чун тафохуру кибр, ҳасаду наммомӣ 

мегардад. Ин аъмоли номашруъ дар ҳаёти минбаъдаи фарзанд таъсири манфӣ 

хоҳад расонд: «Ва аз пӯшидани ҷомаҳои рангину абрешим манъ кунад ва ӯро 

огоҳ кунад, ки ин пӯшиши занону муханнасон аст. Ва фарзандро аз суҳбати 

кӯдаконе, ки ба ҷомаҳои рангин ва абрешимин пӯшидан ва танаъъум карда 

бошанд, албатта, нигоҳ дорад, ки фасодии ахлоқи бештари атфол аз ин аст. Ва 

бад-он сабаб бештарин сифати муҳлика аз дурӯғу намима ва ҳасаду уҷбу кибру 

ҳирсу бухлу макру узр дар ниҳоди кӯдак русух меёбад» [Ҳамадонӣ 1905, с.223]. 

Мавзуи меҳварии дигар дар «Захират-ул-мулук» роҳнамоии аҳли ҳуккоми 

замон аст, ки ба Алии Ҳамадонӣ иродати тамом доштанд ва маҳз ҳамонҳо ӯро ба 

таълифи дастуре инчунин ҳидоят карда буданд. Ба панди шоҳону ҳокимон 

ҷиддан ва таъкидан рӯ овардани Алии Ҳамадонӣ сабаби дигар ҳам дошт. Замоне, 

ки ин марди фозил зиндагӣ ва эҷод намудааст, даврони ҳукмронии сулолаи 

Темуриён, яке аз сулолаҳои аксар бадноми таърих буд. Албатта, агар ҳокимони 

ин сулола дар таърих каму беш бо корҳои хубу писандида ва ободияшон бо некӣ 

ёд гарданд, аммо бештар бо хислату атвор ва ахлоқи замимаашон, аз қабили 

қатлу ғорат, зулму истибдод ва сохтани калламанораҳо ёд мешаванд. Алалхусус, 

сарвари ин сулола Тумури ланг, ки зиндагии Мир Саййид Алии Ҳамадонӣ ба 

даврони салтанти ӯ рост меояд, хушбин набуд. Тибқи ишораи баъзе сарчашмаҳо, 

муносибати Темур ва Алии Ҳамадонӣ ҳамеша ноҳамвор буд [Зафар 1987, с.60; 

Абдурраҳмон 1990, с 27], аввалӣ дар золимию дувумӣ дар хушномӣ шуҳрат 

доштанд. 

Новобаста аз он ки муносибати Амир Темур ва баъзе намояндагони 

хонадони темурӣ ба Алии Ҳамадонӣ хуб набуду пайваста аламу озораш 

мерасониданд, ӯ забон аз насиҳати ҳокимон бознадошт. Бе тарсу ваҳм ба 

ҳокимону сарварони замонаш сухани ҳақро баён мекард. Ин ростгӯйиҳо боиси 

фирору гирифторӣ ба балою мусибат мегардиданд. Орифи бузург ақида дошт, ки 

агар сарварону ҳокимон аҳли хираду адаб бошанд, ба роҳбарии раият ҳақ доранд. 

Вале ҳокимону сарварони камхираду тундхӯро зери тозиёнаи танқид қарор дода, 

онҳоро ба роҳи рост ҳидоят менамуд. Ҳидоят ба накукорӣ, нигоҳ доштани 

адолату ройи савоб, пайрави ақоиди ҳамидаи инсонӣ будани шоҳону ҳокимонро 

Алии Ҳамадонӣ дар аксари асарҳояш ба хусус дар «Захират-ул-мулук» ба такрор 

таъкид намудааст. 

 Ақидаи Шоҳи одил ва раиятпарвар дар боби панҷуми асар, ки «Дар аҳкоми 

вилоят ва салтанат ва иморат ва ҳуқуқи раоё ва шароити ҳукумат ва хатари уҳдаи 

он ва вуҷуби адл ва эҳсон» номгузорӣ шудааст, хеле муфассал таҳлил гардидааст. 

Адиб бо мақсади нишонрас гардидани андарзҳои хеш аз ҳаёт ва зиндагии 

ҳокимони одили салаф, аз рӯзгору хилофати хулафои рошидин ва паёмбарони 

мурсал андарзҳои мувофиқ овардааст. Ба мисли ин намуна: «Ва аз замони Одам, 

алайҳи-с-салом, ило алъон чанд каси маъдуд беш набуданд аз акобири анбиё, чун 

Юсуфу Мӯсо ва Довуду Сулаймон ва Муҳаммад, алайҳиму-с-салом ва аз хулафо, 

чун Абӯбакру Умару Усмону Алӣ, ризвон-ул-Лоҳи алайҳим аҷмаин, ки сирри ин 

мансаб дар вуҷуди шарифи эшон зуҳур кард ва эшон ба адои ҳуқуқи он, чунонки 

мебоист, қиём намуданд ва сиратҳои эшонро бар золимони ҷофӣ ва ҷоҳилони осӣ 

ҳуҷҷат гардониданд. Пас, ба ҷиҳати танбеҳи золимони фоҷир ва фосиқони ҷобир, 

ки салтанат ва ҳукумати аҳли Исломро сармояи таҷаббур ва такаббур сохтанд ва 

иморату вилоятро доми шаҳвати нафсу ҳаво гардонидаву зулму шурурро 

салтанат пиндошта ва фусуқу фуҷурро расми бузургӣ намуда; ҳикояте чанд аз 

аҳволи салтанату вилоят ва хилофати анбиёу авлиё ва осори ҳукумати атқиёи 

хулафои рошидин дар ин боб эрод карда ояд, то тазкира бувад толибони саодати 

онҷаҳониро ва ҳуҷҷат гардад бар тобиони васовиси шайтонӣ ва окифони маҳовии 

нафсонӣ, иншоа-л-Лоҳу таъоло» [Ҳамадонӣ 1905, с.34].  

 Ҳидоят ба накукорӣ, адолату инсоф, пайравии ақоиди ҳамидаи инсонӣ ва 

дигар хислатҳои нек дар саросари боби мазкур чун хатти сурх аз пеши чашми 

хонандаи нозукбин мегузарад. Адиб ба такрор таъкид менамояд, ки шоҳону 

ҳокимон пайваста пайи беҳзистии раият кӯшиш намоянд ва ин салтанати 

чандрӯза насибашонгаштаро сабаби балову офати ухравияшон нагардонанд: «Эй 

азиз, чун аз ин ҷумла, ки гузашт, маълум кардӣ, ки анбиё ва хулафои рошидин, 

разиял-Лоҳу анҳум, дар салтанат ва подшоҳӣ чӣ гуна будаанд ва чӣ гуна 

зиндагонӣ кардаанд, бо вуҷуди қудрату подшоҳӣ ва хазоин чӣ гуна бар нафси 

худ танг мегирифтаанд ва дар меҳнати дунё ба сабр зиндагонӣ мекардаанд ва дар 

нашри осори маъдалату шафқату эҳсон бар халқ мекӯшиданд ва бо ин ҳама аз 

хатароти вилояту ҳукумат эмин набуданд, то бидонӣ, ки мубошарати вилояти 

мусулмонон кори азим аст ва иштиғол ба ҳукумат амри хатир аст. Ва ҳокиму 

подшоҳ чун бар наҳҷи адлу эҳсон бувад ва дар иқомати ҳудуди шаръ ва нафози 

аҳкоми дин кӯшад, дар замин ноиби баргузидаи Ҳақ ва сояи Илоҳӣ ва халифаи 

Раҳмон бошад. Ва чун тариқаи адлу эҳсон бигузораду бар бандагони Ҳақ шафқат 

накунад ва мутобаати нафсу ҳаво кунад ва эҳмоли иқомати ҳудуди шаръ раво 

дорад, вай, ба ҳақиқат, ноиби Даҷҷол ва душмани Худой ва Расули Худост ва 

халифаи шайтон аст. Ва гӯйи саодати абадӣ аз майдони ҳукумат ва салтанат касе 

барад, ки аз сари инсоф тааммул кунад ва бидонад, ки аз куҷо омадааст ва охир 

ба куҷо хоҳад рафт ва аз омадани ӯ бад-ин олам мақсуд чист» [Ҳамадонӣ 1905, 

с.132].  

 Ин мазмунҳо, ки дар «Захират-ул-мулук» баён шудаанд, дар таълифи  

асарҳои адибони баъдина ба сифати сарчашмаи муҳим истифода гардидаанд. Аз 

ҷумла,  дар пайравии баъзе аз нуктаҳои  мундариҷ дар «Захират-ул-мулук, ки оид 

ба шурути пойдории салтанату ҳуқуқи раиятанд, «Наводир-ул-вақоеъ»-и Аҳмади 

Дониш ва «Таърихи амирони манғитияи Бухоро»-и Садриддин Айнӣ таълиф 

шудаанд [Дониш 1989, с.132].  

Ҳамин тавр, аз баррасии сохтори жанрию муҳтавоии «Захират-ул-мулук» 

маълум мешавад, ки ин асарро Алии Ҳамадонӣ дар қолаби асарҳои ахлоқии роиҷ 

дар замонаи муаллиф, вале бо равиши махсуси худ таълиф кардааст. Асар аз 

назари муҳтаво доманаи васеъ дошта, ҳар як боб ба масъалае ҷудогона ихтисос 

ёфта, дар навбати худ, ҳамаи бобҳо дар консепсияи ягонаи ахлоқӣ ба ҳам меоянд. 

Ин асар ба гунае таълиф шудааст, ки куҳнагиро намепазирад, то ҷаҳон боқист, аз 

аҳаммияти он чизе коста намешавад. Барои мисол, аз таълифи асари мазкур беш 

аз 600 сол гузашта бошад ҳам, аҳаммияти адабӣ ва таърихии он ҳамоно побарҷо 

боқӣ мондааст.  

3.2. «Мактуботи Амирия» 

 

Байни асарҳои Мир Саййид Алии Ҳамадонӣ маҷмуаи муншаоташ бо номи 

«Мактуботи амирия» мавқеи хосса дорад. Ин асар дар асоси 16 мактуб тартиб 

дода шудааст. Аз ин мактубҳо 15-тои он ба қалами адиб ва як мактубаш номаи 

ҷавобияе мебошад, ки ба қалами Мавлоно Ҷаъфар тааллуқ дорад. Алии 

Ҳамадонӣ чор мактубро ба ҳокимони замон – Султон Қутбиддин, Султон 

Ғиёсуддин, Султон Алоуддин ва Султон Туғоншоҳ ирсол намуда, панҷ мактуби 

дигарро ба фақеҳону уламои Кашмир, мисли Муҳаммад Хоразмӣ, Мавлоно 

Ҷаъфар (се мактуб) ва Мирзо Дукон, ки баъзеашон хидматгузори дарбор буданд, 

навиштааст.  

Ҳамаи номаҳои таркиби маҷмуаи «Мактуботи амирия», мувофиқи назарияи 

шинохти жанри номаҳо, ки дар монографияи Мисбоҳиддини Нарзиқул ««Эъҷози 

хусравӣ»-и Амир Хусрави Деҳлавӣ ва суннатҳои номанигорӣ дар таърихи 

адабиёти форсии тоҷикӣ (асрҳои X-XIV)» ва китоби «Нома ва номанигорӣ»-и 

ҳамин муаллиф баён шудааст, ба гурӯҳи ихвониёт ё номаҳои дӯстона дохил 

кардан мумкин аст [Нарзиқул 2020]. Хусусияти асосии ин навъи номаҳо дар 

китоби «Нома ва номанигорӣ» чунин мушаххас шудааст: «Ихвониёт ҳамон 

номаҳои дӯстонаанд, ки байни афроди гуногун навишта мешуданд ва фарогири 

мазомини гуногун буданд» [Нарзиқул 2013, с.91]. Хусусиятҳои асосии номаҳои 

дӯстона, бо зикри чаҳор махсусият, дар китоби «Нома ва номанигорӣ»-и 

Мисбоҳиддини Нарзиқул нишон дода шудааст [Нарзиқул 2013, с.92-94].  

Номаҳои Алии Ҳамадонӣ бо руҳияи вай пайванди мустақим доранд. 

Муаллифи мактубҳо ҳарчанд хизмат карданро дар дарбори амирон раво надид, 

вале пайваста бо онҳо робитае дошт ва ин робита дар равияи давлатдорӣ ва 

таҷдиди ахлоқи онҳо таъсири бузург расонидааст. Ҳамчунин, дар муддати 20-25 

сол бештари мардуми Кашмир бо забони форсӣ-тоҷикӣ сухан мегуфтанд, баъзе 

адибони маҳаллӣ дар пайравии шоиру олимони муҳоҷир асарҳо эҷод мекардагӣ 

шуданд, забони форсӣ-тоҷикӣ дар он сарзамин дигарбора рушду нумӯ ёфт. 



  

107 

 

Аз рӯи баъзе ишораҳои муҳаққиқон, дар замони зиндагии Мир Саййид 

Алии Ҳамадонӣ ва баъдтар писараш – Саййид Муҳаммад беш аз 70-80 ҳазор 

кашмириён исломро қабул намуда, тарки бутпарастӣ карданд. Бо мақсади он ки 

ҳамон дастовардҳо коста нашаванд ва махсусан дини мубини ислом чун пештара 

заиф нагардад, Алии Ҳамадонӣ бо халқи Кашмир ва уламою ҳукамои он пайваста 

дар робита буд. Ба ин хотир метавон гуфт, ки маҷмуаи «Мактуботи амирия» 

риштаи ногусастание гашт миёни Алии Ҳамадонӣ ва ҳокимони давру замон. 

Дар мактуби нахустине, ки дар «Маҷмуъат-ул-расоил» омадааст, Алии 

Ҳамадонӣ аз Паклӣ (Похлӣ) ба ҳокими Кашмир Султон Қутбиддин муроҷиат 

карда мегӯяд: «Ад-дину ан насиҳа» (Дини ислом насиҳат аст), аз роҳи насиҳат ва 

муҳаббат бинвишта мешавад, ... оқил касеро тавон гуфтан, ки ба хобе фирефта 

нашавад ва ба хаёле мағрур нагардад ва аз ҳоли ғофилони гузашта ибрат гирад, 

ва-с-салому ъала мани-т-табаъ-ал-Ҳудо» [Ҳамадонӣ 2015, с.200]. 

Алии Ҳамадонӣ дар мактубе, ки ба Султон Ғиёсиддин ирсол фармудааст, 

аввалан, дар боби кирдори мунофиқон ва хислатҳои палиду хабиси онҳо ошкоро 

изҳори ақида мекунад. Дар қисмати дуюми мактуб аз Султон Ғиёсиддин хоҳиш 

менамояд, ки ба касоне, ки нисбат ба Аҳли байт, хонадону авлодони Расули 

акрам носипосӣ мекунанд, фитна меангезанд, набояд муросо кард. Алии 

Ҳамадонӣ ҳадиси зерини Пайғамбарро (с) мисол оварда таъкид менамояд, ки: 

«Ман мота ъало буғзи оли Муҳаммадин ҷоа явм-ал-қиёмати ва мактубун байна 

ъайнайҳи аиса мин раҳмату-л-Лоҳи». «Фармуд, ки ҳар кӣ бар душмании яке аз 

фарзандони ман бимирад, рӯзи қиёмат меояд ва бар пешонии ӯ навишта бошад, 

ки ин кас аз раҳмати Худо навмед аст [Ҳамадонӣ 2015, с.196]. 

Мир Саййид Алии Ҳамадонӣ дар давоми мактуб таъкид мекунад, ки холисан 

ли-л-Лоҳи таъоло, аз барои ризогии Ҳақ субҳона (ҷ) сухани халқро бар ҳоким ва 

касони масъули вай расондан лозим, ҳарчанд ки мушкилу ҷафоҳо бар вай расад. 

Вале суннати Илоҳӣ чунон рафтааст, ки ҳар кӣ ҳақ гӯяд ва дар изҳори ҳақ кӯшад, 

ҳама халқ душмани ӯ гарданд, валлоҳу-л-мустаъон» [Ҳамадонӣ 2015, с.187]. 

Рисолаи «Мактуботи Амирия»-и Алии Ҳамадониро пандномаи амирони 

давр низ мегӯянд. Чуноне ки аз сарчашмаҳои таърихию адабӣ маълум мегардад, 

Мир Саййид Алии Ҳамадонӣ дар хиттаи Кашмир байни мардуми он сарзамин 

обрӯ ва эътибори бузурге пайдо намудааст. Чандин маротиба ба ин макон сафар 

карда, чун нишонаи эҳтиром мардумони он сарзамин ва амирони Кашмирӣ ба 

пешвозаш мебаромаданд, тамоми шароити зист ва муҳити эҷодиро барояш 

муҳайё месохтанд. 

Дар сарчашмаҳо чунин омада, ки ҳангоми дар Кашмир зиндагӣ карданаш 

Мир Саййид Алии Ҳамадонӣ бо амирону ҳокимони давр – Султон Шаҳобуддин, 

Султон Қутбиддин, Султон Ғиёсуддин, Султон Алоуддин, Султон Туғоншоҳ 

муносибату робитаи наздик доштааст. 

Мутаассифона, на дар ҳама сарчашмаҳо оид ба дар замони зиндагонии Мир 

Саййид Алии Ҳамадонӣ дар Кашмир ва Хатлон гузаштани ҳокимоне бо номи 

Султон Ғиёсиддин ва Султон Туғоншоҳ зикр карда мешавад. Пас тахмин 

меравад, ки султонҳои фавқуззикр дар дигар мамолик, аниқтараш дар Ҳамадон 

ва ё гирду атрофи он салтанат доштаву Мир Саййид Алии Ҳамадонӣ бо онҳо 

робита доштааст. Далелҳои дар мактубот зикршуда гуфтаҳои моро тасдиқ 

менамоянд. 

Дар як мактубаш аз Султон Ғиёсиддин хоҳиш мекунад, ки бо касоне, ки 

нисбат ба Аҳли байт – хонадону авлодони Расули Акрам (с) носипосӣ мекунанд, 

набояд муросо кунад, онҳоро аз ин роҳи шақоват манъ намояд, то ки дӯстдори 

хонадону авлодони Паёмбари охирзамон бошанд: «Магар намедонӣ, ки он 

Ҳазрат фармуд, ки ҳар кӣ бар душмании яке аз фарзандони ман бимирад, рӯзи 

қиёмат меояд ва бар пешонии ӯ навишта бошад, ки ин кас аз раҳмати Худо 

навмед аст» [Ҳамадонӣ 2015, с.191]. 

Ҳар кадом аз амирони давр кӯшиш мекарданд, ки хизмат ва эҳтироми 

адибро дар сатҳи ниҳоят баланд баҷо оваранд, то ки сазовори боварӣ ва як каф 

дуои пири маънавии худ гарданд. Ба қавли Муҳаммад Риёз, Султон Қутбиддин 

кулоҳи мубораки инъом кардаи Шоҳи Ҳамадонро то охири умр аз сараш дур 

накард ва мувофиқи васияташ, баъди вафоташ онро дар кафанаш печонда ба гӯр 

мебарад [Ҳамадонӣ 2015, с.193]. 

Ҳокимони кашмирӣ барои ба дарбори худ ҷалб кардани Мир Саййид Алии 

Ҳамадонӣ кӯшишҳои зиёде мекарданд, аммо ӯ ин хоҳиши бародаронаю 

фарзандонаи онҳоро падарвор, бо оҳанги мулоим тавре ҷавоб додааст, ки онҳо 

комилан қаноатманд гаштаанд. Мувофиқи дархости Мир Саййид Алии 

Ҳамадонӣ, дар деҳаи Алоуддинпури назди Сринагар барояш кулбаи фақирона ва 

масҷиде месозанд, сари чанд вақт ба аёдаташ меомаданд ва аз ҳолу аҳволаш 

комилан бохабар мебуданд [Азкоӣ 1394, с.100]. 

Мир Саййид Алии Ҳамадонӣ нисбат ба дарбориён ва сарварони онҳо 

ниҳоят эҳтиёткорона рафтор мекардааст. Ӯ чун дигар бузургони гузашта дарбори 

амиронро оташи сӯзон дониста, зиндагии дур аз дарборро аз оташ гуворо 

донистааст. Вай дар дарбори шоҳону амирони Кашмир хизмат накардааст, вале 

хоҳишу илтимоси зимомдорони замонро дар масъалаи ҳидояту насиҳат ба замин 

намегузошт. Баъзан аз ҷаласаҳои пуршукӯҳи амирон хирадмандона истифода 

карда, қалби дарбориён ва тобеини онҳоро, ки аз ҳар гӯшаю канори мамлакат 

даъват мешуданд, бо амри маъруфу наҳйи аз мункар нарм менамуд, ба амри 

Худованд (ҷ.) ва суннати Расули Акрам амал карданро тарғиб мекард.  

Донишманди афғон Муҳаммад Ҷаъфари Ранҷбар баъди мутолиаи рисолаи 

«Мактуботи Амирия» менигорад: «Номаҳо ҳикояткунандаи замону андеша ва 

руҳияи олӣ ва озодманиши Ҳамадонӣ аст. Аз лобалои мактубот ва тарзи 

бархурдаш бо дӯстону подшоҳони замонаш пай мебарем, ки чӣ гуна бо қатъияту 

салобат ба ҳокимони рӯзгораш муошират дорад ва дар мактубот мебинем, ки 

ҳамеша подшоҳонро бо адлу инсоф, ахлоқи некӯ ва кумак ба зердастон роҳнамоӣ 

ва насиҳат менамояд» [Ранҷбар 2015, с.198]. 

Алии Ҳамадонӣ дар давоми сафарҳои тӯлонии худ бо зиндагии одамони 

гуногун аз наздик шинос шуда, бо бисёр амалдорон ва ҳукамои давру замон 

мусоҳиб гардида, аз ин вохӯрию суҳбатҳо андешаҳои судманде бардошт 

мекарда, ки дар таълифи рисолаҳояш ба ӯ кумак намудаанд. Ба ишораи баъзе 

муҳаққиқон, адиб ҳангоми дар Кашмир зиндагӣ карданаш ва муносибати наздик 

доштан бо зимомдорони вақт як силсила асарҳо, аз қабили «Минҳоҷ-ул-орифин», 

«Захират-ул-мулук», «Мактуботи амирия», «Рисолаи зикрия», «Даво-ул-қулуб», 

«Арбаини амирия» ва ғайраҳоро офаридааст. Мавзуи марказии асарҳои 

номбурда пас аз бахшҳои муқаддимотии ҳамду санову наът имону исломдорӣ, 

инсону инсондӯстӣ, давлату давлатдорӣ, масъулияти подшоҳ дар назди раият, 

имону дини зердастон, тарғиби ахлоқи ҳамидаи шоҳу дарвешон, мазаммати 

хислатҳои номатлубу нописандидаи зишти мунофиқон ва ба ин монанд мебошад. 

 Мактуби дигарро Алии Ҳамадонӣ ҳангоми дар Кабр (Кабрвасавод) зиндагӣ 

карданаш ба ҳокими замон Султон Туғоншоҳ навиштааст. Аз мазмуни мактуб 

бармеояд, ки раият аз ғофилӣ ва бепарвоии амирони худ истифода карда, дар 

иҷрои аҳкому аркони ислом ба тафрит роҳ медоданд, кору амали дунёро аз фарзу 

воҷиботи охират муқаддам медонистанд. Чунин рафтор ва муносибати сард 

боиси заиф гаштани имони одамон ва суст шудани пояи дини мубини ислом 

мегардид.  

Ҳамчунин, дар аҳди ин ҳоким аз беназоратӣ зулму асорат мартаба ёфт, 

бечораю бенавоёни зердаст таҳқир мешуданд, ба қавле он гурӯҳи мазлумон 

дарду ҳасрати худро ба муридони адиб расонидаанд, ки дар охири мактуб таъкид 

мешавад. Бинобар ин, Мир Саййид Алии Ҳамадонӣ мактубро бо ҷумлаи 

анъанавии Ҳува-л-Ҳодӣ, яъне ҳидояткунанда Худост оғоз намуда, ояти зеринро 

тафсир мекунад: «Иннама-л-ҳаёту-д-дунё лаъибун ва лаҳвун ва зинатун ва 

тафохурун байнакум» [Ҳамадонӣ 2015, с.207] .  

Маънии боло дар яке аз оятҳои Қуръон низ омадааст. Дар давом он оят 

чунин тафсир мешавад: «ба ҳақиқат бидонӣ, ки бандагон, ки зиндагонии дунё 

бозиест машғулкунанда ва оризест гузаранда, балки хобест нопойдор ва 

нопоянда, ки бандагони ҳазрати Самадиятро аз роҳи саодат боз медорад ва 

дӯстии молу ҷоҳро банди роҳи мусофирони олами бақо месозад ва нафси аммора 

аҳли ғафлатро дар ҳовияи ҳаво меандозад ва мағрурони тиҳиҷаҳлро ба қадаҳи 

ъано заҳри фано мечашонад ва аз таҳсили ҷовидонӣ ва касби саодати инҷаҳонӣ 

маҳрум мегардонад» [Ҳамадонӣ 2015, с.186]. 

Алии Ҳамадонӣ дар хатми мактуб ба Султон Туғоншоҳ муроҷиат карда, 

ӯро падарвор насиҳат мекунад: «Эй азиз, ҳар киро дар дунё ҳукумат ва вилоят 

доданд, вуҷуди ӯро миёни саодати абадӣ ва шақовати сармадӣ боздоштаанд ва 

мулки фониро маҳак ва меъёри ҳиммат сохтаанд… Пас, ҳокими оқил бояд, ки аз 

хатари ҳукумат ғофил набошад ва қадри неъмати он Ҳазрат дар ҳаққи худ 

бишиносад ва дар овони фароғат адл ва эҳсонро ба ҷаноби қурби Ҳазрати 

Парвардгорӣ васила созад ва айёми комронию дар рӯзи дармондагӣ бияндешад 

ва назари раҳмату шафқат аз ҳоли зердастон дареғ надорад ва ба афсус ва 

афсонаи дунё фирефта нашавад ва бар маркаби умр эътимод накунад ва аз 

гирифторию расвоии рӯзи ҷазо ёд орад ва аз ҳоли мағрурони гузашта ибрат 

гирад, ва-с-салому ъала мани-т-табаъ-ал-Ҳудо» [Ҳамадонӣ 2015, с.208]. 

Ҳамин андешаҳои воло ва панду ҳикматҳои хирадмандонаи Алии 

Ҳамадонӣ дар мактуби дигари ӯ, ки ба ҳокими Поклӣ Султон Алоуддин 

нигаронида шудааст, таъкид ёфтааст. Дар ин ҷо ҳам аз чанд ояти китоби 

муқаддаси Қуръон пайи ҳам ёдоварӣ шуда, бо санъат ва маҳорати баланд 

тафсиру эзоҳ ёфтаанд. Алии Ҳамадонӣ таъкид мекунад, ки ҳокимон набояд 

фаромӯш кунанд, ки мулк аз они Худост. Бар ҳар кӣ хост, медиҳад, вале онро дар 

озмоиши худ қарор медиҳад. Ҳоким амонати Худовандро бояд муқаддас донад 

ва масъулияти сарвариро дар мулк нисбат ба раия ва риояи ҳуқуқи онҳо як лаҳза 

аз назари худ дур насозад, вагарна оқибати салтанаташ нопойдор аст. Агар инро 

риоят накунад, Худованд дар рӯзи бозхост аз ҳоким бозхост менамояд: «Ал-явма 

туҷза куллу нафсин бимо касабат» (яъне, дар рӯзи қиёмат ба ҳар касе мувофиқи 

амалаш мукофот дода мешавад) [Ҳамадонӣ 2015, с.195]. 

Ниҳоят, Саййид Алии Ҳамадонӣ ба тафсиру шарҳи ояти боло мепардозад: 

«Пас, бар ҳоким ва подшоҳ воҷиб аст, аз хатари уҳдаи ҳукумат бияндешад ва 

танфизи умури бандагони Ҳақро осон нашуморад ва осори натоиҷи мурзию 

номурзиро хор надорад ва дар сиратҳои салотини ислому хулафои рошидин 

тааммул фармояд ва неъмати Ҳақро аамми азоби охират ва ҳасрати он ҷаҳонӣ 

насозад ва бар давлати фонӣ эътимод накунад ва аз расвоию гирифтории қиёмат 

ёд орад, айёми фурсат ғанимат дорад. Ва-с-салому ъало мани-т-табаъа-л-Ҳудо» 

[Ҳамадонӣ 2015, с.205]. 

Дар қисмати дуюми ҳамин мактуб Алии Ҳамадонӣ рӯ меорад ба феълу 

атвори ашхоси мунофиқу ҳокими замон ва Султон Алоуддинро таъкид мекунад, 

ки аз амалу нияти хабиси онҳо ҳамеша эҳтиёт намояд. Адиб чанд хислати 

мунофиқро ошкор сохта, илова менамояд, ки он гурӯҳи ҳабис дар дину диндорӣ, 

тақвою парҳезкорӣ худро тавре вонамуд месозанд, ки гӯё пеши ту пайғамбари 

охирзамон Муҳаммад (с) истодааст, вале дар асл, дар ботини вай пасттарин 

хислат ва афъоли зишту нописандидаи инсонӣ пинҳон аст.  

Ҳама амалҳои зишту хабиси мунофиқ барои як мақсад – ором кардани 

нафси палидаш равона гардидааст. Ҳол он ки ӯ ба ин нукта расид, албатта, кӣ 

будани вай ошкор мегардад ва расвои ҳар ду ҷаҳон хоҳад гашт: 

Нафси сагро гар чунин фармон барӣ, 

Нест мумкин то зи дасташ ҷон барӣ. 

Банда дорад ҳамчу ту ин саг басе, 

Бандагии саг кунад ҳаргиз касе? 

То ба кай дар банди нафси кофарӣ, 

  Дар даруни хеш кофар парварӣ? 

Ҳар кӣ ин сагро забуни хеш кард, 

Гарди кафшаш дарнаёбад ҳеҷ мард. 

То куҷо донӣ, ки андар тан туро 

Чӣ палидиҳост, чӣ гулхан туро? 

Мору каждум бо ту зери пардаанд, 

  Хуфтаанду хешро гум кардаанд… [Ҳамадонӣ 2015, с.202]. 

Алии Ҳамадонӣ дар давоми андешаҳои боло чунин илова мекунад: «Эй 

азиз, ... сифоти замимаи худ, чун уҷбу кибру ҳиқду ширки хафӣ, ки дар даруни 

ту, дар зери пардаи ғафлат пӯшонида, сабаби азоби ҷовидонии ту хоҳад буд. Бояд 

ки ба дафъ ва изолати он машғул шавӣ ва зоди бодияи қиёмат аз манзили дунявӣ 

баргирӣ ва асбоби халоси худ муҳайё гардонӣ, вагарна шабат хуш бод, ки дар 

тиҳи залолату биёбони ғафлат туро ҳамроҳони ғулсифат бисёранд. Ва-л-ҳамду 

ли-л-Лоҳи ваҳдаҳу ва-с-салому ъало мани-т-табаъа-л-Ҳудо» [Ҳамадонӣ 2015, 

с.207]. 

Мактуби дигаре, ки ба унвони Мирзо Дукон ирсол гардида, дар сатҳи 

ниҳоят баланд иншо шудааст. Тахмин меравад, ки Мирзо Дукон шояд амалдори 

дарбор ё шахси масъул буда, бо Мир Саййид Алии Ҳамадонӣ дӯсти наздик ва 

робитаи доимӣ доштааст. Мактуб бо ҷумлаи анъанавии «Ҳува-л-Ҳодӣ – 

Ҳидояткунанда Ӯст, яъне Аллоҳи ягона оғоз шуда, байти зерин зикр шудааст: 

Шохи амал бизан, ки чароғест зудмир, 

Бехи ҳавас бикан, ки дарахтест камбаҳо. 

Сипас дар ибтидо сураи «Аср» тарҷумаю тафсир мешавад: «Ва-л-ъасри 

инна-л-инсона лафи хусрин. Илла-л-лазина оману ва ъамилу-с-солиҳоти ва таво 

савби-л-ҳаққи ва таво савби-с-сабри. Яъне, қасам ба аср, ки инсонҳо дар зарару 

зиёнанд, магар онон, ки имон оварданд ва амалҳои неку шоиста анҷом доданд ва 

якдигарро ба роҳи росту ҳақиқӣ ва сабру тоқату таҳаммул тавсия карданд 

[Ҳамадонӣ 2015, с.203]. Дар идома ин суханро Алии Ҳамадонӣ бо чанд ҷумлае 

тавзеҳ медиҳад: «Эй азиз, дунё, дар ҳақиқат, зани нобакор аст, ки доим аз мард 

ба мард мегардад ва ҳар шаб дар канори ғофил бувад ва ҳар рӯз пушт ба 

мудаббире кунад ва ба афсуни омоли козиба мефиребад ва ба теғи фано мекушад. 

Гоҳ муҳиббони худро ба ранҷи нигоҳдошт мубтало мегардонаду гоҳ шарбати 

ҳасрату дарди фироқ мечашонад ва ҳар киро ба дунё мубтало гардониданд, 

миёни хатари бениҳояту саодати беғоят мавқуф гашт ва зуҳури ин хатар натиҷаи 

рӯзгори банда аст дар ризогии Ҳақ ё дар ҳавои нафс… Пас, оқил ва доно касеро 

тавон гуфт, ки ба афсус ба афсонаи дунёи мукаддари мурдори фонӣ фирефта 

нашавад ва бар маркаби умр эътимод накунад ва аз рӯзи омаданӣ биандешад ва 

аз дармондагӣ ва расвоии рӯзи ҳисоб ёд кунад» [Ҳамадонӣ 2015, с.204]. 

Қисмати дуюми мактуб дар боби тақдири илоҳӣ оид ба фанопазир будани 

кулли махлуқоти олам аст. Ин ҷо аз сураҳои «Оли Имрон» ва «Раъд» ду оят 

тарҷума ва тафсир шудааст: Қола Аллоҳу таъоло: Куллу нафсин зоиқат-ул-мавти 

(яъне, ҳар нафс чашандаи марг аст) [Ҳамадонӣ 2015, с.201]. Бо зикри ин ояти 

таъкид мешавад, ки чанги аҷал дер ё зуд аз гиребони бандаи хокӣ хоҳад гирифт. 

Ин зоҳири масъала аст, танҳо ёдоварист барои ғофилону дунёпарастон. Асли 

мақсад дар дигар ҷост. Модоме ки пайки аҷал ҳар соату рӯз домангири шумо 

бошад, шумо чаро ба тақдири илоҳӣ тан намедиҳед, маргро ёд намекунед. Шабу 

рӯз ба дунё ва найранги он фирефта шуда, охир ба коми он фурӯ меравед, охири 

роҳи ҳаёти шумо фаност ва охирататон бебақост. Пас, барои дунёи абадӣ – 

охират чӣ тӯшае доред? Захираи рӯзи охирати шумо намоз, рӯза, закот, амалҳои 

солеҳи анҷом додаатон, хайру садақа ва эҳсон аст. Шоҳу гадо ин дунёро чун 

неъмати илоҳӣ донад, дар он тавре бояд зиндагӣ намояд, ки ибрату намунаи 

дигарон – зиндагон бошӣ. Дунёро зироатгоҳи охират ҳисобида, дар он донаҳои 

умедворкунанда бояд корид, то ҳосили қаноатбахш пайдо созӣ. Баъди тарки он 

ҳам ин дунё ва ҳам охиратат ободу поянда бошанд. Одамон бояд дар ин дунё 

пайваста ба иҷрои амалҳои солеҳ, мисли некӯкорӣ, тақвою парҳезкорӣ, 

инсондӯстӣ, муомилаи некӯ бо хешу табор, ҳамсоя ва наздикон, дастгирии 

бечораю бенаво ва камбизоатон, раҳму шафқат нисбат ба зердастон, озор 

надодани дили ятимону дармондагон ва амсоли инҳо бошад. 

Шахсе, ки умрашро ба иҷрои ин амалҳо мебахшад, марг барои ин банда 

туҳфаест аз ҷониби Холиқи зулҷалол. Ин банда дар пешвози марг набояд таъхир 

кунад. Қонуни воқеии ҳаёт ҳамин аст. Алии Ҳамадонӣ ин андешаро тариқи назм 

чунин ҷамъбаст менамояд: 

Роҳ бар марг аст, манзил пеш гир, 

Чораи ин кори мушкил пеш гир. 

Тарки дунё гиру кори марг соз, 

Роҳ бас дур аст, роҳи марг соз. 

Чун чунин дар кори мушкил мондаӣ, 

Рӯзу шаб баҳри чӣ ғофил мондаӣ? 

Ин замон кун шохро пайвастагӣ, 

З-он ки чун мурдӣ, бимонӣ бастагӣ [Ҳамадонӣ 2015, с.205]. 

Аз мутолиаи ин порча набояд кас хулосаи нодуруст барорад, ки Мир Саййид 

Алии Ҳамадонӣ одамонро ба дунёбезорӣ ва гӯшанишинӣ даъват менамояд. 

Чуноне зикр шуд, Алии Ҳамадонӣ дунёро неъмати Илоҳӣ дониста, ба таври 

намуна ва ибратбахш зиндагӣ карданро талқин кардааст. Ин ҷо сухан аз ҳақиқати 

воқеии ҳаёт ва марг аст.  

Дар қисмати охири мактуб Алии Ҳамадонӣ ба Мирзо Дукон муроҷиат 

кардаву мегӯяд, ки ҳар кӣ мехоҳад дар роҳи висоли Ҳақ пой ниҳад, вай бояд 

чеҳраи хастаю ҷонкоҳи нуронӣ дошта бошад, асрори муҳаббат ба подшоҳ 

доштан аз ҷабинни ӯ ҳувайдост. Мақсади мусофири роҳи ҳақиқат кашфи асрор ё 

пайдо кардани дидаи асрорбин аст, ки ин туҳфаи илоҳӣ тавассути ранҷу риёзат, 

дарду ҳасрат ва шабзиндадориҳои беохири аҳли сулук ба даст меояд. Тавре ки 

шамъ худсӯзӣ карда, равшанӣ мебахшад, дар ин роҳ ҷонфидоию заҳмати 

ҷисмонию руҳии ошиқ ҳатмист. Баҳри ин аҳли риёзат соликона қадам мениҳанд 

ва дар ҳолати дарёфти дурри мақсуд содиқона ҷон мебозанд. 

Чунонки аз муҳтавои номаҳои дар боло баррасӣ кардаамон маълум 

мешавад, мухотаби онҳо аксар подшоҳону зимомдорони вақтанд. Аз назари 

сохтори шаклӣ ва муҳтавоӣ қариб ҳамаи онҳо дар қолаби муайян рехта шудаанд. 

Аз назари сохтори шаклӣ ҳамгун буда, муҳтавояшон ба иршоду роҳнамоӣ махсус 

аст. Ин номаҳоро ба гурӯҳи аввал ҷудо мекунем, ки ҷамъашон дувоздаҳ нома аст.  

Ба гурӯҳи дуюм чаҳор номаи боқимондаро дохил мекунем, ки мухотаби 

сетои онҳо шогирду ҳаммаслаки соҳибиродаи Алии Ҳамадонӣ Мавлоно Ҷаъфари 

Бадахшӣ мебошад. Як мактуби дигар ҷавобияи Ҷаъфари Бадахшӣ ба мактуби 

Алии Ҳамадонӣ мебошад. Аз назари сохтор ин номаҳо ҳам ба мактуботи гурӯҳи 

аввал шабоҳат доранд. Аммо аз назари сохтори муҳтавоӣ миёни онҳо фарқиятҳо 

мавҷуд аст. Дар ин чор нома мазмунҳои маваддату иштиёқ, тавсияи доруворӣ 

барои саломатии мариз, баёни матлабе ва зикри тарҷумаву тафсири ояте 

мувофиқи он баён шудаанд.  

Дар яке аз ин номаҳо Алии Ҳамадонӣ аз маризии дӯсташ огаҳӣ ёфта, ҳамчун 

табиб ба ӯ хӯрдани баъзе доругиҳоро тавсия медиҳад. Баъд аз зикри сухани 

муқаддимотии «Ҳув-ал-Ҳодӣ» ҳадисе аз Расули Акрамро зикр намуда, илова 

менамояд: «Ҳазрати бародари динӣ ба дуо махсус аст, ба иҷобат мақрун бод, ба 

Муҳаммад ва олиҳи ва тавсияномаи зерро таъкид мекунад: Мурчи ҷӯш панҷ 

дирам, барзи фатуё панҷ дирам, шароби насиъ даҳ дирам, низ биринҷ бист дирам 

бо сад дирам об дар деги сангин биҷӯшонида, ҳар бомдод шарбат бозхӯрад, 

нофеъ бувад, иншоа-л-Ллоҳ. Ва-с-салому ъала мани-т-табаъа-л-Ҳудо» 

[Ҳамадонӣ 2015, с.198]. 

Дар хатми мактуби дигар ба Мавлоно Ҷаъфар Алии Ҳамадонӣ ду ояти 

сураи «Шуаро»-ро (205-207) тарҷума ва тафсир карда, чунин хулосабардорӣ 

намудааст: «Ҳазрати Самадият, азза шаънуҳу, ба ҷиҳати тарғиби оқилон ва 

танбеҳи ғофилон мефармояд, ки: «Эй Муҳаммад (с), мебинӣ, ки ин 

ҳавопарастони ғофил, ки мо рӯзе чанд эшонро муҳлат додем, ба ҷиҳати ҳуқуқи 

убудият ва сохтагии зоди қиёмат ва эшон дар ҳама умур пайи лаззоти фонӣ 

мепӯянду аз даноати ҳиммат ҳама таматтуоти нафсонӣ меҷӯянд. Чун ба аҷали 

мусаммо он муддат мунқазӣ гардад, он лаззот эшонро дастгир нашавад ва дар 

ваҳшати гӯр он таматтуот эшонро фарёд нарасад ва дар рӯзи фазаи акбар он 

давлати фонӣ тухми ҳасрату вуболу салосил ва ағлол муқаввии ҷоҳу ҷамолу 

бузургӣ шавад. Назм: 

Хок шуд он кас, ки дар ин хок зист, 

Хуфта чӣ донад, ки дар ин хок чист? 

Ҳар варақе чеҳраи озодаест, 

Ҳар қадаме фарқи маликзодаест. 

Суҳбати гетӣ кӣ таманно кунад? 

Бо кӣ вафо кард, ки бо мо кунад?» [Ҳамадонӣ 2015, с.197]. 

Мактуби Мавлоно Ҷаъфар ба забони арабӣ иншо шуда, ҷавобаш низ аз 

тарафи Алии Ҳамадонӣ ба ҳамон забон иншо шудааст. Ин ду мактуби ба забони 

арабӣ иншо шуда дар хатми рисола омадаанд. Мактуби аввалӣ ба қалами 

Мавлоно Ҷаъфар ва ҷавобияи он ба Алии Ҳамадонӣ мансуб аст. Дар зер ҳар ду 

мактуби ба забони арабӣ навишташударо дар тарҷумаи тоҷикии онҳо, ки аз 

ҷониби Қ. Турдиев анҷом шудааст, пешниҳод менамоем. 

 Мактуби Мавлоно Ҷаъфар ба Ҳазрати Амир (қуддиса сирруҳ): 

 «Ассалому алайкум аҳли байти поку раҳмат. Аммо баъд, ба ҳукми тақдир 

аз олами улвӣ паррандаи муқаддасе ба ин диёри биҳиштосо парвоз кард. Он 

паррандаи қудсӣ (Алии Ҳамадонӣ дар назар аст – А.Ҳ.Р.) ин диёри файзборро бо 

вуҷуди поку нуронию ҳаётбахши худ боз ҳам рангину гуворо кард. Дар ибтидо 

мо – толибони ин дунё ба қадру мартабаи ӯ нарасидем. Вале ӯ саросари ин диёрро 

давр зад, соҳиби иззату мартабаи бузург шуда, он чӣ мехост, комёб гардид. 

Бошад, ки Худованд моро аз сояи қаноти ӯ бархурдор гардонад ва мо аз кардаи 

худ пушаймон ҳастем. Бо таманнои бозгашт ба он ҷаноб ин матлаб катиба шуд, 

бо умеде ки ба иззату раҳмат ва меҳрубонии шумо шарафёб гардем» [Ҳамадонӣ 

2015, с. 194]. 

Мактуби ҷавобии Мир Саййид Алии Ҳамадонӣ ба Мавлоно Ҷаъфар: 

 «Ҳува-л-Ҳодӣ. 

«Маънии мактуби Шумо ба мо маълум гардид. Бидон, ҳар ҷо ки он 

паррандаи муқаддас фуруд омад, ӯро пайравию меҳрубонӣ кунед. Ин боиси 

наҷот ва растагории шумост. Ва ҳар кӣ нисбати он беэҳтиётӣ ва назарногирӣ кард 

ва дар лаззати дунёи фонӣ ғарқ гардид, ҳалок ва аз раҳмати Офаридгор бенасиб 

хоҳад шуд» [Ҳамадонӣ 2015, с. 200]. 

Хуллас, Мир Саййид Алии Ҳамадонӣ бо номаҳои худ анъанаи 

мактубнависии пешиниён ва ҳамзамонони худро идома дода, дар қолаби мактуб 

матлаби худро дар баробари мухотабин адо намудааст. Адами зикри талабу 

дархост дар иншои нома аз руҳи озодихоҳона ва нафси бетамаи Алии Ҳамадонӣ 

маншаъ мегирад. 

Қайд кардан зарур аст, ки ду навъи таълифи номаҳо дар осори адибони 

пешини тоҷик ба назар мерасад: султониёт ва ихвониёт. Дар тарзи анъанавии 

навишти мактубҳои уламою удабо ба ҳокимон ва тобеони онҳо услубу тарзи 

қолаби муайяне мавҷуд буд. Мактуб ба ҳокимон аз ҳамду сипоси Худованд (ҷ.ҷ) 

ва дуруду паём ба Расули Акарм (с) оғоз мегардид ва сипас, чанд саҳифае оид ба 

ҳокимони замон, салтанату ҳукмронӣ, шаъну шуҳрат, тахти безавол ва ҳатто оид 

ба шамшери буррою адуафкани вай сухан мерафт. Дар охир пурсишу илтиҷо ва 

дархости соҳиби мактуб ба таври хоксорона баён мешуд. 

Тавре ки аз мутолиаи рисолаи «Мактуботи амирия»-и Саййид Алии 

Ҳамадонӣ ошкор гардид, мактубҳои Алии Ҳамадонӣ ниҳоят холисона, бе тамаъ 

ва ба таври хос дар руҳияи озодманишӣ иншо шудаанд. Ҳарчанд ки дар 

мактубҳои Алии Ҳамадонӣ ба ҳокимони замон, ҳамди Худованд (ҷ.ҷ.) ва дуруду 

салом ба Расули Акрам низ мушоҳида мешавад, вале ниҳоят ихчам ва 

мухтасаранд. Масалан, дар муқаддимаи мактуб ба Султон Туғоншоҳ чунин 

омадааст: Ҳув-ал-Ҳодӣ. Хидмати Султон (аслаҳа-л-Лоҳу шаънаҳу) ба дуо махсус 

аст, ба иҷобат мақрун бод, би Муҳаммадин ва олиҳи, аммо баъд… 

Ҳамаи мактубҳо бо ҷумлаи «Ҳува-л-Ҳодӣ (Яъне, Худост ҳидояткунанда) 

оғоз ёфта, ояте аз Қуръони шариф ва дар ҷойе зарур бошад, ҳадисе аз Расули 

Акрам оварда, ба тарҷума ва тафсири онҳо мепардозад. Бисёр хушу гуворост, ки 

Алии Ҳамадонӣ баъд аз тарҷумаю тафсири оят ва ҳадис ба ҳокимон, хонандаи 

мактуб ва ё шахси мухотабаш бо ифодаи саршори муҳаббату навозиши 

падаронаи «Эй азиз!» муроҷиат мекунад. Ин ифодаи нарму гӯшнавоз, инчунин, 

дар акасари осори адиб истифода шудааст. Хонанда дар муқобили худ як пири 

хирад, ҳакими нуктасанҷу ғамхору меҳрубонро дида, ба гуфтаю таъкидҳои ӯ 

амал карданро қарзи фарзандӣ медонад.  

Мазмуну мундариҷаи мактубҳои иншошуда аз нуктаи назари мавзуъ ва 

доираи дарбаргирии мақсаду мароми муаллиф ниҳоят ҷолиб ва ибратбахшанд. 

Мусанниф мактубҳоро бисёр муҷаз ва бо забони равону оммафаҳм иншо 

намудааст. 

Хулоса, дар мактубҳои Алии Ҳамадонӣ матлабҳо ба тарафи муқобил бо 

отифаи баланду самимияти хос, бо забонҳои форсӣ ва танҳо дар як маврид ба 

забони арабӣ ва бо овардани оёту аҳодис ҳамчун тақвияти андеша ифода 

шудаанд. Чунин тарзи таълифи мактуб дар тарзи номанависии дигар адибон, аз 

ҷумла, шоири ориф ва орифи шоир Фахруддини Ироқӣ низ ба назар мерасад. 

Алии Ҳамадонӣ дар навиштани номаҳо ба салотин ва ҳукамо баъзан қолаби 

анъанавии мадҳу ситоиш ва дарозбаёниро истифода намуда бошад ҳам, мактубҳо 

аслан холисона, бародарона таълиф гардидаанд. 

3.3. Рисолаҳои кутоҳи суфия 

 

Дар миёни мероси адабии Мир Саййид Алии Ҳамадонӣ теъдоди қобили 

таваҷҷуҳи рисолаҳое мавҷуданд, ки аз рӯйи мазмуну мундариҷа ба асарҳои 

тасаввуфӣ монандӣ доранд. Мо дар ин фасл аз он миён чаҳор рисоларо ҳамчун 

намуна интихоб карда, аз рӯйи онҳо хусусиятҳои жанрию муҳтавоии рисолаҳои 

кутоҳи тасаввуфии Алии Ҳамадониро мавриди баррасӣ қарор медиҳем. Бо 

намунаҳои дигар ҳангоми баррасии асарҳои хурди адиб бархурд хоҳем кард. 

Рисолаҳои мавриди назар аз рӯйи нусхаи шомили маҷмуаи «Маҷмуъат-ур-

расоил» таҳқиқ мешаванд. Чунонки дар муқаддима зикр шуда буд, ин маҷмуа аз 

ҷониби Мулло Муҳаммад Обид Алами домулло Бобоҷон соли 1885 тартиб дода 

шуда, 52 асари Алии Ҳамадониро дар бар мегирад. Ҳамаи рисолаҳо бо хатти 

насхи хоно навишта шуда, аз бахшҳои муқаддимотии фарогири ҳамду наът, 

ғарази таълиф ва матлаби асосӣ иборатанд. 

 

3.3.1. «Мақомоти суфия» 

 

«Мақомоти суфия» ё «Чиҳил мақоми суфия» яке аз асарҳои тасаввуфии 

Мир Саййид Алии Ҳамадонӣ буда, дар тавзеҳи яке аз рукнҳои муҳимми 

маърифати тасаввуфӣ навишта шудааст. Аз назари мазмуну мундариҷа ин 

асар фарогири матолибе муҳим оид ба ахлоқи дарвешон ва соликони роҳи 

тариқат аст, ки ҳангоми тай кардани мароҳили сайру сулук пеш меояд. 

Мақом дар тасаввуф зинаҳои маърифатие мебошад, ки дар баробари ҳолат 

қарор гирифта, соликро барои расидан ба мақсади аслӣ роҳнамоӣ мекунад. 

Теъдоди мақом назди аҳли тасаввуф ҳамгун нест. Дар сарчашмаҳои марбут 

ба тасаввуфу ирфон ва китобҳои мабонии тасаввуфу ирфон аз даҳ то сад ва 

гоҳе беш аз онро низ қайд кардаанд. Ба мисли «Сад майдон»-и Хоҷа 

Абдуллоҳи Ансорӣ, ки хеле маъруф мебошад.  

Алии Ҳамадонӣ мақомотро иборат аз чиҳил дониста, равиши тай 

кардани марҳалаҳои ҳар кадомро ба соликони роҳи ҳақиқат баён карда, 

таъкид месозад, ки маҳз баъди убур намудани ин марҳалаҳо метавон ба 

мақсуди аслӣ ва ё макони саодат расид. Ҳатто таъкид месозад,  ки агар яке 

аз ин мақомҳоро фурӯ гузорад, баҳрае аз ин роҳ набарад: «Бидон, ки суфиро 

чиҳил мақом аст ва чиҳил мақом бибояд, то қадами вай дар кӯйи тасаввуф дуруст 

ояд ва агар аз ин чиҳил мақом якеро фурӯ гузорад, ба сафои суфӣ роҳ наёбад» 

[Ҳамадонӣ 2015, с.208]. 

 Бо зикри исми мақомҳо Алии Ҳамадонӣ шарҳу тавзеҳе доир ба ҳар 

кадоми онҳо оварда, ба ин восита барои дарки маънӣ ва мафҳуми он кумак 

менамояд. Барои намуна, чанд мақом аз мақомотеро, ки Алии Ҳамадонӣ 

дар ин асараш овардааст, меоварем: «Аввал, ният аст. Суфиро бояд, ки 

андешае бошад, ки агар дунёву ниъматаш ва уқбову ҷаннаташ ва балову 

меҳнаташ ба вай диҳанд, дунёву неъматашро ба кофирон исор кунаду уқбову 

ҷаннаташ бар муъмннон исор кунанд ва балову меҳнаташ худ ихтиёр кунанд; 

Дувум, хилват аст. Агар хилват бошад, Худойро бинад ва агар бо халқ ҳам 

Худойро бинанд; Сеюм, тавба аст. Ҳама халқ тавба кунанд, то ҳаром нахӯранд, 

то ки гирифтори уқубат нашаванд, суфиён тавба кунанд, то ҳалол нахӯранд аз 

бими он, ки то дар ҳаром ва шубҳа наяфтанд; Чаҳорум, иродат аст. Ҳама ҷаҳон 

роҳат хоҳанд ва ба он роҳат мол ва ниъмати эшон меҳнат ва ба он лиқо ва руъят» 

[Ҳамадонӣ 2015, с.208]. 

 Дар мақомоти хеш Алии Ҳамадонӣ чеҳраи воқеии аҳли сулукро ошкор 

намудааст. Яъне, онҳо касонеанд, ки фақат як матлубу матлаб доранд ва он ҳам 

ризои Ҳақ ва дидори Ҳақ аст. Дар ин роҳи пурмашаққат ягона василае, ки ӯро аз 

азобу гирифториҳо мераҳонад, сабр аст: «Ҳафтум, сабр аст. Агар балои ҳар ду 

олам бар эшон ниҳанд, дар он оҳ накунанд ва агар меҳнати ин ҷаҳону он ҷаҳон 

бар эшон борад, ҷуз дар кӯи сабр қадам назананд» [Ҳамадонӣ 2015, с.208]. 

Қаноату таваккул ва парҳезкорӣ аз истифода неъматҳои дунявӣ низ, ба 

андешаи адиб, роҳҳои расидан ба асли мақсуд аст: «Сездаҳум, таваккул аст. На 

аз халқ савол кунанд ва на аз Холиқ ва ӯро мепарастанд аз барои ӯ ва саволу 

гуфтор дар миён на, лоҷарам, подшоҳи олам эшонро ба вақти худ рӯзӣ мерасонад 

ва ҳисоб дар миён на; Шонздаҳум, вараъ аст. Аз ҳар таоме нахӯранд ва аз ҳар 

либосе напӯшанд ва бо ҳар касе нанишинанд ва ҷуз суҳбати Ҳақ нагузинанд» 

[Ҳамадонӣ 2015, с.209]. 

Хулоса, Алии Ҳамадонӣ мақоми чилумро тасаввуф дониста, баъди он 

рисолаашро бо таъкиде, ки дар аввал оварда буд, бо андак илова ҷамъбаст 

менамояд: «Чиҳилум, тасаввуф аст. Чашмаш аз хиёнату забонаш аз ғайбату фузул 

софӣ бувад. Суфӣ он бувад, ки аз ҳама муродҳо пок бошад, аз ғилу ғаш софӣ бувад 

ва нафси ӯ аз шаҳват ва дар гуфтораш мувофиқи кирдор софӣ, дилаш аршӣ бувад ва 

аз дунё ваҳшӣ бувад ва ботинаш сӯхта бувад.  

Чун ин чиҳил мақом бад-ин авсоф, ки ёд кардем бурида бувад, бад-ин 

мақомҳо расида, oн гоҳ суфӣ бувад ва ӯро суфӣ тавон хонд ва агар аз ин мақомҳо 

яке нобурида бошад, ҳанӯз ба ҳеҷ ҷо нарасида бувад ва ӯро суфӣ натавон хонд 

ва ин мақомҳо мақоми пайғамбарон, алайҳимуссалом, бувад. Пайғамбари мо, 

салла-л-Лоҳу алайҳи ва саллама, бад-ин ҷумла мавсуф буд ва ин мақомҳоро 

ҷумла сайр карда... « [Ҳамадонӣ 2015, с.211].  

Чунонки аз матолиби зикршуда бармеояд, рисолаи «Мақомоти суфия» 

асаре таълимӣ буда, барои мубтадиёни тариқати тасаввуф навишта 

шудааст. Алии Ҳамадонӣ тасаввуфро мақоме ҷудогона ва мофавқи кулли 

мақомот дониста, бар он аст, ки танҳо касеро метавон суфӣ номид, ки 

ҳамаи мақомоти чилгонаро ба пуррагӣ ва бидуни ихтилофе дар онҳо тай 

карда бошад.  

 

3.3.2. «Сайр-ут-толибин» 

 

Рисолаи тасаввуфии дигар «Сайр-ут-толибин» ном дорад, аммо ин номро 

худи муаллиф нагузоштааст. Аз муқаддимаи асар, ки ба қалами Бурҳон ибни 

Абдуссамад ном шахс навишта шудааст, маълум мегардад, ки худи ӯ ҳамин 

номро ба ин асар баргузидааст. Дар ин муқаддима сабаби таълифи китоб ва исми 

он чунин баён шудааст: «Аммо баъд, ин ҷавоҳир алфозест аз илҳомоти раббонӣ 

дар баёни ҳақоиқи ирфонӣ ва дақоиқи аъёнӣ, ки шайхулкомил ал-муҳаққиқ-ус-

самадонӣ ал-ориф ал-маъруф би Саййид Алӣ ал-Алавӣ, ал-Ҳамадонӣ, равваҳа-л-



  

122 

 

Лоҳу руҳаҳу ва зода лано футуҳаҳу, бар авроқи мухталифа навишта буд. Ва аз 

барои равандагони роҳ ва толибони даргоҳ онро ҷамъ кард ва тартиб дод азъафи 

ибоди Аллоҳ ва аҳқариҳим Бурҳон ибни Абдуссамад ва ин рисоларо «Сайр-ут-

толибин» ном ниҳод. Умед ба ҳазрати Самадият он аст, ки ба баракати руҳи он 

бузургвор инро сабаби саодати ҷамъкунандаву нависанда ва хонандаву 

амалкунанда гардонад. Биманниҳи ва карамиҳи, иннаҳу қарибун муҷиб» 

[Ҳамадонӣ 2015, с.97]. 

Аз ин иқтибос чанд нуктаи муҳим ба даст меояд. Якум, ин асар дар асоси 

мусаввадаи Алии Ҳамадонӣ, ки «бар авроқи мухталифа навишта буд» мураттаб 

шудааст. Дуюм, мухотаби асар, пеш аз ҳама «равандагони роҳ ва толибони 

даргоҳ» мебошанд, ки манзур аз «роҳ» равиши маърифатӣ ва ғараз аз «даргоҳ» 

мақоми ҳақиқӣ аст, ки мақсуди солик расидан ба ҳамон мебошад. Сеюм, номи 

асар аз ҷониби мураттиби он бо такя ба мавзуи навиштаҳои муаллиф «Сайр-ут-

толибин» ниҳода шудааст. Чаҳорум, матолиби дарҷшуда дар асар вақте сабаби 

саодат мегардад, ки толибин аз рӯйи он амал кунанд. 

Мавзуи асосии «Сайр-ут-толибин» баҳс оид ба сайру сулук ва расидан ба 

камоли маърифат мебошад. Дар рисола дар мавриди нафсу руҳ ва қалби инсонӣ 

сухан ба миён оварда, барои соликону равандагони роҳи тариқат манозили 

шоиста, ки сабаби некбахтии дорайни солик хоҳад шуд, нишон дода дода 

шудааст. Ба андешаи Алии Ҳамадонӣ, он манозил сеанд: шариат, тариқат ва 

ҳақиқат. Дар давом ҳар кадоме аз ин манзилҳо аз ҷониби Алии Ҳамадонӣ чун 

муршиди комил шарҳу тавзеҳ ёфтаанд. 

 Алии Ҳамадонӣ таъкид месозад, ки роҳи пурпечу тоб ва пурхатари расидан 

ба мақсади аслӣ, яъне камоли маърифат дар пеши толибон аст. Баъдан чунин 

меорад, ки натиҷаи он саодат асту худро ночизу оҷиз дар мақому манзалати 

Худовандӣ ёфтан: «Эй азиз, муриди содиқ он аст, ки агар ҳар дам дар ҳар қадам 

ҳазор ҷон нузули роҳ созад ва дар ҳар қадам ҳазор алам аз тоат барафрозад ва дар 

ҳар нафаси боби риёзат ҳазор таҳорат кунад, ҳар нузуле ҳиҷобе ва ҳар тоате табе 

ва ҳар риёзате зунноре доранд. Фард: 

   Зоҳиду хилватнишину порсо будам басе, 

   Аз ҳама безорам акнун, ҳар чӣ фармоӣ, шавам».  

[Ҳамадонӣ 2015, с.99] 

Ба андешаи адиб, дар ин роҳи пурдарду пурхавф фақат ишқ толибро аз ҳама 

балову ибтило мераҳонад. Солик маҳз тавассути ишқи воқеӣ метавонад, ки 

тамоми мусибатҳоро паси сар намояд. Вале ин завқро, ки туҳфаи яздонист, фақат 

аҳли сафо дарк менамоянд ва бебасарон аз ин лаззот бенасибанд: 

Дарди ишқат, ки давои дили шӯридаи мост, 

Як сари мӯй аз он ҳар ду ҷаҳон ними баҳост. 

Аз сафои ғами ту бебасаронро чӣ хабар, 

Қадри ин туҳфа касе донад, к-аз аҳли сафост. 

 [Ҳамадонӣ 2015, с.100]. 

Алии Ҳамадонӣ ақидаи таркиб ёфтани тинати одамиро аз нафс, дил ва руҳ 

баён намуда, ҷойгоҳи ин се ҷавҳарро мулку малакуту ҷабарут гуфтааст. Толиби 

содиқ аз ин олам бо тайёрӣ убур менамояд, ки пире дастгири ӯ бошад. Яъне, 

барои расидан ба мақсади аслӣ барои толиб роҳбалад, ё худ пир лозим аст. 

Таъкиди адиб чунин аст, ки бо пир рафтан дар роҳ расидан ба мақсадро осон 

мекунад:  

Пир бояд роҳро, танҳо марав, 

Аз сари умён дар дарё марав. 

Ҳар кӣ шуд дар зилли соҳибдавлате, 

Набвадаш дар роҳ ҳаргиз хиҷлате [Ҳамадонӣ 2015, с.101]. 

Ба қавли Алии Ҳамадонӣ, ҳар ҷисме дар ибтидо дорои исме ҳаст, то ҳадди 

худ ва дар аснои таҷовуз кардан аз ҳадде ба ҳадде исми он тағйир меёбад. Ин 

ҳолат аз назари ом дур аст. На ба ҳар толибе дарки ин маънӣ муяссар мешавад. 

Алии Ҳамадонӣ мефармояд: «Ва ҷамъе ишқи банда бар ҷаноби Парвардгорӣ раво 

надоранд ва гӯянд, ки ишқ таҷовузи муҳаббат аст ва ин маънӣ дар зоти мутаолия 

мутасаввир нест, чи он зоти номутаноҳӣ ва номаҳдуд аст. Аммо баъзе арбоби 

қулуб таҳқиқи ин маънӣ мустаҳсан доштаанд ва муҳаққақ карда, ки ҳар чизеро 

ғоятест, ки чун аз он ҷо таҷовуз кунад, номи дигар гирад, ҳамчунин, солик дар 

бидояти ҳол чун ба тооти баданӣ машғул гардад, ӯро дар ин мартаба обид 

номанд. Пас, чун муомилаи вай дар олами ақл ва маъқул расад, ӯро оқил хонанд 

ва чун зеҳни бузургвори ӯ дар илм ва маълум гуморад, олим гӯянд ва чун ба 

дақоиқи нафсонӣ ва ҳақоиқи сифоти ҷисмонӣ шиносо гардад, ориф хонанд ва 

чун аз шавоғили қалбӣ ва сиррӣ эъроз кунад, зоҳид гӯянд ва чун бо зикри маҳбуб 

ором гирад, муҳиб гӯянд ва чун осори муҳаббат ба сувайдои дил расад, халил 

гӯянд ва чун дар фанои худ қадам ниҳад, дарахти ҳастӣ ба оташи шавқ бисӯзонад, 

ошиқ хонанд» [Ҳамадонӣ 2015, с.105]. 

Ҳамин тавр, «Сайр-ут-толибин»-ро низ бояд ҳамчун асари таълимию 

тарбиятӣ ва роҳнамои соликони роҳи ишқ ҳисобид. Маълум мешавад, ки 

матолиби ин асарро Алии Ҳамадонӣ ҷудогона ёддошт карда, онро ҳамчун асари 

алоҳида мураттиби асар муаррифӣ ва номгузорӣ кардааст. Дар воқеъ, исми 

баргузида ба ин асар ба мазмуну мундариҷаи он муносиб афтодааст. Дар рисола 

аз порчаҳои манзум мувофиқи мароми эҷодӣ ба хубӣ истифода шудааст.  

Чуноне ки борҳо дидем, бо мақсади рангорангӣ ва ҷаззобии калом адиб аз 

пораҳои шеърӣ фаровон истифода намудааст. Ҳарчанд на ҳама порчаҳои шеърӣ 

моли муаллифанд, истифодаи бомавриди онҳо аз дониш ва маҳорати баланди 

эҷодии адиб шаҳодат медиҳанд. Ба масъалаи интисоби ашъори таркиби асарҳо 

ҳангоми табақабандии жанрии осори манзуми Алии Ҳамадонӣ боз бармегардем.  

 

3.3.3. «Рисолаи футувват» 

 

Футувват, ё худ ҷавонмардӣ яке аз падидаҳои муҳимми тарбиявӣ-ахлоқии 

мардумони Осиёи Миёна ва, дар маҷмуъ, Машриқзамин мебошад. Ҷараёни 

мазкур ҳамчун яке аз шохаҳои муҳимми тасаввуф дар тӯли чандин асрҳо 

фаъолият намуда, дар пешрафти ақидаи ирфонии мардум таъсири амиқ 

доштааст. Доир ба футуввату ҷавонмардӣ дар адабиёти суннатии мо рисолаҳои 

зиёде таълиф шудаанд.  

Мувофиқи ахбори сарчашмаҳо, ибтидои ҷараёни футувватро ба номи Алӣ 

ибни Абитолиб алоқаманд медонанд. Вале ривоҷу густариши минбаъдаи 

футувват ба фаъолияти чунин шахсиятҳо вобастагӣ дорад: Ҳасани Басрӣ, Ҳориси 

Муҳосибӣ, Фузайли Аёз, Ҷунайди Бағдодӣ, Саҳл ибни Абдуллоҳи Тустарӣ, 

Боязиди Бастомӣ, Яҳё ибни Маоз, Абуҳафси Ҳаддод, Абуалии Даққоқ ва 

Абулҳасани Нурӣ.  

Фаридиддуни Аттор, Мавлоно Носириддин Сивосӣ мулаққаб ба Носирӣ, 

Камолиддин Абдураззоқи Самарқандӣ, Ҳусайн Воизи Кошифӣ, Мир Саййид 

Алии Ҳамадонӣ ба талаботи футувват аҳаммияти хосса зоҳир намудаанд. 

Андешаи онҳо дар ташаккули назарияи ҷараёни футувват нақши муҳим 

гузоштааст. 

«Рисолаи футувват»-и Алии Ҳамадонӣ ба таҳлили ҳамаҷонибаи ин ҷараён, 

ки дар замони муаллиф мақому мартабаи хоссаеро сазовор гардида, тарафдорони 

зиёд пайдо намуда буд, бахшида шудааст. Омӯзиши «Рисолаи футувват» дар 

даврони Истиқлолияти давлатии Тоҷикистон идома ёфт. Бори нахуст дар 

Тоҷикистон донишманди маъруф Раҳмонов Абдуҷаббор «Рисолаи футувват»-ро 

таҳия намуда, бо пешгуфтори муфассали илмӣ ба чоп расонид [Раҳмонов 1995]. 

Футувват, аз назари Мир Саййид Алии Ҳамадонӣ, мақомест аз мақомоти 

сулук. Тибқи фармудаи вай, арбоби тариқат лафзи футувватро (ҷавонмардӣ, 

карам, сахигӣ) бо ахӣ ҳаммаъно медонанд. Дар ин фаҳмиши футувват назари 

ҷадиде ниҳон аст, ки онро аз фаҳмиши он ҳамчун ҷараёни иҷтимоӣ то андозае 

фарқ мекунонад. 

Алии Ҳамадонӣ чунин андеша дорад, ки футувват асли ҷомеи мақомот аст 

ва ҷумлаи мақомоти тасаввуф бар он асос мегиранд. Ӯ футувватро чунин таъриф 

кардааст: «Арбоби футувват якеро аз асҳоб, ки мутасаввиф бувад, ба караму 

саховат ва иффату амонат ва шафқату ҳилм ва тавозуъ ӯро «ахӣ» ном ниҳанд» 

[Ҳамадонӣ 1995, с. 38]. Яъне, аз нигоҳи адиб, алфози футувват, ахи, мутасаввиф 

аз ҷиҳати мазмуни истилоҳӣ ҳаммаъно шуморида шудаанд. 

Ба қавли Алии Ҳамадонӣ, яке аз шартҳои зарурӣ дар футувват интихоби пир 

ё муршид ва дар сурати ноил шудан ба халифагӣ, пӯшидани хирқа аз дасти пир 

дониста мешавад.  

Доир ба «Рисолаи Футувват»-и Мир Саййид Алии Ҳамадонӣ ва ҷараёни 

футувватия А. Муҳаммадхоҷаев, К. Қодиров, Қ. Абдурраҳимов пажуҳиши илмӣ 

анҷом додаанд [Муҳаммадхоҷаев; Қодиров 2015;]. Ба андешаи К. Қодиров, 

«Рисолаи Мир Саййид Алии Ҳамадонӣ «Футувватия» масъалаҳои зиёдеро, аз 

қабили шарҳи мафҳуми «ахӣ», эътиқоди ӯро ба футувват эзоҳ медиҳад. Футувват 

ё ҷавонмардӣ ба сурати як истилоҳи динӣ, суфиёна ва иҷтимоӣ унвони хос 

дорад» [Қодиров 2015, с.85]. 

Алии Ҳамадонӣ дар ин асараш машоихи пойбанди нафсу ҳаворо зери 

тозиёнаи танқид қарор додааст: «Ҷамъе аз арбоби нуфус шахсеро ба худ тақдим 

мекунанд ва вайро «ахӣ» мехонанд ва дар суҳбати чандрӯза ба нифоқ меоянд, ки 

охир ба ваҳшату адоват анҷом меёбад» [Ҳамадонӣ 1995, с.15]. 

Алии Ҳамадонӣ, инчунин, аз забони намояндагони барҷастаи ин ҷараён 

таърифи воқеии онро оварда, барои тарбияи шогирдон ва пайравони ин ҷода 

роҳнамое пешниҳод менамояд. Вай Алӣ Абитолибро чун муршиди комили ин 

ҷараён эътироф намудааст: «Амиралмуъминин Алӣ, каррама-л-Лоҳу ваҷҳаҳу, 

фармуд, ки аркони футувват чаҳор чиз аст: афв кардан бо тавоноӣ ва бурдборӣ 

кардан дар вақти хашм ва некандешӣ кардан бо душманӣ ва исрор кардан бо 

вуҷуди эҳтиёҷ» [Ҳамадонӣ 1995, с.25]. 

Бо мақсади равшан гаштани асли футувват адиб аз намояндагони барҷастаи 

ин ҷараён иқтибосоти зарурӣ меорад. Чунончи, аз забони яке аз намояндагони 

маъруфи тасаввуф Абуалии Даққоқ чунин овардааст: «Футувват он аст, ки ба 

мардум наздик бошӣ ва дар миёни эшон ғариб. Яъне, ахӣ бояд, ки зоҳиран 

омезишкор бошад бо халқ ва ба ҳамаи бандагони Ҳақ ба шафқату насиҳат ва 

маваддату эҳсон зиндагӣ кунад ва ба ботин аз ҳама бурида бувад ва дар сар 

пайваста ба Ҳақ машғул бошад» [Ҳамадонӣ 1995, с.12]. 

Ҷойи дигар Алии Ҳамадонӣ чунин овардааст: «Ҳасани Басрӣ, раҳмату-л-

Лоҳи алайҳи фармуд, ки футувват он аст, ки душманӣ кунӣ бо нафси худ аз 

ҷиҳати Ҳақ ҷалла ва ъало» [Ҳамадонӣ 1995, с.13]. 

Алии Ҳамадонӣ чун пайрави воқеии футувват андешаи сахову чуд ва 

эҳсонкории одамонро нисбат ба якдигар талқин менамояд. Дар мавриди дигар 

барои тақвияти андешааш гуфтаи Абулқосими Ҷобилро чун бурҳон пешниҳод 

намудааст: «Абулқосим Ҷобил, қаддаса-л-Лоҳу сирруҳ, фармуд, ки футувват 

додани ато аст ва боз донистани бадист; яъне, ҳақиқати футувват он аст, ки 

чандон ки тоқат дорӣ, вуҷуди худро сабаби хайру эҳсон ва воситаи роҳати 

бандагони Ҳақ созӣ ва бар бисоти эҳсон дар муқобилаи бадон шатранҷи бадӣ 

набозӣ» [Ҳамадонӣ 1995, с.14]. 

Ҳамин мазмунро аз забони Абоязид низ чунин овардааст: «Абоязид, 

қаддаса-л-Лоҳу сирруҳ, фармуд, ки футувват он аст, ки ҳар чи аз ту ба дигарон 

расад аз эҳсон, агарчи бисёр бувад, андак шуморӣ ва ҳар чӣ аз дигарон ба ту 

расад, агарчи андак бувад, онро бисёр донӣ» [Ҳамадонӣ 1995, с. 14]. 

Алии Ҳамадонӣ тарафдори он ақидаест, ки бояд аҳли тасаввуф бо мардум 

дар омезиш бошанд. Маҳз ҳамин дастур дар оянда боиси пешрафти таълимоти 

ҷавонмардӣ, махсусан, сабаби инкишоф ва густариши минбаъдаи тасаввуф ва 

хусусан, тариқаи нақшбандия гардид. Андешаи ҷавонмардони арсаи нақшбандия 

«ба зоҳир бо халқ ва ба ботин бо Ҳақ» буд.  

 Алии Ҳамадонӣ дар ин рисола вобаста ба дарки маънӣ паҳлуҳои гуногуни 

сифати ҷавонмардиро шарҳ дода, дар аксарияти маврид сифати волои аҳли 

футувватро ахлоқи ҳамида меномад. Адиб тавсия медиҳад, ки барои ба ахлоқи 

ҳамида ва авсофи сутуда ноил гаштан бояд солики роҳи футувват, пеш аз ҳама, 

бо нафси аммора мубориза бубарад. Алии Ҳамадонӣ 34 навъи хислатҳои 

писандидаи ҷавонмардиро ном бурдааст: бо пирон ба ҳурмат, бо ҷавонон бо 

насиҳат, бо тифлон бо шафқат, бо заифон бо раҳмат, бо золимон бо адоват, бо 

халқ бо эҳсону мурувват, бо нафс бо ҷанг, бо халоиқ бо сулҳ будан ва монанд ин. 

Аз диди Алии Ҳамадонӣ дигар сифати муҳимми аҳли футувват машғул 

гаштан ба кору пайкори ҳалол мебошад. Дар ҷараёни футувват яке аз талаботи 

асосӣ машғул будан ё омӯхтани касбу ҳунар дониста мешавад. Ҳамин буд, ки 

аҳли футувват ҷамъиятҳои ҳунармандӣ ташкил намуда, ҳар як узви онро барои 

андӯхтан ва аз худ намудани касбу коре ҳидоят менамуданд ва доир ба ҳар як 

риштаи ҳунар: оҳангарӣ, заргарӣ, бофандагӣ, кулоҳбофӣ ва чармгарӣ 

футувватномаҳо иншо мекарданд, ки ба маънои пуррааш барномаи ҳамон касбу 

ҳунарро дар бар мегирифт. Алии Ҳамадонӣ тамоми сифоти аҳли футувватро 

ҷамъбаст карда, онро дорои чаҳор рукн: афв кардан бо тавоноӣ, бурдборӣ дар 

вақти хашм, некандешӣ бо душманон; ва исор кардан бо вуҷуди эҳтиёҷ 

донистааст. 

 Дар иқтибоси зер рукнҳои зикршударо чунин овардааст: «Ақсом ва анвои 

тоат агарчи бисёр аст, аммо ҳамагии он ба се навъ боз гардад: қалбӣ, баданӣ ва 

молӣ. Тоати қалбӣ, чун тавҳиду таваккул ва сабру шукр ва таслиму тафвиз ва 

садақаву ихлос ва ризову яқин ва муҳаббату маърифат ва ғайра, ки мафотеҳи 

авбоби мукошафат ва масобеҳи маҷлиси мушоҳидот аст, чунонки зикр карда 

шуд. Аммо тоати баданӣ ду навъ аст: навъи аввал ба Ҳақ тааллуқ дорад, чун 

намозу рӯза ва навъи дуюм ба халқ тааллуқ дорад ва он эҳсон аст ба тану мол. Ва 

қиём ва адои ҳуқуқи навъи аввал, ки он намозу рӯза аст, ҷуз арбоби қулуб 

натавонанд намуд ва аҳли ғафлатро ин маонӣ муяссар нашавад» [Ҳамадонӣ 1995, 

с. 17]. 

Таҳлили мухтасари рисолаи «Футувват»-и Мир Саййид Алии Ҳамадонӣ 

нишон медиҳад, ки мутафаккир таҳзиби ахлоқро яке аз шартҳои асосии оини 

ҷавонмардӣ дониста, ин таълимоти иҷтимоию сиёсӣ ва ахлоқиро бо тасаввуф 

якхела ва по ба по шуморида, дар байни онҳо фарқияти зиёд намегузорад. 

Бинобар ин, ҳадафи ниҳоии Ҳамадонӣ аз навиштани «Рисолаи футувват» танҳо 

тасаввуф набуда, балки кӯшише ба сӯйи шинохти инсон, мавқеъ ва мақоми ӯ дар 

зиндагӣ, ба сӯйи худшиносӣ ва бо ин роҳ шинохти маърифати куллӣ мебошад.  

 

3.3.4. Рисолаи «Истилоҳоти суфия» 

 

Чунонки қаблан ҳам зикр гардида буд, масъалаҳои баҳсталаб перомуни 

зиндагинома ва асарҳои Мир Саййид Алии Ҳамадонӣ ҳанӯз хеле зиёданд, ки аз 

ҷумлаи онҳо яке интисоби асарҳои ӯ ба исми дигарон мебошад. Мақсади мо дар 

ин фасл баҳсе атрофи ҳақиқати ба қалами Мир Саййид Алии Ҳамадонӣ тааллуқ 

доштани рисолае бо номи «Истилоҳоти суфия»мебошад, ки аз ҷумлаи асарҳои 

машҳури муаллиф ба ҳисоб меояд.  

Рисолаи «Истилоҳоти суфия»аз ҷумлаи рисолаҳои хурди Мир Саййид Алии 

Ҳамадонӣ буда, дар шарҳи истилоҳоти маъмули аҳли тасаввуф ва маърифати 

инсони комилу ҳақиқати мароҳили сайру сулук таълиф гардида, аз назари 

фарогирии матолиб рисолае дар роҳнамоии аҳли тасаввуф барои расидан ба 

мақсади ниҳоӣ мебошад. Чунин асарҳоро дар замони зиндагии Алии Ҳамадонӣ 

рисолаҳои таълимӣ меномиданд.  

Дар хусуси сол ва ҷойи таълифи рисолаи «Истилоҳоти суфия»дар худи асар 

ягон ишора мавҷуд нест. Ҷиҳати ҷолибу фарқкунандаи ин рисола аз он иборат 

аст, ки муаллиф асли маърифатро аз шинохти Офаридгор иборат дониста, бо ба 

миён гузоштани масъалаи чигунагии шинохти авсофи худовандӣ ба шинохти 

инсон аз ҷониби худ мегузарад.  

Алии Ҳамадонӣ ҳангоми шарҳу тавзеҳи баъзе сифоти Худовандӣ изҳор 

медорад, ки Зоти Худовандӣ шинохташаванда нест, балки Худоро танҳо 

тавассути сифоташ метавон шинохт: «Бидон, юлқика-л-Лоҳу ва ийёно ила-з-

зурвати-л-ъулё аллати ланфисома лаҳо, ки вуҷудро мин ҳайси ҳува ҳува, яъне 

мутлақ ва аъамро аз он, ки бо тааққули он зот сифати эҷобӣ ё салбӣ эътибор 

кунанд, ҳувияти ғайб ва ҳақиқатулхалоиқ ва баёзи мутлақ аз нури мутлақ ва 

ҳазрати итлоқу улуҳият ва Ҳақ ва аҳадияти айн ва аҳадияти зотӣ ва аҳадияти сарф 

гӯянд ва дар ин Ҳазрат ӯро шинохтан мумкин нест, зеро ки на васф дорад ва на 

расм ва на исм, балки дар аъмо аст, ки ҳиҷоб-ул-ъиззати ва мақом-ул-ҳайрати 

гӯянд ва истеъдоди муддати бақои ӯ дар ин Ҳазрат мазбут нест. Ва чун аз ин 

Ҳазрат таназзул фармуд, ба Ҳазрате, ки аҳадият ва ҳазрати илм ва илми 

бинафсиҳи. Ва таъйини аввал ва улуҳияту илми аввал ва илми иҷмолӣ номанд, 

маърифат мумкин гашт, зеро ки муттасиф шуд ба сифат ва ӯро натавон шинохт, 

илло ба сифат» [Ҳамадонӣ 2015, с. 44]. 

  Алии Ҳамадонӣ чанд сифати Худовандро баён намуда, таъкид месозад, ки 

ҳам дар Худованд ва ҳам инсонҳо сифатҳое, аз ҷумла самиъу басирию олимӣ 

мавҷуданд, вале Худованд дорои сифоти «олим-ул-ғайби ва-ш-шаҳодат» ва 

«лайса камислиҳи шайун» аст, ки дар инсонҳо ин сифат нест.  



  

130 

 

Дар рисолаи «Истилоҳоти суфия» ба яке аз арзишҳои муҳимми ҳастии 

инсоният – вақт диққати асосӣ равона шудааст. Адиб таъкид менамояд, ки 

инсоният бояд ба қадри ин неъмат бирасад ва аз ҳар лаҳзаи ҳастӣ мақсаднок ва 

самаранок истифода намояд, зеро рӯзи ҳисоб аз вақти зоеъкарда изҳори 

пушаймонӣ намуда, шарбати шармсориро хоҳад чашид. Бинобар ин, инсони 

комил агар аз вақт ва ҳоли муяссаргаштааш истифодаи оқилона намояд, соҳиби 

мулк хоҳад гашт. Инчунин, бо истифода аз вақту ҳол солик ба мақоми шуҳуд 

метавонад бирасад: «Бидон, ки вақт он аст, ки ту дар вай бошӣ ва ҳол он доруеро 

гӯянд, ки дар вақт бошад ва агар мутамаккин шавад ва чунонки ҳар вақт ки хоҳад, 

тавонад мутолиаи он кардан, мулк хонанд» [Ҳамадонӣ 2015, с.47]. 

Ба андешаи Алии Ҳамадонӣ, барои ба мақсади ниҳоӣ расидан бояд панҷ 

марҳалаи вақт тай шавад: «Пас, аволими куллия панҷ бошад: аъёни собита, ки 

олами ғайби мутлақ гӯянд ва олами ҷабарут ва олами малакут ва олами малак ва 

олами инсони комил» [Ҳамадонӣ 2015, с.45-46]. 

Дар идома адиб инсонро олами сағир, яъне ҷаҳони хурд ва кулли мавҷудоти 

дигари ҳастиро шомили олами кабир, яъне ҷаҳони бузург медонад. Ҳастии инсон 

дар олами кабир тавассути руҳи инсони комил сайр менамояд: «Бидон, ки олами 

руҳониро улвӣ ва ақлӣ ва нуронӣ ва малакутӣ ва ботинӣ гӯянд ва олами 

ҷисмониро сифлӣ ва ҳиссӣ ва зулмонӣ ва малакӣ ва зоҳирӣ номанд ва дунёву 

оҷиз низ гӯянд ва инсонро олами сағир хонанд ва тамоми мавҷудотро олами 

кабир ва инсони кабир гӯянд» [Ҳамадонӣ 2015, с.46]. 

  Ба андешаи адиб, ки худ суфимашраб аст, солик дар ин роҳи пурташвиш 

танҳо бо майли ҷамили ҷалол ба мазҳари мушоҳида, ки натиҷаи муҳаббати комил 

аст, расида метавонад. Ва дар ин камолот аз ду навъи асрор воқиф хоҳад гашт: 

дар навъи аввали асрор қолаб бо руҳ якҷо бошад ва дар навъи дувум танҳо руҳ 

қобили дарки сир(р) хоҳад гашт. Дар ҳар ду навъи асрор вақт мавқеи меҳварӣ 

дорад. Чигунагии маърифати вақт дар боло қайд гардида буд. Ин ҷо ба масъалаи 

таносуби вақт бо ҳол, самоъ ва шуҳуд таваҷҷуҳ мекунем, ки барои солик риояти 

онҳо аз ҷумлаи зарурот ҳисобида мешавад.  

 Бо пайдо шудани ҳолати махсус дар солик лаҳзаи ниҳоӣ ё пухташавии ӯ 

оғоз мешавад. Баъди шуҳуд самоъ рух медиҳад. Самоъ, ба андешаи Алии 

Ҳамадонӣ, ҳолати махсуси солик аст, ки баъзан он бо рақс анҷом меёбад. 

Агарчанде ки баъзе соликон завқ, ё худ ҳоли шуҳуди худро ошкор намесозанд, 

дар бисёр мавридҳо натиҷаи шуҳуд рақси самоъ мегардад. Ва ин рақс 

таскинбахши ҳоли солик мешавад: «Ва баъзе дар ин мақом рақс кардаанд, лекин 

на ба вуҷуди мафқуд ва на ба фақди вуҷуд, бале, ба воситаи он, ки фарти маънӣ 

аст, бар усули мухталиф ва қувои мутанаввияи мутанозия, лоҷарам, қолаб 

музтариб мешавад ба сабаби изтироби қалб ва баъд аз рақс сукун меёбад, 

чунонки тифл ба таҳрики маҳд» [Ҳамадонӣ 2015, с.47].  

 Алии Ҳамадонӣ натиҷаи шуҳуд ва самоъро ҳузур медонад. Давомнокии 

сафари солик маҳз барои ҳузур аст. Ҳар соликеро, ки ҳузур пайдо шавад, ӯро ба 

ҳақрасида ва комил гӯянд. Ҳузур мадхале барои висол аст. Яъне, тамоми сайри 

солик, ки аз «илм-ул-яқин» – хондани оёту аҳодис оғоз мегардад, дар зинаи 

дувум, ки онро «айн-ул-яқин» номанд, ба маърифати назораи зоту сифот 

ташаккул ёфта, ниҳоят, дар мақоми «ҳаққ-ул-яқин» ба зуҳури Зоти ҳақ ба 

камолоти мутлақ мерасад: «Бидон, ки илм-ул-яқин ҳосил омад ба истидлоли оёт 

ва айн-ул-яқин ҳосил ояд ба мукошифаи малакути сифот ва ҳаққ-ул-яқин ба 

зуҳури Зот» [Ҳамадонӣ 2015, с.48]. 

  Чунонки аз равиши мазкур ва давоми андешаҳои Алии Ҳамадонӣ дар баёни 

истилоҳоти тасаввуфӣ бармеояд, вай дар рисолаи «Истилоҳоти суфия» аслан 

пайраҳаи соликро аз маърифат то ба мақсади ниҳоӣ зина ба зина нишон дода, дар 

пайванди ҳамдигар қарор доштани баъзе истиолоҳоти муҳимми аҳли тасаввуф, 

аз ҷумлаи зот, сифот, вақт, ваҷд, самоъ, шуҳуд, зуҳур, сукр, шароб, ҳол, 

мукошифот ва амсоли инро шарҳу тавзеҳ додааст. 

Ҳамин тавр, рисолаи «Истилоҳоти суфия»-и Мир Саййид Алии Ҳамадонӣ 

асари мустақиле мебошад, ки бо мақсади муайян: шарҳи истилоҳоти муҳимми 

тасаввуфӣ, ки барои солик заруранд ва ба миён овардани дастури раҳнамое барои 

шогирдони тариқи маърифати аҳли тасаввуф таълиф шудааст. Ба ҳамин равиш 

ва ё монанд ба он дар тавзеҳи истилоҳоти тасаввуф аз ҷониби муаллифони дигар 

низ асарҳо таълиф шудаанд, ки рисолаҳои ба мо маълуми Фахриддини Ироқӣ 

[Ироқӣ 1362], Ҳофиз Шамсиддин Аҳмад [Ҳофиз 1904] ва Абдурраззоқи Кошӣ 

[Кошӣ 1845] аз ҷумлаи онҳоянд.    

Саййида Ашраф Зафар дар китоби «Саййид Мир Алии Ҳамадонӣ», дар 

радифи рисолаи «Хулосат-ул-маноқиб» чанд рисолаи дигар, аз ҷумла  «Аҳбоб», 

«Шарҳи Авроди фатҳия» ва «Рисолаи истилоҳоти суфия»-ро ба Нуриддин 

Ҷаъфари Бадахшӣ нисбат медиҳад [Зафар 1987, с. 189]. Дар миёни осори 

Ҷаъфари Бадахшӣ рисолае дар бораи истилоҳоти суфия дучор намешавад, шояд 

манзури муҳаққиқ ҳамин рисолае бошад, ки ҳамаи ҳамадонишиносон онро ба 

қалами Мир Саййид Алии Ҳамадонӣ нисбат медиҳанд. Худи ҳамин муҳаққиқ, 

ҳангоми зикри номгӯйи осори Алии Ҳамадонӣ «Рисолаи истилоҳоти суфия»-ро 

номбар карда, онро аз ҷумлаи асарҳои таълифии Алии Ҳамадонӣ медонад. Агар 

мавҷудияти ду рисолаи ҳамном дар миён бошад, пас ҳоло танҳо ҳамин як асари 

Алии Ҳамадонӣ дастрас асту халос.    

Рисолаҳое, ки дар таърихи адабиёти тоҷик бо номи «Истилоҳоти суфия» 

таълиф гаштаанд, ҳар кадом услуби махсуси баён доранд. Масалан, Алии 

Ҳамадонӣ калимот ва таъбироти тасаввуфиро дар дохили матн, зимни баёни 

равишҳои маърифатии солик шарҳу тавзеҳ додааст. Фахриддини Ироқӣ, ки 

қариб як аср муқаддам аз Алии Ҳамадонӣ зиндагӣ кардааст, бо чунин ном асаре 

таълиф намуда, вале тавзеҳоти худро бо сабку услубе дигар баён кардааст.  

Истилоҳоти мавриди назари Фахриддини Ироқӣ ба се гурӯҳ ҷудо шудаанд: 

аввал, ному сифоти маъшуқ ва он чӣ мутааллиқ аст ба ӯ, дувум, калимот ва 

истилоҳоте, ки миёни ошиқу маъшуқ истифода мешавад, сеюм, калима ва 

истилоҳоти махсус ба ошиқ. Дар муқаддимаи рисолаи «Истилоҳоти суфия»-и 

Фахриддини Ироқӣ ҳамин матлаб бо таъкид ба мундариҷаи умумии истилоҳот 

чунин ифода шудааст: «Ин калимоте чанд аст аз мусталиҳоти машҳур, ки дар 

миёни тоифаи мутасаввифа... дар насру назм вориду воқиъ аст ва ин бар се 

матлаб бино афтод: 

Матлаби аввал – дар калимоте, ки аксари он махсус ба маҳбуб аст ва баъзе 

аз он мутааллиқ ба муҳиб. 

Матлаби дувум – асомие, ки миёни ошиқу маъшуқ муштарак асту ворид ва 

дар итлоқи исме хусусият надорад, валекин аз рӯйи маънӣ гоҳ хусусият гираду 

гоҳ на. 

Матлаби савум – дар калимоте чанд, ки махсус ба ошиқу аҳволи ӯст ва 

агарчи баъзе дар навъе ба маъшуқ тааллуқ гирад» [Ироқӣ 1362, с.439]. 

Аз баёни Ироқӣ бармеояд, ки асари вай фарогири истилоҳотест, ки «дар 

миёни тоифаи мутасаввифа... дар насру назм вориду воқиъ аст» [Ироқӣ 1362, 

с.439]. Бо такя ба ҳамин матлаб, Бадриддин Мақсудов оид ба муҳтавои асари 

мазкур чунин таъкид дорад: «Он рисолаи мухтасаре аст роҷеъ ба шарҳи 

истилоҳоте, ки шуарои ориф дар баёни худ ба кор бурдаанд»  [Мақсудов 2009, 

с.328]. Аҳаммияти рисолаи Ироқӣ аз ин ҷо ҳам маълум мешавад, ки «маҳз баъд 

аз ӯ ба забони форсӣ таснифи ин гуна рисолаҳо афзоиш ёфта..., ки таъсири кори 

Ироқӣ дар онҳо ошкору ҳувайдост» [Мақсудов 2009, с.332-333]. Нуктаи дигар 

ин, ки чун пеш аз Ироқӣ аз вуҷуди рисолаи истилоҳоти суфия касе хабар 

надодааст, пас маълум мешавад, ки асари ӯ дар тавзеҳи мусталаҳоти аҳли 

тасаввуф бояд ибтикори аввалин бошад. 

Дар нусхаи чопии «Истилоҳоти суфия»-и Фахриддини Ироқӣ истилоҳоти 

ҳар се матлаби мазкур ба таври омехта, вале бо тартиби ҳуруфи алифбои 

арабиасоси форсии тоҷикӣ оварда шудаанд. Аз мундариҷаи рисолаи Фахриддини 

Ироқӣ бармеояд, ки дар он беш аз 300 калима ва истилоҳоти тасаввуфӣ маънидод 

шудааст [Ироқӣ 1362, с.339-456].  

Дар муқоиса ба сохтори асари Фахриддини Ироқӣ рисолаи Алии Ҳамадонӣ 

аз назари ҳаҷм ва фарогирии истилоҳот мухтасар буда, истилоҳоти тасаввуфӣ 

дар рисолаи «Истилоҳоти суфия»-и ӯ ба сурати омехта ва бо низоме махсус 

тавзеҳ ёфтаанд. Алии Ҳамадонӣ масъалаи шинохтро аз маърифати зот ва асмои 

Холиқ сар карда, дар пайванд ба он ба дигар истилоҳоте, ки дар масъалаи шинохт 

пеш меояд, таваҷҷуҳ кардааст. Ҷамъи истилоҳоти шарҳдодаи Алии Ҳамадонӣ 

наздики панҷоҳ истилоҳ мебошад, ки баъзеи онҳо қабатҳои маъноӣ ва вобаста ба 

онҳо боз истилоҳоти махсусе доранд, ки дар сурати ба эътибор гирифтани онҳо 

теъдоди истилоҳот боз ҳам бештар мешавад. Истилоҳоти таркиби ин рисоларо 

низ ба тартиби алифбоӣ даровардан мумкин аст.  

Ҳарчанд ки ин ду асар ба сурати ҳамгун номгузорӣ шудаанд, вале аз лиҳози 

сохтори муҳтавоӣ, сабк ва тарзи баён миёни онҳо тафовути ҷиддӣ ба назар 

мерасад. Масалан, агар Алии Ҳамадонӣ нахуст пайраҳаи соликонро нишон 

додаву ҳамзамон, баъзе истилоҳотро шарҳу тавзеҳ дода бошад, пас, Фахриддини 

Ироқӣ дар рисолаи «Истилоҳоти суфия» баъди овардани муқаддима бевосита ба 

шарҳи калимот ва истилоҳоти суфия пардохтааст. Дар ҳар ду рисола ба маҷмуи 

истилоҳоте дучор мешавем, ки дар дигарӣ тавзеҳ наёфтаанд. Масалан, 

истилоҳоте, амсоли явм, воҷид, завқ, сукр, асрор ва ғайра, ки дар асари Алии 

Ҳамадонӣ шарҳ ёфтаанд, дар рисолаи Фахриддини Ироқӣ мавҷуд намебошанд. 

Барои равшан шудани андешаҳои дар боло баёншуда, ду истилоҳ: «ақл» ва 

«ҷамол»-ро дар ҳар ду асар аз роҳи қиёс баррасӣ мекунем.  

1. Шарҳи мафҳуми «ақл»: 

а) Дар рисолаи Алии Ҳамадонӣ: «Эй азиз, бидон, ки руҳи муҳаммадиро, ки 

халифаи Аллоҳ аст, ақли аввал ва нури муҳаммадӣ ва сироҷи сания ва қаламу 

исми аъзам ва абуларвоҳ ва волиди акбар гӯянд ва Одамро абулашбоҳ ва волиди 

кабир хонанд» [Ҳамадонӣ 2015, с.46].  

б) Дар рисолаи Фахриддини Ироқӣ: «Ақл: олати тамизро гӯянд миёни хайру 

шар» [Ироқӣ 1362, с.451]. 

2. Шарҳи мафҳуми «ҷамол»: 

а) Дар рисолаи Алии Ҳамадонӣ: «Эй азиз, бидон, ки ҷамоли мутлақ Ҳақ 

таъоло аст ва ҷамол муқайяд ва ҳусни хулқро (гӯянд). Ҳусн иборат аст (аз) 

таносуби аъзо ва ҷамоли он малоҳат аст ва тароват бошад, ки дар ҳусн аст. Ва 

гоҳ бошад, ки ҷамоли муқайядро ҳусн номанд, бад-он, ки қатъи мақомот мумкин 

нест, илло ба ҷозибаи муҳаббат, ки иборат аст аз майли ҷамили ҷалол, ки ба 

ҷамол, то худро дар мазоҳир мушоҳида кунад ва ин ҷозибаро дар омма майл 

гӯянд ва дар солик иродат ва дар комил муҳаббат» [Ҳамадонӣ 2015, с.47].  

б) Дар рисолаи Фахриддини Ироқӣ: «Ҷамол: зоҳир кардани маъшуқ 

камолотро гӯянд ба ҷиҳати зиёдатии рағбату толиби ошиқ» [Ироқӣ 1362, с.444]. 

Чунонки аз ҳар ду намунаҳои зикршуда бармеояд, баёни Фахриддини Ироқӣ 

дар тавзеҳи истилоҳоти суфия мухтасар буда, онҳо ҳамчун луғати истилоҳоти 

тасаввуфӣ ифода шудаанд. Дар муқоиса ба ин, баёни Алии Ҳамадонӣ дар тавзеҳи 

истилоҳот доманадору печида буда, луғати тафсири истилоҳотро ба хотир 

меоварад. Вай зимни тавзеҳи як истилоҳ вориди паҳлуҳои дигари алоқаманд ба 

он шуда, дар навбати худ, боз истилоҳи нави дигарро пешорӯи хонанда 

мегузорад. Нуктаи дигар, дар фарқ гузоштани Алии Ҳамадонӣ миёни фаҳмиши 

оммаи халқ, аз як тараф, солик, аз тарафи дигар, инсони комил, аз ҷониби севум 

мебошад. 

Ба ҳар сурат, ҳар ду рисола, ҳам рисолаи Алии Ҳамадонӣ ва ҳам 

Фахриддини Ироқӣ, асарҳои ҷудогона ва дар зоти хеш беназир буда, дар 

омӯзиши истилоҳоти тасаввуфӣ муфид ва дорои арзиши махсуси маърифатӣ ва 

таълимӣ мебошанд.  

3.4. «Шарҳи «Фусус-ул-ҳикам» 

 

 Яке аз шохаҳои муҳимми улуми адабиро дар замони зиндагии Алии 

Ҳамадонӣ шарҳнигорӣ ба осори илмию адабӣ ташкил медод. Дар пайравӣ ба 

ҳамин равия адиб ду асар таълиф кардааст, ки яке «Машориб-ул-азвоқ» 

[Ҳамадонӣ 2015, с.163-190] ва дигаре «Шарҳи «Фусус-ул-ҳикам»« [Ҳамадонӣ 

1885, вар. 422-556] мебошад. «Машориб-ул-азвоқ» шарҳи «Қасидаи мимия»-и 

Ибни Форизи Мисрӣ ва «Шарҳи «Фусус-ул-ҳикам»« шарҳу тавзеҳи асари 

ҳамноми Ибни Арабӣ (1165-1240) аст. Бинобар он ки асари дуюм аз назари 

сохтору муҳтаво комилтар аст, дар ин фасл ба баррасии он пардохта мешавад. 

Адабиётшинос Мисбоҳиддини Нарзиқул ҳангоми баррасии навъҳои 

донишҳои адабӣ дар асрҳои XIII-XIV шарҳнигориро ҳамчун ҷараёни махсуси 

адабӣ тавзеҳ дода, дар хусуси шохаҳои асосии он чунин гуфтааст: «Ҷараёни 

шарҳнигориро дар адабиётшиносии асримиёнагии форсу тоҷик метавон ба се 

равия тақсим намуд: 

а) Тафсир, таъвил ва танзили Қуръон. 

б) Шарҳнигорӣ ба осори бадеӣ. 

в) Шарҳингорӣ ба осори илмӣ [Нарзиқул 1998, с.39]. 

Дар идомаи қавли мазкур муаллиф ба «чигунагии ин равия дар асарҳои 

мавриди назар» пардохта ва аз он ҷо маълум мешавад, ки дар замони зиндагии 

Алии Ҳамадонӣ фаъолияти шарҳнигорӣ ба осори бадеӣ ба чашм намерасад, аммо 

дар ду шохаи дигар асарҳои зиёде навишта шудаанд [Нарзиқул 1998, с.39-41]. 

Аммо дар мисоли фаъолияти адабии Алии Ҳамадонӣ бармеояд, ки дар асри XIV 

шарҳи осори бадеӣ мавҷуд будааст. «Машориб-ул-азвоқ» ба равиши шарҳнигорӣ 

ба осори бадеӣ навишта шудааст. Агар тафсироти мавҷуд дар дохили қисматҳои 

ҷудогонаи асарҳои Алии Ҳамадонӣ ва мактуботи ӯро ба эътибор бигирем, пас 

маълум мешавад, ки шохаи якуми шарҳнигорӣ низ дар коргоҳи эҷодии адиб 

мавқеи муайян дорад. «Шарҳи «Фусус-ул-ҳикам»« ба шохаи шарҳнигорӣ ба 

осори илмӣ тааллуқ мегирад. Пас, маълум мешавад, ки Алии Ҳамадонӣ дар ҳар 

се равияи маъмули ҷараёни шарҳнигорӣ дар адабиётшиносии асримиёнагии 

форсу тоҷик асар навиштааст.  

Муҳйиддин ибни Арабӣ аз пуркортарин мусаннифони ирфонӣ ба шумор 

меравад. Ба қалами ӯ 900 китобу рисоларо нисбат додаанд. Дар миёни ин ҳама 

китобу рисолаҳо китоби «Фусус-ул-ҳикам», ки охирин таснифи вай ба шумор 

меравад, мақоми хоссаеро дорост. Аз дидгоҳи мутаориф низ ин асар яке аз 

олитарин осори мавҷуд дар ирфони назарӣ аст, ки посухгӯ буданаш ба баъзе аз 

ниёзҳои маърифатии инсон ва адами вуҷуди назир ва бадиле барои он зарурати 

таълифи чунин асареро мусаллам месозад ва аз ин ҷиҳат аз ҷумлаи осорест, ки аз 

ду вижагии асосӣ дар боястагии таълифи ҳар асар бархурдор аст: яъне, вуҷуди 

ниёзе мантиқӣ ва адами вуҷуди манбаи муносиб, ки посухгӯи он ниёз бошад.  

 «Фусус-ул-ҳикам» матне бисёр мушкил аст, бинобар ин, дар гузашта ба 

навомӯзон ва ҳатто шогирдони мутавассити ирфон таълим дода намешудааст. Аз 

ҳамин ҷиҳат аст, ки бар он беш аз 110 шарҳ навиштаанд. Аз ҷумла, се шарҳ айни 

ҳол дар ихтиёри мо қарор дорад [Шарҳи «Фусус-ул-ҳикам»-и Мир Саййид Алии 

Ҳамадонӣ; Шарҳи Хоҷа Муҳаммади Порсо; Шарҳи «Фусус-ул-ҳикам»-и 

Абдурраҳмони Ҷомӣ]. Дар бораи ангезаи таълифи асар мусанниф дар хутбаи 

китоб чунин гуфтааст: «Аммо баъд, фаинни раайту Расуллоҳи салаллоҳу алайҳи 

васалам, фи мубашарратин уритуҳо фил ашри охири мин муҳаррами саната сабъа 

ва ишрина ва сита миатин би маҳрусати Димашқа ва биядиҳи китобун. Фақола 

ли ҳозо китобу «Фусусил ҳиками» хузҳу вахруҷ биҳи ила носи янтафиъуна биҳи. 

Фақулту ассамъа ва тоаъта лиллоҳи вали Расулиҳи ва улил амри мино, камо 

умирно». [Тарҷума: «Аммо баъд, ба таҳқиқ дар даҳаи охири моҳи муҳаррами 

соли 627 (1229 мелодӣ), дар шаҳри Димишқ ман дар хоби башоратдиҳанда 

Расули Худоро, салла-л-Лоҳу алайҳи ва саллам, дидам, ки дар дасташон китобе 

буд. Он кас ба ман гуфтанд: Ин китоби «Фусус-ул-ҳикам» аст, онро бигир ва ба 

мардум таълим бидеҳ, то мардум аз он манфиат бибаранд. Ман гуфтам: Худо, 

Расули Ӯ ва соҳибони амрро ҳамчунон ки маъмурем, фармонбардорам»] [Арабӣ 

1947, с.47].    

 Таърихи дақиқи оғоз ва анҷоми таълифи «Фусус-ул-ҳикам» равшан нест. 

Аммо бо таваҷҷуҳ ба ин ки Ибни Арабӣ мубашшараеро (хоби башоратдиҳанда), 

ки иллати аслии таълифи китоб аст, даҳаи охири моҳи муҳаррами соли 627 зикр 

намуда, метавон натиҷа гирифт, ки ин китоб дар даҳаи охири зиндагонии ӯ 

таълиф гардида ва чун аз соли 625 дар Димишқ иқомат намуда ва то поёни умр 

дар он макон боқӣ мондааст, таълифи китоби «Фусус-ул-ҳикам» низ дар Димишқ 

сурат гирифтааст. 

 Дар бораи худи асари Ибни Арабӣ ва шарҳҳои ба он навишта аз ҷониби 

аҳли таҳқиқ суханҳои зиёде гуфта шудаанд. Аз баррасиҳои мавҷуд маълум 

мешавад, ки китоби «Фусус-ул-ҳикам»-и Ибни Арабӣ дорои чунин вижагиҳо аст: 

муаллиф мисли соири таълифоти худ дар ин асар низ аз забони рамз истифода 

мекунад ва чунин равиши баёни матлаб «дар канори баёни мабоҳис ба ихтисор 

ва низ адами таносуби маонии баланди ирфонӣ бо алфоз ва иборот муҷиб шуда, 

ки маонӣ ва мақосиди китоб ба осонӣ қобили фаҳм набошад, ки худ илали падид 

омадани шарҳҳои хеле зиёд бар ин китоб аст. Вай дар баёни мақсадҳои худ аз 

оятҳои қуръонӣ ва ривоятҳои бисёре истифода кардааст ва онҳоро дар ростои 

фаҳмиши худ таъвил намуда ва гоҳо маонии баидеро аз онҳо истинбот 

намудааст. Мабоҳиси китоб бо шеваи ибдоӣ ва ибтикорие, ки бо маорифи ботинӣ 

таносуб дорад, танзим ва бобгузорӣ шуда ва ҳар қисмат бо унвони «фас», ки худ 

таъбири рамзиест, мушаххас шуда ва дар ҳар фассе ҳақиқати паёмбаре аз 

паёмбарон аз он ҷиҳат, ки мазҳари исме аз асмои Ҳақ аст, мавриди мутолиа қарор 

гирифтааст. Ибни Арабӣ дар ин китоб чун дигар таълифоташ воридоти қалбӣ ва 

мушоҳидоти ҳузурии худро ба қалам оварда ва ба ҳеҷ ваҷҳ дар пайи исботи онҳо 

аз тариқи бурҳон ва истидлол набудааст. Ҳарчанд шориҳони осор ва тобиони 

афкораш кӯшидаанд ҳамоҳангии ирфон ва бурҳон дар мактаби ӯро ба исбот 

бирасонанд, ки тавфиқ ё адами тавфиқашон дар ин замина ниёзманди баҳси 

мустақил аст. 

 Дар бобгузорӣ ва танзими мабоҳиси китоби «Фусус-ул-ҳикам» аз равиши 

маъмул, яъне истифода аз унвонҳое чун ҷузъ, боб, фасл ва амсоли инҳо пайравӣ 

нашудааст ва мабоҳиси китоб ба бисту ҳафт «фас» тақсим гардида, ки ҳар фассе 

ба яке аз паёмбарони илоҳӣ аз Одам то Муҳаммад, алайҳиму-с-салоту ва-с-салом, 

ихтисос дода шудааст. 

 Чунонки Мисгарнажод зикр мекунад: «Ҳарчанд китоби «Ал-Футуҳот-ул-

маккийяти» бузургтарин ва паҳновартарин китоби Ибни Арабӣ аст, аммо он аз 

назари умқ, назм ва диққат ба пояи « Фусус-ул-ҳикам» намерасад ва аз назари 

таъсиргузорӣ дар тарвиҷи биниш ва афкору орои ӯ бо он баробарӣ намекунад ва 

дар воқеъ, ҳеҷ китобе дар заминаи ирфони назарӣ, чи қабл аз Муҳйидин ибни 

Арабӣ ва чи баъд аз ӯ, мақом ва манзалати «Фусус-ул-ҳикам»-ро наёфтааст. 

Китоби «Фусус-ул-ҳикам» аз меҳваритарин китобҳо дар ирфони назарӣ аст, ки 

аз замони таълиф то кунун мустақилан ё ҳамроҳ бо яке аз шарҳҳои муътабараш 

ба унвони яке аз муҳимтарин матнҳои омӯзишӣ дар ин ришта аз маорифи илоҳӣ 

мавриди таваҷҷуҳи устодон ва донишҷӯён буда, шарҳҳо, талхисҳо ва тарҷумаҳои 

фаровони он гувоҳи ин аҳаммият аст. Таъсири ин китоб ба қаламрави ирфон ва 

тасаввуф мунҳасир набуда ва ҳикмат ва калом ва тафсирро низ таҳти нуфузи худ 

дароварда ва аз тариқи шарҳҳо ва тарҷумаҳои форсӣ ва форсизабононе, ки дар 

сояи андешаҳои мавҷуд дар ин китоб парвариш ёфтаанд, дар адабиёти форсӣ ва 

ба хусус шеъри форсӣ, таҳаввуле шигирф эҷод намудааст» [Мисгарнажод 1344, 

с.23].  

Ҳамин тавр, «Фусус-ул-ҳикам»-и Ибни Арабӣ асари машҳур буда, дар 

дарозои таърих ба он шарҳҳои зиёде навишта шудааст, ки машҳуртарини онҳо 

ҳафт асар аст. Дар муқаддимаи китоби «Шарҳи «Фусус-ул-ҳикам»-и Хоҷа 

Муҳаммади Порсо Ҷалили Мисгарнажод қайд менамояд, ки «Фусус-ул-ҳикам» 

аз тарафи бузургони илму адаб шарҳу тавзеҳ ёфтааст. Аз ҷумла, шореҳони 

форсии ин асарро ба тартиби зер бо овардани матлабе чунин номбар мекунад: 

«Бинобар ин, шарҳҳое низ ба забони форсӣ тавассути бузургони суфияи Эрон 

бар китоби «Фусус-ул-ҳикам» навишта шудааст, ки аз шинохтатарини онҳо 

китобҳои зерин аст:  

1. Рукниддини Шерозӣ «Нусус-ал-хусус фӣ шарҳи-л-Фусус» (ваф.: 844 ҳ.қ.); 

2. Шарҳи Алоудавлаи Симнонӣ (мутавафо: 736 ҳ.қ.); 

3. Шарҳи «Фусус-ул-ҳикам»-и Мир Саййид Алии Ҳамадонӣ (мутаввафо ба: 

786 ҳ.қ.); 

4. Шарҳи Хоҷа Муҳаммади Порсо (ваф.: 822 ҳ.қ.);  

5. Шарҳи «Фусус-ул-ҳикам»-и Шоҳ Неъматуллоҳи Валӣ (ваф.: 834 ҳ.қ.);  

6. Шарҳи «Фусус-ул-ҳикам» аз Соинуддин Алӣ ибни Муҳаммад Туркаи 

Исфаҳонӣ (ваф.: 835 ҳ.қ.);  

7. Шарҳи «Фусус-ул-ҳикам» аз Нуриддин Абдурраҳмони Ҷомӣ (ваф.: 898 

ҳ.қ.)» [Мисгарнажод 1344, с.10]. 

Аз ин шарҳҳо сетоаш: шарҳҳои мутааллиқ ба Хоҷа Муҳаммади Порсо, Мир 

Саййид Алии Ҳамадонӣ ва Нуриддин Абдурраҳмони Ҷомӣ дар хазинаи 

дастхатҳои Осорхонаи мероси адабӣ ва осори хаттии ба номи Мир Саййид Алии 

Ҳамадонӣ нигаҳдорӣ мешавад. 

Донишманди тоҷик Низомов Муҳриддин оид ба шарҳи навиштаи 

Абдурраҳмони Ҷомӣ чунин қайд мекунад: «Пешвоён ва пайравони силсилаи 

нақшбандия ҳама пайрави мактаби «ваҳдати вуҷуд»-и Ибни Арабӣ буданд ва 

Ҷомӣ низ бо пайравӣ ба эшон муътақид ба мактаби Ибни Арабӣ буд. Дар 

суҳбатҳое, ки бо Хоҷа Аҳрор дошт, бештар мавзуи суҳбати эшон осори Ибни 

Арабӣ, бахусус «Футуҳоти Маккия» ва «Фусус-ул-ҳикам», буд. Худи Ҷомӣ низ 

бар «Фусус-ул-ҳикам»-и Ибни Арабӣ шарҳ навиштааст» [Низомов 2014, с.33-34].  

Аз ин иқтибос як масъалаи дигар боз ҳам равшантар мешавад, ки ба 

ҷаҳонбинии Алии Ҳамадонӣ тааллуқ дошта, мо дар ин хусус қаблан баҳс карда 

будем. Яъне, Мир Саййид Алии Ҳамадонӣ низ мисли дигар пайравони мактаби 

«ваҳдати вуҷуд»-и Ибни Арабӣ ба «Фусус-ул-ҳикам» таваҷҷуҳ дошта, барои 

дарки саҳеҳи матолиби он ва ба фаҳми шогирдон мувофиқ гардонидани 

матолиби асар ба он шарҳ навиштааст.  

«Фусус-ул-ҳикам»-и Мир Саййид Алии Ҳамадонӣ аз назари сохтори жанрӣ 

асаре фарогир буда, аз муқаддима, матни асосӣ, ки шомили бисту ҳафт фасл аст 

ва натиҷагирӣ иборат мебошад. Нусхаи дастраси мо дар се варақи аввал афтодагӣ 

дорад. Бинобар ҳамин, дар хусуси сабаби таълиф дар он нусха сухане нест. Вале 

дар пайнавишти саҳифаи 171-и китоби Муҳаммад Риёз «Мир Саййид Алии 

Ҳамадонӣ: пажуҳиш дар аҳвол ва осор» чунин шарҳе овардааст, ки сабаби 

интихоби он китобро аз ҷониби Алии Ҳамадонӣ муайян менамояд: «Фусус-ул-

ҳикам» муштамил бар хулосаи ақоиди Ибни Арабӣ аст, хосса дар бораи ваҳдати 

вуҷуд. Ибни Арабӣ муддаӣ аст, ки ҳамаи матолиби ин китобро дар руъёи содиқаи 

худ дар соли 627 ҳ.қ. аз забони Расул (с) шунидааст. Муаллифи китоб 27 фаслро 

мутобиқи асомии анбиё номгузорӣ карда ва аз рӯи оёт таъвили маонӣ фармудааст 

[Риёз 1995, с.171]. 

Муаллифи асар баъд аз бахши муқаддимотии ҳамду наът дар мавриди 

мақому манзалати инсон сухан ба миён овардаву чунин мефармояд: «Чун 

муқаррар гашт, ки имтиёзи шараф ва рутбати навъи инсон аз анвои дигари 

ҳайвонот ба воситаи илм аст ва ашрафи улум илми тавҳид аст, ки мавзуи он зоти 

ҳазрати Илоҳӣ аст ва асрори сифоти азалият аст ва ҳусули саодати абадӣ мумкин 

нест магар бо ақнои асрори он» [Ҳамадонӣ 1885, вар. 422 а].  

Ин китоб дар ҳамон замон то кунун аз ҷумлаи таълифоти муътабару 

муҳташами Алии Ҳамадонӣ шинохта мешавад. Аз ин асар як талхис ва як нусхаи 

шомили танҳо нукоти ирфонӣ ҳам ба миён омадааст, ки онҳоро низ худи 

муаллиф омода кардааст. Яке аз асарҳои мазкур «Ҳалл-ул-фусус» аст, ки он 

мухтасаре аз шарҳи муфассали «Фусус-ул-ҳикам»-и Алии Ҳамадонӣ мебошад. 

Худи шореҳ умдаи маонӣ ва матолиби ирфонии китобро бо камоли маҳорат дар 

ин мухттасар гунҷонидаст. Дар ин хусус дар муқаддимаи «Ҳалл-ул-фусус» 

чунин омадааст: «Калимае чанд, ки хулосаи он мутаввалот аст, бар сабили эҷоз 

таҳрир афтод» [Риёз 1995, с.172].  

Матолиби асосие, ки Алии Ҳамадонӣ дар ин хулоса овардааст, фарогири 

нукоти зеринанд: аволими панҷгона, халқи мавҷудот, зоту сифоти Борӣ, инсони 

комил. Аволими панҷгона иборот аст аз олами ғайби мутлақ ё аъёни собита, 

олами ҷабарут, олами малакут, олами инсонӣ ва олами инсони комил.  

Ҳар кадом аз матолиби мазкур ба тартиб шарҳу тавзеҳ ёфтаанд. Аз ҷумла, 

дар шарҳи инсони комил чунин мехонем: «Инсони комил он аст, ки ба пайравии 

зиндагонӣ ва аъмоли ҳазрати Расул (с) ба мартабаи аъло бирасад, то ин ки 

мисдоқи «ва биясмаъу ва биябсару (ҳадиси қудсии маъруф: Ан Абиҳурайрата 

қола: қола Расула-л-Лоҳи, сала-л-Лоҳу алайҳи васаллам: Инна-л-Лоҳа қола ман 

ъода ли валиян фақат озантуҳу билҳарбӣ ва мо тақарраба илая ъабди бишайъин 

аҳабба илайя мимо ифтараза алайҳи ва мо язолу абди ятақаррабу илайя 

бинавофили ҳатто уҳибаҳу фаизо аҳбабтуҳукунту самаъаҳу аллази ясмаъу биҳи 

ва басараҳу аллази юбсирубиҳи ва ядаҳу аллати ябтишу биҳо ва ин 

сааланилаъутияннаҳу ва лаин истаъозани  лаузинаҳу ва мо тараддадтаҳу ан 

шайин ано фоъилуҳу тараддуди ан нафсиил муъмини якраҳ-ул- мавта ва ана 

акраҳу масоатаҳу. Яъне Худованд мегуяд: Ҳар ки бо яке аз дӯстони ман 

душманиро пеша кунад, ман бо ӯ эълони ҷанг мекунам. Ва ҳеҷ ибодате дар назди 

ман маҳбубтар аз фароиз нест. Ва ҳар замоне ки банда тавассути ибодатҳои 

нофила ба ман наздик шавад, ин сабаб мешавад, ки ман ӯро дӯст доштаам. Ин 

банда бо гушҳояш танҳо чизҳоеро мешунавад, ки ман чизҳоро дӯст медорам. Бо 

чашмонаш он чизҳоеро мебинад, ки ман дидани он чизҳоро дӯст медорам. Бо 

дасташ он чизҳоеро ламс мекунад, ки ризояти ман дар он аст. Ва бо пояш ҷое 

меравад, ки ман аз он ҷо хушнудам. Агар ин банда аз ман чизеро талаб намояд, 

ба ӯ ато мекунам. Ва агар аз ман паноҳ талабад, ба ӯ паноҳ медиҳам. Дар ҳеҷ 

феъле аз афъоли худ андеша накардаам, магар дар ин ҳолат, аз он сабаб, ки 

бандаам маргро написандад ва чизе, ки он бандаам аз он чиз нохуш нагардад, ман 

нохуш нагардам.  – А.Ҳ.Р.) ва мазҳари: «Ва мо рамайта из рамайта валокина-л-

Лоҳа рамо» (ояти 17, сураи Анфол: Ва вақте ки афкандӣ (яъне, мушти хокро), ту 

наафкандӣ, валекин Худо афканд – А.Ҳ.Р.)  гардад» [Риёз 1995, с.172].  

Алии Ҳамадонӣ дар зайли баёни матлаб ва шарҳи маонӣ ашъори зиёд ҳам 

овардааст, ки ҷанбаи адабии асарро тақвият мебахшанд. Шеърҳои таркиби 

асарро ба мавзуъҳо ҳам ҷудо кардан мумкин аст. Масалан, порчаи шеърии зерин 

дар мавзуи ваҳдати вуҷуд тааллуқ дорад: 

Эй он, ки ҳудусу қидамат Ӯст ҳама, 

  Сармояи шодию ғамат Ӯст ҳама. 

  Ту дида надорӣ, ки ба худ дарнигарӣ, 

  Варна зи сарат то қадамат Ӯст ҳама. 

Шакли комили асари Алии Ҳамадонӣ фарогири мавзуъҳои куллию ҷузъии 

ахлоқу ҳикмату тасаввуф ва умуман, масъалаҳои маърифатӣ буда, доираи 

мухотабаш густарда аст. Нусхаи талхисшуда ва нусхаи фарогири фақат нукоти 

ирфонӣ хусусияти таълимӣ дошта, бо мақсади таълими шогирдон ба миён оварда 

шудаанд. Дар ин хусус Муҳаммад Риёз дар такя ба «Хулосат-ул-маноқиб»-и 

Нуриддин Ҷаъфари Бадахшӣ зикр кардааст, ки «Фусус-ул-ҳикам» аз ҷумлаи 

асарҳоест, ки Алии Ҳамадонӣ онро дар кори таълиму тадрис зиёд истифода 

мебурдааст. Шояд ба ҳамин мақсад бошад, ки худи муаллиф онро дар шакли 

хулоса бо номи «Ҳал-ул-фусус» талхис кардааст. Ба қавли Парвизи Азкоӣ ва 

Муҳаммад Риёз, Алии Ҳамадонӣ, дар навбати солис, маънии ирфонии ин шарҳро 

барои Нуриддин Ҷаъфари Бадахшӣ ба сурати комилтар бо номи «Ҳал-ул-фусус» 

омода намуда, нуктаҳои асосии онро, ки марбут ба матолиби ирфонӣ буда, дар 

мадрасаи олияи Хатлон ба ӯ таълим дода будааст. Инчунин, яке аз шогирдони 

Алии Ҳамадонӣ бо исми Муҳаммад ибни Шуҷоъ ин китобро хуб ёд гирифта 

будааст.  

3.5. Чеҳраи шоирии Мир Саййид Алии Ҳамадонӣ 

 

Масъалаи нахустин ва муҳимме, ки ҳангоми сухан гуфтан ва ё андешидан 

атрофи чеҳраи шоирии Алии Ҳамадонӣ пеш меояд, ба қалами худи ӯ навишта 

шудан ва ё иқтибос будани порчаҳои манзумест, ки дар миёни мабоҳиси матраҳ 

дар асарҳои вай дучор мешаванд. Аз баррасии мулоҳизаҳои мавҷуд перомуни ин 

гиреҳ ва мушоҳидаву баррасиҳои анҷомдодаи мо маълум мешавад, ки масъала 

ду паҳлу дорад. Паҳлуи аввал тасдиқи соҳиби табъи шоирӣ будани Алии 

Ҳамадонӣ ва ба қалами худи ӯ тааллуқ доштани ашъоре мебошад, ки онҳоро дар 

таркиби девони ин ё он шоир ва ё китобҳои фарогири маҷмуаи ашъори шоирони 

дигар дучор намеоем. Далели возеҳи тасдиқи чеҳраи шоирии Алии Ҳамадонӣ 

мавҷудияти маҷмуаи «Чиҳил асрор» мебошад, ки дар хусуси ашъори таркиби он 

баъдтар сухан меравад. Паҳлуи дуюм ашъоре мебошад, ки дар интисоби онҳо ба 

Алии Ҳамадонӣ ҷойи баҳсу тардид аст. Оид ба ин масъала низ баъдтар дар фасли 

алоҳида сухан хоҳад рафт.  

Агар дар миёни осори манзуми Мир Саййид Алии Ҳамадонӣ ашъореро, ки 

дар мансубияти онҳо ба қалами худи ӯ ҷойи тардид аст, ҷудо кунем, боз ҳам 

теъдоди муайяни ашъореро дар даст хоҳем дошт, ки аз рӯйи онҳо дар хусуси 

маҳорати шоирии гӯяндаашон баррасӣ анҷом додан мумкин мешавад. Ба назари 

мо, Алии Ҳамадониро ҳамчун шоири суфимашраби асри чаҳордҳуми мелодӣ, ё 

худ, дақиқан, суфии шоир шинохтан мумкин аст. Вай, бидуни шубҳа, дар эҷоди 

осори манзуми фарогири мазмунҳои тасаввуфӣ дасти тавоно дошта, аз назари 

баёни равиши маърифатии махсус ба ҷаҳонбинии худ ба камоли баланди 

руҳонию маънавӣ расида буд. 

Ҷойи афсус аст, ки то кунун осори манзуми Алии Ҳамадонӣ, ба истиснои 

ишораҳои донишмандони дар ҳамадонишиноси соҳибтаълиф, ба монанди М. 

Султонзода, Р. Асозода, К. Қодиров, М. Мулоаҳмадов [Султонзода 1995, с.15; 

Асозода 1993, с.10; Қодиров 2015, с.5; Мулоаҳма-дов 2011, с.158] ва чанд 

мақолаи алоҳида, ки аз ҷониби адабпажӯҳон У. Тоиров, А. Хуросонӣ, О. 

Саидҷаъфаров, Т. А. Ҳасанов, М. Асадзода ба муносибатҳои гуногун навишта 

шудаанд [Тоиров 2015, с.51-55; Хуросонӣ 2004, с.130; Саидҷаъфаров 2014, с.51; 

Ҳасанов 2014, с.22; Асадзода 2014, с.102], ба таври зарурӣ мавриди пажуҳиши 

қарор нагирифтааст. Дар таълифоти муаллифони мазкур асосан сухан дар 

мавриди ғазалиёт ва рубоиёти таркиби «Чиҳил асрор» ва маснавии «Ҳафт водӣ» 

ё «Ихтиёроти амирия»-и Алии Ҳамадонӣ меравад.  

Дар таълифоти муҳаққиқони хориҷии ҳаёт ва эҷодиёти Алии Ҳамадонӣ низ 

оид ба чеҳраи шоирӣ ва шеърҳои ҷудогонаи адиб мулоҳизаҳои судмандро пайдо 

кардан мумкин аст. Масалан, Муҳаммад Риёз ҷонибдори ҳамчун шоир муаррифӣ 

кардани Алии Ҳамадонӣ буда, дар боби осори манзуми ӯ чунин хулосаро пеш 

гузоштааст: «Маҷмуаи шеъри ӯ, ки муҳтавии чиҳилу як ғазал ва нуҳ рубоӣ ва 

қитъае мебошад, метавонад, ки осоре арзанда дар адабиёти ирфонӣ ва суфиёна 

талаққӣ гардад» [Риёз 1995, с.115]. 

Ба сурати куллӣ метавон натиҷагирӣ кард, ки эҷодиёти манзуми Алии 

Ҳамадонӣ, махсусан, ғазалиёти вай, фарогири мазомини тасаввуфӣ буда, аз 

назари фасоҳати калом самимона гуфта шуда, аз назари ҳунарӣ тобиш ва 

барҷастагии махсусро моликанд. Бо вуҷуди он ки жанри ғазал то Алии Ҳамадонӣ 

дар адабиёти тоҷик мақоми меҳварӣ дошта, шоирони тавонои ғазалсаро дорем, ӯ 

низ тавонистааст, ки бо обу ранги нави бадеӣ як силсила ғазал ба мерос гузорад. 

Баъд аз ғазал жанрҳои ғолиб дар эҷодиёти Алии Ҳамадонӣ рубоӣ, қитъа ва 

маснавӣ мебошанд. Ҳар кадом аз навъҳои адабии мазкур дар фасли алоҳида 

баррасӣ мешаванд.  

 

3.5.1. «Чиҳил асрор»: сохтор, таркиб ва муҳтавои маҷмуа 

 

Китоби «Чиҳил асрор» маҷмуаи фарогири чиҳил ғазал ва нуҳ рубоӣ буда, аз 

назари ҳанари офаринандагӣ маҳорати баланди шоирии Алии Ҳамадониро дар 

гуфтани ғазал ва рубоӣ ба намоиш мегузорад. «Чиҳил асрор» номи рамзӣ буда, 

шумораи аввал ба теъдоди ғазалҳои таркиби маҷмуа ва калимаи «асрор» ба 

муҳтавои сурудаҳо дахл дорад. 

Дар ин фасл фақат ғазалҳои таркиби «Чиҳил асрор»-ро мавриди баррасӣ 

қарор медиҳем. Рубоиҳои таркиби ин маҷмуаро ҳамроҳ бо рубоӣ ва ғазалҳои 

дохили дигар асарҳои адиб ҳангоми таҳқиқи масъалаи табақабандии жанрии 

осори манзуми Алии Ҳамадонӣ баррасӣ хоҳем кард.  

Ғазалҳои таркиби маҷмуаи мавриди назарро бори аввал Муҳаммад-Ҳусайни 

Тасбеҳӣ таҳти уновни «Ҳамадонинома ва Чиҳил асрор» дар Исломобод чоп 

кардааст [Ҳамадонӣ 1993]. «Чиҳил асрор» бо кӯшиши Моҳирхӯҷа Султонзода ба 

хатти кириллии тоҷикӣ низ баргардон шуда, ҳамроҳи дигар асарҳои адиб дар 

таркиби «Осори мунтахаб»-и Алии Ҳамадонӣ чоп шудааст [Ҳамадонӣ 1995, с.42-

66]. 

Тахаллуси шоирии Алии Ҳамадонӣ дар гуфтани шеър Алоӣ ва Алӣ аст. Аз 

шумораи умумии ғазалҳо бисту ҳашт ғазал бо тахаллуси Алоӣ, ёздаҳтои он бо 

тахаллуси Алӣ ва якто бетахаллус омаддаст. Шоир дар гуфтани ғазал ба авзоне 

таваҷҷуҳ доштааст, ки хушоянду равон ҳастанд. 

Аз шумораи умумии ғазалҳои таълифнамудаи Алии Ҳамадонӣ бисту чаҳор 

ғазал танҳо қофия доштаву ҳафтдаҳ ғазали дигар ҳам қофия дораду ҳам радиф. 

Дар ғазали аввал, ки аз ҷониби мураттиб «Боданӯшони даргоҳ» номгузорӣ 

шудааст, аз қофияҳои манол, малол, поймол, залол, сол, гӯшмол, висол, 

зулҷалол, ҷамол, бемисол, ниҳол, висол, мақол, зулол, безавол, Билол, 

соҳибҷамол, муҳолро истифода шудааст. Ин ғазал радиф надорад.  

Ғазали дуюм «Қиблаи дил» ном дошта, ҳам қофия дорад ва ҳам радиф. 

Радиф дар ин ғазал калимаи «ӯст» мебошад. Дар ин ғазал калимаҳои рӯ, кӯ, бӯ, 

гесӯ, абрӯ, анбарбӯ, ҷӯ, ҷоду, бозу, сӯ, рӯ, дору ба ҷойи қофия нишаста, тавассути 

бандаки изофӣ ибораҳои нав пайдо гаштаанд: «рӯйи ӯст», «кӯйи ӯст,», 

«анбарбӯйи ӯст» ва амсоли ин, ки ба калимаи радиф пайванди ҷузвӣ доранд.  

 Чунонки мушоҳида мешавад, аксарияти радифҳои истифодашуда дар 

ғазалиёти адиб калимаҳои содаанд. Аз ҷумла, ёбад, рӯзе, ҳамеша, мекашад, ёбӣ, 

бинанд, занад, бошад, мекунад, дида, шавад, занад, шунаванд, шав, нест, ӯст ва 

ғайра. 

Қофияҳои ғазалиёти Алии Ҳамадонӣ низ асосан аз ҳисоби калимаҳои сода 

сохта шудаанд. Фақат дар чанд маврид Алии Ҳамадонӣ барои қофияи ғазалҳояш 

калимаҳои мураккаб, аз ҷумла соҳибҷамол, зулҷалол, гӯшмол, дардамида, ва 

ғайра. Дар ду маврид номҳои шахсиятҳо номҳояшон дар охири мисраъ чун қофия 

истифода шудаанд: 

Собиқаи нузули ӯ мазҳари Нуҳу Халил, 

Соиқаи қаҳри ӯ муҳлики Оду Самуд. 

Мӯру магас сайрҳо дида дар ин дайрҳо, 

Мурғу вуҳушу туюр ҷумла сунуфи ҷунуд. 

Ё дар ғазали дигар: 

Боданӯшони дарат Маъруфу Довуду Ҷунайд, 

Ҷонфурӯшони раҳат Аммору Салмону Билол. 

Дурдии дурди ту доруи дили ҳар бехабар, 

Зевари зикри ту зеби ҳоли ҳар соҳибҷамол 

Ғазалҳои таркиби маҷмуаи «Чиҳил асрор» аз рӯйи сохтори таркибии абёт 

чунинанд: 5 байтӣ – 1 адад, 6 байтӣ – 1 адад, 7 байтӣ – 3 адад, 8 байтӣ – 4 адад, 9 

байтӣ – 22 адад, 10 байтӣ – 1 адад, 11 байтӣ – 6 адад, 12 байтӣ –1 адад ва 17 байтӣ 

– 1 адад.  

Аз назари таркиби муҳтавоӣ ғазалиёти Алии Ҳамадонӣ фарогири мавзуъҳои 

анъанавӣ буда, дар раъси онҳо мавзуи ишқ қарор дорад. Мавзуъҳои дигар, ба 

мисли тараннуми ҳиссиёти волои инсонӣ, даъвати мухотаб ба ростпиндорию 

ростгуфторию рострафторӣ, дӯстию рафоқат дар дараҷаҳои баъдӣ қарор 

мегиранд. Адиб хонандаро беш аз ҳама ба шинохти ҳастии худ ва масъулияти 

инсон будан дар ҷаҳон раҳнамун месозад. Тавассути ғазалҳояш одамонро ба 

худшиносию худошиносӣ даъват менамояд. Маҳз садоқати комил ба Офаридгор 

инсонро ба роҳи рост раҳнамун сохта, аз содир кардани афъоли нописанд дур 

месозад. Барои пайдо намудани ин сифот, ба қавли Алии Ҳамадонӣ, инсон бояд 

дар вуҷудаш ишқеро пайдо намояд, ки кашшофи ҳастии мавҳуми ӯ бошад. Ҳар 

диле, ки тоқати гунҷоиши ишқи ҳақиқиро дорад, албатта, дар худ тамоми 

маслаку ройи ростро мегунҷонад: 

Диле, к-ӯ аз ғами ишқаш сари мӯе хабар бошад, 

Зи ташрифи балои дӯст бар вай сад асар бошад. 

Гадоеро, ки бо султони беҳамто бувад савдо, 

Дилаш пайваста решу айш талху дида тар бошад. 

 [Ҳамадонӣ 2015, с.22] 

Яке аз вижагиҳои мавзуъ ва матлаб дар ғазалиёти Алии Ҳамадонӣ ҷойгоҳи 

хосса бахшидан ба мақоми тасаввуф ва ақоиди тасаввуфӣ мебошад. Зимни баёни 

чунин матолиб шоир гоҳе барои дарки сирри хитоб ба равиши орифонаи 

маърифати ҳастӣ низ ишора мекунад. Масалан, дар ғазале, ки бо ёбти зерин сар 

мешавад: 

  Орифон сирри хитоб аз ҳама ашё шунаванд, 

  Рамзи пуршӯру шитоб аз тафи дарё шунаванд. 

  Шаммае сӯзи ғамаш дар дили оташ бинанд, 

  Бӯйи лутфаш зи дами рояту накбо шунаванд.  

[Ҳамадонӣ 2015, с.19] 

Аз нигоҳи табақабандии замонии сабкӣ дар адабиёти классикӣ эҷодиёти 

Алии Ҳамадонӣ аз назари фасоҳати калому содагии баён ба сабки давраии 

хуросонӣ ва аз ҷиҳати фарогирии мафҳуму истилоҳоти тасаввуфӣ тааллуқ ба 

сабки давраи Салҷуқӣ дорад. Чун яке аз вижагиҳои асосии ғазал дар сабки мазкур 

инъикоси манзуми матолиби ирфонӣ ва баёни ҳолоту инҷизоботи ботиниву 

маънавӣ мебошад, ин навъи шеъри Алии Ҳамадонӣ саршор аз ин мавзуъ аст. Чун 

мавзуи меҳварии ирфон ишқ ва муҳаббат аст, ғазалиёти Алии Ҳамадонӣ низ 

саршор аз мазомини мутааллиқ ба чунин мавзуотанд. Гуфтан мумкин аст, ки 

сухани манзуми адиб ифодаи ақоиди тасаввуфӣ ва гоҳе ифодаҳои ирфонии ӯ 

мебошанд.  

Ишқу ошиқ, муҳаббату самимияти байни онҳо дар ғазалиёти Алии 

Ҳамадонӣ бо тобишҳои орифона низ инъикос ёфтаанд. Ба мисли ғазале, ки бо 

байти зерин оғоз мешавад: 

  Ошиқон акси рухат дар ҳама ашё бинанд, 

  Сирри савдои ту дар сина ҳувайдо бинанд. 

[Ҳамадонӣ 2015, с.32] 

Дар ғазалиёти Алии Ҳамадонӣ дар ҳар мавриде, ки аз мавзуи ишқ сухан 

рафтааст, ҳатман он ҷо самимият, муҳаббат ба воситаи тобишҳои махсус ҳис 

мегардад. Ин ишқ, чунонки дар баъзе абёти ӯ ба назар мерасад, бо афкори 

риндонаи шоирони гузашта, аз ҷумла Мавлавӣ, Саъдӣ ва Ҳофизи Шерозӣ 

шабоҳат пайдо мекунад. Ба ҳадди самоъ расидани солик аз ҷуръати баланди ӯ 

дарак медод.  

Боре муридаш Нуриддин Ҷаъфари Бадахшӣ аз боби моҳияту одоби самоъ аз 

пираш савол кардааст. Мир Саййид Алии Ҳамадонӣ чунин посух додааст: «Аз рӯи 

шаръи исломӣ он бидъат асту нодуруст ва барои нопухтаҳову норасидаҳо ба куллӣ 

мамнуъ аст. Самоъ амрест, ки бидуни ихтиёр аз шиддати ҷазабот сар мегирад ва 

оташест, ки сӯзи шоҳу муҳаббати илоҳиро тезтару шуълавартар месозад» [Бадахшӣ 

1995, с.130]. 

Дар ғазалиёти Алии Ҳамадонӣ ҳарчанд таъсири классикон ошкор аст, аммо 

таъсири сухани Аттору Мавлоно бештар мушоҳида мешавад. Ин масъаларо мо 

дар мақолае ҷудогона матраҳ кардаем, ки таҳти номи «Равияи ишқи Мавлоно ба 

Мир Саййид Алии Ҳамадонӣ» чоп шудааст [Маҷмуаи 2022, с.519-530]. Ин ҷо 

барои тақвияти андеша фақат зикри чанд намунае аз таъсири Мавлоно ба Алии 

Ҳамадониро муносиб медонем.  

Ҳамоҳангӣ дар мавзуъҳои асосии матраҳ дар равиши маърифатии 

тасаввуфию ирфонӣ, аз қабили шинохти худ, маърифати ишқ, ваҳдати вуҷуду 

ваҳдати шуҳуд ва амсоли ин дар осори манзуми ҳарду адиб ниҳоят зиёд аст. Ба 

андешаи онҳо, ишқи комил ва рабояндаи ақлу ҳуш, ки аз неъматҳои хосси 

Худовандист, тавассути завқу шавқи баланде, ки аз чанд ҷуръа майи софи 

завқбахш пайдо гаштааст, соликро саршори муҳаббату бехудӣ месозад. Ба 

таъбири дигар, завқи баланди суфӣ тавассути ҷӯшиши майи саршори ишқ ҳосил 

мегардад. Бо вуҷуди гаронии бори ишқ солики роҳи Ҳақ онро бар дилу ҷон 

мебардорад. Таъсири ишқ ба ошиқ ба ҳаддест, ки ӯ аз гарониҳо шиквае накардаву 

расвоии хешро мояи ифтихор медонад, гоҳе байни ошиқони дигар онро ифшо 

месозад. Ҳам Мавлоно ва ҳам Ҳамадонӣ аз маъшуқ дидор мехоҳанду бас. Эшон 

завқу шавқи баландро талаб намуда, онро василаи дур шудан аз ҳама олоишот ва 

гирифториҳои дунявӣ меҳисобанд. Мавлоно дар ин маънӣ фармудааст: 

З-он май, ки зи бӯйи ӯ шӯридаву сармастам, 

Дарёб маро, соқӣ, валлоҳ, ки чунин ҳастам. 

   Эй соқии масти ман, бингар ба шикасти ман,  

Масти тую масти ман, бишкастию бишкастам. 

 [Мавлоно 1372, с.559] 

Сухани монанди Мир Саййид Алии Ҳамадонӣ чунин аст: 

  Эй соқӣ, аз он май, ки дилу дини ман аст, 

Беҳушам кун, ки мастӣ оини ман аст. 

Нафрини ту хуштар зи дуои дигарон, 

Зеро ки дуои ғайр нафрини ман аст [Ҳамадонӣ 2015, с.14]. 

Нуқтаи ҷолиб дар тасвири ишқи Мавлоно ва Алии Ҳамадонӣ он аст, ки ин 

ду орифи бузург бо мақсади ошкор сохтани паҳлуҳои норавшани ин ва ё он 

масъала аз воситаҳои тасвири бадеӣ, аз ҷумла талмеҳ, бо ишора ба шахсиятҳои 

таърихӣ фаровон истифода намудаанд. Маслан, Мавлоно чунин фармуда: 

Дар ишқи Сулаймонӣ ман ҳамдами мурғонам, 

Ҳам ишқи парӣ дорам, ҳам марди парихонам. 

[Мавлоно 1372, с.564]. 

Ҷойи дигар: 

Мерасад Юсуфи Мисрӣ, ҳама иқрор диҳед, 

Мехиромад чу дусад тунги шакар, бор диҳед. 

 [Мавлоно 1372, с.323]. 

Алии Ҳамадонӣ гуфтааст: 

Гуфтамаш, мулки Сулаймон ба гадое нарасад, 

Тоҷи рафъат накашад ҷуз сари равшанрое. 

Давлати Ҷам, ки салотини ҷаҳон пай набаранд, 

Кай хаёлаш расад охир чу мани шайдое? [Ҳамадонӣ 2015, с.24] 

Ё дар ғазали дигар: 

Куштагони теғи ишқат зиндагони ҷовидон, 

Сайди шоҳини ғамат шоҳони мулки безавол. 

Боданӯшони дарат Маъруфу Довуду Ҷунайд, 

Ҷонфурӯшони раҳат Аммору Салмону Билол. 

 [Ҳамадонӣ 2015, с.13]  

  Ин ду орифи бузург дар роҳи расидан ба ишқи поку беолоиш чун 

муршидони комил ба муридону ихлосмандони шоҳроҳи тариқат маслиҳатҳои 

муфид медиҳанд. Натиҷаи ҷумлаи машаққоти роҳи ишқро ҳам Мавлоно ва ҳам 

Алии Ҳамадонӣ роҳату давлат ва саодатмандию сарфарозӣ медонанд. Ошиқи 

комил бо ҷонбозию бадномиҳо, ки ӯро дар роҳ интизоранд, метавонад ба висоли 

маъшуқ бирасад. Танпарварию тарбияи ҷисми зулмонӣ бояд аз лавҳи хотири 

солик дур бимонад. Муҳаббати самимӣ марди роҳро аз хоҳишоти нафсонӣ дур 

сохта, дар роҳи расидан ба мақсад илҳом мебахшад. Ҳар ду адиб бар онанд, ки 

барои ба асли мақсад расидан яке аз шартҳои асосӣ азхудгузаштагӣ мебошад. 

Ҳамин маъниро аз суханони зерини Ҷалолиддини Балхӣ дармеёбем, ки гуфтааст:  

Аз худӣ бигзар, ки то ёбӣ бақо, 

Фонии Ҳақ шав, ки то ёбӣ бақо. 

Гар туро бояд висоли ростин, 

Маҳв шав, ва-л-Лоҳу аълам биляқин [Мавлоно 1372, с.54]. 

 Ҳамин матлаб дар баёни Алии Ҳамадонӣ:  

  Гар насими водии асрор хоҳӣ, тан гудоз, 

В-ар таҷаллии ҷамоли ёр хоҳӣ, ҷон бибоз. 

Тан чу зиндон асту ҷонат банди роҳи ҷони ҷон, 

Ҷони ҷон гар боядат, бо банду бо зиндон масоз. 

Ҳар чӣ ғайри ӯст, душман дон ту андар роҳи ӯ, 

Дар ҳузури душманон бо дӯст натвон гуфт роз. 

 [Ҳамадонӣ 2015, с.46] 

 Хулоса, ба таъбири Мавлоно ва Мир Саййид Алии Ҳамадонӣ, ишқ 

муъҷизаест орӣ аз шарҳу тафсир. Танҳо ва танҳо ошиқ маънии ишқро ба пуррагӣ 

дарк мекунад, мефаҳмад ва аз лаззоти он баҳравар мешавад. Равиши аз ҳамдигар 

омӯхтан аз даврони зиндагии Алии Ҳамадонӣ ба ин ҷониб дар осори пайравонаш 

давом дорад. Ва ин масъала омӯзишу пажуҳиши мукаммалро интизор аст.  

Агарчи чандон аз басомади зиёде бархурдор нест, вале дар ғазалҳои Алии 

Ҳамадонӣ оҳангҳои риндӣ ҳам қобили ташхис ҳастанд. Чуноне ки Муҳаммад 

Риёз қайд намудааст, Алии Ҳамадонӣ дар қиёс бо Хоҷа Ҳофиз, Маҳмуди 

Шабистарӣ ва дигар шоирони ринд даъвои риндӣ накардаву дар ин равия ғазали 

комил эҷод накардааст. Вале баъзан ӯ ба риндӣ даъвати ошкоро дорад. Дар 

ғазалиёти таркиби «Чиҳил асрор» ҳашт маротиба калимаи «ринд» истифода 

шудааст, дар ҳама маврид мазмунҳои даъват ба шуҷоату далерӣ, ҷонбозӣ дар 

роҳи ишқ ва дурӣ ҷустан аз зуҳду риё талқин шудаанд. Тариқати риндиро Алии 

Ҳамадонӣ дар муқобили ҳама гуна хоҳишоти нафсонӣ гузошта, расму оин ва 

рангу бӯро садди роҳи расидан ба ваҳдати вуҷуд медонад: 

То ба кай ҳамчу занон ин роҳу расму рангу бӯй, 

Роҳи риндон гиру бо соҳибдилон дамсоз шав. 

Ҷону тан банд асту куфру дин ҳиҷоб андар раҳаш, 

Ҷумларо бар ҳам зану бо ишқ ҳамовоз шав [Ҳамадонӣ 2015, с.42].  

Ё худ, ҷойи дигар риндонро мардони асили роҳи тариқат гуфта, ақида дорад, 

ки маҳз риндон тавассути сидқ ба боргоҳи ишқ мерасанд: 

Риндони ҷонфишон, ки қадам дар фано зананд, 

Бар хони дарди ҳаҷр салои ано зананд. 

Аз оби дида ғусл кунанду ба Тури дил 

Аз сирри илм нолаи «фағфир лано» зананд [Ҳамадонӣ 2015, с.21]. 

Дар роҳи расидан ба камол аз тариқи риндӣ қадам ниҳоданро Алии 

Ҳамадонӣ таъкид намудаву чунин меҳисобад, ки ҳар касе «қурби Ҷаноб»-ро орзу 

дорад, ҳатман бояд аз тариқи риндӣ бояд амал кунад. Ба он боргоҳ расиданро 

зоҳидон дар хоб мебинанд: 

Бодаи ғам нӯш, ар хоҳӣ раҳоӣ з-ин хумор, 

Роҳи риндон гир, агар хоҳӣ ту қурби он Ҷаноб. 

Рӯзи бозоре, ки риндонрост ҳар дам дар ғамаш, 

Зоҳид андар асрҳо ҳаргиз набинад он ба хоб.  

[Ҳамадонӣ 2015, с.39]. 

 Риндро дар муқобили зоҳид қарор додани шоир дар шеъри боло аз адами 

тааллуқоти ӯ ба зоҳири масъала дарак медиҳад. Маълум мешавад, ки Алии 

Ҳамадонӣ дар роҳи маърифат ҷаҳонбинии озод аз ҳама тааллуқот дошта, роҳи 

аслии расидан ба висолро аз худгузаштагию лоуболӣ иборат медонад.  

Алии Ҳамадонӣ ба риндон ба дараҷае инояти вижа дорад, ки онҳоро 

мардони даргоҳ медонад. Зеро танҳо ҷасорати риндона лозим аст, ки ибтилову 

масоиберо, ки дар тайи мароҳили сулук болои сари эшон пеш меояд, бартараф 

кард: 

Шеваи риндони ин даргоҳ ҷонбозӣ бувад, 

Чун ту ин бозӣ надорӣ, дар раҳи ӯ каҷ мабоз. 

Пеши борони балои дӯст ҳар к-ӯ сар ниҳод, 

Бар фарози торами улвӣ кунандаш сарфароз. 

 [Ҳамадонӣ 2015, с.46] 

Ринде, ки шоирони даврони гузаштаи мо, аз ҷумла Алии Ҳамадонӣ, васф 

намудаву тавассути симои вай шеваи махсусандешию озодбаёниро пеша 

кардаанд, ҳаргиз шахси бероҳаву мудминулхамре нест, ки аз ташвиши рӯзгор ва 

ахлоқи ҳамида орӣ бошад. Баръакс, нафарест, ки бо истифода аз ҳолати риндӣ 

дарди ҷомеаро ифшо месозад, ба муқобили зуҳду риё мубориза мебарад.  

Ҳамин тавр, аз баррасиҳои суратгирифта маълум мешавад, ки ғазалҳои 

таркиби «Чиҳил асрор» аз назари сохтори шаклию муҳтавоӣ дар партави анъанаи 

эҷоди ғазал дар адабиёти классикии форсу тоҷик суруда шудаанд. Дар зимни ин 

ғазалҳо мо чеҳраи Алии Ҳамадониро ҳамчун шоири соҳиби иродаи озод ва 

ҷаҳонбинии махсус ба шахсияти худи ӯ дармеёбем. Дар ғазалҳои ӯ мавзуъ ва 

мазмунҳое ифода шудаанд, ки онҳоро дар эҷодиёти шоирони дигар ҳам дучор 

мешавем, вале масъалаи муҳим диди бадеӣ ва ибтикори шоир аст, ки дар тарзи 

адову баён ва чигунагии тасвиру диди эстетикӣ мушаххас мешавад.  

3.5.2. «Ҳафт водӣ» ва муносибати он бо «Мантиқ-ут-тайр»-и Шайх 

Фаридуддин Аттори Нишопурӣ 

 

Дар миёни мероси адабии Мир Саййид Алии Ҳамадонӣ ягона асаре, ки 

атрофи он баҳсҳои зиёде сурат гирифтаву дар хусуси мансубияти он ба қалами 

Алии Ҳамадонӣ андешаҳои мухталиф ироа шудаанд, «Ҳафт водӣ» мебошад. Ин 

асар дар қолаби маснавӣ буда, аз 676 байт иборат аст.  

Як гурӯҳи донишмандон, ба монанди Муҳаммад Риёз, Саида Ашраф Зафар, 

Парвизи Аскоӣ, Султонзода Моҳирхуҷа, Мирзо Муллоаҳмадов, Каримҷон 

Қодир ва дигарон ин маснавиро «конспект»-и «Мантиқ-ут-тайр»-и Аттор ҳисоб 

намудаанд. Ба мушоҳидаи гурӯҳи дигар, ба мисли Ҳ.Р. Асозода, А.М. Хуросонӣ 

ва дигарон, бахшҳое аз «Мусибатнома»-и Фаридуддини Аттор ҳам дар «Ҳафт 

водӣ» нақл шудаанд. Баъдтар ба баррасии ақидаҳои донишмандони мазкур 

бармегардем. Нахуст ба масъалаи мавҷудияти нусхаҳои дастнавису чопии асар 

таваҷҷуҳ мекунем.  

Аз таҳқиқоти муҳаққиқони ҳамадонишинос бармеояд, ки нусхаҳои ин асар 

дар Ҳиндустону Покистон зиёданд, аммо ба мо ду нусхаи он дастрас аст, ки яке 

дастнависи мавҷуд дар Маркази мероси хаттии назди АМИ Тоҷикистон ва дуюм, 

нусхаи маҳфуз дар Ганҷинаи дастнависҳои Институти шарқшиносии АИ 

Ӯзбекистон мебошад.  

Дар рӯзҳои омодагӣ ба таҷлили ҷашнвораи 680-умин солгарди Мир Саййид 

Алии Ҳамадонӣ, ки Моҳирхуҷа Султонзода «Осори мунтахаб»-и ӯро чоп кард, 

ин асарро моли Алии Ҳамадонӣ номида, онро як навъ бардошт, хулоса ё 

илҳомоте аз «Мантиқ-ут-тайр» муаррифӣ кард: «Аз Мир Саийид Алии Ҳамадонӣ 

достоне бо номи «Ҳафт водӣ» ё «Ихтиёроти амирия» боқӣ мондааст, ки он асари 

мустақили мутафаккир набуда, балки як навъ хулоса ва мухтасари «Мантиқ-ут-

тайр»-и Фаридуддин Аттори Нишопурӣ аст» [Султонзода 1995, с.5].  

Чунонки аз ин иқтибос бармеояд, Моҳирхӯҷа Султонзода номи асарро дар 

осори мунтахаби дуҷилда ба сурати «Ҳафт водӣ» ё «Ихтиёроти амирия» зикр 

кардааст [Султонзода 1994, с.32]. Аз суханони тавзеҳии М. Султонзода маълум 

мешавад, ки вай матни маснавии «Ҳафт водӣ»-ро «дар асоси нусхаи дастхатти 

Ганҷинаи дастнависҳои Институти шарқшиносии АИ Ӯзбекистон» таҳия ва чоп 

намудааст [Ҳамадонӣ 2015, с.343]. Бахше аз ин маснавиро Ҳотами Асозода дар 

китоби «Насиҳатнома»-и Мир Саййид Алии Ҳамадонӣ нашр карда буд 

[Ҳамадонӣ 1993, с. 29-35]. Ахиран дар соли 2015 бо кӯшиши М. Султонзода, Ҳ.Р. 

Асозода, Қ. Турдиев таҳти унвони «Ганҷи ирфон» мунтахаби осори Алии 

Ҳамадонӣ нашр шуд, ки матни комили маснавии «Ҳафт водӣ»-ро ҳам дар бар 

мегирад [Ҳамадонӣ 2015, с. 56-87]. Ин матн дар асоси нусхаи «Маҷмуат-ур-

расоил» таҳия шудааст, ки дар борааш қаблан сухан рафта буд.  

Муҳаммад Риёз «Ҳафт водӣ»-ро бардошт аз «Мантиқ-ут-тайр»-и Аттор 

медонад ва қайд мекунад, ки Алии Ҳамадонӣ аз ҳафт як ҳиссаи 4600 байти 

«Мантиқ-ут-тайр»-и Атторро бардошт кардааст, ки он 654 байтро ташкил 

медиҳад: ««Ихтиёриёт» ҳамон қисми ҳафт водӣ ё ҳафт мартабаи сулукро дар бар 

гирифтааст. Аз ин ҷо асари Алии Ҳамадонӣ «Ҳафт водӣ» унвон гирифтааст. Дар 

муҳокимаронии Алии Ҳамадонӣ мавридҳое дучор меоянд, ки шеърҳои (байтҳои) 

машҳури бузургонро ба ёд меоранд» [Риёз 1995, с.189].  

Ягона муҳаққиқе, ки баъди муқоисаҳои илмӣ дар мавриди «Ҳафт водӣ» ё 

худ «Ихтиёрот»-и Алии Ҳамадонӣ сухан гуфта, андешаҳояшро дар шакли 

мақола таҳти унвони «Ҳафт водӣ ва мусанифи он» рӯйи чоп овардааст, Алии 

Муҳаммадии Хуросонӣ мебошад. Хуросонӣ дар мақолааш чунин нигоштааст: 

««Ҳафт водӣ» ё «Ихтиёроти амирия»-и Алии Ҳамадонӣ маҳсули бевоситаи 

қалами ин мутафаккир набуда, балки пораҳое аз «Мантиқ-ут-тайр»-и Шайх 

Фаридуддин Аттори Нишопурӣ (1145-1221) аст. Вале ақидае, ки «Ҳафт водӣ» 

мунтахаби порчаҳое аз «Мантиқ-ут-тайёр» аст, комилан солим набуда, дар матни 

интихобии МирСаййид Алии Ҳамадонӣ ҳамчунон абёте чанд аз «Мусибатнома» 

(дар баҳри рамали мусаддаси мақсур – А.М.Х.)-и Фаридуддини Атторро дучор 

омадем» [Хуросонӣ 2004, с.130].  

Алии Муҳаммадии Хуросонӣ иқтибоси ҳамдномаи се асар: 

«Мусибатнома», «Мантиқ-ут-тайр» ва «Ҳафт водӣ»-ро муқоиса намуда, таъкид 

кардааст, ки байти аввали «Ҳафт водӣ» аз «Мусибатнома» ва байтҳои 2-7 аз 

«Мантиқ-ут-тайр» мебошад. Ва ҳамднома, ё худ қисмати муқаддимавии «Ҳафт 

водӣ»-ро 79 байт гуфтааст: «...ҳамди Офаридгор дар 79 байт» ва таъкид 

намудааст, ки Алии Ҳамадонӣ қисмеро аз «Мусибатнома» ва қисми дигарро аз 

«Мантиқ-ут-тайр» гифтааст [Хуросонӣ 2004, с.137]. Вале ҳамдномаи мадхал, ё 

худ муқаддимаи «Ҳафт водӣ», мувофиқи нусхаи қаламии рақами 546 ганҷинаи 

дастхатҳои Институти шарқшииносӣ ва мероси хаттии АМИТ Тоҷикистон, аз 

356 байт иборат аст.  

Саид Нафисӣ байти аввали «Ҳафт водӣ»-ро аз «Мантиқ-ут-тайр» гуфта, 

байтҳои дигарро интихоби МирСаййид Алӣ аз ин асар донистааст. Вале 

муқоисаи мо аз ин се асар нишон дод, ки Алии Ҳамадонӣ ин ихтиёроташро дар 

заминаи ҳарду асари Аттор омода намудааст. Таваҷҷуҳ шавад: 

Байтҳои аввал аз «Мантиқ-ут-тайр: 

Офарин, Ҷонофарини покро, 

Он ки ҷон бахшиду имон хокро. 

Аршро бар об бунёд ӯ ниҳод, 

Хокиёнро умр бар бод ӯ ниҳод. 

Осмонро дар забардастӣ бидошт, 

Хокро дар ғояти пастӣ гузошт» [Аттор 1968, с.2]. 

 Аз «Мусибатнома»: 

Ҳамди пок аз ҷони пок он покро, 

К-ӯ хилофат дод мушти хокро. 

Он хирадбахше, ки Одам хоки ӯст, 

Ҷузъу кул бурҳони зоти поки ӯст. 

Офтоби руҳро тобон кунад, 

Дар гили одам чунин пинҳон кунад [Аттор 1968, с.1]. 

Аз «Ҳафт водӣ» мехонем: 

Ҳамди пок аз ҷони пок он покро, 

К-ӯ хилофат дод мушти хокро. 

Он хирадбахше, ки Одам хоки ӯст, 

Ҷузъу кул бурҳони зоти поки ӯст. 

Офтоби руҳро тобон кунад, 

   Дар гили одам чунин пинҳон кунад [Ҳамадонӣ 2015, с.56]. 

 Шабоҳат, ё худ рӯйнависи «Мантиқ-ут-тайр» баъд аз матни муқаддима ба 

таври возеҳ маълум мешавад. Масалан, дар «Ҳафт водӣ» баъди муқаддима 

сарлавҳае «Дар баёни ҳафт водӣ» омада, ки аз шаш байт иборат аст: 

Соликонро ҳафт водӣ дар раҳ аст, 

Чун гузашт аз ҳафт водӣ, даргаҳ аст. 

Ҳаст водии талаб оғози кор, 

Водии ишқ аст аз он пас беканор. 

Пас, савум водист они маърифат, 

Ҳаст чорум водӣ истиғно сифат. 

Ҳаст панҷум водии тавҳиди пок, 

Пас шашум водии ҳайрат, бимнок. 

Ҳафтумин водии фақр асту фано, 

Баъд аз ин рӯйи равиш набвад туро. 

Дар равиш афтӣ, равиш гум гардадат, 

Гар бувад як қатра, қулзум гардадат [Аттор 1968, с.214]. 

Ин порчаи шеърӣ дар «Мантиқ-ут-тайр» бо номи «Баёни ҳафт водии 

сулук» омадааст. Ҳарчанд баъзе тафовутҳои ҷузъӣ, аз қабили дар байти аввал ба 

ҷойи «соликонро» – «гуфт моро» ва дар байти чаҳорум ба ивази калимаи 

«бимнок» – «саъбнок» омада бошад ҳам, ҷойи эътироф аст, ки ин абёт маҳсули 

андешаву эҷоди Аттори Нишопуриянд. 

Баъди муқоиса дигарбора маълум гашт, ки воқеан, асар ихтиёротест ҳам аз 

«Мусибатнома» ва ҳам аз «Мантиқ-ут-тайр»-и Фаридуддини Аттор. Масалан, 

мисраъҳои аввали маснавии «Мусибатнома»-и Аттор дар ифтитоҳи «Ҳафт водӣ» 

иқтибос гардидаанд: 

Ҳамди пок аз ҷони пок он покро, 

К-ӯ хилофат дод мушти хокро. 

Он хирадбахше, ки Одам хоки ӯст, 

Ҷузъу кул бурҳони зоти поки ӯст. 

Офтоби руҳро тобон кунад, 

Дар гили одам чунин пинҳон кунад. 

Чун гили одам ба саҳро оварад, 

Ин ҳама аъҷуба пайдо оварад. 

Чун даруни нутфае ҷоне ниҳад, 

Офтобе дар сипандоне диҳад [Ҳамадонӣ 2015, с.56]. 

Баъд аз се байти дигар, ки аз «Мантиқ-ут-тайр» иқтибос мешавад, боз абёти 

«Мусибатнома» давом меёбад: 

Шир з-ангушти Халил ӯ оварад, 

Исӣ аз Ҷабраил (?) ӯ оварад.  

Тифлро дар маҳд пайғамбар кунад 

В-аз ҳама пирон-ш болиғтар кунад [Ҳамадонӣ 2015, с.57]. 

Ба ҳамин тартиб то охири асар аз ҳарду маснавии Аттор нақлҳои қавл сурат 

гирифтаанд.   

Гузашта аз ин, баъди муқаддима ҳафт водие, ки Аттори Нишопурӣ дар 

матни «Мантиқ-ут-тайр» овардааст, қариб, ки бе тағйирот дар «Ҳафт водӣ»-и 

Алии Ҳамадонӣ истифода шудаанд. Масалан «Дар баёни водии талаб» Алии 

Ҳамадонӣ нахуст 15 байтро аз матни «Мантиқ-ут-тайр» нақл карда, сони ду 

байти дигарро аз хулосаи фасли «Ҳикояти хилқати Одам ва саҷда накардани 

шайтон ӯро» илова намудааст. Байтҳои иловашуда инҳоянд: 

Инчунин бояд талабгор толибе, 

Ту на толибӣ, ба маънӣ ғолибӣ. 

Гар намеёбӣ ту ӯро рӯзу шаб, 

Нест ӯ гум, ҳаст доим дар талаб [Атор 1968, с.216].  

Айнан ба ҳамин равиш дар водиҳои дигар низ Алии Ҳамадонӣ аз абёти 

ҳикоёти барои тақвияти фикр овардаи Аттор истифода намудааст. Масалан, 

водии ишқи «Мантиқ-ут-тайр» аз 22 байт, аммо ин водӣ дар «Ҳафт водӣ» аз 24 

байт иборат аст. Ду байт аз ҳикояти «Олиҳимматии ошиқ ва соҳибҷамол»-и 

«Мантиқ-ут-тайр» илова гардидааст. Дар баъзе водиҳо бо истифода аз абёти 

ҳикоёти ҳамон боб Алии Ҳамадонӣ беш аз даҳ ва ҳатто аз он ҳам зиёдтар байтро 

ба матни асосӣ илова кардааст. Ин ҳолатро дар ҳама водиҳо вохурдан мумкин 

аст. Масалан: 

 «Дар баёни водии маърифат»-и «Мантиқ-ут-тайр» 33 байт аст, вале дар 

«Ҳафт водӣ» ин водӣ аз 44 байт иборат аст, яъне 10 байти илова дорад; «Дар 

баёни водии истиғно»-и «Мантиқ-ут-тайр» 25 байт, дар «Ҳафт водӣ» 42 байт, 

яъне 17 байт илова шудааст; «Дар баёни водии тавҳид»-и «Мантиқ-ут-тайр» 8 

байт, ҳамин водӣ дар «Ҳафт водӣ» 16 байт аст, яъне 8 байти илова; «Дар баёни 

водии ҳайрат»-и «Мантиқ-ут-тайр» 14 байт дар «Ҳафт водӣ» 24 байт, 10 байт аз 

ҳикоятҳои «Хусрав ва духтари ӯ» ва «Модари гирён» илова шудааст. Дар 

овардани ин водӣ Алии Ҳамадонӣ «Ҳикояти суфӣ ва гум кардани калид»-ро, ки 

аз ҳикоёти водии ҳайрат аст, бе тағйиру илова аз «Мантиқ-ут-тайр» дар «Ҳафт 

водӣ» истифода намудааст. 

Аз омори зикршуда маълум мешавад, ки Алии Ҳамадонӣ ба абёти 

мавҷудаи водиҳои «Мантиқ-ут-тайр» фақат 61 байт аз ҳикоятҳо илова ва 

истифода бурдааст. Ин абёт асосан барои пурра намудани мазомини водиҳо аз 

ҳикоёти «Мусибатнома» ва «Мантиқ-ут-тайр»-и Аттори Нишопурӣ илова 

шудаанд. Ягона водие, ки бе илова, ба истиснои тағйири чанд калима дар ҳарду 

рисола ба назар мерасад, «Дар баёни водии фақру фано» мебошад. 

Вазъи мавҷудияти «Ҳафт водӣ» ва таркиби муҳтавоии он маълум шуд, 

акнун масъалаи мансубияти асар пеш меояд: Онро ба қалами Алии Ҳамадонӣ 

бояд нисбат диҳем ва ё Фаридуддини Аттори Нишопурӣ? Посухи мо ба ин 

пурсиш мусбат аст: Ин асарро бояд ҳамчун маҳсули фаъолияти махсуси эҷодӣ ба 

қалами Алии Ҳамадонӣ нисбат дод ва дар шумори мероси адабии ӯ ёд кард. 

Мушкили асосӣ дар ин ҷост, ки муҳаққиқони дар боло ёдшуда ҳангоми 

баррасии масъалаи мансубияти маснавии «Ҳафт водӣ» ба қолаби эҷодӣ, ё худ 

сурати жанрии асар таваҷҷуҳ накардаанд. «Ҳафт водӣ»-ро Мир Саййид Алии 

Ҳамадонӣ ба пайравӣ аз равиши илмию эҷодии талхиснигорӣ таълиф кардааст, 

ки дар замони зиндагии ӯ марсум буд. Аз китоби «Адабиётшиносии форсии 

тоҷикӣ дар асрҳои XIII-XIV»-и Мисбоҳиддини Нарзиқул маълум мешавад, ки 

дар адабиётшиносии асримиёнагии мо расм буда, ки дар асоси ин ё он асар 

талхис ба миён оварда шавад: «Дар асрҳои мавриди баҳс (манзур асрҳои XIII-

XIV – А.Ҳ.Р.) донишмандон бештар ба шарҳу талхиснигорӣ ба осори 

гузаштагону муосирон рӯ овардаанд...» [Нарзиқул 1998, с.40]. Дар асари 

«Адабиётшиносии форсии тоҷикӣ дар асрҳои XIII-XIV»-и Мисбоҳиддини 

Нарзиқул намунаи талхисҳои ду асри мазкур оварда шудаанд. Алии Ҳамадонӣ 

низ ба кори талхис рӯй оварда, бо мақсади муайяни эҷодӣ, ки ба миён овардани 

китоби таълимӣ ва тарғиби мабонии аслии тасаввуф, аз ҷумла таълими асосҳои 

ҳафт водӣ мебошад, маснавии «Ҳафт водӣ»-ро ба миён овардааст. 

Алии Ҳамадонӣ дар маснавии «Ҳафт водӣ» дар баробари баёни ҳафт водӣ, 

ки тай кардани онҳо барои солик муҳим аст, инчунин, бо мақсади даъват ба 

худошиносию хештаншиносию таълими ваҳдати вуҷуд як зумра амалҳои 

солеҳро ба одамон талқин менамояд, ки маҳз тавассути анҷоми ин аъмол одамон 

дар дунё ва охират осоиши комилро пайдо менамоянд. 

Ҳамин тавр, баҳсҳои болоро ҷамъбаст намоем, чунин натиҷа ба даст меояд: 

Маснавии «Ҳафт водӣ»-ро, ки дар таркиби нусхаи рақами 546-и Ганҷинаи 

дастхатҳои Маркази мероси хаттии назди АМИ Тоҷикистон бо дарбаргирии 654 

байт ва бо дастнависи фарогири 676 байт бо рақами 9012, ки дар Институти 

шарқшиноси АИ Ӯзбекистан маҳфуз буда, ба номи Мир Саййид Алии Ҳамадонӣ 

сабт шудаанд, мо дар радифи асарҳои Алии Ҳамадонӣ сабт менамоем. Ба ин 

далел, ки Алии Ҳамадонӣ дар асосии равиши талхиснигории маъмул дар 

замонааш ба кори талхис пардохта, дар асоси ду асари Фаридуддини Аттор асари 

талхисие ба миён овардааст, ки, пеш аз ҳама, аҳаммияти таълимӣ дорад. Ин 

асарро бояд як навъ бардошти огоҳонаи Алии Ҳамадонӣ аз «Мусибатнома» ва 

«Мантиқ-ут-тайр»-и Аттори Нишопурӣ донист.  

Алии Ҳамадонӣ дар асоси «Мантиқ-ут-тайр» ва «Мусибатнома»-и Шайх 

Фаридуддин Аттори Нишопурӣ маснавии «Ҳафт водӣ-ро ба сурати талхис омода 

сохтааст. «Ихтиёрот» номгузорӣ шудани «Ҳафт водӣ» шояд бинобар талхис 

буданаш бошад. Алии Ҳамадонӣ аз ин ду асар бо мақсади муайян ва аз роҳи 

идомаи анъанаи маълуму марсуми талхиснигорӣ бахшҳои заруриро эҷодкорона 

ба дафтари мусаввадааш кӯчонида, онро дар ҳолатҳои зарурӣ, дақиқан, ҳангоми 

таълими шогирдон истифода менамудааст.  

3.5.3. Шеърҳои таркиби асарҳои мансур: масъалаи интисоби ашъор 

 

Яке аз мушкилоти таҳқиқ дар осори мансури Алии Ҳамадонӣ муайян 

кардани мансубияти порчаҳои шеърии дар матнҳои насрӣ истифодашуда 

мебошад. Ин вазъ масъалаи интисоби ашъорро ба миён мегузорад, ки ҳалли 

комили он кори илмии ҷудогона буда, мо дар ин фасл барои ба миён гузоштани 

асосҳои муқаддимотии масъала кӯшиш хоҳем кард. Манзури мо, пеш аз ҳама, 

баррасии хусусиятҳои жанрии шеърҳое мебошад, ки дар таркиби асарҳои насрии 

Алии Ҳамадонӣ истифода шудаанд. Равиши интихобкардаи мо таҳқиқи қиёсӣ 

буда, бар мабнои муқоисаи порчаҳои шеърии мавриди назар бо эҷодиёти 

шоирони дигар сурат мегирад. Таъкид мекунем, азбаски дар ҳолати ба сурати 

куллӣ ба миён гузоштани саросари осори Алии Ҳамадонӣ доираи пажуҳиш хеле 

васеъ мешавад, мо ба тариқи намуна баъзе порчаҳои шеъриро мавриди баррасӣ 

қарор дода, ҳалли комили мавзуъро аз ҷумлаи вазифаҳои ояндаи худ меҳисобем.  

Истифодаи порчаҳои шеьрӣ дар наср таьрихи қадима дошта, ба эҷодиёти 

даҳанакии халқ ва аввалин китоби муқаддаси тоҷикон «Авесто» рафта мерасад. 

Дар афсонаҳои халқӣ зимни нақли сюжет дар мавриди тасвири табиат ва баёни 

ҳолати руҳии қаҳрамон порчаҳои шеьрӣ бисёр истифода мешуданд. Ин услуби 

баён бо пешрафт ва мураккабшавии мундариҷаи адабиёт такмил ёфта, то рӯзҳои 

мо омада расидааст. Намунаҳои олии онро дар анвои гуногуни насри 

асримиёнагӣ, аз қабили осори бадеӣ, насри ривоятӣ, адабию таълимӣ ва ғайра ва 

аз муосирон дар эҷодиёти устод Айнӣ, Сотим Улуғзода, Ҷалол Икромӣ, Раҳим 

Ҷалил ва дигарон дучор меоем. Чунин вазъро бо мафҳуми «назм дар наср» ифода 

кардан мумкин аст, ки дар таърихи адабиёти тоҷик аз ҷумлаи равишҳои эҷодии 

маъмул мебошад. 

 Мир Саййид Алии Ҳамадонӣ бо пайравӣ аз суннати эҷодии гузаштагон дар 

таркиби асарҳои мансури худ порчаҳои шеърии гуногунжанрро дар мавридҳои 

муносиб истифода кардааст. Аз рӯйи ҳисоби мо, теъдоди умумии порчаҳои 

манзуми истифодашуда дар осори мансури Алии Ҳамадонӣ ба 960 байт баробар 

аст. Баъзе порчаҳои шеърӣ дар чанд асар мушоҳида мешаванд, ки дар ҳисоб 



  

162 

 

вориданд. Ин порчаҳои шеърӣ аз ашъори худи Алии Ҳамадонӣ ва дигар адибон 

интихоб шудаанд. Масалан, Алии Ҳамадонӣ дар боби аввали «Захират-ул-

мулук» аз ҳақиқати имон ва мушкилоти дарёфти он муҳокимаи ҷиддӣ баён 

намуда, онро бо ин рубоӣ ҷамьбаст кардааст: 

То бодияи дард ба поён набарӣ,  

Аз ҳеҷ тараф роҳ ба дармон набарӣ. 

То бар сари ному ком гоме назанӣ,  

Бӯе зи насими васли ҷонон набарӣ [Ҳамадонӣ 1905, с.132]. 

 Дар ҷои дигар, ки аз ҳуқуқи убудийяту масъулияти инсон сухан дар миён 

аст, Алии Ҳамадонӣ чунин менависад: «Мехостам, ки ба ҷиҳати таҳқиқи 

калимоти «Фотиҳа» шарҳе навишта шавад, ки лоиқи фаҳми ту бошад, вале 

забони вақт ин имло кард, ва-л-Лоҳу ғолибин ало амриҳи. Ҷаҳд кун, то бувад, ки 

аз саодати равоеҳи ин маонӣ бӯе ба машоми ҷони ту расад. Агар дарёфтӣ, фатубо 

лака, вагарна мурғони фазои ваҳдат дар паси пардаи ғайбанд, ки ин ҳақоиқ қути 

ҳавсалаи эшон хоҳад буд: 

Подшоҳӣ завқи маънӣ бурдан аст. 

Не ба зӯру зулм дунё хурдан аст. 

Ҳар сагеро ҷефаи дунё диҳанд, 

Давлат он кас ёфт, к-аш маънӣ диҳанд [Ҳамадонӣ 1905, с. 26]. 

 Дар давоми ин пораи шеърӣ андешаи фавқ боз ҳам қатъитар ифода ёфтааст: 

«Эй азиз, агар қуввати он надорӣ, ки ба таъйиди сафои фаҳм муҳри мавонеъ аз 

хизонаи асрор бардорӣ ва аз ҳақоиқи ганҷи ирфон ғанимати абадӣ ба даст орӣ, 

боре дар вақти намоз ҷаҳд кун, то дар ҳазрати Парвардгор ҳузури дил нигоҳ дорӣ 

ва хотирҳои парешон вопас гузорӣ ва дар завоҳири калимоти раббонӣ чашм бар 

фармон дорӣ ва нафси аммораро аз роҳи ҷафо ба вафо ва узр орӣ. Ва чун ба 

дараҷоти аҳли ирфон, ки мулуки хиттаи иқон ва салотини арсаи олами аёнанд, 

расидан наметавонӣ, боре, ҷаҳд кун, то аз мулозамати остонаи убудият маҳрум 

намонӣ, фаин лам юсибҳо вобилун фаталл (Агар борони сахт ба он нарасад, пас, 

бо резаборон сероб хоҳад шуд) [Ҳамадонӣ 1905, с.133]. 

 Дар каломи мазкур мо бо ду порчаи шеърӣ дучор мешавем, ки аз назари 

тариқи корбаст сабки Саъдиро дар ҳикоёти «Гулистон» ба хотир меорад. 

Ҷустуҷӯи мо дар таъйини соҳиби абёт чунин натиҷа дод, ки порчаҳои шеърии 

мазкур ба худи мусанниф тааллуқ мегирад. Мазмунҳои наздик ба муҳтавои ҳар 

ду пораи шеърӣ ва баъзе таркибҳои онҳоро дар гуфтори дигар адибон дучор 

шудан мумкин аст, аммо сурати мазкури баён махсуси худи Алии Ҳамадонӣ 

мебошад. 

Дар қиёс ба абёти боло порчаи шеърие, ки дар матни поён меояд, аз гуфтори 

шоири дигар иқтибос шудааст. Порчаи шеьрии мавриди назар нигини 

ангуштариро ба хотир меорад, ки, бегумон, барои дуруст фаҳмидани матлаб ва 

осон ба хотир гирифтани он мусоидат менамояд. Алии Ҳамадонӣ дар ин матн 

такроран ба сураи «Фотиҳа» ишора ва аз душвории пули сирот огоҳ карда, ин 

назмро барои таькид овардааст: 

Эй ки дар дунё нарафтӣ бар сироти мустақим, 

Дар қиёмат бар сиротат ҷойи ташвиш асту бим. 

Қалби заррандуда настонанд дар бозори ҳашр,  

Холисӣ бояд, ки аз оташ бурун ояд салим [Ҳамадонӣ 1905, с.123]. 

 Баъди овардани порчаи манзум фикр чунин давом ёфтааст: «Ва сабаби 

суубат ва диққат ва ҳиддати ин сирот дар рӯзе ҳафдаҳ бор бар ҷаҳониён фарз 

гардонидаанд, ки «Иҳдина-с-сирота-л-мустақима» бигӯянд. Ва чун ҳеҷ кас дар 

истиқомати ин сирот аз майле холӣ нест, лоҷарам, ҳеҷ касро аз вуруди оташи 

дӯзах чора нест» [Ҳамадонӣ 1905, с. 213]. 

Дар натиҷаи баррасии қиёсӣ маълум шуд, ки порчаи шеърии дохили матн 

ба қалами Саъдии Шерозӣ тааллуқ дорад. Байтҳои мазкур дар таркиби ғазале аз 

Саъдӣ омадаанд, ки дар таркиби маҷмуаи «Мавоиз» ва «Ғазалиёт»-и ӯ таҳти 

ғазали шумораи 44 оварда шуда, байти матлааш чунин аст: 

Боди гулбӯйи саҳар хуш мевазад хез, эй надим, 

Баски хоҳад рафт бар болои хоки мо насим. 

 [Саъдӣ 1381, с.145-146]. 

Алии Ҳамадонӣ танҳо дар мисраи охири шеъри Саъдӣ тағйиреро лозим 

дониста, ки аз пасу пеш омадани таркибҳо иборат буда, ба маънӣ ҳеч дахолате 

надорад. Ин мисроъ дар ғазали Саъдӣ чунин сурат дорад: 

Холисӣ бояд, ки бурун ояд аз оташ салим [Саъдӣ 1381, с.146]. 

Дар ҷойи дигар Алии Ҳамадонӣ аз хулқи Расули акрам ривояте аз забони 

ҳамсари ӯ – Оиша оварда, таькид менамояд, ки тибқи нишондоди Куръон 

зиндагӣ кардан ба ҳар кас муяссар намешавад: «Ва аз ин ҷиҳат буд, ки ҳар гоҳ 

Ҳазрати Рисолатро, алайҳи-с-салом, андӯҳе расидӣ, гуфтӣ: Ё Билолу ариҳно 

биссалоти – Эй Билол, моро аз ин андӯҳ бозраҳон ва ба намоз роҳат деҳ. Роҳати 

худ дар бандагии Ҳақ ҷустӣ ва рӯшноии чашм дар намоз ёфтӣ. Имрӯз касоне, ки 

худро мусулмон мехонанд, роҳат дар маосӣ меҷӯянду рӯшноии чашм дар 

маҳзурот меёбанд ва ба зинати занона мубоҳот мекунанд, оини муханнасиро 

дини муҳаммадӣ ном кардаанду лақлақаи забонро имон дониста ва русуми авоми 

каланъомро Ислом тасаввур карда:  

Сирри ишқ аз сари забон дур аст, 

Шарҳи ин оят аз баён дур аст. 

  Ҳар хасе кай расад ба авҷи камол,  

Толиби ном аз ин нишон дур аст. 

Эй ба ҳирсу ҳаво камар баста, 

  Ин ҳикоят аз он миён дур аст» [Ҳамадонӣ 1905, с.113]. 

Дар ин мисол, чуноне ки дида мешавад, баён на дар наср, на дар назм 

мураккаб нест. Порчаи шеьрӣ барои таъкиди фикр оварда шудааст. 

Дар порчаи зерин байте ба забони арабӣ омадааст. Сухан аз ҳарфи сахо ва 

базли фазл аст: «Ва хайр дар эътидол аст, ки он ҳадди васат аст. Ва аз ин ҷо 

гуфтаанд:  

  Тавассат изо мо шиъта амран фааннаҳу, 

  Кило тарафай қасдилумури замимун» [Ҳамадонӣ 1905, с.143]. 

Маънии байт чунин аст:  

Агар оқибати ногуворро нахоҳӣ, миёнаро ихтиёр кун, 

Зеро ду тарафи дигар, ҳар ду нописанд хоҳад буд.  

 Дар порчаи дигар, ки иқтибос мешавад, мундариҷаи ҳикоя дар шакли ғазали 

орифона ҷамьбаст ёфтааст: «Аз дарвеше аз муқаррабони даргоҳ нақл аст, ки шабе 

дар Ҳазрат бор ёфтем. Хитоби бечун даррасид, ки ба даргоҳи мо чӣ туҳфа 

овардӣ? Баъзе аз аъмол дар хотири ман бигузашт. Итоб карданд, ки: «Эй мискин, 

он ҷо, ки ҷаноби боргоҳи кибриёст, бизоати музҷот бас бебаҳост ва он чи 

андешидаӣ, хатост. Туҳфаи ин даргоҳ оҳи сард аст ва ҳадяи ин боргоҳ рухсораи 

зард ва тӯшаи ин роҳ дили пурдард. Ароиси абкори анвори руҳониён дар ин 

ҳазрат бисёр аст ва нафоиси осори каррубиён бешумор, аммо шарбати инояти мо 

хастагони бодияи ҳиҷронро металабад ва марҳами ҳимояти мо шикастагони 

захми исёнро меҷӯяд ва доруи лутфи мо сӯхтагони тиҳи ҳирмонро мехоҳад. 

Назм:  

   Ҳар саҳар, к-оташи шавқам раҳи боло гирад, 

Қути ҷонам ҳама аз нур таҷалло гирад. 

Сӯзи ӯ маҷлиси суккони фалак гарм кунад, 

Нури ӯ мамлакати олами боло гирад. 

Гарчи анвори фалак аз ҳама болост, валек 

Сӯзи дардам раҳи болотари боло гирад. 

Чӣ асар ёбаду охир дили ҳар бехабаре, 

З-он чи аз акси таҷаллии ту дар мо гирад.  

[Ҳамадонӣ 2015, с.231-232] 

 Ба ҳамин равиши ёдшуда монанд дар бузургтарин асари мансури Алии 

Ҳамадонӣ «Захират-ул-мулук» низ дар мавридҳои гуногун ғазалҳо, рубоиҳо ва 

байтҳои алоҳида истифода шудаанд, ки, аз як тараф, барои таъкиди матн хизмат 

кунанд, аз тарафи дигар, боиси пурқуввату таъсирбахш баромадани афкори 

муҳокимашавандаи муаллиф гардидаанд. Ба мисли намунаи зерин: 

Эй хуфтае, ки дӯст нигаҳбони ҷони туст,  

Ту масту ғофилу карамаш посбони туст. 

Хобат чӣ гуна ояд аз шавқи он Карим,  

К-аш раҳмату иноят беш аз гумони туст [Ҳамадонӣ 1905, с.281]. 

 Ин ду байт дар тақвияти рубоии боло мебошанд, ки аз мазмуни як қитьаи 

ҳаштмисраии Саьдии Шерозӣ пайдо гаштааст. Байт: 

Абру боду маҳу хуршеду фалак дар коранд, 

То ту ноне ба каф орию ба ғафлат нахӯрӣ. 

Ҳама аз баҳри ту саргаштаву фармонбардор, 

 Шарти инсоф набошад, ки ту фармон набарӣ. 

 [Ҳамадонӣ 1905, с.276] 

Ҳамчунин, порчаҳои зерин ҳам ба қалами Саъдии Шерозӣ дахл доранд, ки 

онҳоро Алии Ҳамадонӣ дар асарҳои мансури худ бидуни ёдоварӣ аз исми 

гӯяндаи онҳо иқтибос кардааст.  

Байт: 

Иззати ин дар чунин кард иқтизо, 

К-аз дари ӯ дур бошад ҳар гадо [Ҳамадонӣ 1905, с. 265].  

Шеьр: 

Солҳо бояд, ки то як санги аслӣ з-офтоб  

Лаъл гардад дар Бадахшон, ё ақиқ андар Яман.  

Моҳҳо бояд, ки то як пунбадона з-обу гил 

Шоҳидеро ҳулла гардад ё шаҳидеро кафан.  

[Ҳамадонӣ 1905, с.241]  

Шеъри зерин, ки бо зикри калимаи мушаххаскунандаи «назм» дар асари 

Алии Ҳамадонӣ истифода шудааст, аз Фаридуддини Аттори Нишопурӣ 

мебошад:  

Ҳар чӣ аз гардуни гардон мерасад, 

Аз туфайли ҷони мардон мерасад. 

Гар набошад нафси арбоби шуҳуд, 

Худ нагардад даври паргори вуҷуд [Ҳамадонӣ 1905, с.201]. 

Дар «Захират-ул-мулук» порчаҳои ҷудогона аз ғазалҳое ҳам нақл шудаанд, 

ки онҳоро дар шеърҳои таркиби маҷмуаи «Чиҳил асрор» дучор мешавем.  

Порчаҳои шеьрӣ дар дигар рисолаҳои хурду бузурги Алии Ҳамадонӣ, ки ба 

ягон масьалаи муҳимми зиндагӣ бахшида шудаанд, низ дучор меоянд. Дар ин 

маврид рисолаи «Машориб-ул-азвоқ» бештар ҷолиб аст. Ин рисола дар эзоҳи 

байтҳои алоҳидаи қасидаи «Хамрияи мимия»-и ибни Форизи Мисрӣ, ки ба 

забони арабӣ аст, таълиф шудааст. Муаллиф байтҳои қасидаро ба наср 

гардонида, ба пораҳои шеърӣ шарҳашро тақвият бахшидааст. Ба мисли 

намунаҳои зерин: 

Гар сари савдои ӯ дорӣ саре, 

Ҳар замон бори остон мебояд [Ҳамадонӣ 2015, с. 81].  

 Ва: 

Эй ҳар ду кавн равшан аз офтоби рӯят, 

Эй на сипеҳр чун мурғ дар доми зулфу холат. 

 [Ҳамадонӣ 2015, с.81]  

 Ва ё: 

Биё, к-ин ошиқӣ аз сар гирифтем, 

Ҷаҳони хокро дар зар гирифтем [Ҳамадонӣ 1905, с.152]. 

 Ё: 

Дар ишқи рӯйи ӯ ту ҳудусу қидам мабин, 

Гар солики раҳӣ, ту вуҷуду адам мабин [Ҳамадонӣ 1905, с.152]. 

 Ба ҳамин равиш монанд истифодаи порчаҳои шеъриро дар асарҳои «Сайр-

ут-толибин», «Миръот-ут-тоибин», «Рисолаи қудусия», «Рисолаи дарвешия», 

«Зикрияи Амирия» низ дучор мешавем.  

Ҳамин тавр, аз баррасиҳои болоӣ маълум мешавад, ки шеърҳои таркиби 

асарҳои мансури Алии Ҳамадониро мувофиқи масъалаи интисоби ашъор бояд ба 

ду даста ҷудо кард: 1. Ашъоре, ки ба қалами худи гӯянда мутааллиқанд; 2. 

Шеърҳое, ки аз эҷодиёти шоирони дигар, бидуни зикри исми гӯянда иқтибос 

оварда шудаанд. Аз ашъори шоирони дигар бештар байтҳо аз эҷодиёти Саъдии 

Шерозӣ ва Фаридуддини Аттори Нишопурӣ истифода шудаанд. Дар асарҳои 

«Захират-ул-мулук», «Сайр-ут-толибин» ва «Миръот-ут-тоибин» порчаҳои 

ҷудогона аз эҷодиёти худи Алии Ҳамадонӣ иқтибос шудаанд.  

3.5.4. Табақабандии жанрии осори манзуми Алии Ҳамадонӣ 

 

3.5.4.1. Ғазал 

 

Дар миёни навъҳои шеърие, ки Алии Ҳамадонӣ мустақиман шеър суруда ва 

ё аз эҷодиёти дигарон истифода кардааст, аз назари басомад жанри ғазал мавқеи 

асосӣ дорад. Ба мушоҳидаи мо, сабаби асосии инояти зиёди Алии Ҳамадонӣ ба 

жанри ғазал ба вусъати доираи муҳтавоии ин жанри шеърӣ алоқаманд аст. Ба ин 

маънӣ, ки мазмунҳои мувофиқ ба руҳияву ҷаҳонбинӣ ва матраҳ дар асарҳои адиб 

бо қолаби муҳтавоии ғазал ҳамоҳангӣ доранд. Ҳанӯз дар асри ХV Озарии Тӯсӣ 

ҳангоми таъриф додани ғазал ба доманаи васеи он диққат дода, чунин 

фармудааст: «Пӯшида нест, ки аз ҷинси ҷавоҳири фунуни шеърия ҳеҷ ришта 

латифтару ҷавҳаре шарифтар аз риштаи ҷавҳари ғазал нест, ки ҳама самараи 

аъмолу мақомот ва аҳволу натиҷаи ишқу муҳаббат бо маъшуқ ва муварриси 

асрори фироқу висол аст, ҳосил ки чамани фунуни ашъор аст. Ва тоифае 

мутағаззилон булбулони гулзор ва тӯтиёни шакаристони аҳли гуфторанд: 

Аз фунуни шеър фанни беҳтарин омад ғазал, 

 Чун накурӯён, ки дар сурат беҳанд аз ҷинси инс. 

 Чунонки ин фанни шариф аз фунуни сухан пуршеваву фитнагар ва 

дилрабою ғамзазан аст, ишқварзон ва соҳибони ин ҳирфа ҳама азизулвуҷуду 

оламгиру шаҳрошӯбу турфатабъ ва танассуҷгӯю адимулмислу нодиратуттавр 

бошанд» [Мақсудов 2009, 236-237].  

Ба андешаи мо, манзури Озарии Тӯсӣ дар ин таъриф, пеш аз ҳама, 

ғазалсароёни машҳури асрҳои ХIII-ХIV, аз ҷумла Саъдию Мавлонову Ироқиву 

Ҳофизу Камол ва дигарон мебошанд. Дар ҳақиқат, ин шоирони соҳибсабк дар 

ғазалиёти хеш аз мавзуъҳои ишқу зебоӣ ва маърифати Ҳақ, рамзҳои гуногуни 

суфиёна, ба мисоли май, майхона, соқӣ, пиёла, бодаву мастӣ ва амсоли ин 

фаровон истифода намудаанд. Ҳамин гуна мавзуот дар ғазалиёти Алии 

Ҳамадонӣ низ ба мисли вожаҳои калидӣ эътибор доранд. Мақсади ин тоифа 

шоирон аз пӯшидабаёнӣ дар дилҳои соликон пайдо намудани шавқ, завқу нуру 

сафо ва ниҳоятан, камолоти маънавию руҳонӣ ва ахлоқи ҳамидаи пайравону 

соликони роҳи тариқат мебошад. Дар мазмуну муҳтавои ғазалиёти шоирони 

суфимашраб таваҷҷуҳ на танҳо ба зоҳир, балқи ба ботини инсон низ равона 

мегардад. Шояд маҳз тавассути чунин роҳнамоиҳо дар дили соликон сабру 

таҳаммул ва шикебоӣ дар тай намудани мароҳили тасаввуфӣ пайдо гардад. 

 Ғазалсароёни суфимашраби адабиёти классики тоҷик, ба монанди Саноӣ, 

Анварӣ, Хоқонӣ, Аттор ва баъдтар Ироқию Саъдию Мавлоно Ҷалолиддин 

Балхии Румӣ ин шакли шеъриро ҳам аз лиҳози шакл ва ҳам аз лиҳози мазмун ба 

арши аълояш расонидаанд. Таъсири шуарои номбаршуда, махсусан, Саноиву 

Аттор, ки ҷузъи асосии девони осорашонро ғазал ташкил медиҳад, ба шоирону 

ғазалсароёни асрҳои баъдӣ, махсусан ба Алии Ҳамадонӣ дар эҷоди ғазали 

бармало эҳсос мегардад. Ин таъсир асосан дар умумияти мавзуи ғазалиёт бештар 

қобили ташхис аст.  

  Алии Ҳамадониро ҳамчун шоир бояд ба гурӯҳи шоирони ғазалсарои 

суфимашраб дохил кард. Дар ҳамаи чиҳил ғазале, ки аз ӯ дар даст дорем, оҳанги 

ғолиб мазмунҳои тасаввуфӣ ҳастанд. Оҳангҳои дигар, аз ҷумла, риндию 

лоуболии хосси риндон, агарчи андак, дар зинаҳои баъдӣ қарор доранд. Ғазалҳои 

Алии Ҳамадонӣ, дар маҷмуъ, 752 байтро ташкил менамоянд. 

Мундариҷаи асосии ғазалҳои Алии Ҳамадониро беш аз ҳама тасвири 

ҳолати дарунии солик ташкил медиҳад. Дар баъзе мавридҳо, махсусан баёни 

афкори суфиёна, ғазалҳои Алии Ҳамадонӣ мураккабу душворфаҳманд. Вале дар 

умум кулли ғазалҳо аз нигоҳи фасоҳати калом хушоянданд.  

Муҳаққиқони хориҷии аҳволу осори Алии Ҳамадонӣ ва ба пайравӣ аз онҳо 

баъзе муҳаққиқони ватанӣ, ба монанди Саййида Ашраф Зафар, Парвизи Азкоӣ, 

Муҳаммад Риёз, Моҳирхуҷа Султонзода, Р. Асозода, Каримҷон Қодиров ва дигар 

донишмандони ҳамадонишинос Мир Саййид Алии Ҳамадониро ҳамчун шоири 

ориф муаррифӣ кардаанд. Воқеияти ҳол ин аст, ки бо вуҷуди кам гуфтани ғазал 

дар ғазалиёти адиб ифодаи андешаҳои олии орифона кам нестанд. Сурудани 

ғазалҳои орифона дар асрҳои ХIII-XIY ба авҷи баланди худ расида буд, бинобар 

ин, бо такя ба ҳамин раванди эҷодӣ ғазал гуфтани Мир Саййид Алии Ҳамадонӣ 

эҳсос мешавад.  

Доир ба сохтори жанрӣ, мазмуну мундариҷа ва баъзе хусусиятҳои сабкии 

ғазалиёти Алии Ҳамадонӣ мо аснои таҳлили сохтори маҷмуаи «Чиҳил асрор» 

баррасӣ анҷом дода будем. Бинобар ин, ин ҷо ба масъалаи ғазалҳои таркиби 

осори насрии адиб таваҷҷуҳ мекунем. 

   Дар осори насрии Алии Ҳамадонӣ, дар маҷмуъ, 151 байт ғазал пайдо 

намудем, ки баъзе ғазалҳо дар чанд асар такрор шудаанд. Масалан, дар таркиби 

«Қиёфатнома» 19 байт, дар «Рисолаи зикрия» 17 байт, дар «Рисолаи футувватия» 

13 байт, дар «Захират-ул-мулук» 26 байт, дар «Сайр-ут-толибин» 41 байт, дар 

«Машориб-ул-азвоқ» 22 байт, дар «Мактуботи амирия» 7 байт ва дар «Рисолаи 

машияти амирия» 4 байт аз ғазал истифода шудааст.  

Як хусусияти муҳим дар ғазалиёти таркиби асарҳои мансури Алии 

Ҳамадонӣ дар он аст, ки аз ҳама ғазалҳо танҳо порчаҳои ҷудогона оварда 

шудаанд. Порчаҳои мунтахаб аз ғазалҳо, ба миқдори аз ду байт то даҳ байт, барои 

тақвияти фикр, баъди порчаҳои насрӣ оварда шудаанд. Масалан, Алии Ҳамадонӣ 

дар рисолаи «Сайр-ут-толибин» дар бораи убури манозили соликон сухан гуфта, 

аз як ғазали комил фақат чаҳор мисраашро овардааст: «Эй азиз, бидон, ки муриди 

содиқро аз убури манозил чора нест ва ҳар манзилеро бар соир ҳуқуқест ва 

соирро аз самараи ҳар манзиле маънӣ. Манзили аввал шариат аст; дувум – 

тариқат; сеюм – ҳақиқат…. 

Дилеро гар ғами ишқаш сари мӯйе хабар бошад,  

Зи ташрифи балои дӯст бар вай сад асар бошад. 

Касе, к-аз ғамзаи масташ чу зулфи ӯ парешон шуд, 

Зи ному нангу куфру дин ба куллӣ бехабар бошад». 

 [Ҳамадонӣ 2015, с.99] 

 Алии Ҳамадонӣ дар «Захират-ул-мулук», зимни баёни матлабе дар бораи 

расидан ба мақсади аслии солик, ки дар натиҷаи кушодани қуфли басташудаи 

тавассути шаҳавоту лаззоти фаровон онро бастааст, ҳосил мешавад, порае аз 

ғазалро аз «Чиҳил асрор» барои тақвияти андеша овардааст: «Ва чунончи, 

қуввати интизори амторро дар айёми рабеъ ва ҳоли тарокуми ғуюм асарест, 

ҳамчунин асари интизори нафаҳоти раҳмат дар авқоти шарифа ва иҷтимои ҳимам 

ба ҳукми суннати Илоҳӣ ва тақдири Раббонӣ ба ҷиҳати истидрори амтори 

мукошафоти малакутӣ ва латоифи мусомароти ҳазрати Ҷабарутӣ аз он қавитар 

ва натоиҷи осори он бештар аст, зеро ки маҷории ҷараёни ин ҳол дар дили толиб 

аст ва матлаи ишроқи ин саодат руҳи роғиб аст, ки ин ҳарду абвоби хазоини 

маънавист. Аммо қуфли шаҳавот онро бастаасту талаби лаззот садди он гашта ва 

ту ба алоиқи худ аз он маҳҷуб шудаӣ ва ба шумии шаҳавот маҳрум мондаӣ. Назм: 

 Миёни оби ҳаётию об меҷӯӣ,  

 Фарози ганҷию аз фоқа дар такопӯӣ. 

 Ту кӯйи дӯст ҳамеҷӯию намедонӣ, 

 Ки гар назар ба ҳақиқат кунӣ, ту он кӯӣ. 

 Гуле зи гулшани васле фитода андар хок,  

 Миёни гулхани ҳирсу ҳаво чӣ меҷуӣ?». 

 [Ҳамадонӣ 2015, с.311-312]  

Ё худ, ҷойи дигар дар бораи муқбилону муқаррабон сухан гуфтаву васфи 

беназирии эшон менамояд ва баъди баёни матлаби муфассал дар мавриди мақому 

ҷойгоҳи онҳо дар густариши маърифату ахлоқ ва пешрафти тасаввуфу ирфон 

чанд байте аз як ғазалро овардааст. Ғазали овардашуда дар шумули ғазалиёти 

маҷмаи «Чиҳил асрор» ба назар намерасад. Он матлаб чунин аст: «Қисми дувум 

муқбилонанд ва ин қавм ҳам ду қисманд: қисми аввал аброр, қисми дувум 

муқаррабон. Ва ин тоифа айёрони кӯи тариқату ҷонбозони майдони ҳақиқатанд... 

Ин тоифа зевари ҳусни сурати вуҷуду сирри тилисми ганҷи мавҷуданд, ки 

мадори вуҷуди мавҷудот бар вуҷуди эшон аст ва ифозаи нури вуҷуд аз хизонаи 

ҷуд бар зарроти коинот ба воситаи вуҷуди эшон акси анвори асрори эшон шамъи 

маҷлиси руҳониён аст ва ҳадоиқу риёзи шуҳуди маорифи эшон назорагоҳи 

каррубиён аст. Шеър: 

Ҳар саҳар, к-оташи дардам раҳи боло гирад, 

Соқи аршу фалаку гунбади хазро гирад. 

Сӯзи ӯ маҷлису тасбеҳи малак гарм кунад, 

Нури ӯ мамлакати олами боло гирад. 

Гарчи аз олами улвӣ ҳама волост малак, 

Ҳиммати ошиқ болотари боло гирад. 

Чӣ хабар дорад аз ин сӯзи ту ҳар бебасаре, 

Сидқи Мӯсо на асо, бал яди байзо гирад. 

Эй маломатгари мо, бод мапаймо аз он-к 

Ребу найранги ту ҳайҳот, ки дар мо гирад. 

Оҳу дардам чу аз ин торами мино гузарад, 

Қуту қувват ҳама аз нур таҷалло гирад. 

На ба самъи тамаъе нузҳати Кавсар шунавад, 

На ба дасти талабе турраи Тубо гирад. 

Худ раво кай бувад охир, ки ба ҳангоми зафар, 

Дасти Маҷнун ба ҷуз аз домани Лайло гирад». 

 [Ҳамадонӣ 2015, с.231-232]  

Хулоса, агарчи Алии Ҳамадониро дар таърихи адабиётамон чун шоири 

ғазалсаро кам мешиносанд, вале аз ӯ то ба мо теъдоди муайяни ашъори дар ин 

жанри шеърӣ суруда шуда расидааст, ки аз рӯйи онҳо чеҳраи шоирии адибро 

муаррифӣ ва масъалаи қазовати ҳунари шоирии гӯяндаро ба миён гузоштан 

мумкин аст. Сабаби асосии бетаваҷҷуҳии муҳаққиқон ба чеҳраи шоирии Алии 

Ҳамадонӣ камии миқдории ашъори дастраси ӯ мебошад.  

Ғазалҳои Алии Ҳамадонӣ нисбат ба дигар анвои шеърии осори ӯ бештар 

мебошанд. Ин ғазалҳо ифшокунандаи ҳолати ботинии ошиқи воқеӣ ва майли 

пайдо намудани васли вусул бо маъшуқро комилан ҳувайдо месозад. Алии 

Ҳамадонӣ шоири суфимашраб буда, ғазалҳои ӯ дар доираи андеша ва нуктаҳои 

олии тасаввуф ба ҳам меоянд. Метавон гуфт, ки Алии Ҳамадонӣ, қабл аз ҳама, 

дар эҷоди ғазалҳои тасаввуфӣ истеъдоди худро зоҳир намудааст. 

 

3.5.4.2. Рубоӣ 

 

Теъдоди рубоӣ дар эҷодиёти Алии Ҳамадонӣ чандон зиёд нест, нуҳ рубоӣ 

дар таркиби маҷмуаи «Чиҳил асрор» ва панҷ рубоии дигар дар асарҳои ҷудогонаи 



  

173 

 

мансури адиб дучор мешаванд. Ҳамаи рубоиҳо аз назари сохтори шаклӣ ба 

талаботи жанрии рубоӣ мутобиқати том доранд. Ба сурати умум, Алии Ҳамадонӣ 

анъаноти рубоисароии шуарои пешини суфимашрабро идома додааст. 

Аз назари мазмуну муҳтаво рубоиёти Алии Ҳамадониро давоми мантиқии 

ғазалиёти тасаввуфии адиб донистан сазовор аст. Рубоӣ дар осори Алии 

Ҳамадонӣ аз ҷиҳати адад кам бошад ҳам, аз лиҳози ифодаи маъниҳои тасаввуфӣ 

хеле бой мебошад. Маҳорати шоирии Алии Ҳамадонӣ дар рубоиёт дар он зоҳир 

мешавад, ки дар чор мисраъ мақсади мавриди назарро муҷаз ва барҷаста баён 

намудааст.  

Аз нуҳ рубоие, ки дар таркиби «Чиҳил асрор» омадааст, дутои онро ба Хоҷа 

Абдуллоҳи Ансорӣ нисбат медиҳанд. Боқӣ ҳафт рубоӣ сурудаи худи Алии 

Ҳамадонӣ дониста мешавад. Умуман, рубоиёти бисёре дар адабиёти тоҷик дар 

шумули рубоиҳои Абӯсаиди Абулхайр, Бобо Афзал, Умари Хайём, 

Фаридуддини Аттор ва дигарон муштараканд. Масъалаи мансубият ва 

мухтассоти рубоиёти Алии Ҳамадонӣ кори илмии ҷудогонаест, ки ҳамроҳ бо 

масъалаҳои интисоби дигар ашъор бояд анҷом дода шавад. 

Мавзуъҳои фарогири рубоӣ хеле васеъ аст. Гӯяндагони рубоӣ аз андешаҳои 

баланди ҳакимонаву файласуфона cap карда, то лаҳзаҳои ҷудогонаи рӯзгори 

шахсӣ ва эҳсосоти гуногуни маҳрамонаашонро дар ҳамин қолаб тасвир 

менамоянд. Дар таърихи адабиёти тоҷик адиберо пайдо кардан душвор аст, ки 

рубоӣ нагуфта бошад. Агар аввалин рубоиро устод Рӯдакӣ гуфта бошад, пас, дар 

осори Синову Форобӣ, Умари Хайём, Саъдӣ, Ҳофиз, Бедил ва дигар бузургони 

адабиёти форсу тоҷик ин жанр аксар ифодакунандаи ақидаҳои фалсафӣ, 

ҳакимона ва пандомӯз будааст. Алии Ҳамадонӣ маҳз ҳамин равишро пайравӣ 

кардааст. 

Яке аз вижагиҳои мушаххаскунандаи марбут ба қолаби муҳтавоии рубоиёти 

Алии Ҳамадонӣ дар он зоҳир мешавад, ки гӯянда дар рубоиҳои хеш бештар ба 

отифаи ҳусни таваҷҷуҳи ошиқ дар баробари маъшуқ ишора мекунад. Ба мисли 

намунаи зерин:  

 Дилтангаму дидори ту дармони ман аст, 

 Бе ранги рухат замона зиндони ман аст, 

 Бар ҳеҷ диле мабоду бар ҳеҷ тане, 

 Он-ч аз ғами ҳиҷрони ту бар ҷони ман аст [Ҳамадонӣ 2015, с.55]. 

Кулли мазомини дигар ба оҳанги отифии мазкур аз ҷиҳате алоқаманд буда, 

таъкиди инсон буданд онҳоро ба ҳам мепайвандад. Масалан, Алии Ҳамадонӣ 

такаббур ва худписандиро аз хислатҳои бади инсонӣ медонад. Ӯ дар рубоии зер 

бузургманишию худписандиро мазаммат намуда, масали «мардумаки дида»-ро 

барои фурӯтанию хоксорӣ овардааст. Дар ин рубоӣ маҷози «баланд баркашидан» 

ҳам хуб омадааст: 

Айб аст баланд баркашидан худро, 

В-аз ҷумлаи халқ баргузидан худро. 

Аз мардумаки дида бибояд омӯхт, 

Дидан ҳама касрову надидан худро [Ҳамадонӣ 1905, с.54]. 

Ин ҷо мақтаи яке аз ғазалҳои Ҳоҷӣ Ҳусайн ба ёд меояд: 

Ҳоҷиё, некӯтарини мардумон донӣ, ки кист? 

Он кӣ айби хеш диду аз касон нодида рафт [Ҳусайн 2019, с. 81]. 

 Баъзе рубоиҳои адиб характери мавъизавӣ ва оҳанги ҳакимона доранд. 

Масалан, дар ин рубоӣ Алии Ҳамадонӣ таъкид месозад, ки ҳар дидаву кому 

забоне, ки меҳри Илоҳӣ надошта бошад, ҳеҷ қимате надорад. Алии Ҳамадонӣ 

дилу дида ва забонеро, ки аз маърифати ҳақиқӣ ғофил бошад, ба ҳадде беарзиш 

медонад, ки ҳатто дар назди саг қимат надорад: 

На дида бувад, ки ҷустуҷӯяш накунад, 

На кому забон, ки гуфтугӯяш накунад. 

Ҳар дил, ки дар ӯ меҳри Илоҳӣ набувад, 

Гар пеши саг афкананд, бӯяш накунад [Ҳамадонӣ 2015, с.54]. 

 Дар ду рубоии адиб Алӣ, писарамаки Муҳаммад (с) васф шудааст. Агар дар 

рубоии аввал муҳаббат ва самимияти ба Алии Муртазо доштаи гӯянда баён шуда 

бошад, дар рубоии дуюм таъкид шудааст, ки шафоати Расул ва тоати Ҳақ бе 

меҳри ӯ ҳосил намешавад. Рубоии аввал: 

Гар бадри мунириву само манзили ту 

В-аз кавсар агар сиришта бошад гили ту, 

Гар меҳри Алӣ набошад андар дили ту, 

Мискин туву саъйҳои беҳосили ту [Ҳамадонӣ 2015, с.55]. 

 Рубоии дувум: 

Гар меҳри Алӣ в-оли Бутулат набувад, 

Умеди шафоат зи Расулат набувад. 

Гар тоати Ҳақ ҷумла ба ҷо орӣ ту, 

Бе меҳри Алӣ ҳеҷ қабулат набувад [Ҳамадонӣ 2015, с.164]. 

Албатта, баёни муболиғавии муаллифро ҳам бояд ба эътибор гирифт. Дар 

мавриди рубоии аввал боз ҳамин нуктаро бояд қайд кард, ки Амин Аҳмади Розӣ, 

тазкиранигори асри XVI аз боби осори манзуми Алии Ҳамадонӣ чунин гуфтааст: 

«Ba аз он ҷаноб агарчи ашъори бисёр зикр мекунанд, аммо дар ин вақт ғайр аз ин 

абёт чизе дигар истимоъ наяфтода. Рубоӣ: 

Гар бадри мунириву само манзили ту, 

Дар Кавсар агар сиришта бошад гили ту, 

Гар меҳри Алӣ набошад андар дили ту, 

Мискин туву саъйҳои беҳосили ту!» [Хуросонӣ 2004, с.134]. 

Алӣ Муҳаммадии Хуросонӣ дар бораи мисраи дуюми ин рубоӣ чунин андеша 

дорад, ки бояд он на ба шакли «В-аз кавсар агар сиришта бошад гили ту» бошад, 

балки бояд ба тарзи «Дар Кавсар агар сиришта бошад гили ту» истифода шавад: 

«Дар иқтибоси сонӣ «В-аз кавсар» ва «Алоӣ» маъниву мантиқи шеърро коставу 

ба вазни он сактаҳо ворид сохтаанд. Яъне, тахриби шакл сабаби таҳрифи мазмун 

гардидааст» [Хуросонӣ 2004, с.135]. 

Дар ду рубоии дигар, ки дар қолаби ҳамд гуфта шудаанд, Алии Ҳамадонӣ 

изҳори умедворӣ аз раҳмату карами Парвардгор намудааст. Рубоиҳои мазкурро 

ба Абдуллоҳи Ансорӣ низ нисбат додаанд [Ансорӣ 1349]. Рубоӣ аввал чунин аст: 

Ғамнокаму аз дари ту бо ғам наравам, 

Ҷуз шоду умедвору хуррам наравам. 

Аз даргаҳи ҳамчу ту Кариме ҳаргиз 

Навмед касе нарафт, ман ҳам наравам [Ҳамадонӣ 2015, с.54]. 

 Рубоии дувум: 

Шоҳо, зи карам бар мани дарвеш нигар, 

Бар ҷони мани хастадили реш нигар. 

Ҳарчанд наям лоиқи бахшоиши ту, 

Бар ман манигар, бар карами хеш нигар [Ҳамадонӣ 2015, с.55]. 

 Мо дар бисёр асарҳои насрии Алии Ҳамадонӣ руҳияи нотарсию 

ошкорбаёнии ӯро мушоҳида кардаем. Чунин маъниҳо дар осори назмии адиб низ 

бо маҳорати баланд баён шудаанд. Масалан, дар рисолаи «Мактуботи амирия» 

чунин омада, ки: «…суннати Илоҳӣ чунон рафтааст, ки ҳар кӣ ҳақ гӯяд ва дар 

изҳори ҳақ кӯшад, ҳама халқ душмани ӯ гарданд… аммо ин заифро ба он Ҳазрат 

аҳдест, ки агар ҷумла замин оташ гирад ва аз осмон шамшер борад, он чи ҳақ 

бошад, напӯшад ва ба ҷиҳати маслиҳати фонӣ дин ба дунё нафурӯшад, вассалом» 

[Ҳамадонӣ 2015, с.199]. Ҳамин маъниро дар рубоии поёнӣ хеле барҷаста 

дармеёбем: 

Ҳошо, ки зи захми теғу ханҷар тарсем 

В-аз бастани пову рафтани сар тарсем, 

Мо гармравони дӯзахошомонем, 

Аз гуфтушуниди халқ камтар тарсем [Ҳамадонӣ 2015, с. 54]. 

Дар баробари ин нуҳ рубоӣ, ки дар бахше аз «Маҷмаат-ур-расоил» ахз 

шудаанд, дар баъзе асарҳои насрии Алии Ҳамадонӣ низ барои тақвияти андеша 

аз ашъори дар қолаби рубоӣ суруда шуда истифода шудааст. Масъалаи 

мансубияти ин рубоиҳо ҳам, чунонки дар оғоз зикр шуд, таҳқиқи алоҳидаро 

мехоҳад.  

Дар «Захират-ул-мулук» Алии Ҳамадонӣ баъди овардани матлабе оид ба 

имон ва шурути он рубоии зеринро овардааст: «Эй азиз, ҳақиқати имон нури 

хуршеди олами ҷабарут аст, ки аз машриқи иноят бар ҷонҳои сокинони манозили 

ихлос метобад, файзи баҳори асрори мулук аст, ки ба воситаи саҳоби ҳидоят бар 

риёзи судури мухлисони водии сидқ меборад… Шеър:  

То бодияи дард ба поён набарӣ, 

Аз ҳеҷ тараф роҳ ба дармон набарӣ, 

То бар сари ному ком гоме назанӣ, 

Бӯйе зи насими васли ҷонон набарӣ» [Ҳамадонӣ 2015, с.138-139]. 

 Дар рисолаи «Машориб-ул-азвоқ» Алии Ҳамадонӣ чун муршиди комил 

барои соликон мақоми муҳаббатро, ки яке аз мақомоти муҳимми расидан ба 

дараҷаи фано фӣ-л-Лоҳ медонад, дар шарҳи яке аз абёти қасидаи «Мимия»-и 

шайхи орифи муҳаққиқ Абӯҳафс Умар ибни Форизи Мисрӣ чунин меорад: 

«Яъне, чун шарафи мақоми муҳаббат ба масобатест, ки ба сабаби ҳусули вориде 

аз воридоти асрори он мақом, ки иборат аз сукр аст, толибро аз даракаи зулли 

завол ва фано ба алои дараҷоти камол ва бақо мерасонад: 

То ҷон дорам, бувам ба гуфтугӯят, 

В-ин умр ба сар барам ба ҷустуҷӯят. 

Бо боди сабо даст ба паймон орам, 

То аз пайи ман ба хокам орад бӯят» [Ҳамадонӣ 2015, с.190]. 

Мавзуи ишқ дар осори адибони суфимашраби мо яке аз мавзуъҳои 

меҳварӣ мебошад. Алии Ҳамадонӣ дар «Рисолаи машияти амирия» ниҳояти 

роҳи соликонро гуфтаву таъкид менамояд, ки баъди расидан ба водии ҳайрат 

солик бояд мардона гом бардорад, ки ин роҳ роҳи мардон аст. Ва дар ин роҳи 

пурмашаққат соликону ошиқони зиёде саргаштаву ҳайрон мондаанд: «Сад 

ҳазорон солики беқарор ва сад ҳазорон ошиқи хунбор дар ҳар оне ва ҳар замоне 

аз азминаву дуҳуру аъсор бар пайи бӯйи насими ин саодат ҷонҳое нисор ва 

умрҳое исор карданд... Рубоӣ: 

 Он раҳ, ки ман омадам кадом аст, эй ҷон, 

 То боз равам, ки кор хом аст, эй ҷон. 

 Дар ҳар коме ҳазор дом аст, эй ҷон, 

 Номардонро ишқ ҳаром аст, эй ҷон» [Ҳамадонӣ 2015, с.213]. 

Яке аз мушкилоти асосии тасаввуф пайдо намудани пири комил, ё худ 

муршиди воқеист. Аз ин ҷост, ки дар «Рисолаи дарвешия» бо овардани рубоие 

ишора ба ноёфт гаштани пири комил ва афзудани «мушти дев», ки сабаби 

бадномии исломанд, ишораи возеҳ омадааст: «Назар дар ҳоли пирону муридони 

рӯзгор кун, то бинӣ, ки чӣ гуна шаётин ба дукони талбису макр номи салотини 

фақр бар худ бастаанд ва ашқиё ҷомаи авлиё пӯшида ва мардудон ба ранги 

мақбулон баромада ва ғулони роҳи дин худро ба сурати арбоби яқин зоҳир 

карда… 

Он дам, ки аз ӯ нури сафо ояд, ку?  

Он кас, ки аз ӯ раъйи ҷафо н-ояд, ку? 

Ислом шуда фусуси ин муште дев, 

Марде, ки аз ӯ бӯйи вафо ояд, ку? [Ҳамадонӣ 2015, с.213]. 

Дар асари дигари Алии Ҳамадонӣ бо номи «Рисолаи вуҷудия» ваҳдати 

вуҷуд ва ваҳдати шуҳуд хеле хуб мавриди баррасӣ қарор гирифтааст. Нуктаи 

муҳимми расидан ба камолоти воқеӣ, аз нигоҳи адибони ориф, пайдо кардани 

ҳастии Офаридагор дар вуҷуди худӣ мебошад: «Аммо инсони комил мазҳари 

ҳувияти зотия аст бо ҷамеи асмо ва сифот. Рубоӣ: 

Эй он, ки ҳудусу қидамат ӯст ҳама, 

Сармояи шодию ғамат ӯст ҳама, 

Ту дида надорӣ, ки ба худ дарнигарӣ, 

Варна зи сарат то қадамат ӯст ҳама» [Ҳамадонӣ 2015, с.248].  

Зимнан, дар «Захират-ул-мулук»-и Алии Ҳамадонӣ мо як дубайтӣ пайдо 

намудем. Дар бораи мансубияти ин дубайтӣ низ чун дигар порчаҳои назмии дар 

осори насрии Алии Ҳамадонӣ истифодагашта ҷустор мебояд анҷом дод. 

 Алии Ҳамадонӣ дар дубайтии аз «Захират-ул-мулук» пайдо кардаамон дар 

боби дӯстию рафоқат ва ухуввату бародарӣ сухан гуфта, шиква аз дӯстони 

замони хеш менамояд: «Ва инчунин дӯстон ва бародарони динӣ, ки айби ин касро 

бе шоибаи ғараз ва ҳасад ва мудоҳанат камо ҳува ҳаққуҳу (тавре ки лоиқи он аст) 

адо кунанд, ҳам камёфт ва нодиранд. Байт: 

 Дареғ, ин дардро марҳам надидам, 

 Умеди васл буд, он ҳам надидам. 

 Аз он коре маро суст аст бунёд,  

 Ки аҳди дӯстон муҳкам надидам» [Ҳамадонӣ 2015, с.177]. 

Хулоса, рубоиҳои мундариҷ дар маҷмуаи «Чиҳил асрор»-и Алии Ҳамадонӣ 

аз назари миқдор зиёд нестанд, вале аз ҷиҳати фарогирии муҳтаво ҷолиб ҳастанд. 

Ҳамаи онҳо ба талаботи ин жанр ҳам аз рӯйи мавзуъву маънӣ ва ҳам шакли бадеӣ 

пурраву комиланд. Дубайтии ягонаи Алии Ҳамадонӣ аз назари мазмун ба 

рубоиёти ӯ қаробат дорад. Жанри рубоӣ дар таркиби асарҳои мансури Алии 

Ҳамадонӣ ҳам дучор мешавад, ки мо баъзе аз онҳоро мансуб ба ӯ медонем. Баъзе 

рубоиҳои мансуб ба Алии Ҳамадониро ба Абусаъиди Абулхайр, Абдуллоҳи 

Ансорӣ ва Ҷаллолиддини Балхӣ ҳам нисбат медиҳанд. 

 

3.5.4.3. Қитъа 

 

Қитъа калимаи арабӣ буда, маънои порчаро дорад. Дар адабиётшиносӣ 

қитъа жанри лирикиест, ки дар бораи масъалаҳои гуногуни зиндагӣ эҷод 

мегардад. Мавзуи асосии қитъа панду ахлоқ, ҳодисаҳои таърих, муҳаббат, ҳасби 

ҳол ва ғайра мебошад. Қитъа аз рӯйи махсусияти худ хулоса ва ҷамъбасти 

афкори баёншуда мебошад. Дар осори адибон нақлу ривоят ё ҳикояте зикр шуда, 

он дар хотима ба як қитъаи ибратбахшу пурмаъно ҷамъбаст мешавад. Ин 

ҷамъбаст ба хонанда таассуроти неку амиқ мебахшад. Яке аз фарқиятҳои асосии 

қитъа аз дубайтию рубоӣ ҳадди муайян надоштани байтҳо мебошад ва дар 

вазнҳои гуногун навишта мешавад. Қитъа матлаъ ва мақтаъ надорад. Дар охири 

он тахаллуси шоир низ оварда намешавад. Баъзан адибон тахаллуси худро дар 

аввали қитъа меоранд. Ҳамчун истилоҳ «қитъа» ба ду маънӣ фаҳмида мешавад: 

1) як пора аз шеъри комил, 2) жанри мустақили адабӣ. 

 Дар осори насрии Алии Ҳамадонӣ қитъа ҷойгоҳи хосса дорад. Адиб дар 

мавридҳои муносиб бо маҳорати баланди эҷодӣ аз ин жанри адабӣ истифода 

намудааст. Аксари қитъаҳои истифоданамудаи Алии Ҳамадонӣ чун осори 

гузаштагонамон характери ҷамъбасткунандагӣ доранд. Дар тамоми осори 

насрии дастраси адиб беш аз 77 байт қитъа зикр шудааст. Қитъаҳои дар осори 

насрии адиб овардашуда ба забонҳои тоҷикӣ ва арабӣ иншо шудаанд. Масалан, 

дар «Рисолаи қуддусия» 3 байт; дар «Захират-ул-мулук» 10 байт, дар рисолаи 

«Асрор-ун-нуқта» 2 байт, дар «Миръот-ут-тоибин» 4 байт, дар «Сайр – ут – 

толибин» 11 байт, дар «Машориб – ул – азвоқ» 26 байт, дар «Мактуботи амирия» 

6 байт, дар «Рисолаи машияти амирия» 5 байт, дар «Рисолаи дарвешия» 2 байт, 

дар «Рисолаи зикрия» 3 байт, дар «Рисолаи нафсия» 2 байт, дар «Рисолаи 

зикрияи форсия» 3 байт қитъа оварда шудааст.  

 Дар «Рисолаи қуддусия» Алии Ҳамадонӣ дар бораи тарзи ба ҷо овардани 

ибодат муфассал ибрози андеша намуда, ба соликон тавсияи сидқро медиҳад. 

Яъне, роҳравони тариқат бояд аз сидқу вафодорӣ кор бигиранд. Ҷаҳду талош 

намоянд, ки лоақал дар умрашон боре дар адои ибодот чолоку содиқ бошанд: 

«Эй азиз, намедонам, ки аз ин суханон чӣ фаҳм хоҳӣ кард ва агар дар ҳама умрат 

як бор инчунин фотиҳа хондан даст диҳад, гӯйи давлат аз майдони мусобақати 

муборизони суфуфи вилоят бурдӣ. Валек ин сифати роҳравони чолок аст. Байт: 

На дасту пойи амалро фаро тавонӣ баст, 

 На рангу бӯйи ҷаҳонро раҳо тавонӣ кард. 

 Агар ба оби надомат бароварӣ ғусле, 

 Ҳама кудуррати дилро сафо тавонӣ кард. 

 Зи манзили ҳавас ар як-ду гом пеш ниҳӣ, 

 Нузул дар ҳарами кибриё тавонӣ кард» [Ҳамадонӣ 2015, с.93-94]. 

 Дар осори бузургони илму адаби тоҷик ҳикояҳои кутоҳ, ки бо порчаи 

шеърӣ ҷамъбаст мешаванд, мавқеи муҳим доранд. Ин ҳикояҳои аз ҷиҳати 

гуногунии мавзуь, мавридҳои истифода ва ҳаҷм чуноне мебояд, омӯхта 

нашудаанд. Мир Саййид Алии Ҳамадонӣ дар равиши ҳамин анъана дар 

рисолаҳои хурдҳаҷм камтар, вале дар «Захират-ул-мулук» бештар ҳикояро 

истифода намудааст. Ҳар як ҳикоя ба таври муҷаз ягон сифати гӯяндаи қисса ва 

ё ҳолати руҳӣ, зоҳиршавии ахлоқи ҳамида ва ё замимаро ифода менамояд.  

Масалан, муаллиф ҳикояти шайх Зунуни Мисриро батафсил нақл карда, онро бо 

чунин қитъаи пурмаъно ҳусни ихтитом бахшидааст:  

 Эй хуфтае, ки дӯст нигаҳбони ҷони туст, 

 Ту масту ғофилу карамаш посбони туст. 

 Хобат чӣ гуна ояд аз шавқи он Карим, 

 К-аш раҳмату иноят беш аз гумони туст [Ҳамадонӣ 2015, с.280]. 

Ба андешаи мо, мазмуну муҳтавои ҳикояи мазкур ниҳоят муҷазу фаҳмо ва 

дар айни замон мақбулу ибратбахш аст. Бояд таъкид кард, ки мазмуни баланди 

ҳикоя баъди шарҳу тавзеҳи муаллиф боз ҳам беҳтар барои хонанда равшан 

мешавад.  

Чунонки дар боло зикр шуда, дар осори насрии Алии Ҳамаднӣ дар баробари 

қитъаҳои ба забони тоҷикӣ-форсӣ овардашуда қитъаҳои ба забони арабӣ 

таълифгашта низ зиёданд. Махсусан, дар «Машориб-ул-азвоқ» чунин қитъаҳо 

бештар аст.  

Соли 2015 ҳангоми таҳияи осори Алии Ҳамадонӣ Турдиев Қувваталӣ 

қитъаҳои арабии матнҳоро ҷамъоварӣ ва ба забони тоҷикӣ тарҷума кард. 

Чунончи, қитъа: 

Ҳаниан лиаҳл-ид-дайри кам сакару биҳо 

  Ва мо шарабу минҳо валокиннаҳум ҳамму. 

  Ва ъиндия минҳо нашватун қабла нашъати, 

Маъи абадан табқи ва ин балия-л-азму. 

[Ҳамадонӣ 2015, с.186-187] 

 Тарҷума: Хушгувор бод бодаи муҳаббати зотия мутаваттинони мутавассит-

ул-ҳоли дайри олами инсониро, ки нӯшидани он бода аз паси пардаҳои афъолӣ 

ва сифотӣ бисёр мастӣ намудаанд ва андаке аз вазнинии бори вуҷуд ва ҳастӣ 

осуда ва ҳоло он ки ҳанӯз ҳамчун мунтаҳиён аз сарфи он бода ҷуръае нахӯрдаанд, 

валекин қасду андешаи он кардаанд. Наздики ман аст аз он майи мастӣ бар 

ҳастии ман муқаддам ва нашвае пеш аз нашваи ман дар ин олам ва бо ман 

ҷовидон он мастӣ биёяд, агарчи устухонҳои ман, ки қавоми тан ва истеҳкоми 

бадан бад-он аст, бифарсояд. 

 Яке аз пораҳои шеърие, ки дар жанри қитъа гуфта шуда, атрофи он баҳсҳои 

зиёд сурат гирифтааст, шеъре мебошад, ки дар он Алии Ҳамадонӣ ба зодгоҳ ва 

аҷдоди худ ишора намуда, ба ин васила корро барои аҳли таҳқиқ осон намудааст. 

Яъне, дар чаҳор мисраи зер ҳам дар мавриди зодгоҳ ва ҳам дар хусуси пайванди 

насабӣ доштанаш бо пайғамбар Муҳаммад (с) тавассути Алии Муртазо равшану 

возеҳ ишора намудааст. Яъне, ишора ба Ҳамадони Эрон ва ба шаҷараи саёдат 

кардааст:  

Пурсид азизе, ки Алӣ, аҳли куҷоӣ? 

Гуфтам: Ба вилояти Алӣ, к-аз Ҳамадонам. 

Не з-он Ҳамадонам, ки надонанд Алиро, 

Ман з-он Ҳамадонам, ки Алиро ҳама донам. 

 [Ҳамадонӣ 2015, с.55] 

Ба сабаби бисёр такрор кардан ва васеъ паҳн шудан ин шеър чандин нусха 

(вариант) аз он пайдо кардааст, ки аз ҳам фарқи ҷиддӣ надоранд. Аз ҷумла:  

Пурсид азизе, ки Алӣ, аҳли куҷоӣ? 

Гуфтам: Ба вилояти Алӣ, к-аз Ҳамадонам. 

Не з-он Ҳамадонам, ки надонанд Алиро, 

Ман з-он Ҳамадонам, ки Алиро ҳама донанд. 

 [Бадахшӣ 1995, с.43] 

 Дар мавриди шакл ва намуди ин порчаи шеърӣ ҳам байни муҳаққиқон 

назари ягона нест: яке рубоӣ, дигаре дубайтӣ, сеюмӣ пораи шеърӣ ва амсоли ин 

зикр кардаанд. Масалан, Саййида Ашраф Зафар пораи шеър, Муҳаммад Риёз 

дубайтӣ, Парвизи Азкоӣ рубоӣ гуфтаанд. 

 Аз нигоҳи мо, пораи назми зикршуда аз рӯи қолаб ва вазн ба қитъа наздикӣ 

дорад. Қитъаҳое, ки дар вазни шеъри мазкур эҷод шуда бошанд, дар адабиёти 

классикии тоҷик кам нестанд. Шакли маъмули қитъа аз рӯи радифу қофиябандӣ 

чунин аст: мисраъҳои якуму сеюм озод, вале мисраъҳои дуюму чорум 

ҳамқофияанд ва ё қисман радиф доранд. Аз ин рӯ, ин пораи назмӣ, ки дар «Чиҳил 

асрор» ном асари адиб ҳамроҳ шудаасту ба Алии Ҳамадонӣ нисбат дода мешавад 

ва мо онро мавриди қабул қарор додем, ба шакли қитъа мансуб аст. Бинобар 

ин, дар маҷмуъ, қитъа гуфтани ин пораи шеърӣ ба мақсад мувофиқ аст. 

Мутаассифона, баъзе муҳаққиқон бо каме тағйирот ва бе ишора ба 

сарчашма ин пораи назмиро манзур сохтаанд. Масалан, Дурахшон Маҳдӣ дар 

«Бузургон ва сухансароёни Ҳамадон» ном асараш чаҳор мисраи зикршударо бе 

нишон додани сарчашма ба шакли зер овардааст: 

Пурсид азизе, ки Алӣ, аҳли куҷоӣ? 

Гуфтам: Ба вилояти Алӣ, к-азҲамадонам. 

На з-он Ҳамадонам, ки надонанд Алиро, 

  Ман з-он Ҳамадонам, ки Алиро ҳама донам [Маҳдӣ 1341, с.24]. 

Муҳаммад Риёз, ки аз донишмандони варзидаи Покистон аст, шакли зерро 

қобили истифода қарор дода бошад ҳам, манбаъ нишон надодааст: 

Пурсид азизе, ки Алӣ, аҳли куҷоӣ? 

Гуфтам: Ба вилояти Алӣ, к-аз Ҳамадонам. 

На з-он Ҳамадонам, ки надонанд Алиро, 

Ман з-он Ҳамадонам, ки Алиро ҳама донанд [Риёз 1995, с.10]. 

Саййида Ашраф Зафар шакли нисбатан тағйирёфтаи ин порчаи назмиро 

пешниҳод кардааст. Мутаассифона, ин кас ҳам сарчашма ё маъхази матнро 

ёдовар намешавад: 

Пурсид азизе, ки Алоӣ, зи куҷоӣ? 

Гуфтам: Ба вилояти Алӣ, к-азҲамадонам. 

Не з-он Ҳамадонам, ки надонанд Алиро, 

Ман з-он Ҳамадонам, ки Алиро ҳама донам [Зафар 1987, с.22.]. 

Парвизи Азкоӣ, ки солҳои зиёд ба пажуҳиши рӯзгор ва осори Алии 

Ҳамадонӣ машғул аст, дар оғози китобаш ин шаклро манзур кардааст:  

Пурсид азизе, ки Алӣ, аҳли куҷоӣ? 

Гуфтам ба вилояти Алӣ, к-аз Ҳамадонам. 

Не з-онҲамадонам, ки надонанд Алиро, 

   Ман з-он Ҳамадонам, ки Алиро ҳама донам [Азкоӣ, 1994, с.41]. 

Ҷойи дигар Парвизи Азкоӣ чаҳор мисраи мазкурро ба шакли аввалии он 

овардааст [Азкоӣ, 1994, с.43]. 

Солҳои 80-уми асри гузашта дар шаҳри Равилпидии Покистон ҳамоиши 

бузурге ба хотири бузургдошти Алии Ҳамадонӣ баргузор гашта буд. Бо саъю 

талоши доктор Оғо Ҳусайни Ҳамадонӣ ва Саййид Файзурраҳмон маҷмуаи 

мақолаҳои ин ҳамоиш таҳти унвони «Зикри Шоҳи Ҳамадон» худи ҳамон сол 

руйи чоп омад [Ҳусайни 1988]. Миёни он мақолот навиштаи профессор 

Ғуломмуҳаммад Шод бо номи «Маслаки Ҳазрати Амири Кабир Мир Саййид 

Алии Ҳамадонӣ» [Ғуломмуҳаммад 1988] хеле ҷолиб ва хондани-боб ба назар 

мерасад. Дар мақолаи мазкур ин пораи шеърӣ ба тариқи зайл омадааст: 

Пурсид азизе, ки Алӣ, аҳли куҷоӣ? 

Гуфтам ба вилояти Алӣ, к-аз Ҳамадонам. 

Не з-он Ҳамадонам, ки надонанд Алиро, 

   Ман з-он Ҳамадонам, ки Алиро ҳама донам.  

 [Ғуломмуҳаммад 1988, с 32] 

Соли 1993 дар шаҳри Исломободи Покистон Ҳамоиши навбатии 

байналмилалӣ бахшида ба зодрӯзи Мир Саййид Алии Ҳамадонӣ баргузор 

гардид. Дар он олимони тоҷик Муҳаммад Осимӣ ва Моҳирхӯҷа Султонзода 

ширкат намуданд. Бахшида ба ин санаи муборак доктор Муҳаммад Ҳусайни 

Тасбеҳӣ маҷмуае таҳти унвони «Ҳамадонинома» ва Чиҳиласрор»-ро мураттаб 

сохт. Маҷмуа аз ду қисм иборат аст: 

1. Қасидаи васфии Муҳаммад Ҳусайни Тасбеҳӣ бахшида ба Мир Саййид 

Алии Ҳамадонӣ;  

2. Маҷмуаи ашъори адиб ва чанд асари ӯ.  

Дар як қисмати «Чиҳил асрор», ки аз 41 ғазал ва 9 рубоӣ ва қитъа иборат 

аст, ҳамчунин, рисолаҳои «Минҳоҷ-ул-орифин», «Чиҳил мақоми суфия» аз рӯи 

нусхаи қадима манзури хонандагон гардонида шудааст. Порчаи назмие, ки баҳси 

мо атрофии он давом дорад, дар шакл зер чоп шудааст: 

 Пурсид азизе, ки Алӣ, аҳли куҷоӣ? 

Гуфтам ба вилояти Алӣ, к-аз Ҳамадонам. 

Не з-он Ҳамадонам, ки надонанд Алиро, 

   Ман з-он Ҳамадонам, ки Алии ҳамадонам [Тасбеҳӣ, 1993, с.69]. 

 Чуноне ки мушоҳида гардид, дар чанд нусхаи ин порчаи шеърӣ қариб, ки 

тағйироти ҷиддӣ ба назар намерасад. Тағйирот аслан дар мисраъҳои дуюму 

чорум вомехурад. Вале дар пораи шеърии овардаи Саййида Зафар дигаргунии 

ҷиддӣ дар мисраи якум аст. Номбурда мисраи якуми ин қитъаро дар ин шакл зикр 

мекунад: «Пурсид азизе, ки Алоӣ, зи куҷоӣ?», ки ягон муҳаққиқи дигар ин 

шаклро зикр накардааст. Ба назари мо, зикри тахаллуси «Алоӣ» ба ҷои исми 

«Алӣ» чандон мувофиқат намекунад. Пеш аз ҳама, зикри «Алоӣ» дар ин мисраъ 

боиси костагии вазн шудааст. 

 Ба андешаи инҷониб, шакли пешниҳодкардаи қитъаи мазкур, ки аз тарафи 

Муҳаммад Ҳусайни Тасбеҳӣ дар асоси маъхази таърихӣ бунёд ёфтаву мо онро 

дар оғози баҳси ҳамин матлаб зикр кардем, саҳеҳтар ва қобили қабул мебошад. 

То дарёфти нусхаи эътимодноку боварибахши ин қитъа мо ҳам ба таъйиди 

пешниҳоди Ҳусайни Тасбеҳӣ иктифо менамоем. 

 

3.5.4.4. Маснавӣ 

 

Серистеъмолтарин жанри адабие, ки дар осори мансур Алии Ҳамадонӣ 

истифода гаштааст, маснавӣ мебошад. Мувофиқи омори дар асоси асарҳои 

насрии ба мо дастраси Алии Ҳамадонӣ омодашуда, жанри маснавӣ дар эҷодиёти 

адиб беш аз 470 байтро ташкил медиҳад. Вобаста ба тақозои мавзуъ зикри чунин 

маълумотро зарур медонем, ки мафҳуми маснавӣ, пеш аз ҳама, ба шакли шеърӣ 

далолат мекунад. Маснавӣ метавонад як асари хурди лирикӣ бошад, ки ба ин 

маънӣ истилоҳи мазкур жанрро мефаҳмонад. Ҳамчунин, маснавӣ хеле калон 

буда, аз чандин ҳазор байт фароҳам меояд, ки дар ин сурат жанри ин маснавӣ 

достон аст [Мусулмониён 1990, с168].  

  Бо мақсади муайян намудани ҷойгоҳи жанри маснавӣ дар осори насрии 

Алии Ҳамадонӣ ва мақсаду вазифаҳои порчаҳои шеърии дар қолаби маснавӣ аз 

ҷониби худи адиб сурудашуда ва ё иқтибосшуда аз маснавиҳои шоирони дигар 

асарҳои «Рисолаи қуддусия», «Макорим-ул-ахлоқ», «Рисолаи ҳамадония», 

«Захират-ул-мулук», «Даҳ қоидаи суфия», «Миръот-ут-тоибин», «Сайр-ут-

толибин», «Машориб-ул-азвоқ», «Рисолаи зикрияи форсия» «Қиёфатнома», 

«Воридоти шайх Султон», «Рисолаи нафсия», «Рисолаи зикрия», «Рисолаи 

дарвешия» ва «Мактуботи амирия»-ро мавриди баррасӣ қарор медиҳем. 

Мазмуну мундариҷа ва муҳтавои маснавиҳои дар таркиби осори насрии 

Алии Ҳамадонӣ ҷойдошта, асосан, аз масъалаҳои маърифати тасаввуфӣ, низоми 

ахлоқии ҷомеа, панду насиҳат, ишқу муҳаббат ва мазмунҳои алоқаманд ба ҳамин 

мавзуъҳо иборат мебошад. Ба мисли дигар анвои адабӣ дар қолаби маснавиҳо 

ҳам оҳангҳои ирфонӣ ҷой доранд.  

Ба мисли дигар анвои адабӣ дар таркиби осори насрии Алии Ҳамадонӣ 

такрори маснавӣ ба назар мерасад. Яъне, як маснавӣ дар ду ва ё зиёда аз он асар 

истифода гаштааст. Масалан, маснавии «Подшоҳӣ завқи маънӣ бурдан аст» ҳам 

дар «Рисолаи қуддусия» ва ҳам рисолаи «Захират-ул-мулук» омадааст. Бо 

вуҷуди бо як мақтаъ оғоз гардидан, фарқияти ин маснавӣ дар ду рисолаи 

зикршуда, пеш аз ҳама, дар теъдоди мисраъҳо мебошад. Масалан, дар «Рисолаи 

қуддусия» аз панҷ байт иборат бошад, дар рисолаи «Захират-ул-мулук» аз ҳамин 

маснавӣ ҳамагӣ ду байт оварда шудааст. Фарқияти дигар дар тағйири ҷойи 

байтҳо ва ё ба ҷойи як байт овардани байти дигар мешоҳида мешавад. Масалан, 

агар ҳар ду рисолаи мавриди назарро муқоиса кунем, чунин ҳолат мушоҳида 

мешавад, ки байти аввал дар ҳар ду рисола айнан такрор мешавад, вале байти 

дуюм дар «Рисолаи қуддусия» ба шакли  

Гар чу курсӣ сарфарозӣ боядат, 

Тарки мулку нонамозӣ боядат – 

омада [Ҳамадонӣ 2015, с.91-92], ба ҷойи он дар рисолаи «Захират-ул-мулук» 

байти зерин оварда шудааст:  

  Ҳар сагеро ҷефаи дунё диҳанд, 

  Давлат он кас ёфт, к-аш маънӣ диҳанд [Ҳамадонӣ 2015, с.149].  

Маснавиҳои дорои мазмунҳои ахлоқӣ қариб дар дохили ҳама асарҳои Алии 

Ҳамадонӣ дучор меоянд. Вале адиб дар «Мактуботи аимирия», «Рисолаи 

қуддусия», «Сайр-ут-толибин» ва амсоли инҳо ба ин мавзуъ бештар аҳаммияти 

ҷиддӣ зоҳир кардааст. Масалан, порчаи шеърии зерин дар «Макорим-ул-ахлоқ» 

ба ҷойи шарҳи муқаддимаи дароз дар шакли як ҷумла омадааст: «Эй азиз, бидон, 

ки рууси замоим ҳафт аст: 

Яке бухлу дувум хашму савум оз, 

Чаҳорум ҳиқду панҷум шаҳвату боз 

Шашум кибру ҳасад ҳар ҳафт ёрат, 

Аз ин ёрон халал бигрифт корат» [Ҳамадонӣ 2015, с.97]. 

Ҷойи дигар дар ҳамин асар дар бораи ахлоқи ҳамида ишорае карда, дар 

муқобили ҳафт хислати замима ҳафт хислати некуро дар қолаби маснавӣ чунин 

овадааст:  

  Тавозуъ, пас карам, он гаҳ қаноат, 

   Камозорию пас парҳезу тоат. 

   Дигар ҳикмат, агар ҳастӣ хирадманд, 

   Гусил з-онҳою бо инҳо ту пайванд [Ҳамадонӣ 2015, с.99]. 

Дар ниҳоят, Алии Ҳамадонӣ андешаҳои болоро хулоса намуда, чунин 

менигорад: «Ва агар чунончи, Ҳазрати Маннони Мустаъон миннат ниҳаду 

иъонат диҳад ва соҳибдавлатеро ба суҳбати валии муршид бирасонад, андак 

фурсате нагузарад, ки аз ҷамеи замоим халос ва ба ҷамеи ҳамоид ихтисос ёбад. 

Назм: 

Камол аз суҳбати мардон тавон ёфт, 

Дур аз дарёву лаъл аз кон тавон ёфт. 

Дило, дар суҳбати аҳли сафо бош, 

Чу суҳбат ёфтӣ, аҳли вафо бош» [Ҳамадонӣ 2015, с.100]. 

  Мавзуи дигаре, ки дар маснавиҳои таркиби осори насрии Алии Ҳамадонӣ 

бештар матраҳ шудааст, иршоди соликон мебошад. Алии Ҳамадонӣ чун 

муршиди комил, бо овардани далоили сареҳ, ба соликони шоҳроҳи тариқат роҳи 

расидан ба манзили мақсудро нишон медиҳад. Дар «Рисолаи футувват» хитоб ба 

соликони роҳи маърифат ҷиҳати расидан ба мақсуди аслӣ нуктаи ҷолибе баён 

намуда, сипас бо маснавие фикрашро ҷамъбаст менамояд: «Пас, гӯши афҳоми 

эшон ҳақиқати каломи илоҳиро аз тарҷумаи забон истимоъ мекунад ва аз саҳоби 

ҳуруф борони асрор бар саҳрои судури эшон меборад ва аз таъсири ҳар қатра 

ҳазор навъ азҳори ирфону раёҳини иқон дар бӯстони дили ҳар яке шукуфта 

мешавад, ки агар рашҳае аз он маонӣ бар дили аҳли ҷаҳон зоҳир гаштӣ, ҳамаи 

ҷаҳониён орифу муҳаққиқ шудандӣ… Маснавӣ: 

Покбозоне, ки дарвеш омаданд, 

Ҳар нафас дар маҳви худ пеш омаданд. 

Ҳар кӣ дар сирри муҳаббат банда шуд, 

То абад ҳам маҳраму ҳам зинда шуд. 

Оламе зеру забар гардад тамом, 

То яке асрори дин гардад тамом. 

Ҳар кӣ масти олами ирфон бувад, 

Бар ҳама халқи ҷаҳон султон бувад. 

Мулк инро дону давлат ин шумор, 

Заррае аз олами дин ин шумор.…» [Ҳамадонӣ 1995, с.10]. 

 Байти чаҳоруми маснавии мазкур дар таркиби пораи шеърие аз «Ҳафт водӣ» 

ё «Ихтиёроти амирия» низ истифода шудааст:  

Гар зане бошад, шавад марди шигарф, 

В-ар бувад марде, шавад дарёи жарф. 

Ҳаст доим салтанат дар маърифат, 

Ҷаҳд кун, то ҳосил ояд ин сифат. 

Ҳар кӣ масти олами ирфон бувад, 

Бар ҳама халқи ҷаҳон султон бувад. 

Мулки олам пеши ӯ милке бувад, 

Нуҳ фалак дар баҳри ӯ филке бувад [Ҳамадонӣ 2015, с.76]. 

 Яке аз таъкидҳои муҳимми Алии Ҳамадонӣ дар роҳи сулук ин аст, ки бояд 

толиби оқил ба дастури пир роҳ биравад. Дар акси ҳол солик аз роҳ ба бероҳа 

меравад. Вай чунин меҳисобад, ки танҳо бо пайдо кардани пири роҳнамо солик 

метавонад ба манзили мақсуд расад. Дар чанд маснавии таркиби осори насрии 

адиб ин нукта такроран таъкид гаштааст. Масалан, дар «Захират-ул-мулук» 

баъди баёни матлабе доир ба зарурати муроҷиат ба пир дар тариқат, чунин 

омадааст: «Ҳамчунин, дар ҳар қарневу асре аз қуруну аъсор ҳазрати Самадиятро 

бар бисоти убудият иброҳимсифатон ҳастанд ва хоҳанд буд, ки салотини олами 

ҳақиқат ва асотини арбоби тариқатанд, пайваста манозили сафоро ба ақдоми 

вафо сайр мекунанд ва ба миъвали насоеҳ хори шақоватро аз арозии нуфуси аҳли 

ҷафо мекананд. Назм: 

Ҳар чӣ аз гардуни гардон мерасад, 

Аз туфайли ҷони мардон мерасад. 

Гар набошад нафси арбоби шуҳуд, 

Худ нагардад даври паргори вуҷуд» [Ҳамадонӣ 2015, с.282-283]. 

Шакли комили маснавии мазкур дар маснавии «Ҳафт водӣ» пурратар 

омадааст: 

Ҳар чӣ аз гардуни гардон мерасад, 

Аз туфайли ҷони мардон мерасад. 

То наяфтад бар ту мардеро назар, 

Аз вуҷуди хеш кай ёбӣ хабар. 

Гар ту биншинӣ ба танҳоӣ басе, 

Роҳ натвонӣ буридан бе касе. 

Пир бояд роҳро, танҳо марав, 

Аз сари умён дар ин дарё марав. 

Гар ту бе роҳбар фуруд ойӣ ба роҳ, 

Гар ҳама шерӣ, фуруд афтӣ ба чоҳ. 

Гар ту гӯйӣ нест пире ошкор, 

Ту талаб кун, раҳ ҳазор андар ҳазор [Ҳамадонӣ 2015, с.62]. 

 Дар рисолаи «Сайр-ут-толибин» маснавии мазкур такроран ба шакли зер 

омадааст: 

 Гар туро дардест, пир ояд падид, 

 Қуфли дардатро калид ояд падид. 

 Пир бояд роҳро, танҳо марав, 

 Аз сари умён дар дарё марав. 

 Ҳар кӣ шуд дар зилли соҳибдавлате, 

 Набвадаш дар роҳ ҳаргиз хиҷлате [Ҳамадонӣ 2015, с.101].   

 Ба мавзуи мазкур дар «Машориб-ул-азвоқ» низ Алии Ҳамадонӣ таваҷҷуҳ 

зоҳир намуда, бар солик амри дарёфти пири соҳибфитроку соҳибдиле намудааст. 

Баъди ибрози матлабе оид ба масъалаи мазкур андешаашро бо порчаи маснавӣ 

чунин ҷамъбаст менамояд: «Агар ба ҷавори қурби ҳонути вилоят мушарраф 

гардад, осори тирёқи сафои муҳаббат музилли амрозу афлоҷи ӯ гардад ва боисаи 

адои ҳуқуқи маваддат муҳаррики сайри ӯ шавад ва кунузи ҷавоҳири маорифу 

янобеи асрори ҳикмат, ки дар замини истеъдод мадфуну мастур бувад, ба таҳқиқ, 

ихлос дар маҷории нутқи ӯ ба зуҳур пайвандад: 

Зи ман, эй дӯст, ин як панд бипзир, 

Бирав, фитроки соҳибдавлате гир. 

Ки қатра то садафро дарнаёбад, 

Нагардад гавҳару равшан натобад. 

Асоси кор вақте муҳкам афтод, 

Ки Мӯсо Хизрро мегардад устод [Ҳамадонӣ 2015, с.179]. 

Ба мавзуи зарурати интихоби пир дар роҳи сулук Алии Ҳамадонӣ дар дигар 

асарҳояш низ таваҷҷуҳи хосса зоҳир намудааст. Аз ҷумла, дар байти зерин, ки 

дар таркиби ғазале аз маҷмуаи «Чиҳил асрор» интихоб шудааст, зарурати мазкур 

таъкид шудааст: 

Эй Алӣ, рав назаре кун зи сари сидқу сафо, 

Ки ба ҷойе нарасад бе назари пир мурид [Ҳамадонӣ 2015, с.51]. 

Дар маснавиҳои таркиби осори насрии Алии Ҳамадонӣ мавзуи маҳву фано 

шудани соликон дар роҳи Ҳақ ва дарёфти ҳақиқати кул низ бештар ба назар 

мерасад. Ба қавли Алии Ҳамадонӣ, то замоне ки солик ба ҷаҳду ҷиҳоди ҳақиқӣ 

бо нафси амморааш барнахезад, ҳеҷ гоҳ ба ҳастии ҳақиқӣ нахоҳад расид. Танҳо, 

замоне ки зуҳури шуҳудӣ пайдо гардад, солик метавонад ба роҳи асосии тариқат 

раҳсипор буданашро эҳсос намояд: «Ва ба сатавоти зуҳури нури ваҳдат зулумоти 

касрату ҳудус мунҳазим мегардад, то подшоҳи руҳ, ки халифаи Ҳақ аст, бар 

сарири иқон ба шавоҳиди Ҳақ ҷамоли бокамоли худро ҷилва диҳад ва замини 

бадан ба нури ҳидояти он ҷамол мунаввар шавад. Шеър: 

To ки бошад ёди ғайре дар ҳисоб, 

Зикри Мавло бошад аз ту дар ҳиҷоб. 

То бувад як зарра аз ҳастӣ ба ҷой, 

Куфр бошад гар ниҳӣ дар ишқ пой. 

Гар ҳама олам савоби ту бувад, 

То ту бошӣ, он азоби ту бувад. 

Гар шавӣ чун хок дар роҳ поймол, 

То абад ҷонро ба даст орӣ камол.  

То ту бо хешӣ, адад бинӣ ҳама, 

Чун шавӣ фонӣ, аҳад бинӣ ҳама [Ҳамадонӣ 2015, с.42]. 

 Шакли пурраи порчаи мазкур дар маснавии «Ҳафт водӣ» низ омадааст. 

Дар «Рисолаи зикрия» бо мақсади равшан гаштани матлаб ва роҳнамоии 

соликон муаллиф ду оламро хору залил нишон дода, таъкид менамояд, ки барои 

соликон бояд болотар аз ҳама Зоти ягонаи Илоҳӣ бошад. Ҳеҷ гоҳ солики 

пойбанди ҳавову ҳавас ва сармасти дарёфти ҷаннот ба Ҳақ намерасад. Маҳз аз 

худ гузаштанҳо василаи асосии комёб гаштан дар роҳи ризои Ҳақ хоҳад бошад: 

«Пас, ҳар толиб, ки дар талаби матлуби уло ва изтироби тааттуш ба зулоли 

ҷамоли мавло домони ҳиммати худро ба он наёлояд, шоистаи бисоти ҷаноби 

Ҳазрати кибриё нашояд. Шеър: 

Ду гетиро наҷӯяд, ҳар кӣ мард аст, 

Якеро ҷӯяд ӯ, к-ин ҳар ду кардаст. 

Ту то овезише дорӣ ба мӯе, 

Наёбӣ бӯи ӯ аз ҳеҷ сӯе. 

Магар полуда гардӣ рӯзгоре, 

Ки то бӯйе биёбӣ аз каноре. 

Ту то якборагӣ ҷон дарнабозӣ, 

Ҷунуб дон хешрову нонамозӣ. 

Яқин медон, ки ҳар-ч осоиш аст он, 

Ҳама ҷони туро олоиш аст он» [Ҳамадонӣ 2015, с.227]. 

Мавзуи мазкурро Алии Ҳамадонӣ дар «Рисолаи зикрия» хубтар шарҳу 

тавзеҳ дода, андешаи маҳв, ё худ фано фӣ-л-фаноро барои соликон тарғиб 

менамояд. Вай чунин меҳисобад, ки барои ҳосил гаштани ҳоли фано бояд солик 

соҳиби тавҳиди воқеӣ гардад. Ва ин тавҳид имкон медиҳад, ки мушкилоти роҳи 

мақсуд рафъ гардад: «Абумуҳаммади Рувайм фармуд: Тавҳид он бувад, ки 

анвори офтоби зот бар саҳрои ҳувият тобад ва қатраи борони ҳудус дар баҳри 

ваҳдат гум шавад, ки худро боз наёбад. Назм: 

Ту дар ӯ гум шав, ки тавҳид ин бувад, 

Гум шудан гум кун, тафрид ин бувад. 

Гар ту хоҳӣ, то бад-ин манзил расӣ, 

То ки мӯе мондаӣ, мушкил расӣ. 

Ҳар кӣ дар дарёи ваҳдат гум нашуд,  

Гар ҳама одам бувад, мардум нашуд. 

То нагардӣ бехабар аз ҷисму ҷон, 

Кай хабар ёбӣ зи ҷонон як замон?! 

Гар ҷаҳоне роҳи мардум биспарӣ, 

Гоми аввал бошадат чун бингарӣ. 

Ҳеҷ солик роҳро поён надид, 

Ҳеҷ кас ин дардро дармон надид. 

Ҷумлаи мардон ниҳон ин ҷо шуданд, 

Аз ду олам бенишон ин ҷо шуданд. 

Ошиқон донанд дар майдон дард, 

  То фанои ишқ бо эшон чӣ кард [Ҳамадонӣ 2015, с.231]. 

 Дар поёни қисмати «Дар баёни водии тавҳид»-и рисолаи «Ҳафт водӣ» ҳам 

порчаи мазкур омадааст [Ҳамадонӣ 2015, с.231].  

Дигар мавзуе, ки дар маснавиҳои осори насрии адиб ба назар мерасад, 

мубориза бо нафси аммора аст. Ин мавзуъ яке аз мавзуъҳои меҳварии осори 

адибони суфимашраб мебошад. Тазкияи нафс, дар фаҳмиши куллӣ, муборизаи 

оштинопазир бо нафси аммора ва пок доштани нафс мебошад. Алии Ҳамадонӣ 

вуҷуди инсониро олами сағир номида, таносуби зоҳиру ботини инсонро сабаби 

асосии камолоти он медонад. Вай чунин андеша дорад, ки ақл дар вуҷуди инсон 

бояд соҳиби салтанат ва нафси аммора маркаби ақл бошад. Дар ин сурат низоми 

салтанати ақл пойдору устувор хоҳад буд. Ва нафси аммора зери таъсири ақл 

қарор дошта бошад. Тамоми хисороти вуҷуди инсониро Алии Ҳамадонӣ аз нафси 

аммора медонад. Агар инсон ҳавову ҳавас ба канор гузоштаву побанди нафс 

нашавад, ба камол хоҳад расид. Чунончи, дар «Захират-ул-мулук» омадааст: «Ва 

мисоли ин қавм чун касе аст, ки мӯъминеро асири кофире кунад, балки ин 

мудбир золиме аст, ки ба хиёнат ва Ҷавр қасди ааззи авлоди валии неъмати худ 

кардааст ва ба аъдои ӯ таслим раво дошта, чи нафс ва ҳаво душмантарини 

халқанд ба Ҳазрати Самадият ва ақл азизтарини мавҶудот аст бар рӯи 

замин.Назм:  

Гар саги нафси ту ба фармони туст, 

Пас, ту яқин дон, ки биҳишт они туст. 

Душмани туст ин сагу аз саг бадтар, 

Ишваи душман ту аз ин пас махар. 

Аз ҷараси сабр баровар ғирев, 

Бандаи дин бош, на муздури дев. 

Сар зи ҳаво тофтан аз сарварист,  

Тарки ҳаво қуввати пайғамбарист [Ҳамадонӣ 2015, с.302]. 

Хилофи ин андешаро дар маснавиҳои таркиби «Мактуботи амирия» дучор 

мешаваем, ки Алии Ҳамадонӣ таъкидан фармудааст: «Чун амре аз умури дин 

ориз шавад, ки ба инқиёду тавозуъ ва таслим кардан бояд ниҳод ва ба калиди 

ниёз дари давлатхонаи ризои ҳазрати Самадият бояд кушуд ва фиръавни кибр 

гиребони ҳиммати хасис бигирад ва саги ғазаб бар ӯ ҳамла ораду он бечораро аз 

он давлат маҳрум гардонад. Назм: 

 Нафси сагро гар чунин фармон барӣ, 

 Нест мумкин то зи дасташ ҷон барӣ. 

 Банда дорад ҳамчу ту ин саг басе, 

 Бандагии саг кунад ҳаргиз касе?! 

 То ба кай дар банди нафси кофарӣ, 

 Дар даруни хеш кофар парварӣ?... [Ҳамадонӣ 2015 б, с.202]. 

 Тавҷҷуҳ надоштан ба дунё ва бепарвоӣ дар умури дунявӣ мавзуи дигари 

маснавиҳои таркиби осори насрии Алии Ҳамадонӣ мебошад. Алии Ҳамадонӣ ба 

пайравони аҳли тариқат, ки аксаран онҳоро «ҳушёрон» меномад, талқин 

менамояд, ки мағрури дунё ва умури дунё нагарданд, зеро рӯзе ин оламро тарк 

хоҳанд гуфт. Дар яке аз мактубҳое, ки ба Мавлоно Ҷаъфар фиристодааст, ба 

мазмуни боло матлабе оварда, фикрашро бо маснавии ҷолибе ҳусни ихтитом 

бахшидааст: «Чун ба аҷали мусаммо он муддат мунқазӣ гардад, он лаззот эшонро 

дастгир нашавад ва дар ваҳшати гӯрон таматтуот эшонро фарёд нарасад ва дар 

рӯзи фазаи акбар он давлати фонӣ тухми ҳасрату вубол ва салосилу ағлол 

муқаввии ҷоҳ, вақр ва молу бузургӣ шавад. Назм:  

Хок шуд он кас, ки дар ин хок зист,  

Хуфта чӣ донад, ки дар ин хок чист? 

Ҳар варақе чеҳраи озодаест, 

Ҳар қадаме фарқи маликзодаест. 

Суҳбати гетӣ кӣ таманно кунад? 

Бо кӣ вафо кард, ки бо мо кунад? [Ҳамадонӣ 2015 б, с.202]. 

Ин маснавӣ як рубоии Умари Хайёмро ба ёд меорад, ки матни он чунин аст: 

Пеш аз ману ту лайлу наҳоре будааст, 

Гарданда фалак низ ба коре будааст. 

Зинҳор, ба хок қадам ту оҳиста ниҳӣ, 

  К-он мардумаки чашми нигоре будааст [Хайём 2010, с.20]. 

Дар рисолаи «Воридоти шайх Султон» мазмуни маснавии болоро адиб 

хеле хуб такрор кардааст. Дар аксар мавридҳо маснавию қитъаҳо ҳамчун 

ҷамъбасткунандаи фикру андеша истифода мешаванд. Аммо дар рисолаи 

«Воридоти шайх Султон» баъди ҳамду сано маснавии зер оварда шудааст:  

Ганҷу амон нест дар ин хокдон, 

Мағзу вафо нест дар ин устухон. 

Ҳар кӣ аз ӯ хӯрд, даҳонаш бисӯхт 

В-он ки аз ӯ гуфт, даҳонаш бидӯхт. 

Пештар аз мо дигарон будаанд, 

К-аз талаби мулк наёсудаанд. 

Ҳосили он ҷумла бубин, то чӣ буд? 

Кӯшиши он ҷумла зиён шуд, чӣ суд? 

Гар малакӣ, азми раҳ оғоз кун, 

З-ин ба тавотир сафаре соз кун. 

Эй азиз, арбоби қулуб ва аҳлуллоҳро бо Ҳазрат аҳдест, ки кайфияти роҳи 

наҷот ва манофеу офоти он ба бандагони Ҳақ напӯшанд ва чун аз толибе асари 

рағбати тоат мушоҳида кунанд, насиҳати динӣ дареғ надоранд» [Ҳамадонӣ 1885, 

в.346 а]. 

Дар «Сайр-ут-толибин» мухотаби асосӣ инсон қарор гирифта, тавассути 

овардани абёти пурмазмун ақидаҳои ахлоқӣ талқин шудааст. «Пас, ҳар киро аз 

ақл ва киёсат баҳра бувад, ба хоб мағрур нагардад ва ҳар кӣ заррае нури фаросат 

дорад, ба хаёле фирефта нашавад. Назм: 

Эй ба дунё бесару по омада,  

Бод дар каф, хокпаймо омада. 

Гар ҳама олам шавандат зердаст, 

Менахоҳӣ рафт ҷуз хоке ба даст. 

Номуродию муроди ин ҷаҳон, 

Чун бихусбӣ, бигзарад дар як замон. 

Чун ҷаҳон мебигзарад, бигзар ту низ, 

Тарки ӯ гиру бад-ӯ мангар ту низ. 

З-он ки бар чизе, ки ӯ поянда нест, 

Ҳар кӣ дил бандад бар ӯ, дилзинда нест [Ҳамадонӣ 2015 б, с.118]. 

Байти аввали маснавии мазкур дар «Рисолаи дарвешия» баъди овардани 

матлабе, чун тақвияти фикр оварда шуда, вале абёти баъдӣ ба ин маснавӣ умуман 

шабоҳат надоранд: «Акнун он чӣ коштед, бидаравед ва самараи он амалҳои 

хабис, ки мекардед, алвони азоби абадӣ бичашед ва ҳеҷ фарёдрасеву шафие умед 

мадоред. Назм:  

 Эй ба дунё бе сару по омада, 

 Бод дар каф, хокпаймо омада. 

 Не ба ҳушёрӣ туро аз худ хабар, 

 Не ба мурдан аз вуҷудат ҳеҷ асар. 

 Хешро кам кардаӣ, эй розҷӯй, 

 Пеш аз он, к-ат бозҷӯяд, бозҷӯй. 

 Ишваи иблис аз талбиси туст, 

 Дар ту як-як орзу иблиси туст. 

 То кунӣ як орзуи худ тамом, 

 Дар ту сад иблис зояд, вассалом [Ҳамадонӣ 2015 б, с.221]. 

Роҷеъ ба матни маснавиҳои зикршуда бояд гуфт, ки матнҳои дар «Захират-

ул-мулук», «Сайр-ут-толибин», «Макорим-ул-ахлорқ», «Рисолаи зикрия» омада, 

дар маснавии «Ҳафт водӣ» ва ё «Ихтиёроти амирия» низ истифода шудаанд. Дар 

навбати худ, беш аз ҳама порчаҳои ҷудогонаи маснавии «Ҳафт водӣ» дар дигар 

асарҳо такрор шудаанд, ки кам ё беш тағйирот ҳам доранд. Пас, маълум мешавад, 

ки аксарияти порчаҳои шеърии дар қолаби маснавӣ дар таркиби асарҳои насрӣ 

оварда шуда, бевосита аз ҷониби худи адиб суруда нашудаанд. Ба ҳар сурат, худи 

Алии Ҳамадонӣ низ дар қолаби маснавӣ шеър сурудааст.  

 

3.5.4.5. Байт 

 

 Дар осори мансури Мир Саййид Алии Ҳамадонӣ аз байт ҳамчун воҳиди 

хурди шеърӣ – фардбайт ва порчаи иқтибосшуда аз ин ё он шеър фаровон 

истифода шудааст. Танҳо дар як маврид мисроъ низ оварда шудааст, ки идомаи 

фикрро ба тариқи манзум дар бар мегирад [Ҳамадонӣ 2015, с.99]. Дар таркиби 

осори насрии адиб, ки то имрӯз дастраси мо гаштаанд, беш аз 59 байт ҳамчун 

порчаи шеърии баргирифта аз анвои гуногуни шеърӣ истифода шудааст. 

Боқимонда кулли байтҳоро фардбайт ташкил медиҳад, ки басомади онҳо, тибқи 

омори мо, ба даҳ байт баробар аст.  

Абёте, ки дар рисолаҳои «Муродоти девони Ҳофиз», «Рисолаи Ҳамадония», 

«Рисолаи футувват», «Захират-ул-мулук», «Машориб-ул-азвоқ», «Мактуботи 

амирия», «Рисолаи нафсия» ва «Рисолаи машияти амирия»-и Алии Ҳамадонӣ 

оварда шудаанд, гувоҳи завқи солим ва маҳорати баланди шоирӣ доштани адиб 

мебошанд. Байтҳои иқтибосшуда аз шоирони дигар низ мувофиқ ба муҳтавои 

матлаби баёншаванда нақл шудаанд. 

Алии Ҳамадонӣ дар «Рисолаи Ҳамадония» бо нақли як шоҳбайти машҳури 

Фирдавсӣ матлаби ҷолиберо ҷамъбаст намудааст, ки чунин аст: «Аз меҳнати 



  

197 

 

қатъи манозили маротиби касрати мавҳумот дар хилватхонаи ваҳдат мегурезад 

ва ба самъи ҷон аз забони ҳар зарра мешунавад: 

  Ҷаҳонро баландию пастӣ туӣ, 

 Надонам чиӣ, ҳар чи ҳастӣ, туӣ» [Ҳамадонӣ 2015, с.125]. 

 Чуноне ки ишора намуда будем, масъалаи мансубияти абёти дар осори 

насрӣ истифода кардаи Алии Ҳамадонӣ пажуҳиши алоҳидаро тақозо менамояд. 

Масалан, дар бораи мансубияти ин байт ба шоири бузург Ҳаким Абулқосими 

Фирдавсӣ профессор Мисбоҳиддини Нарзиқул дар китоби «Адабиётшиносии 

форсӣ-тоҷикӣ дар асрҳои XIII-XIY» ривояти ҷолибе овардааст, ки он аз забони 

Маҳмуди Омулӣ чунин нақл шудааст: «Ва шайхи комил Фаридуддини Аттор 

овардааст, ки чун Фирдавсӣ даргузашт, шайх Абулқосими Қушайрӣ бар ӯ намоз 

нагузорид, бинобар он ки ӯ шеъри ботил мегуфт. Чун ӯро дафн кардаанд, ба хоб 

дид, ки Фирдавсӣ дар баландтарин қасре бо каромати ҳар чӣ тамомтар нишаста 

буд. Пурсид, ки ин мартабаю баландӣ аз чӣ ёфтӣ? – Гуфт, ки аз он як байти  

Ҷаҳонро баландию пастӣ туӣ, 

Надонам чиӣ, ҳар чӣ ҳастӣ, туӣ!» [Нарзиқул 1998, с.102]. 

Дар осори насрии Алии Ҳамадонӣ дар баробари байтҳои форсӣ, абёти зиёди 

ба забони арабӣ эҷодшуда низ вомехуранд. Аз ҳама беш ин гуна байтҳо дар 

рисолаи «Машориб-ул-азвоқ» истифода шудаанд. Барои намуна як мисол 

меорем:  

  Ва лав анна ракбан ямамму турба арзиҳо 

  Ва фи-р-ракби малсуғун ламо зарраҳу-с-саму. 

[Ҳамадонӣ 2015, с.181]. 

Тарҷума: Агар ҷамъе шутурсаворон қасди хокбӯсии замине кунанд, ки он 

ҷо он шароб ёфт шавад ва дар миёни эшон моргазидае бувад заҳрчашида, 

ҳароина, он заҳраш мазаррате натавонад расонид ва чошнии шарбат ҳалокаш 

натавонад чашонад. 

Байтҳои фарогири мазмунҳои пандуахлоқӣ дар осори Алии Ҳамадонӣ 

ҷойгоҳи хосса доранд. «Рисолаи нафсия»-и Алии Ҳамадонӣ чунин оғоз меёбад: 

Байт: 

Сифати бад дар ӯ басе бошад, 

Нафси аммора нокасе бошад. 

Матлаб ин аст: «Ва ин нафс дар вуҷуди одамӣ маъдани сифоти замима асту 

руҳ манбаи ахлоқи ҳасана. Ва сифоти нафс бисёр аст ва яке убудияти ҳавост» 

[Ҳамадонӣ 2015, с.243]. 

 Дар баъзе байтҳо Алии Ҳамадонӣ ишораҳои ҷолиб ба адёни гуногун, аз 

ҷумла бутпарастӣ, мекунад. Масалан, дар рисолаи «Мактуботи амирия» нафси 

саркаши аммораро зери тозиёнаи танқид гирифта, чунин баён месозад, ки ҳоли 

имрӯзаи мо ҳатто ба бараҳманҳо мақбул нахоҳад шуд. Ва эшон соҳиби ҳолро аз 

дари буткада меронанд: «Эй азиз, агар диндорӣ он аст, ки саҳобаву тобиин 

доштанд ва мусулмонон он, ки қарни аввал варзиданд, ҷойи он аст, ки габрону 

муғон аз тардомании мо нанг доранд, вуҷуди бемиқдори ин мусулмонӣ ба ин 

эътиқод ба коҳбарге барнадоранд. Байт: 

 Гар бараҳман ҳоли ман бинад, биронад аз дарам, 

 З-он ки чун ман бадкунишро пеши бут ҳам бор нест. 

 Доираи фарогири мазмун дар байтҳои таркиби осори мансури Алии 

Ҳамадонӣ аз он чи гуфта шуд, васеътар аст. Ба хотири парҳез аз дарозии гуфтор 

бо ҳамин иктифо мешавад. Вазифаи байтҳо дар дохили асарҳои мансур тақвияти 

андеша ва хулосаву натиҷагирӣ аз матлаби баёншуда аст. 

3.6. Асарҳои хурди дигар 

 

Таҳти ифодаи асарҳои хурди дигар мо он асарҳоеро дар назар дорем, ки дар 

шакли рисолаҳои хурд навишта шудаанд. Дар ин фасл муҳимтарин рисолаҳои 

хурди Алии Ҳамадониро ҳамчун намуна баррасӣ мекунем. Аввал номи асарро 

зикр карда, сонӣ ба мушаххасоти жанрии он пардохта мешавад. 

«Муродоти девони Ҳофиз». Яке аз асарҳои пурарзиш дар миёни рисолаҳои 

хурди Алии Ҳамадонӣ «Муродоти девони Ҳофиз» мебошад. Аз назари сохтори 

жанрӣ ин асар дар қолаби луғати мухтасари истилоҳоти адабӣ таълиф шуда, аз 

ҷумлаи нахустин кӯшишҳо дар амри ба вуҷуд овардани луғати истилоҳоти 

«Девон»-и Ҳофизи Шерозӣ ба шумор меравад.  

Ин асар дар «Маҷмуат-ур-расоил» мавҷуд нест. Мо онро тавассути нусхаи 

аз ҷониби донишманди покистонӣ Муҳаммад Риёз коркард гардида дастрас ва 

ба хатти кунунии тоҷикӣ таҳия кардем, ки дар ҷилди якуми маҷмуаи «Ганҷи 

ирфон» чоп шудааст [Ҳамадонӣ 2015, с.88-90]. Оид ба ин асар қариб ҳамаи 

донишмандони ҳамадонишинос ёд кардаанд [Зафар 1987, с.264; Султонзода 

1994, с.155-156; Риёз 1995, с.193-196; Азкоӣ 1394, с.256]. 

Муҳаммад Риёз дар боби таркиботи «Муродот» чунин навиштааст: 

«…алфози ирфонии зерро дар каломи Ҳофиз дар бар дорад: тарсобача, буту 

шоҳид, дайру харобот, габру кофир, май, зуннор, канисаву калисо ва куништ, ёр 

ва маҳбубу дӯст, ғамзаву бӯса, лабу даҳон, қаллошу қаландар, чашму абрӯ, масту 

шоҳид, хаммору бодафурӯш, маҳбуб, матлуб, моҳи сиём, ид, баҳор, майхона, 

шароб, қадаҳ, висол, фироқ, маъшуқ, ошиқ, гул, булбул, шабхезу саҳархон, 

толиб, дӯш, об, сабо, рақиб, пири муғону муғбача дар ин маонӣ такрор 

корфармост ва дар ҳар маврид маонии тозаро баён кардааст» [Риёз 2015, с.188]. 

Равиши шарҳу баёни Алии Ҳамадонӣ чунин аст: «Тарсобача илҳоми 

ғайбиро гӯянд, ки аз олами ғайб дар дили солик фуруд ояд. Бут ва шоҳид 

таҷаллии маъниро гӯянд, ки дар сифати моварои сифати солик зоҳир шавад. 

Дайру харобот олами маънии орифро гӯянд. Габру кофир касеро гӯянд, ки 

муваҳҳад ва якранг бошад, ки рӯй аз мосиво-л-Лоҳ тофта бошад. Май завқу 

шавқро гӯянд, ки аз аввали мушоҳидаи анвори ғайбӣ идроки маънӣ кунад. 

Зуннор аломати якрангӣ ва якбинӣ дар дини мутобиати роҳи яқин бошад. Калисо 

ва куништ олами шуҳудро гӯянд. Ёр ва маҳбуб ва дӯст ҳақиқати руҳиро гӯянд…» 

[Ҳамадонӣ 2015, с.88]. 

Баъд аз ба ҳамин равиш шарҳ кардани чанде аз мусталаҳот, Алии Ҳамадонӣ, 

вақте ки ба шарҳи мафҳуми «соқӣ» ва таркиби «ҳадиси сарву гулу лола» 

мерасад, бидуни зикри байт, фақат онро пеши назар оварда, шарҳашро тааллуқ 

ба қиссае дониста, он қиссаро, ки баъдҳо бисёр шуҳрат ёфтаву то кунун дар 

мавридҳои зарурӣ такрор мешавад, нақл кардааст. Байти мавриди назар чунин 

аст: 

  Соқӣ, ҳадиси сарву гулу лола меравад 

  В-ин баҳс бо салосалаи ғассола меравад [Ҳамадонӣ 2015, с.88]. 

«Айзан шарҳи соқӣ, ҳадиси сайру гулу лола меравад. Шарҳи ин байт тааллуқ 

ба қиссае дорад, ки рӯзе подшоҳи кишвари Бангола барои тафарруҷ савор шуда 

буд ва дар хонаи вазир се духтар буданд, номи яке Сарв ва номи дуюм Лола ва 

номи сеюм Гул буд. Эшон хоҳаронро таҳияи дидан бар бом рафта буданд ва 

подшоҳро диданд ва ба назари подшоҳ ҳам афтоданд. Боз подшоҳ дар боғ омад 

ва маҷлис сохт. Вазирро соқӣ кард ва фармуд: «Соқӣ, ҳадиси сарву гулу лола 

меравад». Баъд аз он фармуд, ки мисраи ин кӣ бигӯяд? Ҳеҷ кас гуфтан 

натавонист. Баъзе гуфтанд, ки шоире дар Шероз аст, агар касе пеши ӯ биравад, 

мисраи дуюм бигӯяд. Подшоҳ вазирро таъйин кард ва бисёр туҳфа ба ҳазрати 

Ҳофиз фиристод. Баъд аз муддате пеши Хоҷа расид ва туҳфаро пеши вай ниҳод 

ва ҳазрати Хоҷа Ҳофиз туҳфаро ба фақирон дод ва фармуд, ки барои чӣ кор 

омада? Вазири мазкур тамоми кайфият арз кард, ки як мисраъ подшоҳ иншо 

фармуд, дувум мисраъ гуфтан касе набитвонад. Ҳазрати Хоҷа Ҳофиз ҳамон рӯз 

ин ғазалро иншо фармуданд [Ҳамадонӣ 2015, с.88]. 

Барои дарки саҳеҳи матлаби дар иқтибоси боло баён шуда ғазали Хоҷа 

Ҳофизро ба таври пурра меоварем: 

Соқӣ, ҳадиси Сарву Гулу Лола меравад 

В-ин баҳс бо салосаи ғассола меравад. 

Май деҳ, ки наварӯси чаман ҳадди ҳусн ёфт, 

Кор ин замон зи санъати далола меравад. 

Тайи макон бубину замон дар сулуки шеър, 

К-ин тифли якшаба раҳи садсола меравад. 

Он чашми ҷодувонаи обидфиреб бин, 

К-аш корвони сеҳр зи дунбола меравад. 

Аз раҳ марав ба ишваи дунё, ки ин аҷуз, 

Маккора менишинаду муҳтола меравад. 

Боди баҳор мевазад аз гулситони шоҳ 

В-аз жола бода дар қадаҳи лола меравад. 

Ҳофиз, зи шавқи маҷлиси Султон Ғиёсиддин 

Ғофил машав, ки кори ту аз нола меравад [Ҳофиз 1995, с.213]. 

Ҳарчанд ки ин ғазал дар рисолаи «Муродоти девони Ҳофиз»-и Алии 

Ҳамадонӣ оварда нашудааст, вале калимаву ибороти он, аз қабили «майи 

салоса», «салосаи ғассола», «маҳбуб», «соқӣ» ва амсоли ин дар рисола шарҳу 

тавзеҳ ёфтаанд.  

 Аз равиши нақли қиссаи мазкур як усули маъмулии шарҳи матлаб 

мушоҳида мешавад, ки тавзеҳи каломи шоир ба воситаи қавли худи ӯст. Чунонки 

дар мавриди тавзеҳи «майи сесола» ба каломи худи Ҳофиз истинод шудааст. Ин 

навъи тавзеҳи каломи шоир ба навъе «шарҳи худӣ»-ро пеши назар ҷилвагар 

месозад. 

Ин ҳам ҷолиб аст, ки Алии Ҳамадонӣ чун яке аз аввалин шореҳони ғазалиёти 

Хоҷа Ҳофиз баъди шарҳу тавзеҳоти зиёди истилоҳоти суфия дар бораи шахсияти 

Хоҷа Ҳофиз ва чанде аз шоирони дигар, ки ба навъе бо Ҳофиз иртибот доштаанд, 

сухан ба миён оварда, аз силсилаи эшон бо эҳтиром ёд мекунад: «Ва Ҳофиз 

тахаллус аст ва Шамс – мурод ҳофизи фатҳулло ва истимои чунон шуд, ки уммӣ 

бувад ва каломаш лисонулғайб аст. Ӯ масти соқии ламязил бувад. Муҳтасиб – 

мурод соҳибону суфиён, ки монеаи Хоҷаанд. Ва муршиди Хоҷа се касанд – 

Ҳазрати Шайхулислом Шайх Аҳмади Ҷом ва дуюм, Ҳоҷӣ Қивомиддин ва сеюм, 

Шайх Шиҳобиддин. Ва маҳбуби маҷозии ӯ низ се кас буданд, Салмо ва Хоҷа 

Абдусамад ва Осаф аст. Ва падари бузургвори Хоҷа муфтии муътабари Шероз 

буданд. Ва Шероз – мурод олами улвӣ бошад, ки ҷабарут ва лоҳут аршу-л-Лоҳи 

таъолост. Ва ҷом – мурод пиёлаи файзи илоҳӣ бошад. Ва муроди дил низ номи 

мақом аст, ки мискин ҳазрати Шайх Аҳмади Ҷомист. Ва соқӣ ва муғбача низ 

муроди маҳбуб аст» [Ҳамадонӣ 2015, с.90]. 

Ҳақиқати андешаҳои Алии Ҳамадониро дар шарҳи тасаввуфии мусталиҳоти 

«Девон»-и Ҳофиз ахбори Абдурраҳмони Ҷомӣ дар «Нафаҳот-ул унс» тасдиқ 

менамояд: «Ҳарчанд маълум нест, вай дасти иродати пире гирифта ва дар 

тасаввуф ба яке аз он тоифа нисбати дуруст карда бошад, аммо суханони вай 

чунон бар машраби ин тоифа воқеъ шудааст, ки ҳеҷ касро он иттифоқ 

наяфтода...» [Ҷомӣ 1365, с.416]. 

Ҳарчанд Ҳофиз то кунун бештар ҳамчун шоири ринд муаррифӣ гаштааст, 

матолиби рисолаи мазкур ба он раҳнамоӣ мекунад, ки Хоҷа Ҳофизро ҳамчун 

суфӣ бояд бишиносем. Албатта, ин андеша дар ҳофизшиносӣ қобили қабул нест. 

Шояд таҳти мафҳуми «тасаввуф» Алии Ҳамадонӣ «ирфон»-ро ҳам дар назар 

дорад. Далели ин андеша ба сурати муштарак истифода шудани мафҳумҳои 

тасаввуфию ирфонӣ дар шеърҳо ва асарҳои мансури адиб мебошад.  

Арзиши ҳақиқии рисолаи «Муродоти девони Ҳофиз»-и Алии Ҳамадонӣ, 

пеш аз ҳама, дар яке аз ибтикороти аввалин ҳисобида шудани он дар шарҳи 

мусталаҳоти «Девон»-и Хоҷа Ҳофиз мебошад. Бо мутолиаи ин асар мо маҷмуаи 

калидвожаҳоеро дар даст хоҳем дошт, ки барои маърифати ҳақиқии каломи 

шоир мусоидат хоҳанд кард.  

«Фасл-ул-хитоб би вусул-ил-аҳбоб». Дар мавриди сол ва макони таълифи 

«Фасл-ул-хитоб» на дар сарчашмаҳои асримиёнагию осори дигари Алии 

Ҳамадонӣ ва на дар таҳқиқоти муҳаққиқони муосир ишорае ба чашм намерасад. 

Матни он дар ҳошияи китоби «Маноқиби Хоҷа Муҳаммади Порсо» китобат 

шудааст [Порсо 1913]. Чӣ навъе ки дар муқаддимаи диссертасия қайд намудем, 

бо ин ном дар феҳристи осори Алии Ҳамадонӣ, ки дар Тоҷикистон маҳфузанд, 

асаре қайд нашудааст. Аммо дар ҳошияи ёдшуда ба таври возеҳ исми муаллифи 

асар китобат шудааст, ки Мир Саййид Алии Ҳамадонӣ мебошад. Аз лиҳози сабк 

ва тарзи баён ҳам ин асар ба осори Алии Ҳамадонӣ шабоҳати зиёд дорад. Матни 

асарро аз рӯйи нусхаи дар боло ёдшуда мо ба хатти кириллии тоҷикӣ таҳия 

кардем, вале имкони чопаш ҳанӯз даст надодааст.  

Алии Ҳамадонӣ «Фасл-ул-хитоб би вусул-ил-аҳбоб»-ро дар мавзуи 

насиҳати аҳли сулук ва пайравони тариқати суфия таълиф кардааст. Баъди 

муқаддимаи муфассал, муаллиф дар мавриди анвои инсонҳо ва табақоти эшон 

сухан ронда, қайд менамояд, ки инсоният барои саодати ухравии хеш, ки он 

лиқои Аллоҳ таъолост, саъю кӯшиши бениҳоят менамояд. Ва ин саодат ба инсон 

танҳо тавассути аъмоли нек ва иҷрои авомири убудият ҳосил хоҳад гашт. 

Ин ҷо Алии Ҳамадонӣ мақому мартаба, ихлосу самимиятро дар амалҳо 

таъкид намуда, ки қабули тоату ибодати инсонҳо маҳз ба ихлосашон вобастагӣ 

дорад. Инчунин, дар асар мавзуи анъанавии тасаввуф, яъне мазаммати дунё ва 

дунёпарастон ҷойи махсусро ишғол менамояд. Барои тақвияти фикр Алии 

Ҳамадонӣ ҳам аз оёти Қурон ва ҳам аз аҳодиси набавӣ истифода бурдааст. Баъзан 

пораҳои назмӣ низ оварда шудаанд, ки барои фаҳмиши амиқи масоили асар 

мадад мерасонанд. 

Дар охири асар санаи 1335 ҳ.қ. зикр шудааст, ки ба солшумории мелодӣ ба 

соли 1916-1917 баробар мешавад. Ин таърих санаи китобати навбатии «Фасл-ул-

хитоб» мебошад. 

«Даво-ул-қулуб». Ин рисолаи кучак аз панҷ саҳифа иборат буда, бо хатти 

насх навишта шудааст. Он яке аз таълифоти форсии Алии Ҳамадонист, ки дар 

масъалаи риёзати соликон таълиф шудааст. Рисола бо сарсухани мухтасари 

муаллиф сар мешавад. Дар рисола дар мавриди анвои гуногуни ғизоҳо сухан 

ронда, Алии Ҳамадонӣ парҳезро бо мақсади нарасонидани зиён ба узвҳои ҳозима 

таъкид намудааст. Рисола бо ин ҳадиси паямбар оғоз шудааст, ки дар он ба эҳтиёт 

намудани меъда – узви ҳассоси инсон ишора рафтааст: «Қола Расулуллоҳи, 

саллаллоҳу алайҳи ва олиҳи ва саҳбиҳи вассаллам, «Ал-миъдату байту кулли 

доин ва-л-ҳамийяту раъсу кулли давоин (Меъда хонаи тамоми бемориҳост ва 

парҳез сари ҳама давоҳост) [Ҳамадонӣ 2015, с.120].  



  

204 

 

Зимнан, матни ҳадиси дар боло овардашударо донишмандони дигар низ 

иқтибос кардаанд. Масалан, дар китоби «Зод-ул-маъод»-и табиби асри YII-и араб 

Ҳорис ибни Калда айнан ба шакли иқтибосшуда нақл шудааст [Калда 1014, 

с.104].  

 Ӯ меъдаро хонаи иллатҳо дониста, роҷеъ ба эҳтиёти он аз иллатҳои дохила 

таъкидҳои ҷиддӣ пешниҳод менамояд. Сабаби хонаи иллатҳо будани меъдаро 

дар он медонад, ки тамоми анвои ғизо, обҳои мухталифа дар он ҷамъ мешавад ва 

ҳазми мухталифот ва ҷамъи мутазоддот бар вай душвор мегардад. Алии 

Ҳамадонӣ чунин пешниҳод менамояд: агар меъда ба хӯрокҳои дурушт ва 

дерҳазм одат кунонда шавад, барои он ғизоҳои сахту душворҳазм таъсири манфӣ 

нахоҳанд кард. Мақсад аз таъкиди ҳакимонаи адиб ин аст, ки парҳез ҳам ҳадду 

андоза дорад. Агар кас солҳои тӯлонӣ аъзоҳои ҳозимаро ба ғизоҳои сабуку 

зудҳазмшаванда одат кунонад, пас он аъзо бисёр нозук, дардкаш мешавад ва бо 

хӯрдани андак таоми дурушт бемор мешавад. Баъди парҳез кас аъзоҳои бадани 

худро ба ғизоҳои нисбатан бақувват одат кунонад, хубтар аст. Дар ин маврид 

муаллиф ҳоли гӯштигиреро мисол меорад, ки бадани хешро ба машқҳои вазнин 

одат кунондааст ва ё шахсе, ки ба заҳр тани худро мувофиқ намудааст, ҳатто дар 

сурати заҳр ошомидан ҳам ба ӯ газанде намерасад. 

Алии Ҳамадонӣ ба соликон таъкид менамояд, ки маҳз тазкияи нафси 

аммора, ки танҳо тавассути риёзат ҳосил мешавад, барои расидан ба мақсад 

муфид аст. Вале ташнагию гуруснагӣ, ки онро аксаран риёзат донистаанд, набояд 

соликро ғофил созад, ки машаққат, ё худ риёзат танҳо аз гуруснаю ташна мондан 

нест. Дар баробари гуруснагию ташнагӣ бояд солик ба зикр машғул бошад: «...ва 

ҷамъе аз ҳақиқати ин масъала хабар надоранд ва пиндоранд, ки гуруснагӣ ва 

ташнагӣ кашидан риёзат аст. Ва занни ботил кардаанд ва риёзатро одат гӯянд. 

Пас, агар гуруснагию ташнагию зикр ва ғайраҳо одат карда бошанд, муртоз бувад 

чун дониста шуд, ки аксари муртозон саҳеҳ бошанд, донистем, ки риёзат ҳофизи 

сиҳат аст ва ғизои асиҳҳо ғизои маризон бошад» [Ҳамадонӣ 2015, с. 120]. 

Ҳамин тариқ, пай дар пай оид ба сифати хуришҳои гуногун, меваҷот ва 

шириниҳо аз ҷониби Алии Ҳамадонӣ тавсияҳои муҳим, бо мақсади пешниҳоди 

тавсияҳо барои нигоҳдошти саломатӣ пешниҳод карда шудааст. Аз ҷумла, дар 

бораи меваҳо чунин пешниҳод мешавад: «Ва мевахӯрон кам тандуруст 

мебошанд ва агар ҷойҳое, ки мева бисёр мебошад. Аммо агар касе як мева ё ду 

мева одат кунад ва бар сабили риёзат хӯрад, мумкин, ки мадади ҳифзи сиҳат, 

майли ангур, ки дар баъзе мамолик сол ба сол мемонад ва харбузаву анор, 

хусусан, харбуза, ки манофеъ ва хавоси писандида аст, бисёр бувад. Аммо ҳар 

мевае, ки ҳама сол натавон нигоҳ доштан ва одатро нашояд ва на илоҷи маразро 

шояд ва на ҳифзи сиҳатро ва меваи хушк чун ҳама сол мемонад, агар одат кунад, 

зиён надорад, валекин он чӣ мушоҳида шуд ва меваи ширинхор кам саҳеҳ ёфт 

шуд» [Ҳамадонӣ 2015, с.124]. 

Алии Ҳамадонӣ кам хӯрданро беҳтарин хислати солик ва умуман, ҳамаи 

одамон медонад. Адиб таъкид месозад, ки аз кам хӯрдани ғизо саломатӣ 

бардавом хоҳад буд. Чунончи: «Ва камхорон ба ихтиёр, ба ғайри ифрот ҳамеша 

саҳеҳ бошанд» [Ҳамадонӣ 2015, с.124] 

Барои мардумон аз хислатҳои писандида ҳаракат, яъне пиёда рафтанро 

Алии Ҳамадонӣ тавсия додааст. Вале ин ҷо нуктаи муҳим таъкид шудааст, ки бо 

шиками сер ва ё дар ҳолати гуруснагӣ набояд бисёр роҳ рафт. Умуман, ба 

андешаи адиб, дар ҳолати серӣ набояд ба машқу тамрин, саворию камонкашӣ 

машғул гашт: «Ҳаракат, эҳтимоли андаки тааб дар забти сиҳат ҳавои азим аст ва 

дар ин амр иқтидо ба мардуме, ки муътоданд бар ин умур бояд кард, мисли пиёда 

рафтану камон кашидан ва амсоли он ва ҳаракат бар сари серӣ зиён дорад ва дар 

гуруснагӣ ҳам зиён дорад, аммо одат фаромӯш набояд кард. Баъзе мардумро 

чунон одат бошад, ки сер хӯранд ва савор шаванду бисёр битозанд» [Ҳамадонӣ 

2015, с.120]. 

Дар охири рисола Алии Ҳамадонӣ аз эҳтиёт кор гирифтан ва доир ба 

манфиатҳои далқ ё молиш тавсияҳои хуб додааст: «Эҳтиёти бисёр бояд кард ва 

далк ва молидан дар ҳифзи сиҳат мададе бузург аст.» [Ҳамадонӣ 2015, с. 120].  

Ба сурати куллӣ, ин асари Алии Ҳамадонӣ асари таълимие мебошад, ки 

барои омӯзонидани роҳҳои ба риёзат машғул шудани соликон ва таъкиди низоми 

муайяни хӯрокхуриро риоят кардани соликони роҳи маърифат навишта шудааст. 

Дар риёзат мушкили асосӣ парҳез аз пурхӯрӣ ва тазкияи нафс мебошад, бинобар 

ҳамин, тавсияҳои дар рисола овардашуда хусусияти дастуриро ҳам доранд.  

Андешаҳои Алии Ҳамадонӣ дар хусуси нафс ва тазкияи он дар дигар 

рисолаҳо ҳам матраҳ шудаанд. Аз ҷумла, дар рисолае, ки дар идома ба он 

пардохта мешавад, нуфуси чаҳоргона: аммора, лаввома, мулҳима, мутмаинна 

тавзеҳ ёфтаанд.  

Рисолаи «Маърифат-ун-нафс». Забони асар тоҷикӣ буда, бо баёни 

шевову фаҳмо аз соири рисолоти Алии Ҳамадонӣ тафовут дорад. Аз ин рисола 

нусхаҳои зиёде мавҷуд аст ва нусхае аз он ба забони урду ҳам тарҷума шудааст. 

Матни тоҷикии он дар ҷилди якуми «Ганҷи ирфон» дастрас аст [Ҳамадонӣ 2015, 

с.115-117]. 

Масъалаи асосии дар рисола матраҳшуда маърифати нафс мебошад, ки ба 

зоти инсон тааллуқ мегирад. Пас аз ҳамду наът муаллиф ҳадисеро аз пайғамбар, 

аз забони Алӣ нақл мекунад, ки дар мавриди шинохти худ ва шинохти нафси худ 

гуфта шудааст: «Алии Муртазо фармуд, ки: Ман арафа нафсаҳу фақад арафа 

раббаҳу». Яъне, касе ки шинохт нафси худро ба дурустӣ, ки шинохт Парвардгори 

худро [Ҳамадонӣ 2015, с.115]. Сухани мазкур дар маҷмуаи ҳадисҳои ҳазрати 

Муҳаммад дарҷ шуда, дар ҳақиқӣ будани он шакке нест [Файзурраҳмон 1986, 

с.119]. Ҳамин ҷумла дар китобҳои мабонии тасаввуфу ирфон низ борҳо такрор 

мешавад. 

Барои соликон ва толибони роҳи ҳақ Алии Ҳамадонӣ маърифат, яъне 

шинохти нафсро тавсия намудааст. Адиб таъкид менамояд, ки шинохти нафс 

сари тамоми улум аст. Ва барои тақвияти ин андеша чунин суханонро меорад: 

«Акнун бояд донист, ки маърифати сирри авқоти ҷаноби Рубубийят ҳосил 

намешавад, илло баъд аз маърифати нафси худ ба убудият. Пас, воҷиб аст 

толибро, аввало, ки маърифати нафси инсонӣ ҳосил кунад, ки ҳазрати Рисолат, 

алайҳи афзал-ус-салавот, фармуд, ки: Маърифат-ун-нафси раъс-ул-ъулуми 

[Ҳамадонӣ 2015, с.115]. Тарҷумаи қавли боло чунин аст: Шинохти нафс сари 

донишҳост. 

Алии Ҳамадонӣ дар мавриди фаҳмиши орифонаи вуҷуди инсонӣ баҳс карда, 

аз Қуръон оёте чанд овардааст. Ба қавли ӯ, ҳар як узви инсон дорои вазоифи хосса 

буда, дар асл инъикоскунандаи олами кабире мебошад, ки моро иҳота намудааст: 

«Ва баъзе аз ҳукамову арбоби уқул ба тафзил таайюн намуданд, ки аъзои вуҷуди 

одам ба аҷзои таайюноти олам, чунончи, табақоти осмонҳо ба бурдҳои сару раг 

ва пӯсту устухон ва ғайра монанд кардаанд ва ду чашмро ба офтобу моҳ ташбеҳ 

карданд ва обҳои даҳону гӯшу биниро ба таъми ширинию шӯрию гандагӣ ба 

обҳои биҳори офоқ нисбат додаанд. Ва устухонҳо ба кӯҳҳо ва мӯйро ба наботу 

гиёҳ ва мағзро ба маъданҳо ва ахлотро ба аносири арбаъа, ки сафро ва савдо ва 

хун ва балғам аст ва ҳамчунин, ҳар ҷузви нафсиро ба ҷузвиёти офоқӣ муносиб 

доштаанд ва он такаллуф дар тӯри ақл бошад» [Ҳамадонӣ 2015, с.118]. 

Бо овардани ишороте аз зиндагиномаи Боязиди Бастомӣ ва Мансури 

Ҳаллоҷ дар мавриди ваҳдати вуҷуду ваҳдати шуҳуд ба рисола ҳусни ихтитом 

бахшидааст: «Ва он масти шароби тавҳид ва он орифи муҳаққиқ Боязид, қаддаса 

сирруҳ, фармуд, ки: Субҳони мо аъзама шаъни, ишорат аст ба истиғроқи ӯ дар 

баҳри тавҳиди аёнӣ. Ва нутқ бикард он муваҳҳиди машҳур Ҳусайни Мансур ба 

он калима, ки нутқ гирад илло ба ин дастур. Ва агар аз ахбори муваҳҳидон ва 

осори муҳаққиқон калимоте, ки далолат бар тавҳид кунад, биёрем, ин иҷолат-ул-

вақт тоқати он наёрад» [Ҳамадонӣ 2015, с. 118]. 

Аз ҳамин иқтибос сабаби кутоҳбаёнии муаллиф дар ин рисола маълум 

мешавад. Маънии қавли «Субҳони мо аъзама шаъни» чунин аст: «Сутуда 

шудаам, шаъни ман бузург аст». 

Рисолаи «Машориб-ул-азвоқ». Ин рисола аз ҷумлаи таълифоти форсии 

Алии Ҳамадонӣ мебошад, ки дар пайравӣ ба равиши шарҳнигории асримиёнагӣ 

таълиф шудааст. Дар хусуси рисолаи «Машориб-ул-азвоқ» Муҳаммад Хоҷӯӣ, 

Саййид Абдурраҳмон, Саййида Ашраф Зафар чунин ақида доранд, ки он дар 

пайравӣ ба шарҳи асарҳои гузаштагони бузурги мо эҷод шудааст. Якчанд бор 

Мир Саййид Алии Ҳамадонӣ аз асари Муҳаммади Ғаззолӣ «Эҳё» ёдовар 

шудааст. Ҳамаи ин мисолҳо исботи он аст, ки дар эҷодиёти Мир Саййид Алии 

Ҳамадонӣ таҷрибаи илмӣ ва адабии гузаштагон эҷодкорона истифода шуда, 

такмили он андешаҳо ба маврид ва муфид омадааст.  

Аз ин рисола нусхаҳои зиёде мавҷуд аст [Ҳамадонӣ 1282; Ҳамадонӣ 1858]. 

Матни тоҷикии рисола дар ҷилди дуюми «Ганҷи ирфон» чоп шудааст [Ҳамадонӣ 

2015, с.163-191]. 

Дар бораи сол ва макони таълифи рисолаи мазкур ишораи сареҳе нашудааст. 

Муҳаммад Хоҷӯӣ, ки дар бораи ин рисола асари алоҳида дорад [Хоҷӯӣ 1384], дар 

муқаддимаи таҳқиқоти хеш оиди ин рисолаи Алии Ҳамадонӣ ишора намудааст, 

ки Алии Ҳамадонӣ «Машориб-ул-азвоқ»-ро ҳангоми сафари ба шаҳри Кӯлоб 

доштанаш тасниф намуда, дар муддати иқоматаш дар ин макон ба муридонашон 

аз ин китоб сабақ мегуфтааст [Хоҷӯӣ 1384, с, 12]. 

 Алии Ҳамадонӣ баъди ҳамду наът аз сифати соликони ошиқ сухан оғоз 

менамояд: «Чун тоифае аз аъёни авлиё ва ворисони анбиё, алайҳимуссалом, ки 

ворисони арсаи ҳаймон ва шорибони мудоми ирфонанд, қавме, ки арвоҳи 

тоҳираву асрори боҳираи эшон дар ҳазоири сармадӣ асрори қидам дида ва завқи 

лаззати унс аз ҷоми мулотифоти карам чашида» [Ҳамадонӣ 2015, с.163]. 

 Адиб зикр намудааст, ки «Машориб-ул-азвоқ» дар шарҳи қасидаи 

«Мимия»-и шайхи орифи муҳаққиқ Абуҳафс Умар ибни Форизи Мисрӣ таълиф 

гаштааст. Ва дар сабаби номи асар оварда, ки: «Ва ба муқтазои он, ки мабонии 

ишороту маонии ибороти ин бокураи ғайбӣ мубаййини тафовути азвоқи 

соликону муини тановуи ҳолоти орифон хоҳад буд, ин рисола «Машориб-ул-

азвоқ» ном карда шуд, чи ҳар соликеро аз ҳақоиқи машруби ирфон завқе ва ҳар 

зоиқеро шурбе ва ҳар шориберо сукре хос бувад, ки он ихтисос ва имтиёзи ҳамои 

иззи ӯ гардад, дар ҳадде аз ҳудуди вуҷуд ва дараҷае аз дараҷоти шуҳуд...» 

[Ҳамадонӣ 2015, с.164]. 

Сохтори асар чунин аст, ки баъд аз бахши оғозину муқаддима, адиб 

байтеро аз қасидаи «Мимия»-и шайх Абуҳафс Умар ибни Форизи Мисрӣ оварда, 

сипас, ба тариқи наср онро шарҳу тавзеҳ дода, ҷо-ҷо барои тақвияти андешаи 

ибрознамудааш порчаи шеърӣ меоварад. Мисол:  

 «Қола, раҳматуллоҳи алайҳи:  

Ва лав қаррабу мин ҳониҳо муқъадан маша 

Ва янтиқу мин зикро мазоқатиҳо ал-букму [Ҳамадонӣ 2015, с.178]. 

 Фоили «маша» замирест роҷеъ ба «муқъад» ва фоили «янтиқ»-у букм аст ва 

замири «ҳон» ва «мазоқ» оид ба мудомиҳи. Яъне, агар маҳҷубе оҷиз, ки бурудати 

ҳавои нафсонӣ ақдоми ҳиммати ӯро аз сайрун ила-л-Лоҳи муаттал карда бошад 

ё нуқсе, ки аз қиллати истеъдоди фитрӣ лисони мақоли ӯ аз ибрози дақоиқи 

маонӣ ва ихроҷи ҳақоиқи ирфонӣ аз мадориҷи хазоини руҳонӣ қосир бувад, агар 

ба ҷавори қурби ҳонути вилоят мушарраф гардад, осори тирёқи сафои муҳаббат 

музили амроз ва афлоҷи ӯ гардад ва боисаи адои ҳуқуқи маваддат муҳаррики 

сайри ӯ шавад ва кунузи ҷавоҳири маориф ва янобеи асрори ҳикмат, ки дар 

замини истеъдод мадфун ва мастур бувад, ба таҳқиқ, ихлос дар маҷории нутқи ӯ 

ба зуҳур пайвандад: 

 Зи ман, эй дӯст, ин як панд бипзир, 

 Бирав фитроки соҳибдавлате гир. 

 Ки қатра то садафро дарнаёбад, 

 Нагардад гавҳару равшан натобад. 

 Асоси кор вақте муҳкам афтод, 

 Ки Мӯсо Хизрро мегирад устод» [Ҳамадонӣ 2015, с. 179].  

Дар ин рисола аз завқи баланди раббонии соликони роҳи ҳақиқат сухан 

меравад. Пораҳои назмӣ дар рисола хеле фаровон истифода гардидаанд ва 

ақидаҳои дар наср баёншударо ба таври илова эзоҳ медиҳанд. Мавзуи 

мансубияти ин ҳама абёт ба Алии Ҳамадонӣ низ пажуҳиши алоҳидаро тақозо 

менамояд. 

Дар қисмати муқаддимавии асар, Алии Ҳамадонӣ таъкид месозад, ки дар 

одамон эҳсосе мавҷуд аст, ки онро муҳаббат гӯянд ва ин эҳсосот самимист, 

шуълаҳои муҳаббат ба Холиқро пайдо месозад: «Ва асбоби муҳаббат панҷ аст: 

аввал, муҳаббати нафс ва бақо ва камоли он; дувум, муҳаббати муҳсин; савум, 

муҳаббати соҳиби камол; чаҳорум, муҳаббати ҷамил, панҷум, муҳаббати ҳосила 

ва таоруфи руҳонӣ» [Ҳамадонӣ 2015, с.164]. 

Поёнтар баъди овардани асбоби муҳаббат якеро шарҳу тавзеҳ додааст. 

Чуноничи: «Аввал, муҳаббати нафс ва ин ба зарурат маълум аст, ки ҷамеи афрод 

ва ашхоси башарӣ толиби бақои худанд ва эҳтимоми ҳама дар ҷазби манофеъ ва 

дафъи мазор ба ҷиҳати ибқои вуҷуд аст. Пас, чун муҳаббат вуҷуди ҷибилли 

инсон аст, муҳаббати муҷиди вуҷуд, ки асли вуҷуд аст ва музҳири он ба тариқи 

авло» [Ҳамадонӣ 2015, с.165]. 

 Алии Ҳамадонӣ ин муҳаббатҳоро ба далоили ақлию нақлӣ субути робитаи 

миёни банда ва Ҳақ медонад. Яъне ҳар ҷо ки бандаи ҳақбин ҳаст, Ҳақ он ҷост ва 

расидан ба камолоти аслӣ инсонро ба ҳақиқати ҳастӣ ва ба Ҳақ мерасонад. 

Маснавӣ: 

 То ту бошӣ, неку бад он ҷо бувад,  

 Чун ту гум гаштӣ, ҳама савдо бувад. 

 Ҳар кӣ ӯ дар офтоби худ расид, 

 Ту яқин медон, ки неку бад надид [Ҳамадонӣ 2015, с.167]. 

 Рисолаи «Машориб-ул-азвоқ» ба навъе истилоҳотномаи каломи аҳли 

тасаввуф низ мебошад. Алии Ҳамадонӣ ҷо-ҷо бо мақсади равшании роҳи солик 

баъзе калимотро шарҳу тавзеҳ додааст. Чунончи: «Ва ваҷд иборат аст аз вориде 

ғайбӣ, ки бавотини толибонро ба умеди ҳусули осори буруқи иноят ва хавфи 

фавти он ба лаззати сурур ё накбати ҳузн мутаассир мегардонад. 

 Ва «завқ» иборат аст аз мабодии таҷаллиёти афъолӣ ва шурби натоиҷи осори 

авосити таҷаллиёти сифотӣ. 

 Ва «рай» ниҳояти он, ки саҷоёи уқули соликону мароёи қулуби орифон аз 

кууси асрори таҷаллиёти афъолӣ ва укуси анвори таҷаллиёти сифотӣ истифоза 

тавонад кард. 

 Ва «сукр» иборат аст аз вуруди вориде мудҳиш, ки ба савлати истило монеи 

ҳис гардад аз идроки маҳсус ва зоҳили нафс шавад аз тамйиз миёни матлуб ва 

маҳруб» [Ҳамадонӣ 2015, с. 170]. 

 Ба ҳамин равиш Алии Ҳамадонӣ ба шарҳи истилоҳот идома бахшида, 

калимаҳои «шароб», «соқӣ» ва амсоли инҳоро тавзеҳ дода, чун тақвияти андеша 

аз порчаҳои шеърӣ ҳам истифода кардааст. Масалан, вақте дар бораи шароб 

сухан мегӯяд, майи ваҳдатро сабаби беҳушии ориф дониста, таъкид мекунад, ки 

танҳо он метавонад марди асилро аз по афтонад ва дар муҳаббатгоҳи аслӣ қарор 

диҳад: «Эй азиз, муроди ин тоифа аз шароб қабули афрод ва аъёни маротиби 

вуҷуд аст, давоми файзи таҷаллиёти зотию сифотӣ ва афъолиро дар манозили 

олами афъолу мадориҷи сумувви сифоту маориҷи улувви зот ба қадри 

истеъдодот ва қобилиёт, то ин маонӣ сабаби зуҳуру изҳори камолоти асрори 

малакутӣ ва анвори ҷабарутӣ гардад... 

Эй соқӣ, аз он май, ки дилу дини ман аст, 

Беҳушам кун, ки мастӣ эмини ман аст. 

Нафрини ту хуштар зи дуои дигарон, 

Зеро ки дуои ғайр нафрини ман аст» [Ҳамадонӣ 2015, с.172]. 

  Яъне, Алии Ҳамадонӣ завқи баланди ирфониро мастии баландтар аз 

фаҳмиши инсонӣ медонад. Ин пораи шеърӣ ба байти Ҳофизи Шерозӣ «Шароби 

талх мехоҳам, ки мардафкан бувад зӯраш, Ки то як дам биёсоям зи дунёву шарру 

шӯраш» ишорае дорад. 

Алии Ҳамадонӣ зимни шарҳу тавзеҳи худ доир ба зикр ва анвои зикр ҳам 

маълумот дода, онро чунин баён намудааст: «Ва зикр ё ҷаҳрӣ бувад ё қалбӣ, ё 

сиррӣ ё руҳӣ. Зикри ҷаҳрӣ муртафии қувои ҳиссӣ бувад, ба воситаи қуввати 

сомеа. Зикри қалбӣ манбаи сафои қувои нафсӣ ба василати иҳзори ҳофиз. Зикри 

сиррӣ мавриди қувои руҳонӣ ба мавриди зулоли ирфонӣ ба сабаби мусоМиръоти 

муфаккира. Зикри руҳӣ матлаи ламаони ҳаёти илмӣ ва сараёни он ба ҳасби 

муноғоти ғайбӣ, ки он лисони талаби қобилиёт аст» [Ҳамадонӣ 2015, с.169]. 

Ҳамин тавр, «Машориб-ул-азвоқ» асари таълимӣ буда, дар қолаби 

шарҳнависии асримиёнагӣ навишта шудааст. Дар меҳвари баҳси муаллиф шарҳи 

абёти қасидаи «Мимия»-и Абуҳафс Умар ибни Форизи Мисрӣ қарор дорад. 

Асарро як навъ истилоҳотномае дар илми тасаввуф номидан ҳам мумкин аст. Ин 

рисола дар баробари фарогири шарҳу тавзеҳи асари ҷудогона будан ва баёни 

ақидаҳои фалсафӣ-ахлоқии мундариҷ дар он саршори андарзҳои ҳаётӣ низ ҳаст.  

«Миръот-ут-тоибин». Ин рисола ба забони тоҷикӣ таълиф шуда, нисбат 

ба дигар асарҳои хурди муаллиф ҳаҷми калонтар дорад. Мавзуи меҳварии асар 

тавба ва масоили алоқаманд ба он аст. Лафзи «Миръот» дар луғат ба маънии 

«оина» аст, яъне оинаи тавбакорон. Нусхаи ба мо дастраси асар дар таркиби 

«Маҷмуат-ур-расоил» ҷой дорад, ки дар бораи ин маҷмуа қаблан сухан рафта 

буд. Аз рӯйи матни мавҷуд дар маҷмуаи мазкур нусхаи тоҷикии рисола омода 

гардида, ки дар ҷилди дуюми «Ганҷи ирфон» чоп шудааст [Ҳамадонӣ 2015, с.54-

97]. 

«Миръот-ут-тоибин» аз назари сохтор аз муқаддима ва чаҳор боб иборат 

буда, моҳиятан бештар хусусияти таълимӣ дошта, дар тадрис истифода 

мешудааст. Баъди оғози анъанавӣ, муаллиф дар асбоби таълифи рисола зикр 

кардааст, ки он бо илтимоси азизе ба итмом расидааст: «Ва муддате хотири ин 

заиф дар ибрози ин маънӣ ва ҳақоиқи тавба мутааммил буд, то ба воситаи 

илтимоси азизе, ки ба ҳусни эътиқод маъруф ва ба макорими ахлоқ мавсуф аст, 

ин мақсуд ба ҳусул пайваст» [Ҳамадонӣ 2015, с. 54]. 

Бобҳои асар аз лиҳози фарогирии мавзуъ чунин табақабандӣ шудаанд: 

Боби аввал дар ҳақиқати тавба ва вуҷуби он дар ҷамеи аҳвол, боби дувум дар дар 

он чи тавба аз вай воҷиб аст ва инқисоми сағоир ва кабоир, боби сеюм дар 

шароити тавба ва давоми он то охири умр ва такфири зунуб, боби чаҳорум дар 

давои тавба ва муолиҷаи ғил ва иқди исрор. 

Алии Ҳамадонӣ дар «Миръот-ут-тоибин» баъди муқаддима дар мавриди 

тавба, сарчашмаи пайдоишу сар задании гуноҳ ва ҳамзамон, роҳҳо ва воситаҳои 

тавба кардану дур шудан аз маъсиятро нишон дода, онро дар қувват ёфтани 

чаҳор сифат медонад. Алии Ҳамадонӣ чунин меҳисобад, ки аз қабул шудани 

тавба сафои дил пайдо мешавад: «Эй азиз, бидон, ки арбоби басират мушоҳида 

кардаанд, ки чун шароити тавба сиҳҳат ёфт, саломати дил ба воситаи қабули 

тавба ҳосил шавад» [Ҳамадонӣ 2015, с.85]. 

 Адиб дар чанд маврид оид ба машаққати кори тариқат сухан ронда, 

соликонро ба он водор менамояд, ки ба ин роҳ бо тайёрии пухта ва бо фаҳмиши 

баланд ворид шаванд: 

Кор осон нест бо даргоҳи Ӯ, 

   Хок мебояд шудан дар роҳи Ӯ [Ҳамадонӣ 2015, с.80]. 

Ба қавли Алии Ҳамадонӣ, инсон, ки ғарқи гуноҳ аст, дар фосилаи умри хеш бояд 

кӯшиш намояд, ки ҳатто дар содир намудани гуноҳҳои сағир роғиб набошад, зеро 

чун вуҷуд ба гуноҳи сағир моил гашту онро ҳеҷ донист, рафта-рафта гуноҳи кабира 

низ дар назари ӯ ҳеҷ метобад. 

Дар баробари ин, Алии Ҳамадонӣ ақидаи навмед нашуданро талқин менамояд. 

Дар тақвияти ин андеша нақли ҷолиберо оварда, мазмуни гуфтаашро бо овардани 

ояте аз Қуръон боварбахш месозад: «Нақл аст, ки шахсе дар Банӣ Исроил бист сол 

тоат кард, пас ба бист сол ба анвои маосӣ мубтало гашт. Рӯзе дар оина назар кард, 

мӯйи сафед дар маҳосини худ бидид, оташи ташвир аз ниҳоди ӯ шуъла баровард. 

Гуфт: Илоҳо, бист сол бандагии Ҳазрати ту кардам, баъд аз он бист сол аст, ки давоии 

нафсу ҳаво ва иғвои шайтон инони ихтиёри маро аз дасти тавфиқ даррабуд, аз дараи 

дараҷоти тоот дар мазиқи зулумоти ҳирмону мухолифот андохт, надонам, ки агар 

инони нафс аз роҳи хилоф боз кашам, шоистаи хилъати қабул гардам ё на? Нидо 

шунид, ки: Иҷтанабтано фаҷтанабнока ва тарактано фатаракнока ва ъасайтано 

фаамҳалнока ва ин раҷаъта илайно қабалнока, яъне лофи муҳаббати мо задӣ, мо 

сиккаи муҳаббати ту дар миёни осмониён задем, пас, тарки мулозамати даргоҳи мо 

кардӣ, зимоми муҳлатро фурӯ гузоштем, пас, агар ин бор ба даргоҳи мо ойӣ, вуҷуди 

туро ба хилъати тавба музайян гардонему номи туро дар девони мақбулон сабт кунем 

ва маншури муҳаббати ту дар маҷлиси руҳониён бихонем, ки: Инна-л-Лоҳа юҳибб-

ут-таввобина ва юҳибб-ул-мутатаҳҳирина» [Ҳамадонӣ 2015, с.67]. Тарҷумаи ояти 

боло чунин аст: Ҳамоно Худо касонеро, ки пайваста ба даргоҳаш тавба ва инобат 

мекунанд ва покизагонро дӯст медорад [Қуръон, с. 67]. 

Хулоса, аз таҳлили мухтасари чанд рисолаи хурди Алии Ҳамадонӣ бармеояд, 

ки ӯ дар офариниши осори пурғановату гуногунмавзуъ маҳорати баланди адабӣ ва 

эҷодӣ доштааст. Чуноне ки аз пажуҳиши ин осор маълум мегардад, ҳар яке аз 

рисолаҳои болозикр мавзуи алоҳида ва пажуҳиши хоссаро ташкил дода метавонанд. 

Бештари рисолаҳои хурди Алии Ҳамадонӣ хусусияти таълимӣ доранд. Онҳо осори 

адабии таълимие мебошанд, ки дар таълими масаъалаҳои тасаввуфию маърифатӣ 

истифода мешудаанд.  

БОБИ IV 

 

МАВЗУОТИ МЕҲВАРӢ ВА МУХТАССОТИ ҲУНАРИИ ОСОРИ АДАБИИ 

МИР САЙЙИД АЛИИ ҲАМАДОНӢ 

 

4.1. Мавзуоти меҳварии осори адабии Алии Ҳамадонӣ 

 

Мавзуоти меҳварии осори адабии Мир Саййид Алии Ҳамадониро панду 

ахлоқ, махсусан, арҷи ахлоқи ҳамидаву мазаммати хислатҳои разила, мавқеъ ва 

ҳузури зан дар хонаводаву ҷомеа, ки дар ҷаҳони имрӯз ҳамчун «масъалаҳои 

гендерӣ» машҳур аст, сабр, таҳаммулгароӣ, зуҳд, қаноат ташкил медиҳанд, ки 

ҳар кадомро дар фасли алоҳида баррасӣ мекунем. Аз назари баёни мазмунҳои 

гуногуни вобаста ба мавзуъҳои аслӣ доираи таваҷҷуҳоти Алии Ҳамадонӣ 

доманаи васеъ дорад, ки ба баъзе аз муҳимтарини онҳо ҳангоми таҳқиқи 

масъалаҳои аслию фаръӣ ишора хоҳад шуд. 

  

4.1.1. Панду ахлоқ: ахлоқи ҳамида ва замима 

 

Дар миёни мавзуоти меҳварии матраҳ дар осори бадеии Алии Ҳамадонӣ 

панду ахлоқ мавқеи асосиро ишғол мекунад. Сабаби аввал ва асосии ин ҳолат ба 

руҳия ва самти таваҷҷуҳи адиб алоқаманд аст. Мақсади Алии Ҳамадонӣ, қабл аз 

ҳама, тарбияи шогирдоне мебошад, ки аз назари ҳусни ахлоқ ба беҳтарин 

сифатҳо ороста гардида, дар қабулу амалӣ шудани андешаҳои муҳимми 

маърифатӣ аз доираи қавли устод хориҷ нашаванд. Чунонки дар фасли охири 

боби сеюми диссертатсия таъкид шуд, бештари рисолаҳои Алии Ҳамадонӣ 

моҳияти таълимӣ дошта, аксари онҳо маҳз барои таълими шогирдон таълиф 

шудаанд. Худи муаллиф дар таълими шогирдон аз онҳо истифода мекардааст.  

Сабаби дуюми ривоҷ ёфтани панду ахлоқ дар эҷодиёти Алии Ҳамадонӣ ба 

хусусияти зотии адабиёти классикии форсу тоҷик бармегардад. Чунонки маълум 

аст, афкори пандуахлоқӣ дар осмони илму адаби беш аз ҳазорсолаи форсу тоҷик 

чун ситораи дурахшон нурпошӣ мекунад. Мардуми форсу тоҷик аз он ифтихор 

доранд, ки Рӯдакию Фирдавсӣ, Ибни Синову Бобо Тоҳири Урён, Саноию 

Ғаззолӣ, Шамси Табрезию Мавлонои Балхӣ, Шайх Саъдию Ҳофизи Шерозӣ, 

Хоҷа Камол, Мир Саййид Алии Ҳамадонӣ, Абдурраҳмони Ҷомӣ ва садҳо чунин 

шахсиятҳои варзидаро дар муҳити адабу ҳикмати хеш парвариш додаанд. Чунин 

фарзандони фарзонаи адабиёту ҳикмати форсу тоҷик як силсила осори гаронбаҳо 

ба ихлосмандону муштоқон ба ёдгор гузоштаанд, ки бо гузашти айём гуфтори 

эшон қувваи наву таровати тозае пайдо менамояд.  

Афкори пандуахлоқии Алии Ҳамадонӣ дар тамоми осораш қобили шинохт 

аст. Вай чун носеҳи рӯзгордида ба тарбияи ахлоқии одамон эътибори зиёд зоҳир 

мекунад. Ақоиди пандуахлоқии адиб бештар дар рисолаҳои «Захират-ул-мулук», 

«Макорим-ул-ахлоқ», «Одоб-ул-машоих», «Минҳоҷ-ул-орифин», «Ҳафт водӣ», 

«Мактуботи амирия», «Рисолаи қуддусия», «Маърифати нафс» ва амсоли инҳо 

возеҳу равшан ифода ёфтаанд. 

Алии Ҳамадонӣ ахлоқро ба ду навъ ҷудо менамояд: ахлоқи ҳамида ва ахлоқи 

замима. Ахлоқи ҳамида, яъне хислатҳои нек, аз қабили ростию парҳезкорӣ, 

қаноатмандию сабурӣ ва ғайраҳо хеле барвақт, ҳанӯз аз синни хурдсолӣ дар 

замири фарзандон бояд тарбият ёбанд. Дар анҷоми ин амали хайр, яъне тарбияи 

ахлоқи ҳамидаи фарзандон саҳми падару модар ва устоду муаллим бағоят бузург 

аст. Фарзандон оинаеро мемонанд, ки муҳити худро, ки маҷмуи аъмоли падару 

модар, устоду муаллим аст, дар худ инъикос менамоянд. Падару модар, устоду 

муаллим, ки гавҳари ҳақиқати тифл маҳсуб мегарданд, тифлро ба кадом тарафе 

мутамоил созанд, ӯ ба ҳамон тараф моил гашта, ҳамон натиҷаро хоҳад ёфт. 

Агар модару падар ва устоду муаллими ӯ аз аҳли салоҳ бошанд, осори 

салоҳи эшон дар ниҳоди фарзанд пайдо ва росих мегардад ва илму тақвою 

парҳезкорӣ, шарму ҳаё самараи он тарбия хоҳад буд ва ин фарзандро некбахти 

ду ҷаҳон мегардонанд. Ва бараъкс, агар модару падар, устоду муаллими ӯ фосиқу 

ғофил ва ҷоҳил бошанд, осори зулму фисқ, фитнаю носавобии эшон дар ниҳоди 

фарзанд ҷо гирифта, дар аъмоли ҳаррӯзаи ӯ ҳувайдо хоҳад гардид, ки натиҷаи он 

аъмоли ғайриинсонӣ фарзандро шақӣ намуда, бадбахти ҳарду ҷаҳонаш 

мегардонад. Ва дар ин бадбахтӣ, чи тавре ки адиб менигорад, падару модар ва 

устоду муаллим шарик ва саҳим мебошанд. 

Мир Саййид Алии Ҳамадонӣ барои таъкиди фикр дар «Захират-ул-мулук» 

аз ҳадиси набавӣ: «Куллу мавлудин юладу ъала-л-фитрати фаабавоҳу 

юҳаввидониҳи ва юнассирониҳи ва юмаxҷисониҳи». Адиб ба сурати содаву 

равон ҳадисро чунин шарҳ додааст: «Яъне, ҳар фарзанде, ки таваллуд мешавад, 

дар ҳолати офариниш пок аст ва дину мазҳабу сирати неку бад аз волидайн 

мегирад. Ва агар эшон ҷуҳудонанд, ӯро ҷуҳуд мегардонанд ва агар тарсоанд, ӯро 

тарсо мегардонанд ва агар муғонанд, он фарзандро муғ мегардонанд» [Ҳамадонӣ 

1905, с.56].  

Сипас, Алии Ҳамадонӣ ба гуфтаҳои боло чунин илова менамояд: «Ва чун 

модар ва падар бо ҳукми шафқат фарзандро дар ҳолати сиғар аз офати обу оташ 

нигоҳ медоранд, то ҳалок нашавад ва аз ҳалоки оташи онҷаҳонӣ наметарсад, пас, 

ӯро тарбия кардан то ба ҳалокати абадӣ гирифтор нашавад, авлотар» [Ҳамадонӣ 

1905, с.56]. 

Яке аз масъалаҳои муҳимми дар тарбияи фарзанд таъсиргузор, ки моҳияти 

замонии он бемаҳдуд буда, дар ҳама давру замонҳо эътибор дорад, бо луқмаи 

ҳалол тарбият кардани фарзандон мебошад. Аз ин ҷост, ки Алии Ҳамадонӣ ба ин 

нукта таваҷҷуҳи махсус зоҳир карда, таъкид мекунад, ки тарбияро бояд нахуст 

аз луқмаи фарзанд шуруъ мебояд кард. Агар фарзандонро ба луқмаи ҳаром ва ё 

бо шири модари бетақвою ҳаромкор одат кунонанд, ин луқмаи нопок боиси дар 

ниҳоди ӯ пайдо ва устувор гардидани як зумра аъмоли ношоиста мегардад: «Ва 

ин воқеа он бошад, ки, – таъкид менамояд Алии Ҳамадонӣ, – фарзандонро аз 

хурдӣ маҳосини ахлоқ таълим кунанд ва аз мулоҳизоти қуранои суъ нигоҳ 

доранд ва ба зинати дунё нафиребанду танауъмро одати ӯ насозанд. Дар аввали 

нишоти разоат ба шири зане, ки бенамозу ҳаромкор бошад, накунед ва луқмаи 

ҳаром ғизои ӯ насозанд. Чӣ ҳар тифл, ки бадани ӯ дар хурдӣ ба шир ва луқмаи 

ҳаром тарбият ёбад, зулмати хабосати он ҳаром ӯро торику муқаддар гардонад 

ва дар ҳолати ҷавонӣ майли ӯ ҳама ба шар ва маосӣ бошад…» [Ҳамадонӣ 1905, 

с.60].  

Адиб шармгинию боҳаёиро дар фарзандон аз аввалин ва беҳтарин 

нишонаҳои ҳусни хулқ дониста, дар хубтару беҳтар тарбия намудани фарзандон 

аҳаммияти хосса зоҳир намудани мураббиёнро таъкид намудааст: «Чун дар 

ҳолати тамйиз тифл шармгин бувад, ин нишони саодатро ғанимат шуморад ва 

дар тарбияи ӯ саъй намоянд. Ва аввал сифате аз сифатҳои замима, ки дар тифл 

зоҳир мешавад, шараҳ аст бар хӯрдан» [Ҳамадонӣ 1905, с.62].  

Мир Саййид Алии Ҳамадонӣ таъкид менамояд, ки аз синни хурдӣ ба 

тарбияи фарзандон аз ҷиҳати либоспӯшӣ, хӯрок хӯрдан, сухан гуфтан, роҳ 

рафтан, нишастану бархостан ва амсоли инҳо диққат мебояд дод. Дар руҳияи 

солим тарбия намудани фарзандон барои ояндаи фарзанд дар зиндагӣ манфиати 

калон дорад. Масалан, яке аз сифатҳои замима, ки кӯдаконро дар тифлӣ пайдо 

гардида, то охири умрашон домангирӣ менамояд, аз ҳад зиёд хӯрдани таом 

мебошад. Тариқи одоби таом хӯрданро чунин меорад: «…бояд ки одоби таом 

хӯрдан ӯро таълим кунад. Ва бисёр хӯрданро дар чашми ӯ зишт гардонад ва аз 

захира кардани таом манъ кунад ва ба исор фармоянд ва кӯдакони бисёрхореро 

дар пеши ӯ сарзаниш кунанд ба бисёр хӯрдан, то он сифат дар вай шикаста 

шавад…» [Ҳамадонӣ 1905, с.63].  

Нисбати аз андоза беш хӯрдан ва мазаммати ин сифати нописандида 

бузургони гузашта низ нуктаҳои ҷолиб баён намудаанд. Масалан, Саъдӣ дар 

«Гулистон» мефармояд: 

На чандон бихӯр, к-аз даҳонат барояд! 

На чандон, ки аз заъф ҷонат барояд! [Саъдӣ 1989, c.415]. 

Дигар масъалаи муҳим дар тарбияи фарзанд, илм омӯхтан аст. Оғози 

таълими илму фанро Алии Ҳамадонӣ чунин медонад, ки ибтидо бояд фарзандро 

ба таълими Қуръон машғул намуд. Ва баъд аҳодиси набавиро таълим намуда, дар 

ҳар фурсати муносиб аз ҳаёти хулафои рошидин ва сулаҳои аҳли тақво ба ӯ нақлу 

ҳикоёти ибратбахш намуд, то тавассути шунидани қиссаҳои ибратомӯз дар 

ниҳоди фарзанд хислатҳои ҳамидаи инсонӣ, аз қабили ростию парҳезкорӣ, 

садоқату муҳаббат, меҳру шафқат парвариш гардад. Ҳамзамон, фарзандонро аз 

шунидани ғазалиёти саршори маънии фасод нигоҳ бояд дошт. Вале ҳар рӯз як 

соат ё каму беш тифлонро ба лаъбу бозӣ иҷозат додан аз манфиат холӣ нест. Бозӣ, 

хусусан ҳам бозиҳои ҳаракатӣ ва зеҳнӣ, барои кудакони то даҳсола хеле мувофиқ 

аст: «Ва дар овони таълим ҳар рӯз як соат тифлро дар лаъбу бозӣ рухсат диҳанд, 

то айш бар вай мунағғас нагардад ва табъи ӯ дар эътидол бимонад ва қуввати 

закои ӯ ботил нагардад» [Ҳамадонӣ 1905, с.73]. 

Ба қавли Алии Ҳамадонӣ, одамӣ аз таваллуд то ҳолати фавт муҳтоҷи тарбия 

мебошад. Дар тарбияи ҳар синну сол мураббӣ бе назардошти хусусиятҳои 

синнусолии тарбиятгиранда наметавонад дурри мақсуд ҳосил намояд. Адиб 

зинаҳои тарбияи одамонро ба се давр: тифлӣ, ҷавонӣ ва пирӣ ҷудо менамояд. 

Сипас шаклҳои тарбияи ҳар синну солро баён сохта, чунин шарҳ медиҳад: Аввал, 

тифлон, дувум шахсе, ки неку бад аз ҳам тамйиз намудааст ва ниҳоят, сеюм 

шахсе, ки дар ройи фасоду ботила ва эътиқоди ботила тарбия ёфтааст. 

Тарбияи овони тифлӣ нисбат ба тарбияи ду давраи ташаккули синнусолӣ 

осонтар аст. Зеро дар ин ҳол ниҳоди тифл поку беолоиш аст, танҳо мураббиён ба 

ӯ забону дин меомӯзанд. Ҳама хасоили нек ва ё зиштро кӯдак аз мураббӣ барои 

худ қабул менамояд. Дар тарбияи гурӯҳи дувум мураббиро зарур аст, ки аввалан 

моддаи фасодро, ки таввасути шаҳвату нафси аммора вориди вуҷудаш 

гардидаанд, берун сохта, сониян, ба тарбия машғул гардад. Тарбияи гурӯҳи 

сеюмро Алии Ҳамадонӣ аз ҳама вазнину сангинтар медонад. Зеро ки дар вуҷуди 

ин гурӯҳ хасоили замима решаи мустаҳкам доранд. Ба ақидаи ӯ, кӯҳ бо нохун 

кандан ва оҳани сард кӯфтан осонтар аст аз ислоҳи чунин ашхос. 

Масъалаи дигар аз ду ҳақиқат офарида шудани инсон мебошад: яке, 

ҳақиқати зоҳир ва дигаре, ҳақиқати ботин. Зоҳирро сурат ва ботинро сират 

меномад. Таносуби сурату сират камтар ба ҳам мувофиқат менамоянд. Ҳусни 

сурат бо ҳастии аъзои зоҳира, чун чашм, абрӯ, гӯш, даҳону бинӣ ва ғайра комилӣ 

дошта метавонад. Ҳусни сират маҳз бо устувор будани хислатҳои ҳамида, амсоли 

некӣ, илмомӯзӣ, ҳалимию сабурӣ, қаноату тавозуъ инсонро такмил медиҳад. Ин 

вижагии тинати одамӣ паҳлуҳои дигаре ҳам дорад. Бинобар он ки ба ин масъала 

ҳангоми баррасии мабҳаси зебоишиносӣ ва ҳусни ахлоқ дар зерфасли чоруми 

фасли якуми боби сеюми диссертатсия таҳқиқ сурат мегирад, ин ҷо беш аз ин 

сухан намекунем. Асли андеша ин аст, ки Алии Ҳамадонӣ зебоии ботиниро 

ҳамчун зебоии аслӣ дониста, ба ҷуз сифатҳои табии ороишӣ, дигар сифатҳои 

сунъиро эътироф намекунад. Бинобар ин, ба ақидаи Ҳамадонӣ, ҳар як фард бояд 

дар сират зебо бошад, сурати зебоии табииро ба худ ҷалб намояд. 

Мир Саййид Алии Ҳамадонӣ дар баробари нишон додани ашхоси ба тарбия 

муҳтоҷ усул, ё худ роҳҳои тарбияи одамонро баён месозад, ки аз инҳо иборат 

мебошанд: таъриф, насиҳат ба вазъ, манъ ба феъл, унф ба саъб (дуруштӣ ва 

дашном) ва зарб. Ҳамзамон, адиб таъкид менамояд, ки падару модар ва устоду 

муаллим нисбат ба фарзанд ҳақ доранд, ки тамоми усулҳои зикршудаи тарбияро 

истифода намоянд, аммо дар ислоҳи падару модари ба тарбия муҳтоҷ аз тарафи 

фарзанд танҳо ду роҳи аввала, яъне, насиҳат ба вазъ ва таъриф ба феъл раво асту 

халос. Таъкид менамояд, ки усули чаҳоруму панҷум, яъне унф ба саъб ва зарб 

раво дидан аз ҷониби фарзандон нисбат ба падару модар қатъиян норавост, пас 

дар истифодаи усули сеюмин – манъ ба феъл бархе аз уламо ба фарзандон 

муҷозот додаанд. Чунончи, агар падар ё модар мудовамат ба аъмоли номашруъ, 

аз қабили хамрхорӣ, дуздӣ, мушорикат дар маҷолиси фисқ ва амсоли инҳоро 

дошта бошанд, ба фарзандон иҷозат аст, ки падар ё модари хешро аз ин амалҳои 

носавоб дур намоянд. Ва агар падар ё модар молеро бидузданд ё моли дуздиеро 

ба хона биёранд ва фарзанд аз ин ҳол огоҳӣ ёфта, он молро ба соҳибонаш 

бозгардонаду баъдан тавассути усули насиҳат ба вазъ, ба модару падар аз 

хабисии аъмолашон суҳбат намояд, дуруст аст. Ё худ, ба фарзанд иҷозат аст, ки 

хамри падарро аз дасташ гирифта, ба замин резад ва ё дар ҳолате ки падар ё модар 

дар маҷолиси фисқ ва расвоӣ унс гирифта бошанд, фарзандон метавонанд 

эшонро аз он маҳфилҳои пургуноҳ дур бисозанд. Агар дар ин мавридҳо падару 

модар ба фарзанд хашм гиранд, хашми онҳоро эътибор нест, зеро ҳуқуқи 

Кирдгор афзал аз ҳуқуқи модару падар аст [Ҳамадонӣ 1905, с.165]. 

Мир Саййид Алии Ҳамадонӣ асрҳо пеш умр ба сар бурда бошад ҳам, 

тавонистааст, нисбат ба ҳама табақоти инсонӣ аз хурд то бузург ва новобаста аз 

мавқеи иҷтимоӣ бе тарсу ҳарос ақоиди ахлоқии хешро иброз намояд. Аз ҷумла, 

ӯ афъоли нописандидаи мардумони сарватманд ва ҳокимони давлатмандро зери 

тозиёнаи танқид қарор дода, бо овардани оёту ҳадиси саҳеҳ ва ривоёти ҷолиб аз 

зиндагии хулафои рошидин ва дигар ашхоси соҳибмартаба ба гурӯҳҳои муҳтоҷи 

тарбия андарзҳои пурманофеъ баён кардааст. Чунончи: «Нақл аст, ки чун Умар, 

разия-л-Лоҳу анҳу, ба хилофат бинишаст, иттифоқ карданд, ки нафақаи аёли ӯ аз 

байтулмол бидиҳанд, қабул накард ва гуфт: – Қуввати касб дорам, маро бад-он 

эҳтиёҷ нест. Чун намози ишроқ бигузоридӣ, ба девон биннишастӣ ва миёни 

мусулмонон ҳукумат кардӣ, то чошти баланд. Чун аз девон бархост, колбад 

бардоштӣ ва ба тарафи буқъа рафтӣ ва хишт задӣ ва ба масҷид омадӣ ва 

имоматии мусулмонон кардӣ ва боз ба сари кори худ рафтӣ то вақти намози аср. 

Ва қути худу аёлони худ аз он ҳосил кардӣ» [Ҳамадонӣ 1905, c.57].  

Мир Саййид Алии Ҳамадонӣ талқин менамояд, ки ҳама инсонҳо бояд дорои 

хулқи неку бошанд. Агар одам дар зиндагии дунявии худ ба роҳи рост амал 

дошта бошад, пас ӯро аз гузаштани Пули сирот, яъне аз гирифториҳои рӯзи 

охират набояд ҳарос бошад. Одамоне, ки дар дунё аъмоли некӯ надошта, пайрави 

ақоиди руҳпарвари аҳли салоҳ набошанд, эшон аз азобу уқубатҳои ухравӣ дар 

амон нахоҳанд буд. Алии Ҳамадонӣ барои тақвияти фикр абётеро аз Шайх Саъдӣ 

меорад, ки мо қаблан онҳоро иқтибос карда будем [Ҳамадонӣ 1905, c. 65].  

Ҷанбаи ахлоқию маънавии осори Алии Ҳамадонӣ бою рангин буда, 

мардумро пайваста ба ваҳдат, иттифоқу иттиҳод, дӯстию бародарӣ, накукорию 

амонатдорӣ даъват менамояд. Чунин сифатҳои барои ҳамаи инсонҳо хосияти 

умумист. Аммо дар радифи инҳо сифатҳоеро ҷудо кардан мумкин аст, ки илова 

бар моҳияти умумӣ доштан барои кулли одамон, ба ҷузъиёте дахл доранд, ки 

лозимаи солики роҳи маърифат мебошанд. Аз ҷумла, авсофи ростию росткорӣ, 

ҳалимию фурӯтанӣ, сабурию шикебоӣ, раҳму шафқат, иффат, назокати гуфтор, 

рафтори махсус, ҳусни андеша ва амсоли ин тавсифҳое мебошанд, ки барои 

ворид шудан ба ҷодаи шинохт зарурӣ мебошанд. Ҳар ду гурӯҳи сифатҳо дар 

тамоми осори Алии Ҳамадонӣ баён шудаанд. 

Барои дарки моҳияти таҳтонии суханони Алии Ҳамадонӣ таваҷҷуҳ ба 

зоҳиру ботини масъала муҳим аст. Дар зоҳир бигирем, шахсе, ки гӯш ба гуфтори 

пурмазмуну ҳакимонаи Алии Ҳамадонӣ медиҳад ва ба суханони пурарзиши вай 

амал менамояд, мушкилоти зиндагияш осон гашта, қадам ниҳоданаш дар 

шоҳроҳи зиндагӣ бехавф мегардад. Аз ҷиҳати дарки ботин нуктаи муҳим фаро 

гирифтани маҷмуи хислатҳои неки инсониест, ки барои солик муқаддимоти роҳ 

талаққӣ мешавад.  

Алии Ҳамадонӣ бо мақсади ҳидоят намудани шогирдону пайравон ба роҳи 

ростӣ мухотабро аз ғофилию зулмат ва гирифториҳою қабоҳат огоҳ намуда, 

онҳоро ба рӯшноию саодат роҳнамоӣ мекунад. Андарзҳои ҳакимонаи адиб дар 

саросари бармалло ба назар мерасад. Вай барои навомӯзони асри хеш ва асрҳои 

баъдина тавонист, ки пандномаи мукаммале мураттаб намуда, манзури 

ихлосмандонаш гардонад.  

Дар боло панду андарз ва омӯзаҳои ахлоқиро дар асоси асарҳои ҷудонаи 

Алии Ҳамадонӣ баррасӣ кардем. Илова бар ин, Алии Ҳамадонӣ асари хурдҳаҷме 

дорад бо унвони «Минҳоҷ-ул-орифин», ки дар он нақлу исбот нест. Андеша ва 

хулосаҳо дар шакли ҷумлаҳои сода ва муракквби равону нафис изҳор шудаанд. 

«Минҳоҷ-ул-орифин»-и ӯ гӯё боз як «Захират-ул-мулук»-и дигар аст, аммо дар 

баёни муҷаз. Дар он Алии Ҳамадонӣ беш аз 183 панду андарзро пешниҳод 

намудааст, ки ҳар яке аз ҳикмату фалсафаи зиндагӣ сарчашма мегиранд. 

Чунончи: 

1. Хизмати бузургон кун, то ба бузургӣ бирасӣ. 

2. Сабр пеша гир, агар офият мехоҳӣ. 

3. Оҳиста рав, то монда нашавӣ. 

4. Шукри Ҳақ ба ҷо ор, агар неъмати дин ва дунё хоҳӣ. 

5. Ҳиммат баланд дор, то қиматат биафзояд [Ҳамадонӣ 1993, c.32]. 

Дар назари аввал суханҳои боло хеле сода ва оммафаҳманд. Вале барои гуфтани 

чунин суханҳо шахсе қодир аст, ки таҷрибаи бойи зиндагӣ ва захираи мукаммали 

илмию фарҳангӣ дорад. Чунин тарзи баён аз он шаҳодат медиҳад, ки Мир Саййид 

Алии Ҳамадонӣ аз андарзу ақоиди пандуахлоқии аҳли салаф ва дигар дину 

мазоҳиб огаҳӣ доштааст. Масалан, дар таълимоти зардуштӣ калимаҳои «ҳухат» 

– гуфтори нек, «ҳумат» – пиндори нек, «ҳуришт» – кирдори нек маъмул аст. Ин 

калимаҳо низ дар назари аввал содаанд, вале, дар маҷмуъ, ифодагари ақоиди 

ахлоқиянд. Алии Ҳамадонӣ ин калимаҳоро ба як ҷумла чунин гуфтааст: «Ҳама 

ҳол боадаб бош, то мақбул бошӣ» [Ҳамадонӣ 1993, c.32]. 

Умуман, агар ба тарзи баёни «Минҳоҷ-ул-орфин» бо диққат назар шавад, 

шабоҳатеро ба ҳафт фармудаи кеши зардуштӣ пай бурдан мумкин аст. Ва ин 

ифодагари он аст, ки аслу насли одамӣ, чи габру чи мусалмон, як аст. 

1. На ба рост ва на дурӯғ ҳаргиз савганд махур. 

2. Фазилат ва бартарӣ дар шинохт ва маърифати комил аст. 

3. Эҳсон баландтарин фазилати инсон аст. 

4. Ҳар бомдод бояд зуд бархост. 

5. Ҳар кӣ доме ниҳад, нахуст худ дар он афтад. 

6. Беҳтарини бахшишҳо таълим ва тарбият аст [Ҳамадонӣ 1993, c.24]. 

Тибқи фармудаи суннати омӯзаҳои ахлоқии гузаштагони мо, ки Алии 

Ҳамадонӣ яке аз симоҳои барҷастаи он аст, танҳо тавассути анҷоми амалҳои 

солеҳ ва дар зиндагии дунявӣ пайравӣ намудан ба афкоре, ки саршори адабу 

ҳикмати волоянд, инсон метавонад ба мартабаи баланд ва дараҷоти олӣ дар ин 

дунё гардида, дар он дунё сазовори мақоми арҷманд бигардад. 

Яке аз рукнҳои асосии зиндагии башарият дӯстию рафоқат ва якдигарфаҳмӣ 

мебошад. Тарғиби дӯстию рафоқати холис дар осори Мир Саййид Алии 

Ҳамадонӣ мақоми хосса дорад. Бино ба қавли ӯ, дӯстону бародарони ҳақиқӣ 

байни худ эътидоли ҳуқуқҳои ухувватро риоя намуда, метавонанд, дар ин амали 

худ содиқ бошанд ва дӯстии хешро то дер гоҳ пойдор нигоҳ бидоранд. Алии 

Ҳамадонӣ муътақид бар он аст, ки на ҳар кӣ лофи бародарию ухувват мезанад, 

сазовори пӯшидани ҷомаи мубораки ухувват аст. Ӯ дар пойдорию устувории 

ухувват ҳашт шартро зарур донистааст:  

Шарти аввал базли мол аст, яъне ҳар молу пуле, ки дар ихтиёр дорад, 

новобаста ба эҳтиёҷи ҳуд барои пойдории дӯстӣ сарф намояд.  

Шарти дувум муъовиюн аст. Яъне, ёрии байниҳамдигарӣ ҳам дар корҳои 

динӣ ва ҳам дунявӣ. Бояд бародарон нисбат ба якдигар мушфиқу меҳрубон 

бошанд.  

Шарти савум оид ба забон аст. Ва ин чунин маъно дорад, ки дар ғайбату 

ҳузури бародар дар назди ҷамоат зикри айбҳои ӯ накунад. Аз хатоҳо ва халали 

бародар воқиф шавад.  

Шарти чаҳорум нусрат ва ҳимоят аст. Яъне, ҳам дар ғоиб ва ҳам дар ҳозири 

бародар доимо дар ҳимояи ӯ бошад. Агар бародар дар ҷаласае ҳузур надошта 

бошаду аҳли он маҷлис нисбат ба бародари ӯ суханони лағв ва буҳтон гӯянд, бояд 

ки бародар аз номусу шарафи ӯ муҳофизат намояд.  

Шарти панҷум таълим ва насиҳат аст. Яъне, ҳар бародари мушфиқу 

меҳрубон бояд саъю кӯшиш намояд, ки бародараш аз улуми дунявию ухравӣ 

бархурдор бошад. Вай бояд дар огоҳонидани бародари хеш дар мавриди 

қабоҳати ҷаҳл тақсир накунад.  

Шарти шашум афв аст аз хафват. Дар шарҳи ин шарт адиб назари хешро 

нагуфта, аз гуфтаҳои бузургон далелҳо меорад. Яъне, дар шарҳи ин шарт ду 

мавқеъ мушоҳида мегардад. Мавқеи аввал ин, ки баъзе уламо гуфтаанд, ки аз 

хатоҳои бародар афв кунад. Вале мавқеи дигар, ки аксариятро ташкил 

менамоянд, аз гуноҳи бародар афв карданро написандидаанд.  

Шарти ҳафтум – нигоҳ доштани риштаи дӯстию бародарӣ баъд аз мавт. 

Алии Ҳамадонӣ дар ин маврид мефармояд, ки дӯсти ҳақиқӣ баъд аз вафоти 

дӯсташ риштаи рафоқатро бо фарзандон ва пайвандони ӯ нигоҳ дорад. 

Ҳамчунин, дар байни дӯстон бояд ғаразу кина, ҳасаду бухл ва амсоли ин 

хислатҳои нописандида мушоҳида нагардад. Мир Саййид Алии Ҳамадонӣ 

таъкид менамояд, ки дӯстию рафоқате, ки барои сарвату мол ва мансабу салтанат 

бошад, нопойдору кутоҳмуддат мебошад. Дар «Захират-ул-мулук» чунин ҳадисе 

аз аҳодиси набавӣ нақл шудааст: «Абуҳурайра, ризвону-л-Лоҳу алайҳи, ривоят 

кард, ки Расул, алайҳи-с-салом фармуд, ки гирд бар гирди арш минбарҳост аз 

нур. Рӯзи қиёмат бар он минбарҳо қавме бошанд аз нуру ҷомаи эшон аз нур ва 

эшон пайғамбарон набошанд. Ва шаҳидон бар мартабаи эшон рашк баранд. 

Гуфтанд: Эй Расули Худо, сифат кун эшонро. Гуфт: Эшон касонеанд, ки бо 

сулаҳо ва муттақиён дӯстӣ барои Худои азза ва ҷалла кунанд» [Ҳамадонӣ 1905, 

с.71].  

Фикри мазкур дар «Минҳоҷ-ул-орифин» бо ин ҷумла баён шудааст: «Дӯстӣ 

он беҳ, ки аз барои Худо бошад» [Ҳамадонӣ 1993, c.32]. 

Мубошират бо ашхоси суханчину ғаммоз, ҷоҳилу мутакаббир, ғофилу 

дурӯғгӯ, фитнаангезу ҷангҷӯро ӯ сарзаниш намуда, аз лаҳзаҳои умраш, ки дар 

ҳузури чунин ашхос гузаронидааст, таассуф хӯрдааст. Ба қавли Алии Ҳамадонӣ, 

ҳамнишинӣ бо чунин одамон ақлро тираву имонро заиф мегардонад.  

Мақсад аз овардани ин таъкид он буд, ки ин зумра одамон дӯстию 

бародариро нашоянд. Ва барои равшан гардидани фикр муаллиф гурӯҳҳоеро 

номбар мекунад, ки бо онҳо дӯстӣ кардан зараровар аст: аввал, аҳмақи ҷоҳил, 

дувум, бадхӯйи мутакаббир, савум, фосиқи мусир, чаҳорум, мубтадеи муонид. 

Дар тафовути аҳмақу ҷоҳил гуфтааст: «…ва фарқ миёни ҷоҳил ва аҳмақ он аст, 

ки ҷоҳил касеро гӯянд, ки роҳи ба мақсад расиданро надонад. Ва аҳмақ касеро 

гӯянд, ки акси мақсудро мақсуд тасаввур кунад» [Ҳамадонӣ 1905, с.71]. 

Дар ин маврид Алии Ҳамадонӣ нақлеро аз забони Имом Ҷаъфари Содиқ 

меорад: «Имом Ҷаъфари Содиқ, разия-л-Лоҳу анҳу, фармуд, ки бо панҷ кас 

суҳбат мадоред: аввал, бо дурӯғгӯй суҳбат мадоред, ки дуруғгӯӣ чун сиррест, ки 

чизе менамояд, ки туро бад-он мефиребад ва дар ҳақиқат ҳеҷ нест. Дувум, 

суҳбати аҳмақ, ки бо ҳамоқати худ, ҳарчанд ки мехоҳад туро суд кунад, охир 

туро дар зиён андозад. Савум, бахил, ки агар солҳо бо ӯ пайвандӣ, дар ҳолати 

эҳтиёҷ рӯй аз ту бигардонад. Чаҳорум, безаҳраи тарсанда, ки дар ҳолати ҳодиса 

ба ҷиҳати халосии худ туро ба душман бисупорад. Панҷум, фосиқ, ки туро бо 

луқмае бифурӯшад» [Ҳамадонӣ 1905, с.76]. 

Адиб чун шахси дорои таҷрибаи бойи зиндагӣ ва шоҳиди ҳаводиси зиёд бо дили 

пурармон ва таассуфӣ гарон дар мавриди нопойдории риштаҳои ухувват сухан мегӯяд. 

Шумораи ниҳоят ками инсонҳо метавонанд, ки аз ин неъмати бузург баҳраманд 

бошанд. Дар охири боби панҷуми «Захират-ул-мулук» бо дили пуралам мегӯяд: 

Дареғ, ин дардро марҳам надидам, 

Умеди васл буд, он ҳам надидам. 

Аз он коре маро суст аст бунёд, 

Ки аҳди дӯстон муҳкам надидам [Ҳамадонӣ 1905, с.84].  

Ҳамин тавр, маълум мешавад, ки Мир Саййид Алии Ҳамадонӣ ба 

масъалаҳои марбут ба ахлоқи ҳамидаву замима таваҷҷуҳи зиёд дошта, ҳам дар 

миёни асарҳои дигар ва ҳам дар таълифе ҷудогона оид ба масъалаҳои марбут 

ба илми ахлоқ сухан кардааст. Қариб дар ҳамаи асарҳои бадеии нависанда 

масъалаҳои ахлоқӣ матраҳ шудаанд.  

 

4.1.2. Масъалаҳои гендерӣ: зан ва хонавода 

 

Мақому мартабаи зан дар хонавода ва ҷомеа дар осори саромадони адабу 

ҳикмати форсу тоҷик аз ҷумлаи мавзуоти муҳим ба ҳисоб меояд. Шоирону 

нависандагон ва мутафаккирони тоҷик ба ин мавзуъ аз се ҷиҳат диққат дода, 

арзишдовариҳои ҷолибу қобили таваҷҷуҳ пешниҳод кардаанд: шаҳомати зан дар 

мақоми модар, мавқеи зан дар ҳаёти оилавӣ, зан ва тарбияи насли солими ҷомеа. 

Дар адабиёти классикии форсу тоҷик ба ҷиҳатҳои мазкур ғолибан ба сурати 

омехта таваҷҷуҳ мешавад.  

Сифатҳое, ки ба зан ҳамчун модар нисбат дода мешавад, хеле зиёданд, вале 

дар он миён зебоӣ, ҳусни ботин, вафодорию садоқат, меҳру шафқат, шарму 

иффат, чорагарӣ аз ҷумлаи хислатҳои некуву писандидае ҳастанд, ки дар назму 

наср басомади бештар доранд. Маҳз тавассути ҳамин хислатҳои ҳамида зани 

тоҷик дар кутуби адабу ҳикмати беш аз ҳазорсола васф мегардад. Фирдавсии 

Тӯсӣ ин матлабро ба тариқи зайл баён намудааст: 

Беҳини занон дар ҷаҳон он бувад, 

К-аз ӯ шӯй ҳамвора хандон бувад [Фирдавсӣ1383, с.325].  

Ба қавли Саноӣ, зан маҳз тавассути вафодорию садоқат нисбат ба 

хонаводааш сазовори номи пуршарафи зан мегардад. Ин маъниро шоир дар 

рубоие чунин ифода намудааст: 

Зан, зан зи вафо шавад, зи зевар нашавад, 

Сар, сар зи вафо шавад, зи афсар нашавад. 

Бе гавҳари гавҳарӣ зи гавҳар нашавад, 

Сагро сагӣ аз қалода камтар нашавад [Саноӣ 1993, с. 296].  

Носир Хусрави Қубодиёнӣ занро чун кадбону васф мекунад: 

Нашунидастӣ, ки хон зар гардад 

Аз сохта кадхудову кадбону [Носир 2003, с.106].  

Саъдии Шеърозӣ пешрафту инқирози шавҳарро дар зиндагӣ ба зан вобаста 

донистааст: 

Зани хубу фармонбари порсо, 

Кунад марди дарвешро подшо [Саъдӣ 1371, с. 361].  

Зикри чунин мисолҳоро аз гуфтори бузургонамон идома додан мумкин аст, 

аммо бо ҳамин иктифо мешавад. Мақсади мо дар гуфтори боло нишон додани 

вусъати мавзуъ дар паҳнои адабиёт буд. Дар идома масъаларо дар мисоли 

«Захират-ул-мулук»-и Мир Саййид Алии Ҳамадонӣ пайгирӣ мекунем. Доир ба 

ин мавзуъ Алии Ҳамадонӣ нигоҳи хосси худро дорад. Вай ба масъала аз рӯйи 

арзиши фарҳангии он диққат дода, дар сархатти чаҳорчӯбаи низоми ахлоқӣ қарор 

доштани симои занонро таъкид менамояд.  

Алии Ҳамадонӣ, пеш аз ҳама, дар мавриди зан – модар сухан ронда, оятеро 

аз Қуръони карим оварда, бо забони содаю фасеҳ тарҷума ва шарҳу тафсир 

менамояд: «Қола Аллоҳу таъоло: Ва қазо раббука алло таъбуду илло ийёҳу ва 

бил волидайни иҳсонан. Ҳазрати Самадият, азза шаънуҳу, мефармояд, ки мо, ки 

Худованд ва Парвардгорем, ҳукм кардем бар шумо, ки бандагонед, ки ғайри 

Ҷаноби кибриёии моро бандагӣ накунед ва дар ҳуқуқи модару падар неку бошед» 

[Ҳамадонӣ 1905, с.103]. 

Алии Ҳамадонӣ баъдтар аз забони Ҳаким писари Ҳизом ҳадиси машҳурро 

дар мавриди некуӣ дар ҳаққи модар ба забони арабӣ оварда, чунин шарҳ додааст: 

«Ҳаким ибни Ҳизом гуфт: аз Ҳазрати Расул пурсидам: «Бо кӣ некӣ кунам?» 

Гуфт: «Бо модар». Гуфтам: «Пас аз он бо кӣ?» Гуфт: «Бо модар». «Пас аз он бо 

кӣ?» Гуфт: «Бо модар». Гуфтам: «Пас аз он бо кӣ?» Гуфт: «Бо падар»« [Ҳамадонӣ 

1905, с.103]. Баъди ин адиб ҳадисро ба тариқи зер шарҳ медиҳад: «Ба далоили 

шаръӣ ҳуқуқи қурбати раҳм мутааккид аст ба зарурат…, чун бо вуҷуди заъф ва 

аҷзи волида машаққати ҳамлу ризоат ва тарбияту шафқату муҳаббат аз ҷиҳати ӯ 

бештар аст, ҳароина, ҳуқуқи ӯ бар волид мутазоъиф бувад» [Ҳамадонӣ 1905, 

с.88]. Албатта, ин саволу ҷавоб барои ҷалби бештари диққат ва таъкиди хосси 

масъала аст. 

Оғози матлаб бо ояти қуръонӣ ва ҳадиси набавӣ аз зарурати масъала дарак 

медиҳад. Мутафаккир бо овардани ин ояи каломи раббонӣ аз мақому мартабаи 

модар, ки баъди исми Парвардгор ҷо ёфтааст, гуфтаҳои минбаъдаи хешро 

тақвият мебахшад. Бо овардани ин ҳадис Алии Ҳамадонӣ посухе ба саволи 

эҳтимолӣ додааст, ки барои чӣ модар ба ин мартабаю дараҷа сазовор гардидааст. 

Ҷавоби мушаххас аз мартаба ва мақоми зан-модар шаҳодат медиҳад.  

Дар давоми ҳамин муҳокима Алии Ҳамадонӣ фарзандонро ба 

фармонбардорӣ ба волидайн, алалхусус, модар ташвиқ карда, таъкид менамояд, 

ки фарзандон аз беэҳтиромии модарон дар ҳазар бошанд. Маҳз бо дуои неки 

модару падар ба рӯйи фарзанд абвоби бахту саодат кушода мешавад. Дар акси 

ҳол, дуои бади модару падар боиси шақовату бадбахтии фарзандон хоҳад шуд. 

Мир Саййид Алии Ҳамадонӣ бо такя ба ҳадиси Пайғамбар (с) мефармояд, ки 

дуои модар дар дарбори ҳазрати Самадият рад намегардад, зеро модар меҳрубон 

асту дуои меҳрубонон раднопазир аст: «Расул, алайҳи-с-салом, фармуданд, ки 

дуои модар зудтар мустаҷоб мегардад аз дуои падар. Гуфтанд: Чаро? Гуфт: Зеро 

ки модар меҳрубонтар аст ва дуои меҳрубон рад намешавад» [Ҳамадонӣ 1905, 

с.88]. 

Дар мавриди хушнудӣ ва нохушнудии модару падар адиб ҳадисе оварда, 

розигии хешро ба натиҷаи он чунин изҳор менамояд: «Фармуд, ки ҳар кӣ бомдод 

бархезад ва бар ҳоле бувад, ки модару падар аз вай хушнуд бошанд, он рӯз ду 

дар аз биҳишт ба рӯйи вай бикшоянд. Ва агар модару падари ӯ яке зинда бошанд, 

як дар бикшоянд. Ва ҳар кӣ бомдод бархезад ва бар ҳоле бошад, ки модару падар 

аз вай нохушнуд бошанд, ду дар аз дӯзах ба рӯйи вай бикшоянд. Ва агар яке аз 

эшон зинда бошад, як дар бикшоянд» [Ҳамадонӣ 1905, с.88].  

Дар охири ин қисмат муаллиф ҳадисеро овардааст, ки дар он мақому 

мартабаи эҳтиром ва хидмадгузорӣ ба модару падар аз тооти нофила афзал 

дониста шудааст: «Некуӣ бо модару падар фозилтар аз намозу рӯза ва ҳаҷи умра 

ва ғазо дар роҳи Худои азза ва ҷалла аст» [Ҳамадонӣ 1905, с.89]. 

Бо хулосаи Алии Ҳамадонӣ, эҳтироми модару падар, ки сабаби ба олами 

ҳастӣ омадану бо вуҷуди аҷзу нотавонӣ замоне муҳтоҷи раҳмату шавқат будани 

фарзандон ҳастанд, то вопасин нафасҳояшон барои фарзандон зарур аст. Ба 

ақидаи ӯ, фарзандон дар ин давра модару падарро аз шафқату муҳаббати хеш дур 

надоранд, зеро ки хидматгузорӣ ба эшон аз ҷумлаи воҷиботи имондории фарзанд 

маҳсуб мегардад: «Чун зоти волидайн дар сабабияти вуҷуди фарзанд 

аввалмасдар аст, ки вуҷуди ҳиссии фарзанд аз он масдар ба олами маҳсус содир 

мегардад. Ва аввал мазҳаре, ки зоту сифоти фарзанд, ки асаре аз осори зот ва 

сифоти Ҳазрати рубубият аст, ба воситаи тарбияти эшон ба зуҳур мепайвандад. 

Ва дар ҳолати сиғар мавлуд, ки аз ғояти изтирору заъф ва аҷз ӯро аз худ ҳеҷ 

ҳаракатею қудратею ихтиёре нест, осори меҳру шафқат ва рафъату раҳмати эшон 

ҷо бар касру заъфи ӯ мешавад. Пас, вуҷуди эшон аввал мазҳарест, ки осори 

сифоти маъбудият ва рубубият ва рафъату раҳмат аст. Ва Ҳазрати Самадият, азза 

шаънуҳу, тоати эшонро қарини тоати худ гардонида ва баъди адои шукри 

неъмати он Ҳазрат шукри эшон бар фарзанд воҷиб гардонида, ки анишкурли ва 

ливолидайка…» [Ҳамадонӣ 1905, с.78].  

Дар қисмати дувуми боби мазкур Алии Ҳамадонӣ роҷеъ ба қавонини 

издивоҷ ва мақоми зан дар ҳаёти оилавӣ фикрҳои ҷолиб баён кардааст. Баъди 

овардани муқаддимаи тавил дар мавриди никоҳ ва одоби он ориф ба хулқу атвор 

ва мавқеи зан дар оила таваҷҷуҳи ҷиддӣ зоҳир намуда, чанде аз аҳодиси набавиро 

истифода карда, ҳуқуқи завҷу завҷаро нишон медиҳад. Мутафаккир доир ба 

одоби никоҳ ва пойдорию сиҳҳатии оила ҳафт шартро лозим медонад: муошират, 

сиёсат, ғайрат, нафақа, таълим, қисмат, таъдиб. Шартҳоеро, ки ӯ пешниҳод 

менамояд, метавон қонуни асосии издивоҷ ва маромномаи мард дар хонадон 

номид.  

Бинобар он ки ин ҷиҳати масъала ба ҳаёти имрӯзаи мо иртиботи танготанг 

дорад, шартҳои мазкурро ба таври мухтасар баррасӣ мекунем. Агарчи дар 

шартҳо мухотаб бештар мардонанд, асли масъала дар рифоҳи зан дар оила аст, 

ки дар он саҳми шавҳар бузург ҳисобида мешавад. 

1. Шарти аввал муошират, яъне мардон дар хонадон нисбат ба ҳамсарони 

худ хушхулқ ва хушрафтор бошанд. Ҳусни хулқи мардон боиси баракати 

хонадон гардида, азвоҷашон аз ин аъмоли писандида тарбия мегиранд. Бо 

овардани нақлҳои ҷолиб аз зиндагиномаи пайғамбари ислому халифаҳои ӯ Алии 

Ҳамадонӣ пайравонро ба дӯстию рафоқат ва ҳаёти хуби оилавӣ ташвиқ 

менамояд. Инро ҳам ёдовар шудааст, ки охирин васияти Пайғамбар ба умматон 

ба ҷо овардани авомири ислом ва нигоҳ доштани ҳуқуқи занон дар хонадон аст. 

2. Шарти дувум сиёсат аст. Мард дар баробари хушхулқӣ дар хонадон дар 

мавридҳои зарурӣ бояд соҳиби сиёсат бошад. Дар оила ба сиёсати мард эҳтиёҷ 

ҳаст, зеро саҳлангорию бепарвоии мард ва муҳмал гузоштани аҳлу аёл метавонад 

сабаби рух додани ҳаводиси нохуш ва роҳ ёфтани фасоду бадфеълии занон 

шавад. 

3. Шарти савум ғайрат аст. Марди беғайрат наметавонад аз уҳдаи вазоифи 

хеш дар ҳаёти оилавӣ барояд. Ва аксаран беҷуръатию беғайратиҳои мардон 

боиси нофармонии занҳо мешавад. Дар ҳоле, ки мардон муҳофизи хонадони худ 

аз номаҳрамон ва ашхоси бадтинат мебошанд. Беғайратӣ нишони костагии ақл 

аст, «ҳар марде, ки ӯро ғайрат набошад, ақли ӯ нагунсор аст…» [Ҳамадонӣ 1905, 

с.93-94].  

4. Шарти чаҳорум нафақа аст. Дар мавриди нафақаи занон Алии Ҳамадонӣ 

ба мардон таъкид месозад, ки дар расонидани нафақаи занон тақсир нанамоянд. 

Мард вобаста ба шароиту имконоташ аҳлу аёли худро нафақаи қувват ва нафақаи 

кисват ҳосил намояд, то ки занон ва фарзандонаш эҳтиёҷманд нагарданд. Ва дар 

ҳалли ин масъала чунон ҳадди эътидол нигоҳ доранд, ки амалашон на ба бухлу 

хиссат ва на ба исроф анҷомад. Моли нафақаро мард бояд аз меҳнати ҳалол ҳосил 

намояд. 

5. Шарти панҷум таълим аст. Ин шартро ӯ бо овардани ояте аз Қуръон дар 

мавриди аҳаммияти омӯхтани илму маърифат ба зан шуруъ намуда, таъкид 

месозад, ки ҳар марди оқилу босавод нафси худро аз оташи дӯзах тавассути 

омӯзиши илму маърифат нигоҳ доштанӣ мешавад, ба ҳамин минвол бояд 

хонадони хеш, аз ҷумла зани худро аз азобу машаққати ухравӣ нигоҳ дорад.  

Агар мардон дар омӯзонидани илм ба ҳамсарони коҳилӣ ё сустӣ намоянд, 

занҳо ҳуқуқ доранд, ки бе иҷозати эшон аз хона берун гашта, масоили лозимаи 

шаръии худро аз аҳли илм равшан бисозанд.  

6. Шарти шашум қисмат аст. Ин шарт ба мардоне тааллуқ дорад, ки аз як зан 

беш доранд. Мир Саййид Алии Ҳамадонӣ ба чунин мардон таъкид кардааст, ки 

оқибати риоя накардани ҳадди эътидол сабаби бадбахтӣ дар охират хоҳад гашт.  

7. Шарти ҳафтум таъдиб аст. Дар ин шарт манзур таълиму тарбияи занони 

нописанд ва мағруру нофармон аст [Ҳамадонӣ 1905, с.93].  

Алии Ҳамадонӣ ба занҳо низ чун аъзои оила чанд вазифае пешниҳод 

менамояд:  

1. Аввал, агар завҷро рағбати ӯ бошад, ба ҳар ҳол ки бошад, манъ накунад. 

2. Дувум, аз хонаи шавҳар бе изни ӯ ба касе чизе надиҳад. 

3. Савум, рӯзаи татаввуъ бе фармони шавҳар надорад. 

4. Чаҳорум, бе иҷозати шавҳар пой аз хона берун наниҳад. 

5. Панҷум, ғайбати шавҳар пеши хешони худ нагӯяд. 

6. Шашум, зиёда аз қадри ҳоҷат аз шавҳар талаб накунад. 

7. Ҳафтум, ба шодии шавҳар шод бошад ва бо андӯҳи ӯ андӯҳгин гардад. 

8. Ҳаштум, бар шавҳар бисёр ғайрат набарад. 

9. Нуҳум, худро покиза дорад. Ва феъле, ки шавҳар онро написандад бошад, 

накунад. 

10. Даҳум, ба фарзандон дуои бад накунад [Ҳамадонӣ 1905, с.95]. 

Алии Ҳамадонӣ таъкид менамояд, ки агар ин шартҳо аз ду ҷониб риоя 

гарданд, тифоқию якдигарфаҳмӣ дар хонадон барқарор мешавад. Дар акси ҳол, 

низоъу нифоқ ба хонадон роҳ ёфта, пайваста муҷодила ва нороҳатӣ дар фазои 

хонадон ҳукмфармо мегардад. 

Андешаҳои Алии Ҳамадонӣ дар боби ташкили оила ва оиладорӣ муносибат 

ва эҳтироми завҷайн ибратбахш буда, то имрӯз аҳаммияти амалии худро гум 

накардаанд. Ба ҳисоб гирифтани баъзе таъкидҳои дурандешонаи адиб айни замон 

ҳам зарур ва ҳатмӣ буда, воқеан, боиси мустаҳкаму устувор мондани оилаҳои 

ҷавон мегардад.  

Алии Ҳамадонӣ мақоми занро дар таълиму тарбияи фарзандон бузург 

медонад. Аввалан, мардон бояд дар интихоби ҳамсарони худ эҳтиёт намоянд. 

Агар мабодо зан аз таълиму тарбияи хонаводагӣ дур монда бошаду фасоду 

бадрафторӣ хӯйи ӯ шуда бошад, пас, ин ахлоқи замима дар вуҷуди атфол 

бетаъсир намемонад. Зеро тифл аз ҳама беш модарро мебинад, аз ӯ меомӯзад ва 

ба ӯ пайравӣ мекунад. 

Хулоса, мавзуи зан ва хонавода дар «Захират-ул-мулук»-и Мир Саййид 

Алии Ҳамадонӣ ба таври мақсаднок ба миён гузошта шуда, ба сурати ҳамаҷониба 

ва тарзе таҳлил гардидааст, ки аксари он андешаҳо имрӯз ҳам қимати таълимию 

тарбиявии худро гум накардаанд. Чуноне ки мушоҳида намудем, Алии Ҳамадонӣ 

бо овардани далелҳои муътамад мақому ҷойгоҳи занро дар радифи мард қарор 

дода, дар бунёди оилаи солим нақши ҳам зан ва ҳам мардро бо далелҳои 

муътамад таъкид менамояд. 

  

4.1.3. Сабру таҳаммул ва зуҳду қаноат 

 

Дар адабиёти гузаштаи мо оид ба маънӣ, мақом, мартаба ва самараи сабру 

таҳаммул, шикебоию бурдборӣ ва зуҳду қаноат андешаҳои муфид иброз 

шудаанд. Сабру таҳаммул аз мафҳумҳое ҳастанд, ки дар баробари моҳияту 

маънои фалсафӣ, ирфонӣ ва диниро ифода кардан дар афкори умум низ мақоми 

хоссае доранд. Зарбулмасалҳои «Сабр кунӣ, аз ғӯра ҳалво мепазад», «Сабр талх 

аст, вале меваи ширин дорад», ки вирди забони мардуманд ба ин маънӣ далолат 

доранд [Фозилов 1977, с.132]. Зуҳду қаноат дар адабиёт бештар ҷанбаи 

тасаввуфӣ доранд.  

Барои он ки самти таваҷҷуҳ ба паҳлуҳои гуногуни масъала равшан шавад, 

пеш аз он ки мавзуъро бар мабнои осори Алии Ҳамадонӣ баррасӣ кунем, лозим 

донистем, то дар атрофи маънии луғавии сабр ва мақоми сабру шикебоӣ дар 

фарҳангу луғатномаҳо ва осори адибону ҳакимони гузашта мухтасар таваққуф 

намоем. 

Дар «Луғатнома ё фарҳанги арабӣ-форсӣ»-и Сайёҳ муаллиф ҷумлаи «Сабара 

алал амри сабран»-ро далел оварда, калими «сабр»-ро ифодакунандаи маънии 

«шикебоӣ», «бурдборӣ» донистааст [Сайёҳ 1365, с.45 ]. Муаллифи «Фарҳанги 

форсии Муъин» калимаи «сабр»-ро ба ду маънӣ тавзеҳ додааст: шикебоӣ, 

фурӯтанӣ ва дар як маврид муродифи таҳаммул, бурдборӣ, тарки 

шикояткунанда; ба маънои гиёҳе аз тираи савсанҳо [Муъин. 1375, с.2129]. Дар 

«Фарҳанги ҷадиди арабӣ-форcӣ» калимаи «сабр» ба маънии шикебоӣ, 

таҳаммулпазирӣ омадааст [Бандаррегӣ 1369, с.299]. Калимаи «сабр»-ро 

муаллифи «Ғиёс-ул-луғот» ба фатҳи «сод», касри «бо» ва «ро» «сабир» меваи 

талхе аз дарати ҳиндӣ шарҳ додааст, ки онро алво гӯянд. Сабир ба маънои давои 

талхе омададааст, ки самари он ширин буда, барои бемории барас муфид аст 

[Ғиёсидин. 1827, с.305]. 

Мавлоно Ҷалолиддини Балхӣ бо овардани мисраи «Сабр орад орзуро не 

шитоб» таъкид менамояд, ки сабру таҳаммул воситаи ҳосил гардидани орзую 

ниятҳои неки инсонӣ, вале самараи шитобзадагӣ сабаби дур гардидани одамон 

аз роҳи орзу мебошад. Дар осори Мавлоно абёти зиёдеро вохӯрдан мумкин аст, 

ки дар мавриди сабру фазилати шикебоӣ гуфта шудаанд.  

Сабр карду буд чанде дар ҳараҷ, 

Кашф шуд: К-ас-сабру мифтоҳ-ул-фараҷ! [Мавлоно 1992, c.84]. 

Ва: 

Боз бо худ гуфт: Сабр авлотар аст, 

Сабр то мақсуд зудтар раҳбар аст! [Мавлоно 1992, c.84]. 

Носири Хусрави Қубодиёнӣ ба ҳамин маънӣ сабрро кимиёи саодат 

дониставу гуфтааст: 

Сабр аст кимиёи бузургиҳо, 

Настуд ҳеҷ доно сафроро [Хусрав. 2003, c.168]. 

Ҳаким Фирдавсии Тӯсӣ оид ба қадру манзалати сабр суханҳо гуфта, дар ҷое 

сабрро вазири ботадбир ном бурда, чунин меҳисобад, ки маҳз шахси собир 

корҳои хешро ба мурод расонида метавонад: 

Сабр аст вазири чораи корҳо, 

 Ҷуз ин нашканад пушти тиморҳо [Фирдавсӣ 1375, с.824].  

Ибораи «сабри Айюб» ҳам дар осори классикони адабиёти форсу тоҷик ва 

ҳам дар гуфтугӯйи мардум муродифи дараҷаи олии сабр – «сабри комил» меояд. 

Масалан, Масъуди Саъд чунин фармуда: 

Буда бо Айюб ҳамсар дар раҳи сабру шикеб, 

Гашта бо Ҷибрил ҳамбар дар гаҳи хавфу раҷо. 

 [Масъуд 1362, с.524]  

Фаррухӣ дар ин маврид чунин мефармояд: 

Бо чунин хӯ, ки ту дорӣ, писаро, гар ба масал, 

Сабри Аюб маро будӣ, киштию сипар [Фаррухӣ 1374, с.324].  

Дар радифи гузаштагон Мир Саййид Алии Ҳамадонӣ ҳам ба мавзуъҳои 

сабру таҳаммул ва зуҳду қаноат диққати ҷиддӣ додааст. Аз ин эътибор аст, ки 

боби нуҳуми «Захират-ул-мулук»-ро ба ин мавзуъ бахшида, онро «Дар баёни 

фазилати сабр ва шукр ва ҳақиқати он…» номгузорӣ намудааст. 

Ин боб бо овардани ояи Қуръонӣ дар мавриди сабру таҳаммул ва натиҷаи 

аъмоли собирону шокирон шуруъ шудааст. Бо овардани ояҳои Қуръонӣ адиби 

суфимашраб гуфтанист, ки салтанати маънавӣ, ки Худованд ваъда намудааст, 

натиҷаи аъмоли ашхоси собиру шокир мебошад. Яъне, подоши аъмоли собирону 

шокирон аз ҷониби Худо атои неъмати бузурги маънавӣ дониста мешавад: «Ва 

ҷаъално минҳум аимматан яҳдуна биамрино ламмо сабару [Тарҷума: Салтанати 

маънавиро, ки неъмати бағояту давлати бениҳоят аст, ҷазои бақои собирон 

гардонидем]» [Ҳамадонӣ 1905, с.288]. 

Алии Ҳамадонӣ сабру таҳаммулро аз сифатҳои муҳимми ахлоқӣ дониста, 

ин мафҳумҳоро кайфияти руҳ, омилҳои таъсирбахши ҳаётӣ ва шароби маънавӣ 

гуфта, аз лиҳози тасаввуф соликони шоҳроҳи ҳақиқатро машорибони шароби 

маънавӣ ном бурдааст. Ӯ мартабаю дараҷоти ашхосеро, ки дар бало сабру бар 

хашм таҳаммул мекунанд, ниҳоят баланд донистааст. Аз ҷумла, дар мисоли зер: 

«Расул, алайҳи-с-салом, фармуд, ки дар офариниш ҳеҷ шорибе аз шорибони 

суварию маънавӣ шарбате аз ашрабаи руҳонию ҷисмонӣ таҷарруъ накард. Ва 

фозилтару маҳбубтар назди Ҳақ, ҷалла ва ъало, ду шарбат: яке, таҷарруи шарбати 

хашм дар ҳолати қаҳр ба қувватии ҳилм, дигар, шарбати таҳаммули мусибат ба 

қуввати сабр» [Ҳамадонӣ 1905, с.289]. 

Мир Саййид Алии Ҳамадонӣ чунин меҳисобад, ки се неъмат: парҳез, сабр 

ва яқин аз ҷумлаи неъматҳои бузург аст. Агар ба касе насиб кунад, он кас аз 

ҷумлаи хосон дар ҳисоб аст, аммо одамони аз ин хислатҳо орӣ ашхоси бадрӯзию 

бадтолеанд. Зеро чунин одамон на фақат ба атрофиён некӣ карда наметавонанд, 

балки, инчунин, қуввати некӣ кардан ба худро надоранд. 

Алии Ҳамадонӣ сабру имону яқинро аз беҳтарин неъматҳо дониста, сабру 

яқинро ҳатто аз шуъбаҳои имон мешуморад: «Абдуллоҳ ибни Масъуд нақл кард, 

ки Расул, алайҳи-с-салом, фармуд, ки сабр нимаи имон аст ва яқин ҳамагии имон 

аст» [Ҳамадонӣ 1905, с.305]. Бинобар ин, Алии Ҳамадонӣ сабрро рукне аз аркони 

имон донистааст: «Пас имонро ду рукн бошад: яке яқин, дувум сабр» [Ҳамадонӣ 

1905, с.297]. Дар давом Алии Ҳамадонӣ мефармояд, ки ягона қуввате, ки тоат 

тавассути он мукаммал адо мегардад, сабр аст. Пас, месазад, ки сабрро нисфи 

имон донист. 

Дар шарҳи ин ду калима, яъне, яқину сабр адиб дар «Захират-ул-мулук» 

чунин мегӯяд: «Ва мурод аз яқин маорифи қатъӣ аст, бандаро ҳидояти ҳодии 

мутлақ, азза шаънуҳу, ҳосил мешавад ба усули дин. Ва мурод аз сабр амал аст ба 

муқтазои маорифи нафсӣ ва маорифи ғайринафсӣ ва яқинию ғайрияқинӣ. Ва 

маорифи банда аст бад-он чи маъсият музир аст ва тоат нофеъ. Ва тарки маосӣ 

ва мувозибати тоат мумкин нагардад магар ба сабр. Пас бар ин тақрир сабр нисфи 

имон бувад» [Ҳамадонӣ 1905, с.301]. 

Алии Ҳамадонӣ сабрро ба панҷ қисмат ҷудо намудааст: «фарзу нафл, 

мандубу макруҳ ва маҳзур. Се қисмати аввал аз он маҳмуд аст ва ду қисмати охир 

мазмум» [Ҳамадонӣ 1905, с.294]. Одамонро ба донистани анвои сабр ва 

истифодаи намудҳои он таблиғ менамояд. Ӯ қайд мекунад, ки се навъи аввали 

сабр аз ҷумлаи қисматҳои маҳмуда ва дуи дигар сабрҳои мазмумӣ мебошанд. 

Сабр дар мавқеи худ амри зарурӣ ва натиҷаи ҳидояти ақли комил мебошад. 

Ҳар неъмате, ки ба одамон дар дунё насиб мегардад, ба ду тақсим мегардад: 

марғуб ва маҳзур. Ва дар ҳар ду ҳол ҳам сабр барои одамон зарурист: «Эй азиз, 

бидон, ки ҳар чӣ дар ҳаёти суварӣ ба одамӣ мерасад, аз ду қисм холӣ нест: ё 

марғуби нафси ӯст, ё макруҳ. Ва одамӣ дар ду ҳол аз сабр мустағнӣ нест» 

[Ҳамадонӣ 1905, с.307]. Вале адиб паҳлуи дигари масъаларо низ ба хубӣ дидааст: 

на дар ҳама ҳол ва на дар ҳама вақт сабр кардан зарурист. Агар дар назди шахс 

заиферо бикушанд ва ӯ бо вуҷуди доштани қуввати манъ намудан ором нишаста, 

ба ин амал мудохила намекунад ва собириро ихтиёр менамояд, пас, он кас осӣ ва 

сабри чунин шахс сабри ҳаром ҳисобида мешавад. Сабри ҳаромро адиб ба 

заифии имон маҳкум менамояд. 

Бо овардани далелҳои муътамад Алии Ҳамадонӣ сабру таҳаммулро аз 

хислатҳои асосии муъмин медонад. Ӯ дар ақидаест, ки шахси бесабрро муъмини 

комил гуфтан мумкин нест. Дар ин маврид ҳикоятеро меорад, ки чунин аст: 

«Расул, алайҳи-с-салом, ба маҷлиси саҳобагони ансор омад ва аз онҳо чунин суол 

кард, ки шумо муъмин ҳастед? Ҳама хомӯш монданд. Умар гуфт: Бале. 

Пайғамбари Худо фармуд, ки нишони ҳақиқати имони шумо чист? Гуфтанд: Бар 

инъому ифзоли Ҳазрати Мунъим шукр мегӯем ва дар ҳоли вуруди бало ба 

мифтоҳи сабр фатҳи боби фуруҷ меҷӯем ва дар ҳузури осори қазо роҳи ризоро 

ба иқдоми вафо мепӯем. Расул, алайҳи-с-салом, фармуд, ки, ба Худой, ки шумо 

муъминонед. Зеро ин сифоти муъминон аст ва ҳар кӣ бад-ин мақомот муттасиф 

гашт, аз азоби ухравӣ дар амон аст» [Ҳамадонӣ 1905, с.243]. 

Оид ба мақому мартабаи сабр адиб баён менамояд, ки ашхоси бо сабру 

таҳаммул назди Худо соҳиби мақоми хоссаанд. Аз ин ҷост, ки дар Қуръон беш 

аз 70 ҷой оид ба сабру таҳаммул ҳукм меравад. Алии Ҳамадонӣ алоқамандона ба 

ин роҳҳои ҷилавгирӣ ва мубориза алайҳи нафси аммора, ки душмани ғаддори 

одамон аст, борҳо ақидаи хешро баён намудааст. Ӯ инсонро маҷмуи ақоиди 

мураккаби руҳонӣ ва соҳиби сифатҳои воло дониста, инсонгарии ӯро дар маҳв 

намудан ва ба зери итоати руҳ қарор додани зинаҳои нафсонӣ ва анвои шаҳватҳо 

медонад: «Ва аммо навъи инсон чун маҷмуаи улвиёту сифлиёт аст, агарчи дар 

аввали нашъат чун баҳима ноқис аст. Чи дар ӯ ҷуз шаҳват ғизое нест, ки ӯ 

муҳтоҷи он аст. Пас ба тадриҷ шаҳвати лаъб дар ӯ зоҳир мешавад. Пас шаҳвати 

зинат, пас шаҳвати никоҳ, пас шаҳвати мол, пас шаҳвати ҷоҳ. Ва дар айёми сабӣ 

аз ин маонӣ сабр натавонад кард. Зеро ки сабр иборат аст аз суботи ҳақиқати 

муноҷеъ дар муқобилат, дигар ба вуқуи зарбу қитол ба сабаби мусоидати 

муқтазиёт аст ва ихтилофи мутолибот. Ва дар кӯдак ҷуз ҷунди нафсу ҳаво нест, 

мунозеат ба чӣ кунад?» [Ҳамадонӣ 1905, с.300]. 

Алии Ҳамадонӣ чунин меҳисобад, ки сабр на танҳо дар ҳоли балову 

мусибат, балки бештар дар офияту некҳолӣ барои одамон зарур аст. Сабри 

ҳолати кушодаҳолӣ ва фарохдастӣ мақом ва мартабаи содиқон аст. Ӯ касонеро, 

ки бо вуҷуди соҳибнеъматӣ ва накуҳолӣ мақому мартабаи сабрро пеша 

мекунанд, мард меномад. Зеро сифоти мардӣ чун самараи сабри комил дар онҳо 

пайдо гардидааст. Чуноне дар порчаи зерин: «Пас, дар ҳақиқат, мард касеро шояд 

гуфт, ки лаҳву лааби дунёи фониро чун кӯдакон набозад ва неъмати захориф ва 

комрониро сармояи исён насозад ва ба ғавоили роҳот ва шодмонӣ худро дар 

маҳолики тиҳи туғён наандозад ва дар ҳоли офият бар муҳофазати ҳудуди шаръӣ 

сабр кунад ва бар касрати амвол эътимод накунад. Ва бар захорифи дунявӣ 

фирефта нашавад ва бо лаззоти фонӣ унс нагирад ва яқин донад, ки ҳар чӣ дар 

дасти ӯст аз матои дунявӣ, он ҳама орият аст ва анқариб муваккилони қазо дасти 

тасарруфи ӯ аз он орият хоҳад бурид ва баъд аз истирдоди он азоби ҳасрати 

муфориқати он хоҳад кашид, ё ба қатъи тааллуқи он ба давлати абадӣ хоҳад 

расид ва шарбати башорати ин саодат касе чашад, ки пайваста бори асқоли 

ҳуқуқи он ҳазрат кашад ва дар мол ба инфоқ ва дар тан бо хулқ бо руфақо ва дар 

забон ба сидқи насиҳат ва дар дил ба фаҳми ҳақиқат» [Ҳамадонӣ 1905, с.305-

306].  

Паҳлуи дигари мафҳуми сабру таҳаммул, ки Алии Ҳамадонӣ онро мавриди 

шарҳу эзоҳ ва мазаммат қарор додааст, сабри ҳаром ё маҳзур мебошад. Аз 

мулоҳизаҳои ӯ дар ин масъала маълум мешавад, ки Алии Ҳамадонӣ дар он ақида 

аст, ки на дар ҳама ҳолат ва на дар ҳар мавқеъ сабру таҳаммулро пеша кардан 

лозим аст. Дар ҳоле ки сухан аз таҳқири номусу имон ва мартабаи инсонии ӯ 

меравад, собириро ихтиёр намудани шахс ҷоиз нест, то ин ки шахси золим ва 

атрофиёни ӯ дарк намоянд, ки дар рӯ ба рӯяшон инсоне истодааст, ки ӯ метавонад 

аз номусу имон ва қадру манзалати инсонии худ дифоъ намояд. Инчунин, ӯ 

таъкид менамояд, ки дар ҳоли таъсир надоштани сухани носазо ба номусу имони 

ӯ афзалу беҳтар он аст, ки сабру шикебоиро ихтиёр намояд ва бо ин роҳу васила 

ҳам шахси таҳқиркунанда ва ҳам атрофиён аз ин хислатҳои ӯ дарси ибрат 

бигиранду дар хиҷолат бимонанд. Дар ивази ахлоқи замимаи бадкорону 

бадфеълон накукорию накуройӣ намудан ва дар муқобилаи бахилону ҳосидон 

дасти сахову марҳаммату ато дароз карданро ӯ аз хислатҳои ҳамида ва 

писандидаи одамон медонад: «Сил ман қатаъака ва аъти ман ҳарамака ваъфу 

амман заламака. Фармуд, ки усули макорими ахлоқ он аст, ки ҳар кӣ аз ту 

бибурад, бад-ӯ пайвандӣ ва ҳар кӣ туро аз хайри худ маҳрум гардонад, ту ӯро бо 

ато шод гардонӣ ва ҳар кӣ дасти зулм ба ту расонад, ту ӯро ба наволи афв расонӣ» 

[Ҳамадонӣ 1905, с.297]. 

Ба ақидаи адиб, сабр ҳудуди муайян, ибтидову интиҳо дорад. Вале, 

мутаассифона, муқаррар намудани ибтидою интиҳои он на ҳамеша ба дасти 

одамон аст, балки аксар вақт сабр бар ихтиёри одамон мухторӣ дошта метавонад. 

Дар баъзе ҳол шояд ҳаводис ё мусибате пеш ояд, ки сабрро аз шахс дур гардонад: 

«Сабр дар аввалу охир ба ихтиёри банда нест. Чун марги авлоду аҳбоб ва ҳалоки 

амволу заволи сиҳат ба ҳуҷуми оламу ақсом ва соири балиёт. Ва сабр бар ин 

ҷумла аз аълои мақомоту арфаъи дараҷот аст» [Ҳамадонӣ 1905, с.298]. 

Дар такя ба ояҳои қуръонӣ, аҳодиси набавӣ ва бо овардани нақлу ривоёт аз 

зиндагии бузургони пешин Алии Ҳамадонӣ мақому мартабаи собиронро нишон 

дода, ба ҳокимону шоҳони замони худ ва ҷумлаи ихлосмандонаш пеша намудани 

ин роҳи дурусту пурарҷро тавсия менамояд. Дар ин замина Алии Ҳамадонӣ 

таъкид менамояд, ки подоши сабр дар Қуръон ба се мартабаю дараҷаҳои гуногун 

ишора шудааст: «Ибни Аббос, разия-л-Лоҳу анҳу, фармуд, ки сабр дар Қуръон 

бар се мартаба аст: аввал, сабр бар адои фароиз ва ин собирро сесад дараҷа аст; 

дувум, сабр аз маҳорим ва ӯро шашсад дараҷа аст; савум, сабр бар садамаи аввал 

аз масоиб ва ин собирро нуҳсад дараҷа аст. Ва фазли ин мартаба, бо он ки аз 

фазоил аст бар маротиби дигар, ки аз фароиз аст аз он ҷиҳат аст, ки ҳар муъмин, 

ки содиқ аст бар адои фароиз ва иҷтиноби маҳорим сабр тавонад кард, аммо сабр 

бар аввали сатвати вуруди мусибот ҷуз ба қуввати таҳаммули ақвиёи арбоби яқин 

ва сиҳҳати тасарруфи атқиёи аҳли тамкин муяссар нагардад» [Ҳамадонӣ 1905, 

с.298]. 

 Оид ба подошу аҷри собирон дар ҳоли беморию тансиҳатӣ ва ё расидани 

мусибате ва рафъ гардидани он Алии Ҳамадонӣ ба таври муфассал чунин ибрози 

ақида намудааст: «Расул, алайҳи-с-салом, фармуд, ки яқулу-л-Лоҳу таъоло: 

Изабталайту абди бибалоин фасабара ва лам яшкуни ила увводиҳи абдалтуҳу 

лаҳман хайран мин лаҳмиҳи ва даман хайран мин дамиҳи. Ва ин абраътуҳу 

абраътуҳу ва ло занба лаҳу ва ин таваффайтуҳу фаило раҳмати. Фармуд, ки Ҳақ, 

ҷалла ва ало, мефармояд, ки чун ҳазрати Худовандии мо бандаро ба бало мубтало 

гардонад, пас он банда сабрро шиори ҳоли худ созад ва назди ҳар пурсандае аз 

мо шикоят наоғозад, мо гӯшти маънавӣ беҳтар аз гӯшти суварӣ дар ӯ пӯшонем 

ва хуни руҳонӣ беҳтар аз хуни ҷисмонӣ дар ботини ӯ равон гардонем. Пас, агар 

ӯро шифо диҳем, авсохи ғубори осомро аз домани ҳиммати ӯ бияфшонем ва агар 

қабзи руҳи ӯ кунем, ӯро ба манзили равҳ ва ризвон расонем» [Ҳамадонӣ 1905, 

с.298]. 

 Дар мисоли дигар Алии Ҳамадонӣ натиҷаи феъли собиронро зикр намуда, 

сазовор гардиданашонро ба сесад дараҷаи баланди онҷаҳонӣ, ки ҳар кадом аз ин 

дараҷоти дунявӣ аз замин то осмон фарқ доранд, таъкид менамояд: «Ан Алий 

ибни Абитолибин, каррама-л-Лоҳу ваҷҳаҳу, қола: Қола Расулу-л-Лоҳи, салла-л-

Лоҳи алайҳи ва саллам: Ман сабара ъала-л-мусибати ҳатто яруддаҳо биҳусни 

азоиҳи катаба-л-Лоҳу лаҳу салоса миати дараҷатин мо байна-д-дараҷатайни камо 

байна-с-самои ва-л-арзи. Соҳиби маносиб ва маноқиб амирулмуъминин Алӣ 

ибни Абитолиб, каррама-л-Лоҳу ваҷҳаҳу, ривоят кард, ки Расул, салла-л-Лоҳи 

алайҳи ва саллам, фармуд, ки ҳар кӣ сабр кунад бар мусибати дунявӣ, то онро ба 

адами шикоят ва ҳусни риоят бигзаронад, Ҳақ, ҷалла ва ало, ӯро сесад дараҷа аз 

дараҷоти олиёт ва ғурафоти ҷаннот каромат гардонад ва миёни ҳар дараҷае аз 

дараҷоти онҷаҳонӣ чандон дурӣ бувад, ки аз замин то осмон» [Ҳамадонӣ 1905, 

с.292]. 

Чӣ тавре ки хотирнишон гардид, дар осори Алии Ҳамадонӣ мафҳумҳои 

сабр, таҳаммул, шикебоӣ ва яқин ҳаммаъноии хешро хубу возеҳ нишон 



  

239 

 

медиҳанд: «Эй бор Худоё, ман аз ту яқинӣ мехоҳам, ки ба қуввати он яқин 

мусибатҳои дунёро ба ман осон гардонӣ» [Ҳамадонӣ 1905, с.301]. 

 Дар ҷои дигар адиб аз забони саҳоба Абизари Ғафорӣ ҳадисеро меорад, ки 

дар он Паямбар (с) сабру шикебоӣ, оҳистакорӣ, накукорӣ ва парҳезкориро 

давлати муъмин номидааст: «Ва ан Абизаррин, разия-л-Лоҳу анҳу қола: Қола 

Расулу-л-Лоҳи салла-л-Лоҳи алайҳи ва саллам: Давлат-ул-муъмини фи-с-сабри 

ва насруҳу фӣ казмилғайзи ва иззуҳу фӣ-л-ахзи би-л-фазли ва нуруҳу фӣ-л-

вараъи аммо нуҳия анҳу. Абузарри Ғифорӣ, разия-л-Лоҳу анҳу, ривоят кард, ки 

Расул, саллаллоҳи алайҳи ва саллам, фармуд, ки давлати муъмин дар шикебоӣ ва 

оҳистакорист ва нусрати ӯ дар бурдборӣ ва иззати ӯ дар некӯкорӣ ва нури ӯ дар 

парҳезгорӣ» [Ҳамадонӣ 1905, с.289]. 

Алии Ҳамадонӣ ибодат кардан ва парҳез намудан аз корҳои номашруъро 

василаҳои тазкияи нафс ва тақвиятбахши хислатҳои ҳамидаи инсонӣ, аз қабили 

сабру таҳаммул дар инсон медонад. Дар муқобили алвонҷи сели масоибе, ки 

тавассути ҳузузи нафсонӣ ба одам мерасад, сабру шикебоӣ ихтиёр намудан ба 

машаққат насиба мегардад. Вале ин навъи сабр, аз нигоҳи ӯ, афзалтарин дараҷоти 

сабр маҳсуб гардида, подоши нек собирони ин дараҷотро биҳишти анбарсиришт 

насиб хоҳад шуд: «Қоидаи ҳаштум сабр аст. Ва ҳақиқати сабр бурун омадан 

бувад аз ҳузузи нафсонӣ ва ҳабс кардани нафс дар меҳнати ибодат ва суботи 

қадам бар бисоти муҷоҳидат, чунонки ба марг, зеро ки агар солик нофеъи оммаро 

дар бутаи муҷоҳидаи ширкия ҳосил накунад, ба зарурат баъд аз марг дар бутаи 

дӯзах алвони азоб таҳаммул бояд кард» [Ҳамадонӣ 1905, с.298]. 

Ба қавли Алии Ҳамадонӣ, сабру таҳаммул бар муҳаббати ибодат ва инқои 

нафс аз афъоли писандидаи муҳиббону муқаррабон аст: «Пас, ҳароина, таҳаммул 

бар муҳаббати ибодат ва сабр бар интиқои нафс аз маълуфоти маҳбуб аст, ки 

муҷиби тасфияи қалб ва тазкияи руҳ аст, авло аст аз сабр бар азоби ҷовидонӣ» 

[Ҳамадонӣ 1905, с.299]. 

Масъалаи дигар, ки ба сабру таҳаммул қаробат дорад, зуҳду тақво аст. Зуҳду 

тақво ба маънии парҳезгорӣ ва шукр дар баробари неъматҳо бо сабру таҳаммул 

муносибати ҳаммаъноӣ пайдо мекунад. Аммо ҳамчун истилоҳи миёни аҳли 

тасаввуф зуҳду қаноат паҳлуҳои дигари маъноӣ ҳам доранд. Аз ин ҷост, ки роҷеъ 

ба мақому мартабаи сабр ва зуҳду қаноат байни донишмандон ихтилофи назар 

мавҷуд аст. Бархе аз онҳо бар он ақидаанд, ки мақоми сабр аз мақоми зуҳду 

қаноат болотару афзалтар аст. Гурӯҳи дигар, баръакс, чунин мешуморанд, ки 

афзалияти мақоми зуҳду қаноат ва шокирон нисбат ба мақоми сабру собирон 

бештар аст. Дар мавриди баёни ин масъала баъзе уламо ҳолати васатро низ 

интихоб намуда, мақому мартаба ва дараҷоти сабру собирон ва зуҳду қаноатро 

баробар донистаанд. 

Аз мутолиаи осори Алии Ҳамадонӣ хулосабарорӣ намудан мумкин аст, ки 

ӯ мақоми сабрро аз дараҷаи шукр афзалтар донистааст: «Ҷумлаи дарҳои биҳишт 

дутабақа аст, магар дари сабр, ки як табақ аст. Ва аввал касе, ки аз он дарояд, 

аҳли бало бошад ва пешрави эшон Айюб пайғамбар, алайҳи-с-салом» [Ҳамадонӣ 

1905, с.304]. 

Дигар паҳлуи масъала дарки дурусти мафҳумҳои сабру таҳаммул ва зуҳду 

қаноат дар дохили матн ва сатҳи калому дарёфти мақсуду маънии мавриди 

назари гӯянда мебошад. Ба ин сабаб Алии Ҳамадонӣ мавқеи воизро ҳангоми 

сухан гуфтан оид ба дараҷоти сабр ва шукр таъкид менамояд. Ба қавли вай, дарки 

маънӣ доираи фаҳмиши атрофиёну шунавандагонро аз мадди назар дур 

нагузоштан ва ба қадри фаҳмиши эшон мавъиза намудан аз василаҳои асосии ба 

ҳадаф расидани тири мақсуд мебошад. Зеро, ба қавли ӯ, нофаҳмие ва ё дарки 

нодурусти маънӣ сабаби лағзишҳои фикрию боиси гумроҳӣ ва ба аъмоли 

номашруъ даст задани шахс хоҳад гардид: «Ва ин тариқ лоиқи аҳволи аҳли ваъз 

ва тазкир аст, ки дар мухотабаи авом бар қадри фаҳми эшон сухан гӯянд ва ба 

ҷиҳати қусури афҳом аз дигар ҳақоиқи ғомиза эҳтироз кунанд, зеро ки мақсуди 

ин тоифа аз мухотабаи авом ислоҳи ҳоли эшон аст. Пас, бар қадри уқули эшон 

сухан гуфтан воҷиб аст» [Ҳамадонӣ 1905, с.303]. 

 Алии Ҳамадонӣ аз зиндагии Довуд ривоятеро меорад, ки Худованд дар боби 

сабру шикебоӣ ва ҳалимию фурӯтанӣ ба ӯ таълим намуда буд. Чунин мегӯяд, ки 

бо вуҷуди қудрату тавоноӣ ва ҷурми бисёри бандагони худ мо дар аксари ҳол бар 

онҳо сабру ҳалимӣ мекунем: «Ва рувия анна-л-Лоҳа таъоло авҳа ило Довуда, 

алайҳи-с-салому: Ё Довуду тахаллақ биахлоқи инни ана сабурун. Дар хабар аст, 

ки Ҳақ, ҷалла ва ало, ваҳй кард ба Довуд, алайҳи-с-салом, ки эй Довуд, агар 

давлати қурби мо мехоҳӣ, нафси худро ба сифоти ҳамидаи мо муттасиф гардон 

ва сирри худро ба зинати макорими ахлоқи мо мутаҷалло соз ва бар савлати 

ҳаводис сабр кун, ки ҳазрати ҷаббории мо, бо он ки бо ҳама ашё қодирем, дар 

ҷамеи умур собирем» [Ҳамадонӣ 1905, с.297]. 

Дар осори Мир Саййид Алии Ҳамадонӣ чунин мисолҳоро бисёр мутолиа 

намудан мумкин аст, ки дар онҳо калимаҳои зуҳд ва қаноат ҳамрадифи калимаи 

сабр омадаанд. Чунончи: «Ва агар сабр аз фузули мол бувад, онро зуҳд хонанд 

ва дар муқобалаи он ҳирс аст. Ва агар сабр бар қадри ясир бувад аз ҳузуз, онро 

қаноат хонанд ва дар муқобалаи он шараҳ аст. Ва бар ин қиёс чун ориф ба назари 

басират тааммул кунад, аксари абвоби имонро дар ин сифат биёбад. Ва аз ин 

ҷиҳат буд, ки як бор аз Расул, алайҳи-с-салом, пурсиданд аз имон, гуфт: Сабр аст, 

зеро ки ҳақиқати он бештар аз ахлоқ сифоти имонро шомил аст» [Ҳамадонӣ 2015, 

с.309]. 

Мир Саййид Алии Ҳамадонӣ дар ҷойи дигар мусовоти байни шукру сабрро 

зикр менамояд: «Ва ҳар чӣ дар боби фазилати фуқаро ворид аст, он ҷумла далел 

аст бар фазилати сабр, зеро ки чунонки шукр мутааллиқи неъмат ва ғино аст, 

ҳамчунин, сабр мутааллиқи фақр ва бало аст» [Ҳамадонӣ 1905, с.300].  

Хулоса, сабру таҳаммул ва зуҳду қаноат дар осори Мир Саййид Алии 

Ҳамадонӣ аз ҷумлаи мавзуъҳои муҳимми аз назари басомад қобили таваҷҷуҳ 

мебошад. Адиб бо зикри мисолҳои саҳеҳ, муҳокимаҳои мантиқию пурмазмун ва 

хулосабарориҳои амиқ дар хитоб ба ихлосмандону муштоқон сухани тозаи худро 

баён намудааст. Андешаҳои Алии Ҳамадонӣ дар ин масъала аз эҷодиёти адибони 

пешини ӯ сарчашма гирифта, дар навбати худ, тариқи таҳлилу баррасии 

паҳлуҳои гуногуни масъалаҳои алоқаманд ба сабру таҳаммул ва зуҳду қаноат дар 

осори вай ва ба сурати куллӣ, маҷмуи афкори ӯ барои идомаю тақвияти 

андешаҳои ҳамгун дар осори адибони давраҳои баъдӣ мусоидат карда, аз ҷониби 

Абдурраҳмони Ҷомӣ, Ҳусайн Воизи Кошифӣ, Зайниддин Маҳмуди Восифӣ, 

Аҳмади Дониш ва дигарон тавсеа ёфтаанд. 

4.1.4. Зебоишиносӣ ва ҳусни ахлоқ 

 

Дар мероси бойи гуногунҷабҳаи Мир Саййид Алии Ҳамадонӣ мақоми ҳусн 

ва зебопарастӣ, ки дар илми муосир бо унвони эстетика шуҳрат ёфтааст, хеле 

бузург аст. Ин илм, ки яке аз шохаҳои бунёдии маърифати ҳастӣ дониста 

мешавад, дар шинохти ақоиди бисёрҷанбаи осори Алии Ҳамадонӣ калиди 

қуфлкушо мебошад. Илми эстетика қонунҳо, мафҳумҳо ва мавзуи таҳқиқоти хос 

дорад, ки бар мабнои он метавон баррасиҳоро дар сутуҳи мухталиф ба миён 

гузошт. Мир Саййид Алии Ҳамадонӣ дар мавзуи талқину тарбияи ҳисси 

зебопарастӣ равияи хосси худро дорад, ки онро дар афкори дигар мутафаккирони 

халқи тоҷик камтар мушоҳида мекунем. Аз рӯи масъалагузорӣ андешаҳои ба ин 

масъала марбути осори Алии Ҳамадониро аз рӯйи асосҳои назаряи куллии 

маърифати илмӣ диди эстетикӣ ва аз нигоҳи мушаххаси ахлоқӣ ҳусни ахлоқ, ё 

худ тарбияи зебопарастӣ номидан дурусттар аст.  

Алии Ҳамадонӣ масъалаҳои алоқаманд ба зебоишиносӣ ва ҳусни ахлоқро 

дар раванди ба доираи муҳокима кашидани мабонии ахлоқи зебо ва ба сурати 

мушаххас талқину таъкид кардани ахлоқи ҳамидаи инсонӣ ба миён гузошта, пеш 

аз ҳама, дар ҳамбастагӣ бо арзишҳои суннатии роиҷ дар таълимоти 

мутафаккирони асримиёнагӣ ва нукоти қуръонию таълимоти ахлоқии ворид дар 

аҳодиси набавӣ мавриди муҳокима қарор дода, дурдонаҳои ахлоқи зебо ва 

асосҳои зебоишинохтиро дар ҷараёни поксозии маънавиёти инсон возеҳу равшан 

шарҳу тавзеҳ додааст. 

Асоси тарбияи ҳисси зебопарастиро дар афкори Алии Ҳамадонӣ 

маърифати ҳақиқати тасвири олами ҳастӣ, табиати зебое, ки инсонро иҳота 

намудааст, руҳи поку беолоиши инсони комил ва тарбияи инсони худогоҳ 

ташкил мекунад. Ба қавли адиб, дӯст доштани зебоӣ ва зебоипарастӣ аз 

таълимоти исломӣ сарчашма мегирад. Худованд инсонро ба хайрхоҳию 

накукорӣ, маърифат, покизагию поктинатӣ, эҳтироми тамоми мавҷудоти зебои 

рӯи олам супориш менамояд. Аз ин рӯ, ба ақидаи Алии Ҳамадонӣ, он чизҳое, ки 

муқобили ахлоқ, ҳақиқат, муқобили мавзуну муносиб ва афкори оқилона 

мебошанд, қабеҳанд, ба монанди бераҳмию ваҳшигӣ, фиреб, дурӯғ, куштор, ҷанг, 

қаҳру ғазаб, ниқор, нафрат ва адоват, харобкорӣ, хасисӣ ва амсоли инҳо. Чунки, 

мувофиқи таълимоти «Қуръон», дар одам ҳама чиз бояд зебо бошад, Аллоҳ 

касонеро дӯст медорад, ки корҳои хайр мекунанд. Як нишонаи асосии зебоӣ 

амали хайр кардан аст. 

Ҳамаи ин неку бадҳо асоси афкори ахлоқӣ-зебоипарастии адибро ташкил 

мекунанд. Мувофиқи афкори ахлоқию зебоипарастии Алии Ҳамадонӣ ва 

созишҳои исломию таълимоти Қуръон зебоии ботинӣ аз рафтору кирдори инсон 

ҷудонашаванда аст. Ин чунин маънӣ дорад, ки дар тинати инсон бояд ҳама чиз 

зебову гуворо бошад. Ҳамбастагии таълимоти ахлоқию зебоипарастии Алии 

Ҳамадонӣ паҳлуҳои зиёди маърифатӣ дорад. Ишқи инсон ва илоҳӣ, руҳоният ва 

дунявият байни худ робитаи зич доранд ва онҳоро аз ҳамдигар ҷудо кардан 

бағоят душвор аст. Барои ҳамин ҳам дар таълимоти ахлоқӣ-эстетикии Алии 

Ҳамадонӣ тасвири зебоии табиат, зебоии нағмаву навои мавҷудоти он, аз ҷумла 

нағмаву хониши паррандагон, суруду навои шаршараҳои об, манзараҳои 

дилфиреби табиат, осмони нилгун, марғзорони сабзу хуррам, гулҳои рангоранг, 

мурғони хушнаво, шилдироси оби ҷӯй, боди форам, борони найсон, оби 

нуқраранг, наздикшавӣ ба ҳақиқати воқеӣ, бо эҳсосот дода шудан, умуман, 

кайфияти эстетикӣ, ҳисси эстетикӣ, эҳсосоти эстетикӣ доир ба ин тасвирҳо ба 

сурати омехта ба назар мерасанд. Барои тамйизи онҳо моҳияти асосии қазияҳоро 

бояд ба эътибор гирифт. 

 Маълум аст, ки меъёрҳои шинохти зебоӣ дар ҳар давру замон тағйирпазир 

аст, вале моҳияти инсон будан ва тарбияи инсони хештаншинос ҳамеша мавриди 

назар будааст. Агар замони зиндагии Алии Ҳамадониро ҳамчун мақтаъи замонии 

мушаххас ба назар бигирем, пешинаи фарҳангию таърихии масъала дар таърихи 

афкори адабию эстетикии халқи тоҷик ба давраи қаблазисломӣ ва баъдазисломӣ 

бармегардад. Назари Алии Ҳамадонӣ ба давраи дуюм асос ёфтааст. Дар ин давра 

меъёри асосии муайянунандаи муносибати миёни одамон асосҳои ахлоқию 

зебоишинохтии матраҳ дар таълимоти исломӣ гардид, дар натиҷа, фаҳмиши 

масоили эстетикӣ, зебоӣ ва зиштӣ, муҳаббат ва адоват, адабиёт ва санъат, мусиқӣ 

ва меъморӣ, рақсу суруд ба куллӣ тағйир ёфтанд. Аз ин ҷост, ки дар баёни 

таълимоти ахлоқӣ-эстетикӣ Алии Ҳамадонӣ ба масоили зебопарастӣ мувофиқи 

арзишҳои исломӣ наздик шудааст. Ба ин сабаб аст, ки зебоии қалб, зебоии фаҳм, 

зебоии эҳсосот, муомилаи ҳасана дар афкори ахлоқии Алии Ҳамадонӣ мавқеи 

асосӣ доранд. Ба назари ӯ, тақводорӣ чун шакли зуҳури зебоии ботинӣ аз 

ҳақиқати амал ҷудо нест. Тақводорӣ ҳамон вақт дуруст аст, ки тақводор тавонад, 

то ҷони хешро ба муҳаббати Офаридгор, ватан, ятимон, эҳтиёҷмандон, пирон, 

мусофирон ва камбағалон нисор кунад. 

 Алии Ҳамадонӣ дар панду андарзҳояш аз сиришти поки инсон, аз зебоии 

ботинии вай сухан рондааст. Дар рисолаҳои Алии Ҳамадонӣ ҳарчанд сухан аз 

дину оин ва фалсафаву ҳикмат бармалост, аммо асоси андешаҳои ӯро мушкилоти 

покизагӣ ва зебоии қалби инсон ташкил медиҳад. Ӯ дар «Захират-ул-мулук» 

сифату хислатҳои зебои инсониро паи ҳам тасвир намуда, тавассути он рафтору 

кирдор ва пиндори зебои инсонро низ нишон додааст. Чунончи, дар ин порча: 

«Эй  азиз, бидон, ки  Ҳақ, ыалла  ва  ало, одамиро  аз  ду  ҳақиқат  офаридааст: 

Яке,  сурати зоҳир  ва дуввум,  сирати  ботин. Суратро  халқ  гӯянд  ва   сиратро  

хулқ  хонанд. Ва  ҳар  якро  аз  ин  ду  ҳақиқат  ҳусне  ва қубҳе ҳаст. Чунон ки 

ҳусни  сурат комил набошад  магар  ба  таносуби  Ҷамеи  аъзо. Зоҳир  аз  чашм  

ва  абрӯ  ва рухсора ва лаб  ва  даҳон  ва  даст  ва  пой  ва  қомат. Ҳамчунин  ҳусни  

сират, ки  онро  ҳусни  хулқ  хонанд, комил   наёбад  магар  ба эътидоли  сифоти  

ҳамида, чун  илм  ва  ҳикмат  ва  тақво  ва  саховат  ва  шуҶоат  ва  ҳилм  ва  

тавозӯъ  ва  иноят  ва иффат  ва  адл. Ин сифот аз ҳадди ифрот ва тафрит берун 

аст, зеро ки аз ин сифот ҳар кадом, ки ба ҳадди ифрот ё тафрит расад, қубҳ ва 

шайни Ҷамоли сират гардад. Ҳамчунон ки тарафи ифроти саховатро исроф ва 

табзир хонанд, ҳамчунин тарафи тафритро имсок ва тақтир гӯянд. Ва ҳар ду 

тараф мазмум аст ва нуқсони ҳусни сират аст. Ва камоли ҳусни сират дар ҳадди 

эътидол аст миёни ифрот ва тафрит ва дар ҳама сифот ҳамчунин  медон. Пас, 

ҳусни сират, ки онро ҳусни хулқ хонанд, иборат аст аз ҳайате дар  нафс, ки ба 

воситаи он  тақарруби  шахс  ба  ҳадди  эътидол  осон  гардад» [Ҳамадонӣ 1905, 

с.171-172]. 

Мир Сайд Алии Ҳамадонӣ зебоии ботиниро ҳамчун зебоии аслӣ дониста, 

ба ҷуз аз сифатҳои табии ороишӣ, дигар сифатҳои сунъиро эътироф намекунад. 

Бинобар ин, ба ақидаи Ҳамадонӣ, ҳар як фард бояд дар сират зебо бошад, сурати 

зебоии табииро ба худ ҷалб намояд. Зебоии ғайритабиӣ муваққатӣ буда, диққати 

одамонро муддати дароз ба худ ҷалб карда наметавонад. Масалан, дар байте аз 

маснавии «Ҳафт водӣ» ба ин маънӣ чунин омадааст: 

То ту дар зоҳир накардӣ кори соз, 

Ақл дар ботин нагардад аҳли роз [Ҳамадонӣ 2015, с.65]. 

Агар инсон дар зоҳир анҷомдиҳандаи кори хуб, амали солеҳ набошад, ин 

шаҳодати нодурустӣ, ё худ ноҳамвории ақли ӯ дар ботин аст. Дар ин ҷо 

мутобиқати ҷиҳатҳои зоҳирӣ ва ботинии инсон дар назар аст. Ҳамин тавр, инсон 

бояд ҳам зоҳиран ва ҳам ботинан зебо бошад. Дар ин ҳолат ақл сайқал меёбад. 

Ҳарчанд ки ӯ ин сифатҳоро ба суфиён хос донистааст, бешак, дар назар аст, ки 

шахси дорои чунин сифатҳои олӣ худи Алии Ҳамадонӣ буд. Ӯ орзу дошт, ки ҳар 

як шахс соҳиби чунин сифатҳо бошаду ба ин васила ба зинаҳои баланди 

кайфияти инсонӣ ноил гардад. 

Алии Ҳамадонӣ боварии комил дошт, ки агар вуҷуди маънавии инсон зебо 

ва пероста бошад, ҳеҷ гоҳ ӯ ба бадӣ роҳ нахоҳад дод ва ин зебоию перостагии 

ботинӣ ӯро ҳамеша ба сӯи некӣ ва хайру саховат раҳсипор хоҳад намуд. Бинобар 

ин, солик барои ба мартабаи инсони комили ноил гаштан бояд ба воситаи ҳусни 

сират, яъне, илм, ҳикмат, саховату покдоманӣ баҳри ҳусни зебоии олами ботинӣ 

ва маънавии худ кӯшиш намояд. Танҳо ҳамон касе метавонад олами маънавии 

хешро покизаву зебо созад, ки соҳиби илму маърифат ва ахлоқи инсонӣ бошад. 

Дар ин боб дар «Захират-ул-мулук» аз Шайх Абуҳафси Ҳаддод нақле 

овардааст: «Нақл аст, ки шайх Абуҳафси Ҳаддод, қуддиса сирруҳу, асҳоби худро 

мефармуд, ки ҳусни адаб дар зоҳир бо халқ нишони ҳусни адаб аст дар ботин бо 

Ҳақ. Ҳар кӣ дар зоҳир бо халқ риояти ҳусни адаб натавонад кард, аз баракоти 

осори одоби убудият маҳрум монад» [Ҳамадонӣ 1905, с.207]. Аз ин ҷост, ки Алии 

Ҳамадонӣ зебоии ғайритабииро ҳатто амале бар хилофи ҳастии Худо 

мешуморад. Мутаассифона, солҳои охир аз сабаби харобии ахлоқ ва маънавиёт, 

ба фаҳмиш ва ҳусни зебопарастии мардум ҳатто дар зоҳир муҳит таъсири манфӣ 

расонид. Масъалаҳои эстетикии зикршуда аҳаммияти амалии замонӣ доранд.  

Дар афкори эстетикии Алии Ҳамадонӣ аз ҳама муҳим он аст, ки андешаҳои 

зебоию зебопарастии ӯ ба қонуниятҳои инкишофи равонӣ, анатомӣ-физиологии 

наврасону ҷавонон мувофиқ аст. Ҳамоне метавонад соҳиби чунин олами зебои 

маънавӣ бошад, ки аз нури маърифат баҳра бурда аст. Ӯ мартабаи орифонро 

баланд бардошта, ҷаҳони ботинии онҳоро ҳамеша зебо медонад. Аз андешаҳои 

Алии Ҳамадонӣ чунин бармеояд, ки маърифат метавонад ба олами маънавии 

инсон зебу зинат ва ҳусни ҷамоли хоссаву ҳақиқӣ бахшад: 

Зеби ҷамоли маънӣ чун нури маърифат шуд, 

Сирри сафои ориф зебо бувад ҳамеша. 

Ҷое, ки сирри ишқаш манзил кунад замоне, 

   Лаззоти ҷовидонӣ он ҷо бувад ҳамеша [Ҳамадонӣ 2015, с.73]. 

Инсони комиле, ки Алии Ҳамадонӣ дар назар дорад, на танҳо дорои ахлоқи 

ҳамида, сиришти пок ва ақлу хиради солим, инчунин соҳиби маънавиёти зебои 

босафо мебошад. Хоксорию фурӯтанӣ, ҳалимию меҳрубонӣ ва покдоманӣ хосси 

ӯ буда, некиро ҳатто ба душмани ҷони хеш раво медонад:  

Ҳар кӣ моро ёд кард, Эзид мар ӯро ёд бод, 

Ҳар кӣ моро хор кард, аз умр бархурдор бод. 

Ҳар кӣ андар роҳи мо хоре фиканд аз душманӣ,  

Ҳар гуле, к-аз боғи васлаш бишкуфад, бехор бод. 

Дар ду олам нест моро бо касе гарду ғубор, 

Ҳар кӣ моро ранҷа дорад, роҳаташ бисёр бод. 

 [Бадахшӣ 1995, с.288-289] 

 Алии Ҳамадонӣ дар тарбияи ҳусни зебопарастӣ фақат ба дарк кардан ва 

баҳо додан ба олами гирду атроф маҳдуд нагашта, кӯшиш кардааст, ки зебоиро 

бо маънавиёти инсон пайваст намояд. Дар боби сеюми «Захират-ул-мулук» 

ривояте оварда, таъкид кардааст, ки беҳтарин сифате, ки Худованд барои инсон 

ато кардааст, ҳусни хулқ мебошад: «Ан Усомата бини Шарикин, разияллоҳу 

анҳу, қола: Шаҳидтул аориба ясъалунан набийя, саллаллоҳу алайҳи ва саллама, 

яқулуна: Мо хайру мо уътиялабду? Қола: ҳуснул хулқи. Усома бинни Шарик. 

разияллоҳу анҳу, ривоят кард, ки: Ҷамъе аз аъроб аз Расул, алайҳи-с-салом, суол 

мекарданд ва ман ҳозир будам, гуфтанд: Эй Расули Худой, беҳтарин чизе, ки 

банда аз он Ҳазрат дода шавад чист? Расул, алайҳи-с-салом, фармуд, ки ҳусни 

хулқ» [Ҳамадонӣ 1905, с.207]. 

  Чи тавре ки дар боло низ қайд шуд, Алии Ҳамадонӣ дар осори хеш бештар 

ба зебоии ботинӣ диққат дода, дар рисолаи «Макорим-ул-ахлоқ», ки дар он дар 

бораи одоби мубтадӣ ва толибони ҳазрати Самадият сухан меравад, бори дигар 

ба ин масъала ишора намудааст [Ҳамадонӣ 2015, с 98]. Ба ақидаи адиб, ҳамон 

шахсро баркамол ҳисобидан ҷоиз аст, ки дидаву шунидаашро дар асоси ақлу 

хирад ва умуман, ҷаҳони бойи маънавӣ мутобиқ гардонад. Агар инсон соҳиби 

ҷаҳони бойи маънавӣ бошад, ӯ ба дигарон танҳо некӣ, покизагӣ ва зебоӣ хоҳад 

овард. 

Ҳамин тавр, масъалаҳои алоқаманд ба зебоишиносӣ ва ҳусни ахлоқ дар 

осори Алии Ҳамадонӣ дар иртибот ба тарбияи инсони худогоҳ ба миён гузошта 

шудаанд. Андешаҳои эстетикӣ дар таълимоти адиб танҳо ба тарбияи эҳсосоти 

зебопарастӣ маҳдуд намешавад. Ба ақидаи вай, агар ҳар як шахс неруи руҳонии 

худро ба инсони дигар бахшида, худ низ ба дараҷаи инсони комил мерасад. Маҳз 

зебоии маънавӣ метавонад дар ташаккули эътиқоди қавӣ нақши бузург дошта 

бошад. 

Созгори замон аст, ки ин ақидаҳои Алии Ҳамадонӣ каси доно ва зиракро ба 

андеша мебарад. Дар тарҳи асосҳои масъалаи мазкур, қабл аз ҳама, ҳамзамони 

адиб, шоири бузург Ҳофизи Шерозӣ ба руҳияи Алии Ҳамадонӣ таъсиргузор 

буда, бо мақсади ба миён гузоштани ҳисси зебоишинохтӣ ба зебоии табиат, 

саёҳат дар олами мунаққаш ва васфу тасвири рангу бӯи диловези онҳо таваҷҷуҳи 

махсус зоҳир кардааст. Ин фозилон молик шудан ба рафтору кирдор ва гуфтори 

зеборо ҳусни инсон донистаанд. Яъне, тарбияи эҳсосотро, умуман, эҳсосоти 

зебопарастиро, махсусан, асоси ташаккули шуур, ақл, фаҳм, идрок ва ақида 

ҳисобидаанд. 

  Ба сурати куллӣ, дар низоми зебоишиносӣ ва ҳусни ахлоқ, ки Алии 

Ҳамадонӣ пешниҳод менамояд, ташаккул додани завқи эстетикию бадеӣ, аз 

ҷумла тарбияи шахсияти худшинос, нақши муҳим мебозад. 

4.2. Мухтассоти ҳунарии осори бадеии Алии Ҳамадонӣ 

 

 Яке аз масъалаҳои асосӣ дар омӯзиши ҷанбаҳои ҳунарии асарҳои Мир 

Саййид Алии Ҳамадонӣ муайян намудани мухтассоти ҳунарии осори бадеии 

адиб мебошад. Дар таҳқиқоти муҳаққиқони хориҷӣ Муҳаммад Риёз, Саида 

Ашраф Зафар, Саид Абдурраҳмон, Парвизи Азкоӣ ва осори пажуҳишгарони 

тоҷик М. Султонзода, Р. Асозода, А. Кӯчаров, Қ. Абдураҳимов, М. Нарзиқул, А. 

Ҳасанов, О. Саидҷаъфаров, С. Ҳошимов доир ба масъалаи мухтассоти ҳунарии 

осори бадеии адиб баъзе ишораҳои ҷудогона ҷой доранд. Вале мухтассоти 

ҳунарии осори бадеии ин адиб, ки чеҳраи адабии ӯро маҳз ҳамин бахши осораш 

муаррифӣ мекунанд, мушахассан мавриди таҳқиқи алоҳида қарор нагирифтааст.  

Аз донишмандони хориҷӣ Муҳаммад Риёз сари мавзуи сабку услуби осори 

бадеии Алии Ҳамадонӣ андешаи илмии хешро чунин навиштааст: «Сабки 

нигориши Алии Ҳамадонӣ гоҳе содаву гоҳе маснуъ, вале камтар мушкилу 

мутакаллиф мебошад. Суфия... ба ороишу зебоии баён таваҷҷуҳ дошта, вале ба 

мушкилнависӣ напардохтаанд ва нигоштаҳои Алии Ҳамадонӣ ҳам аз ин қабил 

аст» [Риёз 1995, с.233-237]. 

Муҳаммад Риёз дар китоби фарогири худ оид ба ҳаёт ва осори Мир Сийид 

Алии Ҳамадонӣ зимни шарҳи мавзуоти асарҳои Алии Ҳамадонӣ роҷеъ ба услуби 

баён дар ин асарҳо андешаҳои ҷолиб баён кардааст. Зиёда аз ин, хулосаҳои 

мухтасари худро зери фаслҳои хурд бо унвони «Сабки насри Алии Ҳамадонӣ» 

ва «Сабки шеъри Алии Ҳамадоӣ» баён намудааст [Риёз 1995, с.233-237]. 

Кӯчаров А. дар муқаддимаи «Рисолаи Қуддусия»-и Мир Саййид Алии 

Ҳамадонӣ оид ба баъзе вижагиҳои ин асар чунин изҳори андеша намудааст: 

«Забони асар сода, равон ва муҷаз мебошад. Таносуби калом ва саҷъу тавсиф 

барин воситаҳои тасвир мантиқи гуфторро пурқувват ва шеваи баёнро ҷаззобу 

гуворо намудаанд. Вале, чунонки мебояд, ҳангоми тасвири тооти баданӣ ва 

таъсири моҳияту ботини намоз услуби илмӣ – тасаввуфии баён ба дараҷае боло 

мегирад, ки фаҳми хонандаи оддӣ ба дарки умқи гуфтори мутафаккир 

намерасад» [Кучаров 1993, с.9]. 

 Ҳасанов А. роҷеъ ба мухтассоти забонии осори адиб ва умумияти баёну 

гӯиш дар сабк ва услуби Аттору Мавлоно, Саъдӣ ва Фахриддини Ироқӣ сухан 

карда, дар гузориши илмии хеш чунин изҳори назар намудааст: «Ӯ намояндаи 

аҳли каламе ба шумор меояд (Алии Ҳамадонӣ дар назар аст – А.Ҳ.Р.), ки дар 

пайравии шоирони ду сабк: хуросонӣ ва ироқӣ шеър эҷод намудааст. Ин аст, ки 

дар осораш нишонаҳои ду сабки нигориш: сода ва маснуъ ба таври бориз инъикос 

гардидааст. Дар ашъори Алии Ҳамадонӣ метавон сӯзу сурур ва ҳаяҷони шеъри 

Саноӣ, Фаридуддини Аттор, Мавлавӣ, Ироқӣ ва Саъдиро мушоҳида намуд» 

[Ҳасанов 2015, с.19]. 

Саидҷаъфаров О.Ш. дар мақолаи хеш «Вижагиҳои сабкии ғазалиёти Мир 

Саййид Алии Ҳамадонӣ» доир ба сабки ғазалиёти адиб сухан гуфта, даврони 

зиндагии адибро далели асосии замони фаъол будани сабки ироқӣ медонад: «Аз 

нигоҳи табақабандии замонии сабкӣ дар адабиёти классикӣ эҷодиёти Алиӣ 

Ҳамадонӣ тааллуқ ба сабки ироқӣ дорад, ки ҳаёт ва фаъолияти адабии вай дар 

ҳудуди қарни чаҳордаҳ сипарӣ гардидааст. Чун яке аз вижагиҳои асосии ғазал 

дар сабки мазкур инъикоси манзуми матолиби ирфонӣ ва баёни ҳолоту 

инҷизоботи ботиниву маънавӣ мебошад, ин навъи шеърии Алии Ҳамадонӣ низ, 

ба ҳеҷ ваҷҳ, орӣ аз ин мавзуь нест. Ирфон бо мақулаи асосии худ, ки ишқ ва 

муҳаббат ё инҷизоботи қалбиву ботинӣ, бар ғазалиёти Ҳамадонӣ ҳукм рондааст. 

Ирфон дар шеъри Ҳамадонӣ мақоми меҳварӣ дорад, балки сухани манзуми ӯ 

тавассути ақоиди ирфонӣ ва дар аксарияти маворид дар ҳитаи матолиби руҳонӣ 

сурат пазируфтааст» [Саидҷаъфаров 2014, с.53]. 

Дар ин иқтибос танҳо ба мавҷудияти матолиби ирфонӣ дар ғазал ишора 

шудааст, вале ба мушоҳидаи мо, мазмунҳои тасаввуфӣ дар ғазалиёти Алии 

Ҳамадонӣ ба оҳангҳои ирфонӣ ғолибият дорад. Саросари осори назмии Алии 

Ҳамадониро иборат аз ишқу муҳаббати ирфонӣ донистан андешаи саҳеҳ нест. 

Баёни андеша тавассути вожаҳои орифона ба ҳукми ҳузури маънии орифона буда 

наметавонад.  

 Сабки баёни Алии Ҳамадонӣ аз назари мухтассоти забонӣ ба ду бахш ҷудо 

гардида, аз назари содагии баён ба вижагиҳои сабки хуросонӣ ва аз нигоҳи баёни 

мафоҳиму истилоҳоти донишҳои гуногун дар шеър ба сабки ироқӣ наздикӣ 

дорад. Барои мисол, агар порчаҳои ҷудогонаи «Захират-ул-мулук»-и Алии 

Ҳамадониро аз назари мухтассоти забонӣ баррасӣ кунем, матлаби баёнгашта 

равшан мешавад. Дар бисёр маворид агар аз таркиби матнҳо чанд калимаи 

арабиро партоем ё бо калимаҳои содатари тоҷикӣ иваз намоем, маънии матн 

тағйир намекунад. Масалан: «Хитоб  омад, ки эй  Довуд, ҳушёр  бош  ва  аз  барои  

халоси  нафси  худ  дар  рӯзи  дармондагӣ  бародарони  динӣ  ва  дӯстони ҳақиқӣ  

касб  кун. Ва  ҳар  дӯсте, ки дар  ризои  мо  бо ту  мувофиқат накунад, бо ӯ сӯҳбат  

мадор, ки  он  кас  душмани  туст ва  сӯҳбати  ӯ  дили  туро  сиёҳ  ва  сахт  

мегардонад  ва  туро  аз  сӯҳбати  мо  дур  меандозад» [Ҳамадонӣ 1905, с.191].  

Агарчи дар таркиби порчаи овардашуда чанд калимаи арабӣ, аз қабили 

хитоб, халос, нафс, ҳақиқӣ, касб, ризо, суҳбат истифода шуда, боқӣ калимоти 

тоҷикиянд, тарзи баён равшану фаҳмо мебошад. Ин зоҳири масъала аст, аммо 

барои маърифати моҳияти калом бояд ба маъниҳои дигари баъзе калимаҳою 

таркибот, амсоли «нафс», «халоси нафс», «рӯзи дармондагӣ», «ризо», «суҳбат» 

таваҷҷуҳ бояд кард, ки дар ин сурат онҳо ҳамчун истилоҳ бори маъноии 

мушаххасеро ба уҳда доранд.  

 Дар мавриди тарзи баёни фарогири мафоҳиму истилоҳоти донишҳои 

гуногун дар шеър гуфтан мумкин аст, ки ин тарзи таълиф аз тарафи адиби 

суфимашраб бештар дар порчаҳои характери сирф тасаввуфӣ дошта истифода 

гардидаанд. Масалан, дар ин порча: «Ҳақ, ҷалла ва ало, рӯзи қиёмат хитоб 

фармояд ба обидони муроӣ, ки шумо он касонед, ки дар дунё тоати моро доми 

эъроз ва василати аъвоз мекардед ва бад-он сабаб аз халқ таваққӯи салом ва сано 

медоштед ва ҳоҷоти шумо бад-он сабаб қазо мешуд. Пас, аҷри ибодати худ дар 

дунё гирифтед, имрӯз шуморо ҳеҷ насибе нест. Назм:  

Кор осон нест дар даргоҳи ӯ, 

Хок мебояд шудан дар роҳи ӯ» [Ҳамадонӣ 1905, с.287].  

Калимаву таркибҳо дар ин матн, амсоли «муроӣ», ба маънии риёкор, 

«обидони муроӣ», «авроз» ба маънии тазвир, « доми авроз», «аъвоз» ба маънии 

иваз, «фосилаи аъвоз» мусталаҳоти хоссеанд, ки аксар дар забони аҳли тасаввуф 

истифода мешаванд. Мухотаби чунин матнҳо гурӯҳе аз табақоти хоссанд, ки 

соликони роҳи тариқат мебошанд. Дар чунин матнҳо бештар бо мақсади риояи 

услуби хосси нигориш ва баёни равшани матлаб аз калимоту таркиботе истифода 

мешавад, ки дорои маъниҳои махсусанд. Дарёфти маъниҳои мастур дар калом 

барои аҳли ҳамон гурӯҳ кори саҳл, вале барои хонандаи умум чунин нест. Агар 

ба услуби нигориш дар «Асрор-ун-нукта» ва «Рисолаи маномия»-и Алии 

Ҳамадонӣ назар афканем, равиши услубии мазкур бештар ошкор мешавад. 

Ҷумлаҳои чунин асарҳо дар сатҳи баланди мубрамият таълиф шудаанд. 

Махсусан, барои ифодаи маъниҳои тавҳиди ирфонӣ услуби суфиёна бештар ба 

кор бурда шудааст. Хулоса аз чунин тарзи баён он аст, ки дар мизони корбасти 

алфоз забони арабӣ бар форсӣ бартарӣ дорад. 

Дар осори адиб калимоту иборот ва мафҳуму истилоҳоти суфиёнаро бештар 

вохурдан мумкин аст, ки дар ҳадди баланди услубӣ мавриди истифода қарор 

гирифтаанд. Дар баробари истифода аз калимаву истилоҳоти суфиёна Алии 

Ҳамадонӣ аз калимаву ибороти илмӣ низ фаровон истифода намудааст, ки баъзе 

аз онҳоро номбар мекунем:  

Исм ва сифоти Худованд, номҳои пайғамбарон, фариштаҳо – Эзид, Довари 

доддеҳ ва дорой, Муназзили ғайс, Ҳазрати Иззат, ҷал ва ъало, Ҳазрати Самадият, 

Холиқу-л-лайли ва-н-наҳор, Кабиру-л-Мутаол, Малику-л-Ҳаққу-л-Мубин, 

Малику-л-Ҳаққу-л-яқин, Ҳалиму-л-Карим, Арҳаму-р-роҳимин, Моликулмулк, 

Ҳақ(қ), Қаҳҳор, Сонеъи холиқалхулқ, Зуннаҳй, Ъалим, Халили беиллат, Қозии 

олам, Ҷабраил, Руҳуламин, Хизр, Исо, Закариё, Мункар, Руҳи муҷаррад, Зуннун, 

Исмоил... 

Истилоҳоти тасаввуф, ҳикмат ва дин – аҳли тамкин, аҳвол, ғалабот, сулук, 

муҷтаҳид, мақулоти ъашара, камият, феъл, малак, ринд, зоҳид, иҷтиҳод, 

тасаввуф, намози истиҳбоб, ориф, саъй, каррубиён, уммулкитоб, шаби қадр, 

моҳи сиём, ъошур, астағфируллоҳ, қоба қавсайн, арасот, қазо, Молик, тубо, 

шаръ, салсабил, равандагон, шайх, сидратулмунтаҳо, авлиё, инсони кабир, нафси 

кул, Ҳотиф, кироманкотибин, таяммум, лоҳут, яди байзо, мустаҳаб, намози 

таҳаҷҷуд, мукаллаф, носут, сирот, руҳи мукаррам, руҳулқудс, рӯзи ҳисоб, руҳу-

л-Лоҳ, сулуки машоих, асҳоби ҳол, явмуссоат, тасбеҳ, такбир, нафхи сур, 

таҳримаи намоз, Байтулҳаром. 

Истилоҳоти улуми адабӣ: а) назм, байт, ғазал, шеър, қитъа, маснавӣ. 

 Аҷроми самовӣ – Қамар, Моҳ, Хуршед, шиҳоб, тақвим, зич, бурҷ, кусуф, 

сурайё, ахтар, фалак... 

Умуман, дар расоили адиб аз лиҳози наҳвиёти калом гоҳо форсии холис, 

гоҳо сирф калимоти арабӣ ва баъзан омезиши калимоту таркиботи ҳарду забон 

истифода шудаанд. Ин ҳолатро метавон аз далоили сатҳи баланди қудрати 

ҳунарии адиб номид. Ба сурати умум, Алии Ҳамадонӣ сабки таълифи вижаи 

хешро дорад. Ҳам дар офариниши асарҳои назмӣ ва ҳам осори насрӣ услуби 

маъмулии замонаш, яъне истифода аз оёти Қуръон ва ҳадисҳои Пайғамбарро (с) 

хуб ба кор гирифта, дар мавриди шарҳу таҳлили ин ва ё он мавзуъ ақидаҳои 

хешро мудаллал баён кардааст. 

Андешаҳои боло дар саросари асарҳои Алии Ҳамадонӣ хосияти умумӣ буда, 

дар пажуҳиши хеш мо ба мухтассоти осори назмӣ ва насрии адиб ба таври 

ҷудогона ҳам таваҷҷуҳ намудем. Дуруст аст, ки дар доираи як пажуҳиш муайян 

намудани ҳамаи резакориҳову вижагиҳои ҳунарии осори бадеии Мир Саййид 

Алии Ҳамадонӣ аз ҳадди товону доираи таҳқиқ берун аст. Зеро мавзуи мазкур 

таҳқиқи фарогиртареро мехоҳад. Ҳангоми баррасии ҷанбаҳои ҳунарии осори 

манзуми адаб ва мухтассоти сабкии осори адабии ӯ, ки дар ду фасли баъдӣ ба 

онҳо пардохта мешавад, ба муҳимтарин мухтассоте, ки моҳияти сабкофаринӣ 

доранд, таваҷҷуҳ мекунем.  

 

4.2.1. Ҷанбаҳои ҳунарии осори манзуми адиб 

 

 Яке аз паҳлуҳои муҳимми ниёзманд ба омӯзиши осори Мир Саййид Алии 

Ҳамадонӣ ошкор сохтани вижагиҳои ҳунарии нигоришоти адабии Алии 

Ҳамадонӣ мебошад. Ин омӯзиш ба сурати куллӣ бояд ҳам осори илмию фалсафӣ, 

ҳам осори бадеии адибро дар назму наср фаро гирад. Зеро ки ин паҳлуи эҷодиёти 

адиб диққати аҳли таҳқиқро дар ҳамадонишиносии тоҷик камтар ҷалб кардааст. 

Манзури мо дар ин фасл танҳо ҷанбаҳои ҳунарии осори манзуми адиб аст, ки 

фарогири ҷузъе аз масъалаи куллӣ мебошад. 

Асоси баёни Мир Саййид Алии Ҳамадониро дар назму наср забони зиндаи 

замонааш ташкил медиҳад. Дар баробари ин Алии Ҳамадонӣ ба захираи луғавии 

забони адабии даврон иктифо накарда, аз забони зиндаи халқ, ки ба сабаби 

сафарҳои тӯлонӣ ва ҳамеша дар миёни мардум будан, бешак, ба хубӣ огоҳ 

гардида буд, босамар истифода кардааст. Вай ба ин захира эҷодкорона ва 

нозукбинона наздик шуда, шаклҳои ибораву таъбир ва тасвиру тавсифҳои 

рехтаву суфта офаридааст. Ин ҳолат, аз як тараф, забони асарҳои Мир Саййид 

Алии Ҳамадониро фасеҳу рангин гардонад, аз тарафи дигар, обуранги бадеии 

асарҳои ӯро бештар месозад. Бинобар ин, ба доираи таҳқиқ кашидани 

муҳимтарин хусусиятҳои ҳунарии осори адиб, ки аз вижагии басомад бархурдор 

буда, маҳорати баланди суханварии ӯро нишон медиҳанд, вазифаи муҳимми 

ҳалталаб ба ҳисоб меравад. 

Бинобар он ки асоси каломи шоиронаро забон ташкил медиҳад, нахуст ба 

сохтори забонии каломи шоирона таваҷҷуҳ мекунем. Дар назми Мир Саййид 

Алии Ҳамадонӣ калима ва ибороти рехта фаровон истифода шудааст: субҳи васл, 

кӯйи шавқ, хоки дар, теғи ишқ, бандии фармон, ғамзаи маст, роҳи ишқ, чашми 

умед, камони абру, роҳи дӯст, боли ҳиммат, дари лутф, ҷони хароб, мӯри ланг, 

саги кӯйи касе будан, шамъи дил сӯхтан, ақл дуздидан, чашм бастан ва монанди 

инҳо. Модаҳои забонии мазкур дар назми гузашта дучор оянд ҳам, дар осори 

Алии Ҳамадонӣ маънӣ ва мавқеи хос пайдо карда, олами эҷоди бадеии ӯро ошкор 

месозад. Намунаҳои осори манзум адиб дар қиёс ба осори мансури бадеии ӯ 

камтар аст, вале дар муайян намудани сифатҳои услубии эҷодиёти адиб нақши 

босазо дорад. Осори манзуми ӯ, чунонки дар зерфасли чоруми фасли панҷум 

боби дуюм табақабандӣ гардида буд, аз ғазал, рубоӣ, қитъа, маснавӣ ва байт 

иборат аст. Қисме аз ин осори манзум дар шакли алоҳида ва қисме дар матни 

осори мансур истифода шудааст.  

Бинобар он ки масъалаи интисоби ашъор ҳам пеши назар аст, дар поён 

овардани чанд мисолро аз ғазалиёти Алии Ҳамадонӣ бамаврид ҳисобида, дар 

асоси онҳо ба баррасии вижагиҳои забонӣ ва мухтассоти ҳунарии ашъори ӯ 

пардохта мешавад: 

Гуфтамаш: Мулки Сулаймон ба гадое нарасад, 

Тоҷи рафъат накашад ҷуз бари равшанрое [Ҳамадонӣ 2015, с.24]. 

Ибораҳои исмии «мулки Сулаймон», «тоҷи рафъат» дар байти мазкур 

маънии тоза касб карда, ба баландии мартабаи инсон далолат мекунанд. 

Талмеҳан ишора кардан ба Сулаймон ва мулки ӯ ишора ба ривоятҳо оид ба 

Сулаймон ва тоҷи рафъат дорад, ки ҳамроҳ бо тасвири мутазоди гадову 

равшанрой ҷанбаи бадеии тасвир пурқувват кардаанд. Гадо дар ин байт аз назари 

буъди маънавии инсон эътибор дорад. 

Ибораву таркибҳои «субҳи васл дамидан», «машриқи рӯй», «ҷон дар сари 

мӯй шудан» дар байти зерин зебоиии маъшуқро барҷаста ҷилвагар намудаанд. 

Ҳамчунин, «субҳи васл» ва «машриқи рӯй» ибораҳои тавсифие ҳастанд, ки аз 

заминаи ташбеҳ истихроҷ шудаанд. Дар байт санъати тарсеъ низ ба маврид 

истифода гардидааст: 

Субҳи васлат дамад аз машриқи рӯят рӯзе, 

Ҷон зи баҳрат шавад андар сари мӯят рӯзе [Ҳамадонӣ 1993, с.8]. 

Лофи ишқаш мазан имрӯз, Алоӣ, ба забон, 

Чун яқин аз паси имрӯз бувад фардое [Ҳамадонӣ 1993, с.6]. 

 Дар ин байт, инчунин, таркиби «лофи ишқ задан» ва мақоли машҳури «аз 

паси имрӯз бувад фардое», ки Ҳофиз ҳам ба назм даровардааст («Вой, агар аз 

паси имрӯз бувад фардое»), аз забони зиндаи халқ гирифта шуда, содагию 

самимияти баёнро афзудаанд. Дар мисраи дуюм санъати ирсоли масал устодона 

истифода шудааст.  

Аз захираи забони зиндаи халқ истифода кардани шоир дар шеъри машҳури 

зерин ҳам қобили ташхис аст: 

Ҳар кӣ моро ёд кард, Эзад мар ӯро ёр бод, 

Ҳар кӣ моро хор кард, аз умр бархурдор бод. 

Ҳар кӣ андар роҳи мо хоре фиканд аз душманӣ, 

Ҳар гуле к-аз боғи васлаш бишкуфад, бехор бод. 

Дар ду олам нест моро бо касе гарду ғубор, 

Ҳар кӣ моро ранҷа дорад, роҳаташ бисёр бод. 

[Ҳамадонӣ 1995, с.288-289] 

Ибораҳои «ёд кардан», «касеро хор кардан», «аз умр бархурдор будан» аз 

захираи забони зиндаву мустаъмали мардум гирифта шуда, равонию 

таъсирбахшии шеърро бештар намудаанд. Дар қолаби таркибҳои тавсифии «ба 

касе гарду ғубор надоштан» ва «касеро ранҷа додан» эҳсосоти самимӣ ва 

андешаи баланди инсондӯстӣ хеле муассир ифода шудаанд. Дар мисраъҳои 

ҷуфти ҳар ду байт санъати акс ва муқобала аз назари фасоҳату балоғати тасвир 

камназиранд. 

Мир Саййид Алии Ҳамадонӣ барои содаву фаҳмо ифода кардани андеша 

илова бар калимаву ибораҳои гуфтугуии мардум аз ашёи маъмулии рӯзгор низ 

истифода бурдааст. Масалан, дар байти зерини яке аз ғазалҳои шоир калимаи 

«хасдарав» ба кор рафтааст, ки барои равшан баён кардани матлаб хеле бамавқеъ 

аст: 

Ишқи ҷонон оташу ҷони Алоӣ хасдарав, 

Хас чу дар оташ фано шуд, дигар ӯро хас махон. 

 [Ҳамадонӣ 1993, с.6] 

Ҳамчунин, дар байти мазкур ташбеҳи ишқи ҷонон ба оташу ҷони Алоӣ ба 

хасдарав истифода шудааст, ки ҷузъи дуюм ба байт тозагию таровати вижа 

бахшидааст. Ташбеҳи аввал маъмулию баргирифта аз захираи ташбеҳоти 

шоирони гузашта, вале ташбеҳи дуюм ҷадиду аз мухтариоти худи шоир аст. Дар 

мисраи дуюм аз санъати ирсоли масал моҳирона ва ба маврид истифода 

гардидааст.  

Аз ин ва дигар мисолҳо ошкор мегардад, ки Мир Саййид Алии Ҳамадонӣ 

яке аз беҳтарин донандагони нозукиҳои забони адабӣ ва забони зиндаи халқ 

мебошад. Масалан, дар минтақаи Кӯлоб то имрӯз чунин ифода машҳур аст, ки 

«ин номаъқулие, ки фалонӣ кардааст, агар пеши саг партоӣ, қабул намекунад» ва 

ё «саг изо мекашад». Ин ифода ниҳояти номақбулии кору амалро мефаҳмонад. 

Байти зерини шоир ҳамин ишораро дорост: 

   Қабоҳатҳои феъли мо, ки саг з-он шарм медорад, 

Ба ҷуз дарёи ғуфронат, кӣ шӯяд ин қабоҳатҳо?  

[Ҳамадонӣ 2015, с.45] 

Дар ин байт ибораи истиории «дарёи ғуфрон» низ ҷолиб аст. Дар маҷмуъ, 

Саййид Алии Ҳамадонӣ дар истифодаи санъатҳои бадеӣ маҳорати баланд нишон 

додааст.  

Ғазал дар назми Алии Ҳамадонӣ миқдоран кам бошад ҳам, дар мундариҷа 

ва баёноти шеърӣ бисёр баланд аст. Дар ғазалҳои Алии Ҳамадонӣ санъати талмеҳ 

фаровон аст. Адиб ҳамчун донандаи хуби таърихи гузашта, ба шахсиятҳои 

маълуму маъруф, ҳодисаҳои дар Қуръон ва аҳодиси набавӣ зикршуда ишораҳои 

зиёд дорад. Масалан: 

   Дил баргирифта аз ин хокдон чу Хизр 

То раҳ ба сӯйи чашмаи ҳайвон ҳамебаранд [Ҳамадонӣ 1993, с.16]. 

Ин ҷо ишора ба ҳаракати доимии Хизр, ба «чашмаи ҳайвон» роҳ ёфтан ва 

бақои умри ӯ мебошад. 

   Оташ аз лутфат гулистоне шуда пеши Халил, 

Хӯрда Намруде ба қаҳр аз ним пашша гӯшмол.  

[Ҳамадонӣ 1993, с.6] 

Дар байти мазкур ишора ба ҳодисаи гулистон гаштани оташ барои 

Иброҳими Халил ва ҳалокати Намруд аз пашша, ки ба димоғи ӯ роҳ ёфта буд, 

дар назар аст. 

Дар байти зер низ талмеҳ барои ба таври барҷаста ва фишурда ба қалам 

додани сифатҳои волои маҳбуб баҷо корбаст шудааст: 

Собиқаи фазли ӯ мазҳари Нӯҳу Халил, 

Соиқаи қаҳри ӯ муҳлики Оду Самуд [Ҳамадонӣ 1993, с.6]. 

Санъати талмеҳ имкон додаст, ки шоир дар як байт маънию мазмунҳои 

зиёдеро баён кунад ва ба ҳодисаҳои фаровони таърихию ривоятӣ ишора намояд. 

Масалан, дар байти зер ба шаш шахсияти маъруф ишора шудааст, ки ҳар кадом 

дар таърих хидматҳои бузурге кардаанду мақоми хоссе доранд. Азбаски омма аз 

саргузашту хидматҳои онҳо огоҳанд, шоир танҳо бо ишораи номи онҳо иктифо 

кардааст. Аз ин ҷост, бо мутолиаи байт симои барҷастаи онҳо ба таври равшан 

ҷилвагар мешаванд: 

Боданӯшони ғамат Довуду Маъруфу Ҷунайд, 

  Ҷонфурӯшони дарат Нуъмону Салмону Билол. 

 [Ҳамадонӣ 1993, с. 6] 

Мир Саййид Алии Ҳамадонӣ барои баёни андешаву эҳсосоти гуногуни 

одамӣ аз санъати ташбеҳ хеле моҳирона истифода кардааст. Масалан, ташбеҳи 

рӯйи маъшуқ ба моҳ дар адабиёт хеле маъмул буда, ин образ одатан маъшуқ, рӯй 

ё баъзан абрӯи ӯро ба ёд меорад. Вале шоир дар байти зер моҳро на нисбат ба 

маъшуқ, ки забонзаду маъмулӣ гаштааст, балки ба ошиқ нисбат медиҳад ва 

пушти хамгаштаи ошиқро барои пойбӯсии маъшуқ ба моҳи нав монанд кардааст, 

ки тасвири тоза аст: 

   Чун маҳи нав шавад ангуштнамо дар ҳама ҷо 

Пушти ҳар кас, ки ба бӯсидани пойи ту хамид. 

 [Ҳамадонӣ 1993, с. 26] 

Шоир дар корбурди навъҳои гуногуни санъати таҷнис низ маҳорати зиёд 

зоҳир кардааст. Масалан, дар байтҳои зайл навъҳои гуногуни ин санъати бадеӣ, 

дар мисоли корбасти калимаҳои «сар, сир(р), сувайдо, савдо», барои барҷаста 

ифода намудани матлаб мадад расондаанд:  

Ҳар саре, к-аз сирри ишқаш волаву шайдо шавад, 

Аз баду неки вуҷуди хеш нопарво шавад. 

Дар сувайдои дили ҳар кас, ки ин савдо нишаст, 

  Оқибат ҷону дилаш рӯзе дар ин савдо шавад [Ҳамадонӣ 1993, с.6]. 

Таҷниси «сар ва сир» дар байти зер низ бамавқеъ корбаст шуда, баёни 

маъниро равшантар намудааст. Дар мисраи дуюми байт санъати тазод аст: 

  Саре, к-аз сирри маънӣ бохабар шуд,  

  Дар ӯ гунҷоиши шодию ғам нест [Ҳамадонӣ 1993, с.28]. 

Санъати таҷнис дар байти зайл ҳам, дар мисоли калимаҳои «надим ва 

надам», моҳирона истифода гардидааст: 

 Ҳар он ҷон, к-аз ғамаш бар вай рақам нест, 

  Надимаш дар ду олам ҷуз надам нест [Ҳамадонӣ 1993, с. 26]. 

Санъати дигаре, ки дар ашъори Алии Ҳамадонӣ бештар дучор меояд, 

санъати тазод мебошад. Масалан, дар байти зерин се ҷуфти тазоди чидашуда 

ҳусни маъшуқро хеле барҷаста ҷилва медиҳад. Ин ҷо санъати лафу нашр – ҷамъ 

кардану парешон кардан ҳам ба назар мерасад: 

  Куфру дину нуру зулмат дар ҷаҳон 

Аз рухи моҳу шаби гесӯи ӯст [Ҳамадонӣ 1993, с.26]. 

Тавре ки мебинем, дар санъати тазод одатан тарафҳои мухолиф ба ҳам зид 

гузошта мешаванд. Вале Мир Саййид Алии Ҳамадонӣ дар байти зер ду тарафи 

тазодро ба ҳам муттаҳид кардааст:  

   Рӯзгорест, ки ҳам толибу ҳам матлубам, 

  Турфа ҳолест, ки ҳам дардаму ҳам дармонам. 

 [Ҳамадонӣ 1993, с.35] 

Дар ашъори Алии Ҳамадонӣ санъат бадеии серистифодаи дигар санъати 

такрор аст. Масалан, дар ду байти зер калимаи канор ва миён такрор шуда, барои 

равшану возеҳ ифода намудани маънию матлабҳои гуногун мусоидат кардааст: 

Аз канори хеш меёбам дамодам бӯйи ёр, 

З-он ҳамегирам ба ҳар дам хештанро дар канор. 

Чун канорамро миёне нест пайдо дар канор, 

Дар миёни хуни дил ҷонам ғамаш гирад канор. 

 [Ҳамадонӣ 2015, с.28] 

Дар мисоли мавқеи истифодаи калимаи «канор» дар ин байт санъати бадеии 

рад-ус-садри ала-л-аҷузи ҳам қобили ташхис аст. Талаботи ин санъати бадеӣ 

«овардани калимоти садри байт дар зарби байт ба ҳамон маънӣ ё маънии дигар 

мебошад» [Аминӣ 2022, с.151]. Такрори вожаи «канор» дар байтҳои дигари 

ғазали мазкур низ мушоҳида мешавад. 

Мир Саййид Алии Ҳамадонӣ дар ашъораш барои равшан ва таъсирбахш 

баён кардани матлаб чанд санъати бадеиро бо ҳам дар робитаву пайвастагии зич 

истифода кардааст. Масалан, дар байти зер таҷниси «кӯҳу каҳ» ва тазоди онҳо бо 

ҳам омада, маънии устуворӣ дар роҳи ишқро хеле муассир ифода кардаанд: 

   Бар бисоти ошиқон чун кӯҳ собит кун қадам, 

  В-арна андар роҳи ӯ чун каҳ бар боде шавӣ [Ҳамадонӣ 1993, с.36]. 

Дар байти зер санъатҳои муболиғаву тазод бо ҳам омада, андешаи 

тасаввуфии шоирро равшани возеҳ ва таъсирбахш ифода намудаанд: 

   Қатраи бесару поро зи куҷо он миқдор, 

  Ки даруни дили худ ҷой диҳад дарёро [Ҳамадонӣ 1993, с.16]. 

Дар хусуси фасоҳати калом дар осори Мир Саййид Алии Ҳамадонӣ ин 

нуктаро бояд таъкид кард, ки асарҳои ӯ асосан дар ниҳояти содагии калом 

офарида шудаанд. Андешаҳои амиқи тасаввуфӣ бо тасвиру таъбирҳои хеле сода 

ва ба дарки хонандаи одӣ наздик баён ёфтаанд. Масалан, дар ғазали зер андешаи 

ваҳдати вуҷуд ва ягонагии солику Ҳақ чунин ба қалам омадааст: 

Ту маро муниси равон будӣ, 

Лек аз чашми ман ниҳон будӣ. 

Аз ту меёфтам хабар ба гумон, 

Чун шудам бехабар, аён будӣ. 

Ман худ андар ҳиҷоби худ будам, 

Варна бо ман дар миён будӣ. 

Ҷонам андар ҷаҳон туро меҷуст, 

 Ту худ андар миёни ҷон будӣ [Ҳамадонӣ 2015, с.316]. 

Содагии баён, махсусан, ба рубоию қитъаҳои Саййид Алии Ҳамадонӣ хос 

мебошад. Дар онҳо на танҳо калимаву ибораҳои содаву фаҳмо, балки таъбиру 

зарбулмасал ва мақолҳои халқӣ низ фаровон ба кор рафтаанд. Масалан: 

На дида бувад, ки ҷустуҷӯяш накунад, 

На кому забон, ки гуфтугӯяш накунад. 

Ҳар дил, ки дар ӯ муҳаббати Ӯ набувад, 

  Гар пеши саг афкананд, бӯяш накунад [Ҳамадонӣ 1993, с.46]. 

Дар рубоии мазкур ишора ба саг ҳарчанд дурушт менамояд, вале он барои 

баёни равшани матлаб мусоидат кардааст. Ифодаи «Саг устухони сӯхтаро бӯй 

намекунад» аз ҷумлаи таъбирҳои маъруф мебошад, ки шоир аз он суд ҷустааст. 

Ҳамин тавр, Алии Ҳамадонӣ дар сохтори ғазал ва дигар анвои шеърӣ 

дигаргунии ҷиддӣ ворид насохта бошад ҳам, вале дар ифодаи мазмун, истифодаи 

санъатҳои гуногуни маънавию лафзӣ, баёни маонии бикр ва ифодаҳои равшани 

матлаб навпардозиҳо кардааст. Ба ин тариқ, Алии Ҳамадонӣ дар такомули шеъри 

тасаввуфии форсу тоҷик ҳам хидматҳои шоиста дорад. Намунаи санъатҳои 

бадеӣ, ки мухтасар баён намудем, ифодагари маҳорати баланди шоирии Мир 

Саййид Алии Ҳамадонӣ мебошад. Осори манзуми шоир дар партави адабиёти 

ҳазорсолаи мо суруда шуда, аз нуқтаи назари захираи луғавӣ ва ҷилои бадеӣ ва 

ҳам дар истифодаи ҳунарии калимоту истилоҳоти тасаввуфӣ ва ҳам дар 

истифодаи тимсолҳои бадеӣ пурғановат мебошад. 

 

4.2.2. Мухтассоти сабкии осори мансури адиб 

 

 Таҳқиқи хусусиятҳои сабкии осори бадеии Мир Саййиди Алии Ҳамадонӣ 

дар мисоли насри ӯ аз он ҷиҳат муҳим аст, ки дар эҷодиёти ӯ мавқеи наср нисбат 

ба назм, ҳам аз назари ҳаҷм ва ҳам фарогирии матолиб, барҷаста аст. Ин масъала 

ҳангоми баррасии вижагиҳои услубии асарҳои мансури адиб кайҳост, ки диққати 

аҳли таҳқиқро ба худ ҷалб кардааст. Масалан, яке аз муҳақиқони осори Алии 

Ҳамадонӣ Раҷаб Асозода ба услуби эҷодии муаллиф таваҷҷуҳ намуда, 

менависад: «Забон, тарзи баён, услуби насри он аллома бо ду тамоил ҷараён 

мегирад: асарҳое, ки характери панду ахлоқӣ дошта, масоили гуногуни дунявиро 

мавриди муҳокима қарор медиҳанд, нисбатан содаю равон таълиф шудаанд. 

Аммо рисолаҳое, ки ба назарияи тасаввуф, фалсафаи ҳаёти маънавӣ ва идроки 

ваҳдати вуҷуд оиданд, як андоза мушкилбаёнанд ва ба як бор мутолиа кардан кас 

аз мақсади муаллиф осон огоҳ намегардад» [Асозода 2015, с. 59].  

Роқими сутур низ дар таълифи асари «Алии Ҳамадонӣ ва мақоми ӯ дар 

фарҳанги Шарқ» боберо ба услуб ихтисос дода, мисолҳо оварда буд [Асоев 2006, 

с.132]. Аммо дар корҳои анҷомшуда асосан ба ҷиҳатҳои услубии каломи Алии 

Ҳамадонӣ таваҷҷуҳ шуда буд. Муаллифони мазкур ба дигар масъалаҳои сабки 

сухан таваҷҷуҳ накардаанд, ба мисли мухтассоте, ки дар ин фасл ба баррасии 

онҳо пардохта мешавад.  

Самти таваҷҷуҳ ба масъалаҳои сабки осори манзум аз сабки асарҳои мансур 

баъзе фарқиятҳои усулӣ дорад. Ба ин муносибат зикри мулоҳизоти асосгузори 

адабиёти муосири тоҷик устод Садриддин Айниро оид ба сабки Мирзо 

Абдулқодири Бедил, ки дар қиёси назму наср ироа шудаанд, муносиб медонем. 

Ӯ менависад: «Агар мо забони шеърии Бедилро аз нуқтаи назари луғатҳои 

ҷудогона, якка-якка мулоҳиза кунем, ин забон хеле сода менамояд… Аммо вақте 

сухан дар болои ҷумлабандӣ, ташбеҳот, киноя ва истиорот омад, забони Бедил 

душвортарин забони адабии тоҷик мегардад… Аммо забони насри Бедил аз ҳад 

зиёда душвор аст… ҷумлаҳои дарози силсиладор ва ташбеҳҳои мураккаб ва 

истиораҳои печ дар печ насри ин адиби душворписандро ба дараҷаи нофаҳмоӣ 

расонидаанд» [Айнӣ 1964, с.104-105]. 

 Дар адабиёти давраи зиндагии Алии Ҳамадонӣ сабки баён ба чунин 

душворӣ нарасида бошад ҳам, нисбат ба назму насри асарҳои IX-XI душвортар 

шуда буд. Саид Нафисӣ сабки қарни ҳаштуми ҳиҷриро, ки ба асри XIY-и мелодӣ 

рост меояд, ҳам сода ва ҳам маснуъ донистааст [Нафисӣ 1375, c.108]. 

 Муҳаммад Риёз дар таҳқиқе андешаҳои мавҷудро перомуни вижагиҳои 

сабкии «Захират-ул-мулук» ҷамъбаст карда, баҳои Алиасғари Ҳикматро дар 

бораи сабки асар ба ин тартиб пешниҳод кардааст: 

1. Камоли омехтагӣ ва ихтилоти забони форсӣ бо адабу луғати арабӣ; 

2. Таъсиру нуфузи комили маорифу таълимот ва одоби дини Ислом дар 

нигоришҳо;  

3. Таъсири осору ақволи суфияи гузашта дар осор (хосса, дар назму насри 

суфиёни асри YIII ҳиҷрӣ) [Риёз 1995, с.118]. 

 Муҳаммад Риёз ин нишонаҳои муайянкунандаро ба сурати ҷомеъ хосси 

эҷоди ҳамаи адибони асримиёнагӣ, аз ҷумла суфия, дар тӯли таърихи адабиёт 

медонад ва дар муайян кардани сабки хосси Алии Ҳамадонӣ нокифоя 

мешуморад. Ӯ ба омӯзиши бисёрсолаи худ оид ба мероси Алии Ҳамадонӣ такя 

карда, чунин нуқтаҳоро пешниҳод менамояд:  

   «Пас, сабки Алии Ҳамадонӣ ҳам ба сурати сода ва ҳам маснуъ ҳар ду вуҷуд 

дорад ва аз осори ӯ пайдост, ки ӯ нигоришҳои соири мутасаввифаро дар пеши 

чашми худ дошта ва аз онҳо асар пазируфтааст» [Риёз 1995, с.18-19]. Агар 

вижагиҳои дар таҳқиқи донишманди мазкур баёншударо ба сурати ҷомеъ 

намоёнем, мухтассоти зеринро пеши рӯ хоҳем дошт: 

1) Алии Ҳамадонӣ гоҳе оёти Қуръонӣ ва ахбори набавӣ (с)-ро ба дунболаи 

таркиби форсӣ меорад.  

2) Гоҳе оёту ахборро ба унвони нақли қавл меорад. 

3) Гоҳе оёту ахборро ба тариқи таркиби изофӣ меоварад ва дар ин гуна 

маворид саҷъро ҳам метавон мушоҳида кард. 

4) Гоҳе оёту ахборро бо тавзеҳу баёни аломати «ки» меоварад ва ба ин 

тариқ матлаби худашро возеҳ ва лоеҳ месозад. 

5) Дар нақли воқеоту қисас ва ҷумлаҳои муътаризаву матолиби воизона, 

умуман, забони сода ба кор бурдааст.  

Ба пиндори мо, ин ҷо сухан аз он аст, ки Алии Ҳамадонӣ баёни хаттиро ба 

сарҳади баёни даҳонӣ наздик кардааст. Масалан, дар адабиёти муосир 

нависандаи барҷастаи тоҷик Фазлиддин Муҳаммадиев чанд ҳикояи худро 

«Ҳикояҳои даҳонакӣ» ном дода, ёдоварӣ кардааст, ки онҳоро дар маъракаҳои 

гуногун фаврӣ эҷод ва назди ҳозирон баён намуданд. Композитсияи ҳикояҳо ва 

синтаксиси онҳо, дар воқеъ, содаанд. 

  Дар тақвияти нишонаҳои мазкури сабки баёни Алии Ҳамадонӣ ва сабаби 

интишори васеи он баёни зерини Муҳаммад Риёз низ ҷолиб аст: «Алии Ҳамадонӣ 

(дар Кашмир) баъд аз адои намози фаҷр ва зикри авроду вазоифи шаръӣ дар ҷое 

баланд менишаст ва бо мардум рози дину панду андарз мегуфт. Ӯ ҳақоики дини 

Исломро бо лаҳни ширин ва дилнишин ва тибқи истеъдоди мардуми оддӣ баён 

менамуд. Ба зоҳир ӯ ба забони форсӣ вазъ мегуфт ва дар баъзе маворид аз 

тарҷумон, ки руфақои ӯ буданд ва чанд сол қабл аз вуруди Саййид дар Кашмир 

таваттун гузида ва забони маҳаллиро ёд гирифта буданд, чун бародарони 

Симнонӣ, ки амузодаи ӯ мебошанд ва афроди дигар, истифода кардааст. Вале 

суубати зиёд дар мавриди забон дар пеш набуд. Зеро бо вуруди Ладохиён (аҳли 

Тибет) ва мардуми Туркистон ва хосса нисбати ҳазрати Саййид Булбулшоҳ 

забони форсӣ дар Кашмир қобили фаҳму забони умумӣ гардида ва вусъат пайдо 

карда буд» [Риёз 1995, с.181].  

 Дар ин иқтибос зикри мақоми забони форсӣ дар Кашмир далели ҷолиб буда, 

сатҳи ниҳоят баланди санъату маҳорати воизиро соҳиб будани Алии Ҳамадонӣ бори 

дигар таъкид мегардад. Ин содабаёнию мавридшиносӣ ва ба эътибор гирифтани сатҳи 

забондонӣ ва диншиносии омма аз мавридшиносии дигар намояндагони тариқати 

суфия фарқе дорад. Онҳо ба ҳар ҳол ба соҳибони забон сару кор доштанд. 

Мавридшиносии воизонаро устод Садриддин Айнӣ дар мисоли Зайниддин Маҳмуди 

Восифӣ, ки дар Машҳад назди омма бе омодагии махсус воизӣ карда буд, дар китоби 

«Зайниддин Маҳмуди Восифӣ ва хулосаи «Бадоеъ ул вақоеъ»-и ӯ» шарҳ додааст. 

Восифӣ мегӯяд: «Маро ки ҳанӯз қуввати рафтор ва тоқати гуфтор набуд, бо таъсири 

он маҷлиси руҳпарвари шавқовар тавоноии фавқулоддае пайдо шуд. Бархостам ва ба 

ҷуръати тамом ба минбар баромадам. Он рӯзҳо рӯзҳои ошуро –моҳи муҳаррам буд. 

Бинобар ин, мувофиқи вақту замон дар бораи Имом Ҳасан ва Имом Ҳусайн ҳикояте 

нақл намудам» [Айнӣ 1963, с. 147].  

 Устод Айнӣ баъди ин порча ишора гузошта, дар поварақ менависад: «Ҳарчанд 

Восифӣ дар ёддоштҳои худ қайд накардааст, сабаби ҳикояти Имом Ҳасан ва Имом 

Ҳусайнро дар ин ҷо нақл намуданаш на танҳо моҳи муҳаррам, балки, инчунин, дар 

дасти Сафавиён будани Нишопур ҳам бояд ба ҳикоя сабаб шуда бошад» [Айнӣ 1964, 

с.148].  

 Дигар муҳаққиқоне, ки зимни баёни шарҳи ҳол ва осори Алии Ҳамадонӣ ба 

сабки эҷоди ӯ таваҷҷуҳ кардаанд, ба сарчашмаҳои ин сабк низ диққат кардаанд. Ин 

пайравӣ ба адибони тариқати суфия, бахусус ба Аттор, Саноӣ, Саъдӣ, Ҷалолддини 

Румӣ, Муҳаммад Ғаззолӣ ва ин радиф хос аст. Дар шинохти мазмуну мундариҷаи 

насру назм ва бадеияти он мақолаҳои ифтитоҳии Моҳирхӯҷаи Султонзода ва 

пайнавишти ӯ дар ҷилди аввал ва дуюми «Осори мунтахаб»-и Мир Саййид Алии 

Ҳамадонӣ муҳим мебошанд [Султонзода 1995]. 

 Чунонки дар боло зикр шуд, азбаски дар осори дастраси Алии Ҳамадонӣ наср ва 

навъҳои анъанавии он мавқеи асосӣ дорад, диққати бештар ба ин асарҳо зарур аст. Дар 

миёни ин асарҳо «Захират-ул-мулук» намунаи беҳтарин аст: ҳам дар фарогирии 

масоили фалсафӣ, ирфонӣ, иҷтимоӣ, сиёсӣ, панду ахлоқ, ҳам аз ҷиҳати таркиб 

(архитектоника) ва санъати бадеӣ. Мо дар хулосае ҳастем, ки масъалаи сабки эҷоди 

Алии Ҳамадонӣ дар алоқамандӣ ба мавзуъ ва мақсади таълифи рисолаҳои ҷудогона 

ба маротиб мураккаб ва серпаҳлу аст ва таҳқиқи муфассалу ҷудогонаро тақозо 

мекунад. Ба ҳар сурат, дар ин самт пажуҳиши донишмандон маълум намудааст, 

ки дар таълифи осори хеш Алии Ҳамадонӣ аз навъҳои гуногуни наср, аз ҷумла 

насри бадеӣ, истифода намудааст. Навъҳои гуногуни наср аз ҷиҳати назарӣ ва 

амалӣ вижагиҳои махсуси худро доранд.  

Дар муқаддимаи асарҳои Мир Саийд Алии Ҳамадонӣ, ҳангоме ки сухан аз 

сабаби таълиф меравад, ҷо-ҷо дар хусуси сабки таълиф ишораҳо дучор меоянд. 

Ин ишорот имкон медиҳанд, ки ба таври ибтидоӣ бошад ҳам, сарчашмаҳои сабки 

адибро ошкор намоем.  

 Дар рисолаи «Футувватия» он ҷо, ки аз ин мафҳум сухан оғоз мешавад, 

Алии Ҳамадонӣ чунин изҳор менамояд: «Аммо баъд, эй азиз, бидон, ки лафзи 

«ахӣ» лафзест мутадовил гашта миёни халқ ва ин лафзро маънии рафеъ ва 

ҳақиқати васеъ аст. Ва бештари аҳли замона ба захираи лафзи беҳосилу исми 

бемаънӣ қаноат кардаанду аз асрори ҳақоиқи динӣ маҳрум монда… Бад-ин сабаб 

калимае чанд бар муқтазои ин маънӣ он чи забони вақт имло кунад, дар қалам 

хоҳад омад ва имло карда хоҳад шуд, то танбеҳе бувад толибони ин маъниро, 

иншоа-л-Лоҳи таъоло» [Ҳамадонӣ 1995, с 43].  

Ишораи муаллиф ба «калимае чанд бар муқтазои ин маънӣ он чи забони вақт 

имло кунад, дар қалам хоҳад омад ва имло карда хоҳад шуд» ба масъалаи эроди 

калом ба муқтазои ҳол дахл дорад, ки аз ҷумлаи мақулаҳои асосии илми баён 

дахл дорад.  

Дар муқаддимаи «Захират-ул-мулук» ва дигар асарҳо ҳам сабаби таълиф ва 

мундариҷаи масоили баёншаванда таъкид шудааст, ки хонандаро ба авзои руҳии 

муаллиф, мароми иҷтимоӣ ва баъзе вижагиҳои тарзи баёни ӯ низ ошно месозад 

[Ҳамадонӣ 1905, с. 1-2]. Бисёр рисолаҳои Алии Ҳамадонӣ бо хоҳишу талаби 

дӯстону пайравон ва ҳокимони замон, хусусан ҳокимони Кашмир, таълиф 

шудаанд. Масоили мастур дар он асарҳо дар «Захират-ул-мулук» низ зикр 

ёфтаанд, албатта, бо такмилу таҳрир. Мундариҷоти рисолат ва ин китоби бузург 

дар фаъолияти амалии Алии Ҳамадонӣ борҳо истифода шудаву сайқал ёфтаанд. 

Махсусан, танбеҳи ҳокимону насиҳати омиёну иршоди соликон ба рангу 

оҳангҳои гуногун омадаанд. Ин масоил сабки сухани Алии Ҳамадониро аз 

назари муҳтаво дар бар мегиранд.  

Яке аз масъалаҳое, ки хусусиятҳои хосси тарзи баёни адибро муайян 

менамояд, шаклҳои муроҷиат ба хонанда мебошад. Масьалаи ҷалби диққати 

хонанда аз ҷумлаи равишҳои муҳимми эҷодӣ мебошад. Алии Ҳамадонӣ аз 

равиши махсуси мухотаб – зикри «Эй азиз» хеле зиёд ва гоҳе «Эй толиби содиқ» 

– дар оғози калом истифода мекунад, ки қариб дар ҳамаи асарҳои мансури адиб 

қобили ташхис аст. Ба мисли ду намунаи зерин: 1) «Эй азиз, чун маълум кардӣ, 

ки мулук дар сахо ва лавм бар чаҳор қисманд ва донистӣ, ки сахо ва лавми 

халифаи руҳ илму амал ва адами илму амал аст, бидон, ки ин халифа аз чаҳор 

ҳол холӣ набвад…» [Ҳамадонӣ 1905, с. 186]; 2) «Эй азиз, соирони маноҳиҷи 

ҳидояту сокинони хиттаи иноят, мулозимони бисоти шукру қомиони осори 

ширку куфранд, агарчи дар сурати зоҳир андаканду камёб, аммо дар олами маънӣ 

бас бисёранд...» [Ҳамадонӣ 1905, с.284].  

Ба сурати умумӣ, шакли аз ҳама маъмули муроҷиати дӯстонаи Алии 

Ҳамадонӣ ба ихлосмандон, дӯстон, пайравон ва умуми мухотабон «Эй азиз!» аст. 

Ин навъи муроҷиат дар оғози сухан дар каломи дигар адибон ҳам дучор меояд, 

вале на ба ин фаровонию доимият. Масалан, Айнулқузоти Ҳамадонӣ (492-525 

ҳ.қ.) дар яке аз номаҳои худ (номаи 34) дар хитоб ба яке аз муридон мегӯяд: «Эй 

азиз! Халали азим аст ин, ки ту надонӣ ва надонӣ, ки надонӣ…» [Айнулқузот 

1381, с.145].  

Намунаи дуюми ишора ба мухотаб дар рисолаи «Футуват» чунин омада: 

«Эй толиби содиқ, бидон, ки адаби аввал он аст, ки рӯзӣ аз роҳи ҳалол ҳосил 

кунӣ; дувум он, ки дар шубуҳот вараъро ба ҷо орӣ; савум он, ки агар ба зарурат 

дар шубҳа афтад, ҳар чӣ нафсро бад-он рағбат зиёдтар бошад, тарки он кунад; 

чаҳорум он, ки дар тасҳири он бағоят бикӯшад; панҷум он, ки зиёд аз қадри ҳоҷат 

нахӯрад ва амри васатро риоят кунад, яъне на чандон кам хӯрад, ки хотираш дар 

паи луқма давон бошад ва на чандон бисёр хӯрад, ки гарон шавад ва аз тоат боз 

монад; шашум, то тавонад, танҳо нахӯрад; ҳафтум, агар ҷавин бошад, дар паи 

гандумӣ умр зоеъ накунад; ҳаштум, дар вақти пухтан ба вузӯ бошад; нуҳум, 

зокир бошад; даҳум, чун аз дег дар коса хоҳад кард, «Бисмиллоҳи-р-раҳмони-р-

раҳим» бигӯяд; ёздаҳум, ин дуоро бихонад: «Аллоҳума мин индака-л-баракату 

борик лано фиҳи» [Ҳамадонӣ 1995, с. 53]. 

Ба сурати пурра овардани қавли мазкур бо мақсади нишон додани фасоҳати 

калом ва баёни содаи муаллиф мебошад, ки аз ҷумлаи муҳимтарин вижагиҳои 

сабкӣ ба шумор меравад. Инчунин, дар ҳамин нақли қавл нишонаҳои ҳам сабки 

хуросонӣ: истифодаи калимаҳои аз ҷиҳати фасоҳати калом мутобиқ ва ҳам сабки 

ироқӣ: зикри мафҳумҳои динӣ ва дуо мушоҳида мешавад. 

Ҳамин равиши баёнӣ дар дигар асарҳои Алии Ҳамадонӣ ҳам қобили ташхис 

аст. Барои мисол, Муҳаммад Риёз ба сабки рисолаҳои «Машият» ва «Ҳалли 

мушкил»-и Алии Ҳамадонӣ таваҷҷуҳ намуда, сабку нигориши ин рисолаҳоро дар 

оғоз содаю равону диловез гуфтааст. Вай барои тақвияти фикр чунин пораи 

насриро аз таълифоти зикршуда меорад, ки дар он нишонаҳои ҳарду сабки 

хуросонию ироқӣ мушоҳида мешавад: «Эй азиз, бидон, ки сифати асал шунидан 

ба гӯшу зикри асал кардан ба забон чизи дигар асту чашидани чошнии асал дигар 

ва талаззуз ба идроку ҳаловати асал дигар. Гуфтанд, шунидани сифатҳои ҳар касе 

баҳри вақт тавонад бошад, аммо чашидани мавқуф ба ҷаҳду кӯшиш ва қиёму 

шароити асбоб таҳсим аст. Ҳамчунин, фаҳми маонии ишорати мусталаҳ ба 

масобати шунидани сифати асал майдон ва мулозимати шароити сулук ба 

эҳтимол макруҳ ба базли руҳ ба масобати асбоби таҳсил ва зуҳур натоиҷи 

таъсироти насими иноят дар ботин ба масобати чашидану инҷизоби ҳастии солик 

ба мағнотии ҷазаботи оинаи қалбӣ ва сиррӣ ва руҳӣ дар авомили улвӣ ва сифлӣ 

ва вусули ваҷду шукур ва мушоҳидати воридоти ғайбию масобати талаззуз ба 

ҳаловати асал ва ҳамчунон ки ҳоли хӯрдани асалро ба ҳоли гӯяндаи беҳосил ҳеҷ 

нисбате нест, ҳамчунон дар миёни пояндагони роҳи ин даргоҳу гӯяндагони ин 

ҳодиса беогоҳ начандон дурӣ аст, ки дар ҳадди имкон бигунҷад» [Риёз 1995, 

c.174]. 

Алии Ҳамадонӣ дар мавриди нишон додани сарчашмаи ахбор ва ривоёт 

шаклҳои гуногуни муроҷиатро ҳам овардааст. Масалан, дар нақли сарчашмаи 

хабар ин шаклҳо низ истифода шудаанд: Расул, алайҳи-с-салом, фармуд…, 

Ҳазрати Умар (ё саҳобаи дигар), разия-л-Лоҳу анҳу, фармуд…, Нақл аст, ки …, 

Ва дар ахбор омадааст …, Ва дар хабар аст, ки …, Хулосаи сухан он аст, ки…., 

Бидон, ки …, Ва чун маълум кардӣ, ки …, Ва чун маълум шуд, ки …, Ривоят аст, 

ки …, Ва ин ҳадис далели қотеъ аст бар он, ки …, Аз ҳазрати Рисолат, алайҳи 

афзалуссалавоти суол кардам …, Ва овардаанд, ки …, Уламо гуфтаанд …, Ва дар 

ахбори раббонӣ омадааст …, Чун ин маънӣ муқаррар шуд,…, Чун ин масоил 

маълум кардӣ,…. Ин гуна мисолҳо ва ифодаҳо дар «Захират-ул-мулук» ва дигар 

рисолаҳои Алии Ҳамадонӣ бо тағйироти ҷузъӣ ҳам дучор меоянд. Дар ҳама 

маврид чунин ишорот барои ҷалби диққат ва пайванди фикр омадаанд. 

Содабаёнӣ аснои муколамаи ду ё се нафар бо мақсади равшан гаштани 

матлаби пешниҳодшаванда аз вижагиҳои осори Мир Саййид Алии Ҳамадонӣ ба 

ҳисоб меравад. «Умар гуфт: Худо ва Расули Худо беҳтар донад» [Ҳамадонӣ 1905, 

с.20]. Алии Ҳамадонӣ дар изҳори ҷавоби Умар хоксорию боодобӣ ва боодобона 

мунтазир будани шахсро нишон додаст. Аз ҷониби Паямбар изҳори посухи 

равшану ботаҳаммул ҳис мешавад: «Фармуд, ки он Ҷабраил буд, алайҳи-с-салом, 

омад ба шумо, то дини шуморо ба шумо омӯзад…» [Ҳамадонӣ 1905, с.20].  

Чунин услуби маъмулии саволу ҷавобро Алии Ҳамадонӣ дар асарҳояш 

бисёр истифода кардааст. 

Дар миёни мухтассоти сабкии осори мансури Алии Ҳамадонӣ ишораҳои 

талмеҳӣ аз басомади хеле зиёд бархурдоранд. Ба баъзе аз ишороти талмеҳӣ 

таваҷҷуҳ мекунем: 

1. Ишораҳо ба ҳаёти пайғамбарон. Дар рисолаҳои Алии Ҳамадонӣ ва бештар 

дар китоби фарогири ӯ «Захират-ул-мулук» дар баробари ишораҳои фаровон аз 

ҳаёти Расули акрам аз зиндагии ибратбахши дигар пайғамбарон ҳам мисолҳо 

оварда шудаанд. Ин мисолҳову масалҳо аз саҳобаҳо, чаҳорёрон ва авлиёуллоҳ 

низ зикр шудаанд, ки ҷанбаи талмеҳии каломи адибро боз ҳам пурнур 

мегардонанд. 

2. Ишора ба ҳаёти авлиё ва намояндагони тасаввуф. Дар асарҳои Мир 

Саййид Алии Ҳамадонӣ муроҷиат ба қиссаҳои авлиё, шайхони маъруф ва 

намояндагони тасаввуф мавқеи бузург дорад. Яке аз мисолҳои равшан дар ин боб 

ривоят дар бораи Мӯсо ва Бурхи Валӣ мебошад [Ҳамадонӣ 2015, с.167-168].  

Дар асарҳои Алии Ҳамадонӣ дар мавриди баёни масъалаҳои гуногун аз 

андешаҳои шахсиятҳои таърихӣ ва осори онҳо хеле зиёд истифода мешавад. 

Масалан, дар рисолаи «Футувватия» баъди муқаддимаи кутоҳ, ки гузориши 

масъала мебошад, шарҳи ин мафҳум аз номи бисёр донандагони ин фан оварда 

шудааст, ба мисли Ҳасани Басрӣ, Ҳорис ал-Муҳосибӣ, Фузайл ал-Аёз, Шайх 

Абулқосим Ҷунайди Бағдодӣ, Шайх Саҳл Абдуллоҳи Тустарӣ, Султон Боязиди 

Бастомӣ, Шайх Яҳё ибни Маози Розӣ, Абуҳафси Ҳаддод, Устод Абуалии Даққоқ, 

Шайх Абулҳасани Нурӣ [Ҳамадонӣ 1995, с.21-24]. Сухани аксари ин шахсиятҳо 

ҳам тарҷума шудаанд ва ҳам тафсили иловагӣ ёфтаанд. Ин услуби истинод – 

тарҷумаи айнӣ, мазмунӣ ва шарҳи иловагӣ дар асарҳои ӯ ба хусусияти хосси 

услубӣ мубаддал гардидааст. 

3. Ишора ба зиндагӣ ва андешаи бузургони илму ирфон. Дар осори Алии 

Ҳамадонӣ, бахусус дар «Захират-ул-мулук», чунин ишораҳо фаровонанд. Баъзе 

аз ин ишорат айнан ва ё мазмунан дар рисолаҳои хурдҳаҷми Алии Ҳамадонӣ низ 

дучор меоянд. Масалан, ба андешаи Алии Ҳамадонӣ, «кӯдак дар аввали нашъат 

оинаест қобил, ки ҳар сурат, ки дар баробари он бидорӣ, акси он сурат дар ӯ зоҳир 

гардад». Дар эзоҳи ин хулоса аз Саҳл Абдуллоҳи Тустарӣ ривоятеро овардааст, 

ки чӣ тавр ӯ аз хӯрдӣ тарбия гирифтааст ва он чӣ натиҷа додааст: «Ривоят аст аз 

Саҳл Абдуллоҳи Тустарӣ, қуддиса сирруҳ, ки гуфта: Сесола будам ва холи ман 

Муҳаммад Саввор шабҳо ибодат кардӣ ва ман бархостаме ва ӯро медидаме, ки 

чӣ мекунад. Рӯзе маро гуфт: Эй Саҳл, он Худойро, ки туро офаридааст, ёд кун. 

Гуфтам: Чӣ гуна ёд кунам? Гуфт: Ҳар гоҳ ки аз хоб бедор шавӣ, дар шаб се бор 

дар дили худ бигӯй, ки: Худой бо ман аст ва маро мебинад, чунонки забони ту 

ҳаракат накунад. Гуфт: Чанд шаб бигуфтам ва ӯро хабар кардам. Гуфт: Баъд аз 

ин ҳар шаб ҳафт бор гӯй. Баъд аз чанд рӯз фармуд, ки ёздаҳ бор бигӯй. Баъд аз 

чанд рӯз ҳаловате дар дили ман пайдо шуд ва хотири ман аз суҳбати халқ 

мутанаффир шуд ва пайваста ҷое хилват ҷустаме, то маро ба мактаб 

фиристоданд. Тарсидам, ки ба сабаби суҳбати кӯдакон хотири ман парешон 

гардад. Падарро гуфтам: Муаллимро бигӯй, то ҳар рӯз як соат таълими ман 

кунад, бигузорад. Ва чун шашсола шудам, Қуръон ёд гирифтам ва рӯза доштаме. 

Чун сенздаҳсола шудам, маро мушкиле афтод. Аз модар ва падар дархост кардам, 

то маро ба Басра фиристоданд. Аз ҳама уламо пурсидам, ҷавоби шофӣ наёфтам. 

Ба Ободон рафтам ва аз Ҳамза ибни Абдуллоҳи Ободонӣ пурсидам, ҷавоби шофӣ 

дод. Муддате дар суҳбати ӯ бимондам ва оинаи дилро ба суханҳои ӯ ҷило 

медодам ва одоби тариқат аз ӯ касб мекардам. Пас ба Тустар бозомадам ва ҳар 

сол ба як дирам ҷав мехаридаму ос мекардам ва то соли дигар онро қути худ 

месохтам. То бист сол бад-ин навъ ба сар бурдам» [Ҳамадонӣ 1905, с.122]. 

 Муаллиф дар шарҳи ин саргузашт бори дигар аз таъсири тарбия ва мавқеи 

тарбиягарон сухан карда, онро бо мақоли арабие ҳусни анҷом бахшидааст: «Ва 

агар дар суҳбати орифе, комиле, муҳаққиқ тарбият ёбад, умед бувад, ки валие аз 

авлиёуллоҳи вақт гардад. Ва агар дар суҳбати фосиқе, ҷоҳиле, шарире тарбият 

ёбад, шайтоне муртад шавад, ки: Алмаръу ала дини халилиҳи – Мард дар дини 

дӯсташ аст» [Ҳамадонӣ 1905, с.120] 

 4. Ишора ба зиндагии подшоҳон. Алии Ҳамадонӣ дар «Захират-ул-мулук», 

вақте ки дар оини подшоҳӣ сухан ба миён меоварад, шарти салтанату подшоҳиро 

дар даҳ нуқта пешниҳод карда, оиди ҳар як шарт ҳикоятҳои пандомӯз овардааст. 

Барои мисол, дар «Захират-ул-мулук» зикр мешавад, ки: «Ва дар саҳеҳи ахбор 

омадааст, ки аз замони Расул, алайҳи-с-салом, то ба замони Марвон дар идгоҳ 

минбар набуд ва Расул, алайҳи-с-салом, дар саҳро намоз гузоридӣ, пас 

бархостию рӯй ба қавм кардӣ ва хутба хондӣ. Баъд аз он хулафои рошидин 

ҳамчунин кардандӣ. Чун навбати мулк ба Марвон расид, дар мусалло минбар 

бино кард ва чун рӯзи ид бар минбар шуд, Абусаиди Худрӣ, разия-л-Лоҳу анҳу, 

гуфт: Ё Марвону мо ҳозиҳи-л-бидъату? Қола: Мо ҳозо бибидъатин арадту ан 

убаллиға-л-қавма савта-л-хутбати. Фақола: Ва-л-Лоҳи ло усалли вароака – 

Абусаиди Худрӣ, разия-л-Лоҳу анҳу, гуфт: Эй Марвон, ин чӣ бидъат аст, ки 

пайдо кардаӣ? Марвон гуфт: Ин бидъат нест, ин бад-он ҷиҳат кардам, ки овози 

хутба ба халқ расонам. Абусаид бархосту бирафт ва гуфт: Валлоҳи, ки аз паси ту 

намоз нагузорам» [Ҳамадонӣ 1905, с.134]. 

 Чунин ҳикоёт, ки онҳоро Алии Ҳамадонӣ зиёд меоварад, барои баёни 

андеша далели муҳим ҳастанд. Ҳамин тариқ, дар ҳар фасл, ки масъалаи 

муҳиммеро дар бар мегирад, муаллиф баъди гузориши масъала аз ҳаёти 

подшоҳону бузургон барои тасдиқу исбот мисолҳои кифояткунанда ба миён 

оварда ва дар охир масъаларо ҷамъбаст менамояд. 

 Чуноне ки аз ин ва дигар мисолҳо ошкор мегардад, Алии Ҳамадонӣ дар 

баёни масъалаҳои муҳокимашаванда ба далелҳои гуногун такя намудааст. Ин 

ҳолат боз як далели он аст, ки масъалаҳои назарии динӣ ва ё ҳаётӣ ба сурати 

ҳамгиро ва дар сатҳи баланди илмию мантиқӣ муҳокимаву исбот мешаванд.  

 5. Истифодаи ҳикоёт ва ривоёт. Мир Саййид Алии Ҳамадонӣ дар 

рисолаҳои хурдҳаҷм камтар, вале дар «Захират-ул-мулук» бештар аз ҳикоя ва 

ривоятҳоро истифода намудааст. Дар ҳикояву ривоятҳо ба таври муҷаз ягон 

ҷиҳати сифати гӯяндаи қисса ва ё ҳолати руҳӣ, зоҳиршавии ахлоқи ҳамида ва ё 

замимаро ифода менамояд. Дар маҷмуь, ҳикояҳо ва ривоятҳо сифати бадеии 

асарро тақвият бахшида, андешаро хубтару таъсирбахштар ифода месозанд. 

Баъзе ҳикоятҳо ба сабки баёни Саъдии Шерозӣ наздикӣ доранд. Масалан, 

дар ҳикояи зерин қаробате ошкор миёни равиши сухани ҳар ду адиб мушоҳида 

мешавад: «Аз шайх Зуннуни Мисрӣ, қуддисат асроруҳу, нақл аст, ки рӯзе бар 

канори обе вузӯ месохт. Каждуме дид, ки аз саҳро меомад. Чун ба канори об 

расид, биистод. Зифдиъе аз об берун омад ва он каждум бар пушти он зифдиъ 

савор шуд ва он зифдиъ аз об бигузашт. Он каждум аз пушти ӯ фуруд омаду 

равон шуд. Чун шайх он бидид, тааҷҷуб кард ва гуфт: Ин ҳол бе сирре нест. Шайх 

низ аз он об бигузашт ва назар бар он каждум гумошт. Каждум медавид ва шайх 

бар асари ӯ мерафт, то ба сояи дарахте расид. Ҷавонеро дид дар сояи он дарахт 

хуфта ва море азим аз тарафи дигар меомаду қасди ҳалоки он ҷавон карда буд. 

Чун мор аз он тараф наздики он ҷавон расид, каждум аз ин тараф бирасид ва 

захме бар сари мор зад ва мор бар ҷой ҳалок шуд ва каждум бозгашт ва бар 

канори об омад ва боз он зифдиъ берун омад ва каждум бар пушти он зифдиъ 

савор шуд ва аз об бигузашт. Шайх бо худ гуфт, ки ин ҷавон аз авлиёи Ҳақ аст, 

бозгашт ва наздики ҷавон омад. Он ҷавон хамр хӯрда буду маст хуфта ва роиҳаи 

хамр аз ӯ медамид. Шайхро тааҷҷуб зиёдат гашт. Овозе шунид, ки, эй Зуннун, 

чанд тааҷҷуб кунӣ? Агар риояти ҳифзи мо ҳама риояти атқиё ва аброру маъсумон 

кунад, пас ашқиё ва фуҷҷору осиёнро кӣ риоят кунад? Ва агар саялони афви мо 

авсохи осоми тирарӯзгорони ашрорро нашӯяд, кӣ шӯяд? Ва агар дарёи раҳмати 

мо саргаштагони тиҳи залолатро даст нагирад, кӣ гирад? Ва агар саҳоби карами 

мо амтори ҳидоят бар ҷони тоиҳони ба водии ғафлат наборад, кӣ борад? Ва агар 

насими инояти мо киштии ғарқшудагони дарёи табиат ва ҳаворо аз ғарқоби 

мухолифот ба соҳили тавба ва иноят наёрад, кӣ орад? Шайхро вақт хуш шуд, 

гирди он ҷавон мегашт ва мегуфт, назм: 

Эй хуфтае, ки дӯст нигаҳбони ҷони туст,  

Ту масту ғофилу карамаш посбони туст. 

Хобат чӣ гуна ояд аз шавқи он Карим,  

К-аш раҳмату иноят беш аз гумони туст.  

 Чун он ҷавон бедор шуд, шайхро бидид, хиҷил гашт ва гуфт: Эй бузургвори 

дин, ин чӣ ҷойи туст? Шайх қиссаи ҳол бигуфт. Ҷавон наърае бизад ва ҷома чок 

карду бигрист ва рӯй дар биёбон ниҳоду боқии умр ба тоати Ҳақ машғул гашт 

[Ҳамадонӣ 1905, с.281]. 

 Баьди ин ҳикоят Алии Ҳамадонӣ чунин хулосае дар боби карами 

Парвардгор пешниҳод намудааст: «Эй азиз, бидон, ки анвои инъом ва ифзоли 

Мунъим азим ва аснофи эҳсону наволи муътии Каримро, ҷаллат азаматуҳу, 

ниҳоят нест, зеро ки ҳар як аз ашхосу аъён зарроти вуҷуди неъматеанд аз 

неъматҳои он ҳазрат, ки аз дарёи қидам ба муқтазои бадрақаи карам ва тасорифи 

насамоти ҷуд ба соҳили шуҳуд омадаанд. Ва дар ҳар нафас чандин ҳазор неъмати 

зоҳиру ботин аз эҷоду эъдоми асбобу васоит, чунонки чизе аз он зикр карда шуд, 

бар ҳар айн аз аъён мутаҷаддид мегардад» [Ҳамадонӣ 1905, с.138]. 

  Дар ҳикояи зикршуда ҳам сюжет, ҳам лаҳзаҳои ҳаяҷоновар, ҳам хислати 

қаҳрамони асосӣ, ҳам сабаби ислоҳи он хеле дақиқназарона баён шудааст. Дар 

ҳикоя лаҳзаҳое ибратбахш аз ҳаёти шахс оварда шудааст, ки чигунагии хислату 

ҳолату сабаби тағйири характери қаҳрамонро нишон медиҳад. Дар ҳикояҳои 

дигар низ нишонаҳои асосии сохтори ҳикоят риоя шудаанд, ки аз рӯзгори Шайх 

Ҷунайд, Шайх Абулҳасани Нурӣ, Умар ибни Абдулазиз ва дигарон нақл 

шудаанд. 

Ҳикояти дигар, ки аз рӯи ҳаҷм ва баёни сюжет боз ҳам ҷолибтар аст, ба 

ифодаи имрӯза, аз боби вазифаи зиёӣ мебошад. Зиёӣ кист? Касест, ки дар ҳеҷ ҳол 

аз баёни ҳақ ва ҳимояи ҳақиқат дур намебошад. Мо ин ҷо характерҳои барҷастаи 

ба ҳам зид ва истифодаи бештари санъатҳои бадеиро низ мебинем. Яъне, аз 

мутолиаи як порчаи барҷастаи бадеӣ дар назди мо ҳувайдо мегардад. Ин ҳикоя 

аз боби ҳафтуми «Захират-ул-мулук» аст ба ин тартиб: Нақл аст, ки Шайх 

Абулҳасани Нурӣ, қуддиса сирруҳ, бо халқ мухолитат накардӣ ва ҳар чӣ на аз 

умури дин будӣ, аз он напурсидӣ ва ҳар гоҳ, ки мункаре бидидӣ, агарчи бими 

куштан будӣ, дар ислоҳи он кӯшидӣ (шарҳи умумии хислати қаҳрамон). Рӯзе ба 

канори Даҷла бирафт ба ҷиҳати таҳорати намоз. Заврақе бар канори Даҷла дид. 

Дар он заврақ сӣ хум ба муҳр карда ва бар ҳар як навишта, ки «латиф». Шайх аз 

он аҷаб дошт, ки дар мубояот ва тиҷорот чӣ чиз аст, ки онро латиф хонанд. Аз 

маллоҳ савол кард, ки дар ин хумҳо чист? Маллоҳ гуфт: Чӣ кор дорӣ, ту 

дарвешии худро дон. Шайхро тааттуш ба маърифати он зиёда гашт. Маллоҳро 

гуфт, ки мехоҳам, ки маро бигӯӣ, ки дар ин хумҳо чист. Маллоҳ гуфт: Ту дарвеше 

фузулӣ, дар ин хумҳо хамр аст, ки ба ҷиҳати халифа овардаанд ва 

амирулмуъминин мехоҳад, ки маҷлиси худро биёрояд. Чӯби гароне дар он заврақ 

афтода буд. Шайх маллоҳро гуфт, ки он чӯб ба дасти ман деҳ. Маллоҳ дар хашм 

шуд ва шогирди худро гуфт, ки он чӯбро ба дасти ӯ деҳ, то бубинем, ки чӣ кор 

хоҳад кард. Шогирди маллоҳ бархост ва чӯб ба дасти шайх дод. Шайх он чӯбро 

ба дасти муборак гирифт ва он хумҳоро як-як мешикасту маллоҳ фарёд мекард, 

то Юнус ибни Афлаҳ, ки шаҳнаи Миср буд, бо касони худ бирасид ва шайхро 

бигирифту пеши халифа бурд. Ва халифаи вақт Муътазид буд ва ӯ ба ғоят ғаюр 

буд ва шамшери ӯ пеш аз сухан будӣ (шарҳи ибтидоии хислати қаҳрамон). Ва 

ҷамеи аҳли Бағдод аз он андӯҳнок шуданд, чи шак надоштанд, ки албатта, 

шайхро шаҳид хоҳад кард. Чун шайхро пеши вай оварданд, Муътазид бар курсии 

заррин нишаста буд ва гурз дар даст мегардонид. Бонг бар шайх зад ва гуфт: Ту 

кистӣ, ки ин густохӣ мекунӣ? (зоҳиршавии хислат). Шайх фармуд, ки ман 

муҳтасибам. Гуфт: Ба амри кӣ эҳтисоб мекунӣ? Гуфт: Ба амри Худой, азза ва 

ҷалла ва Расул. Гуфт: Туро кӣ муҳтасиб гардонид? Гуфт: Он ки туро подшоҳӣ 

дод, маро муҳтасибӣ дод. Муътазид соате сар пеш кард ва баъд аз он сар 

бароварду гуфт: Туро чӣ чиз бар ин дошт. Гуфт: Шафқат дар ҳаққи ту кардаму 

туро аз гирифтории қиёмат халос додам ва мункаре, ки дар изолати он тақсир 

раво доштӣ, онро аз ту манъ кардам. Муътазид гуфт: Туро иҷозат додам. Баъд аз 

ин ҳар мункаре, ки бинӣ, тағйир кун ва ҳеҷ кас туро аз он манъ накунад. Шайх 

фармуд, ки мо ин маънӣ ба амри Ҳақ мекардем, чун фармони ту шуд, баъд аз ин 

яке аз уммоли ту хоҳам буд, ки ба фармони ту халқро меранҷонанд, ин натавонам 

кард» [Ҳамадонӣ 1905, с.129-130]. 

  Дар давом Алии Ҳамадонӣ як ҳикояти умумӣ (ба ифодаи имрӯза, типпӣ) 

будани онро таъкид кардааст: «Ва амсоли ин ҳикоят аз саҳоба ва тобеин ва уламо 

ва машоихи салаф, ризвонуллоҳи алайҳим аҷмаин, ки бар хулафо ва салотин 

инкор кардаанд, бисёр нақл аст ва он ҷумла далел аст бар он, ки дар иқомати 

амри маъруф изни ҳокиму подшоҳ шарт нест, магар ҷое, ки ин маънӣ ба фитна 

хоҳад кашид, он ҷо маҳалли назар аст» [Ҳамадонӣ 1905, с.140]. 

Дар ҳикояти боло кутоҳ, вале муҷаз симои панҷ нафар ошкор шудааст: 

шайх, маллоҳ, шаҳна, халифа ва муаллиф. Баёни ҳикоя дар ниҳояти содагӣ 

мебошад. Хусусиятҳои жанрии ҳикоя риоя шудаанд, ки мо монанди онро дар 

эҷодиёти бисёр шоирон ва нависандагони гузашта ва имрӯза дучор меоем. 

Ҳикояти дигар, агарчи аз ҷиҳати таркиб содатар аст, дар баёни муаллиф 

вазифаи муҳимми маънибардориро молик аст. Бесабаб нест, ки бо ин ҳикоя боби 

ҳаштуми «Захират-ул-мулук» ҷамъбаст карда шудааст: «Нақл аст, ки Рабеъ ибни 

Ҳайсам, қуддиса сирруҳ, аз акобири тобеин буд, бо камоли муҷоҳида, ки ӯро буд, 

дар хонаи худ гӯре канда буд. Ҳар рӯз ғуле бар гардан ниҳодию палосе бипӯшидӣ 

ва дар он гӯр рафтию соате паҳлу бар замин ниҳодӣ, пас гуфтӣ: Илоҳо, ин он гӯр 

аст, ки моро ваъда фармудаӣ, акнун маро як рӯзи дигар ба дунё бозгардон, то 

бошад, ки амали солеҳ тавонам кард, ки он дастгири ман гардад. Пас, бархостӣ 

ва гуфтӣ: Эй Рабеъ, он чӣ меҷустӣ, ёфтӣ, акнун рӯзи фурсат ғанимат шумар ва 

қадри неъмати муҳлат бишинос ва дар сохтагии рӯзи омаданӣ тақсир макун. Пеш 

аз он ки ин фурсат орзу кунӣ ва наёбӣ, чи ҳеҷ неъмат варои неъмати умру сиҳҳату 

амн нест. Ҳар кӣ қадри ин неъмат нашиносад, ба дараҷаи заволу гирифтори накол 

мубтало гардад» [Ҳамадонӣ 1905, с. 142]. 

Ҳикояти дигаре, ки иқтибоси онро лозим мешуморем, аз хоксорию 

муруввати шахси таърихӣ – халифаи Бағдод Умари Абдулазиз мебошад: «Дар 

хабар аст, ки Умари Абдулазизро меҳмоне расид ва дар шаб чизе китобат мекард 

ва чароғ торик шуд. Меҳмон бархост, то чароғ равшан кунад, нагузошт ва гуфт: 

Зайфро хидмат фармудан аз мурувват нест. Гуфт: Ғуломро бедор кунам. Гуфт: 

Аввали хоби ӯст. Умар худ бархост ва чароғро равшан кард ва зайф гуфт: Эй 

амирулмуъминин, худ бархостӣ? Гуфт: Оре, бархостам ва чароғ равшан кардам 

ва Умар будам ва боз омадам ва ҳамон Умар ҳастам ва бад-ин миқдор ҳеҷ аз 

мартабаи ман кам нашуд» [Ҳамадонӣ 1905, с.234-235]. 

Дар ин ҳикояти хурд муҳимтарин хислати қаҳрамони асар бо як мисоли 

барҷаста ошкор гардидааст. Чунин ҳикояҳои хурд, ки як ё ду қаҳрамон доранд ва 

дар онҳо як ё ду лаҳзаи зиндагӣ тасвир меёбад, дар «Захират-ул-мук» мавқеи 

асосӣ доранд ва ба ин сабаб истифодаи онҳоро дар шарҳи масъалаҳои гуногуни 

ҳаётӣ ва илмӣ аз хусусиятҳои хосси сабки асар донистан воҷиб аст. Чуноне ки 

дар фасле аз ин боб гуфта шуд, чунин мисоловарӣ баъзе бобҳои «Захират-ул-

мулук»-ро ба асарҳои таълимию тадрисӣ монанд кардааст. 

Ҳамин тавр, гуногунии равиши баён, фасоҳату балоғати калом ва муҳимтарин 

вижагиҳои сабкии осори мансури Алии Ҳамадониро ба сурати ҷомеъ чунин муайян 

намудан мумкин аст: 

1. Истифодаи (ишора ба) оёти Қуръон ва аҳодиси набавӣ; 

2. Ишора ба ахбори таърихӣ, ривоятӣ ва бадеӣ; 

3. Руҷуъ ба ҳаёти паёмбарон; 

4. Шаҳодати чорёрон ва дигар асҳоби Расули акрам (с); 

5. Ишора ба ҳаёти авлиёу-л-Лоҳ ва намояндагони тасаввуф; 

6. Порчаҳои шеърӣ дар наср ва мавридҳои истифодабари аз онҳо; 

7. Лаҳзаҳои тарҷумаиҳолӣ ва баёни ҳолати руҳияи Алии Ҳамадонӣ дар 

дохили матни асосӣ (ризоият ва норизоӣ); 

8. Ишора ба асарҳои бузургони гузашта ва асарҳои пештар иншо намудаи 

худи муаллиф; 

9. Усули муроҷиат бо хонанда;  

10.  Усули муҳокима дар баёни масъалаи иҷтимоӣ;  

11.  Баёни илмӣ ва рукнҳои асосии он; 

12.  Мавқеи тамсил ва ҳикоя дар баёни масъала;  

13.  Ҳусни матлаъ ва мақтаъ; 

14.  Истифода аз санъатҳои бадеии маънавию лафзӣ, ки дар қолаби наср 

истифода мешаванд. 

Дар маҷмуъ, Алии Ҳамадонӣ анъанаҳои беҳтарини насри илмӣ ва илмии 

бадеии гузаштагон ва даврони худро ба хубӣ омӯхта онҳоро эҷодкорона дар 

асарҳои мансури худ истифода бурдааст. 

Дар эҷодиёти адиб мухтассоти боризи сабкӣ ҳам аз ҷиҳати содагии баён ва 

ҳам аз назари истифодаи мафҳуму истилоҳот қобили ташхис аст. Чуноне ки аз 

барасиҳои анҷомшуда ошкор аст, гуногунии равиши услубии баён аз талаби 

мавзуъ, чигунагии баёни масъала ва шахси мухотаб алоқамандӣ дорад. 

Гуногунии жанрӣ ва боигарии услубии тасвир дар эҷодиёти Мир Саййид Алии 

Ҳамадонӣ боз як далели бузургии мақоми ӯ дар таърихи насри классикии тоҷик 

мебошад. 

 

4.2.3. Вижагиҳои адабӣ ва воситаҳои тасвири бадеӣ 

 

Дар фаслҳои боло зимни баррасӣ маҷмуи мисолҳое пешниҳод шуданд, ки 

таркиби ҳунарии таълифоти Мир Саййид Алии Ҳамадониро аз назари 

мухтассоти сабкӣ ошкор намуданд. Сабки баёни миёни мактаби хуросонию 

ироқӣ ва омезиши табии онҳо дар матнҳои манзуму мансур аз ҷумлаи 

муҳимтарин вижагиҳои тарзи баёни Алии Ҳамадонӣ мебошанд. Дар ин фасл 

вижагиҳои адабӣ ва воситаҳои тасвири бадеӣ баррасӣ гардида, дар замина як 

миқдор санъатҳои бадеӣ ва воситаҳои баёни сухан, ки маъмулан санъатҳои 

бадеии маънавию лафзӣ унвон шудаанд, бо мисолҳо аз осори назмию насрии 

Алии Ҳамадонӣ пешниҳод хоҳанд шуд. Дар илми бадеъи классикӣ ва поэтикаи 

муосири тоҷик ҳангоми шинохти санъатҳои бадеӣ ва мавқеи истифодаи онҳо дар 

каломи ҳунарӣ меъёри асосӣ корбурди ҳунарӣ ва риояи назарияи ҳадди эътидол 

мебошад. Аз ин рӯ, мо низ ба масъалаи назарияи ҳадди эътидол такя хоҳем кард.  

Санъатҳои бадеӣ яке аз воситаҳои муҳимми тасвири бадеӣ мебошанд, ки 

Алии Ҳамадонӣ бо ёрии онҳо мақсад, андешаву мазмунеро ба шакли муҷазу 

муассир ифода менамояд. Онҳо ё бар асоси лафзу маънии калимаҳо, ибораҳо ва 

ҷумлаҳои ҷудогона дар танҳоӣ қарор мегиранд ва ё дар айни ҳол ба ҳарду, яъне 

ҳам ба лафзу ҳам ба маънӣ дар калима, ибора ва ҷумлаҳои алоҳида тааллуқ 

доранд. Санъатҳои бадеиро аз ҷиҳати алоқамандиашон ба лафзу маънӣ ба ду 

бахш – лафзӣ ва маънавӣ ҷудо мекунанд. Донишмандон истифодаи бамавриди 

санъатҳои бадеиро далели фасоҳату балоғат ва нишонаи маҳорат донистаанд. 

Ҳамчунин, дар истифода ҳадде муайян кардаанд, ки онро ба шарти он ки бисёр 

нагардад ва ба ҳам афтода набошад [Бобоев 1974, с.147], гуфтаанд. Зеро 

суистифода аз санъатҳои бадеӣ нишонаи лафзбозӣ ва шаклпарастӣ дар адабиёт, 

хилофи риояти қонуни таносуби лафзу маънӣ мебошад. Аз гузашта то имрӯз 

назарияи санъатҳои бадеӣ такомул ёфт ва бо истифода аз таҳқиқоти навин 

санъатҳои бадеиро ба сифати шаклофарини адабиёт ба ду қисмат ҷудо кардан 

мумкин аст: а) Воситаҳои баёни сухан; б) Воситаҳои тасвири бадеӣ. 

Ба воситаҳои баён, маъмулан, санъатҳои бадеии ташбеҳ, истиора, маҷоз ва 

киноя дохил мешаванд. Мутаноқизнамоӣ, ё худ тасвирҳои породоксӣ низ аз 

ҷумлаи воситаҳои баёни сухананд. Санъатҳои боқимонда ҷузъи воситаҳои 

тасвири бадеӣ буда, дар доираи фанни бадеъ ба ҳам меоянд. Воситаҳои баён 

ҷузъиёти омӯзиши фанни баён ҳастанд. 

Перомуни масъалаи табақабандии санъатҳои бадеӣ андешаҳои дигар ҳам 

мавҷуданд. Масалан, мувофиқи андешае, воситаҳои тасвири бадеӣ дар адабиёт 

иборат аз санъатҳои бадеие мебошанд, ки аз онҳо шоирону нависандагон ба 

хотири тасвир ва офариниши симоҳо истифода мекунанд: ташбеҳ, истиора, 

муболиға, киноя, маҷоз, ташхис, талмеҳ, тавсиф, тазод ва ғайра. Воситаҳои баёни 

сухан дар адабиёт иборатанд аз санъатҳои бадеие, ки аҳли қалам аз онҳо ба 

хотири равонӣ, хушоҳангӣ, латофат ва аҷобати сухан истифода мекунанд, ба 

монанди такрор, тарсеъ, таҷнис, тансиққусифот, суолу ҷавоб, ҷамъу тафриқ, 

тақсим, илтифот, саҷъ ва ғайра. Санъатҳои бадеие низ дучор мешаванд, ки дар 

алоқамандӣ ба матн метавонанд ба ҳарду гурӯҳи воситаҳои тасвир мувофиқ 

бошанд.  

Мо ҳангоми баррасӣ ба масъалаи басомад такя карда, санъатҳои бадеии 

дохил дар коргоҳи эҷодии Алии Ҳамадониро аз рӯйи чандомади онҳо баррасӣ 

мекунем. Бинобар он ки истифодаи санъатҳои бадеӣ дар назм ҷудогона баррасӣ 

гардида буд, дар ин ҷо мисолҳо аксар аз асарҳои насрии адиб оварда мешаванд. 

Ташбеҳ – дар луғат монанд кардан аст, дар истилоҳ яке аз санъатҳои бадеӣ 

мебошад, ки аз рӯи талаби он чизе ба чизе шабеҳ карда мешавад, то ки маънои 

сухан ё чизи тасвиршаванда равшану барҷаста ифода ёбад. Ин санъат дар асарҳои 

Алии Ҳамадонӣ дар шаклҳои хеле гуногун истифода шудааст ва ҳамчун санъати 

маънавӣ дар ошкор намудани бисёр маъниҳои олӣ ва андешаҳои адиб хидмат 

кардааст. Масалан, Алии Ҳамадонӣ дар сифати инсони поку комил ва оқибати 

кори ӯ чунин ташбеҳро муносиб дидааст: «Ва агар сифати таҳорату назоҳат ва 

муҳаббату шавқу ризо ва тавҳид бар вай ғолиб бувад, осори камоли ин сифоти 

комила зеби ҳолу нури ҷамоли ӯ гардад. Ва нури рӯйи мубтадиёни ин тоифа дар 

арсаи нушур чун нури ситора дурафшон бувад ва нури мутавасситон чун моҳи 

тобон ва нури комилон чун офтоб тобад ва нури комилони мукаммал аз сиддиқон 

ва муқаррабон нури офтобро хира кунад» [Ҳамадонӣ 1905, с.201]. 

Дар ин мисол дараҷа ба дараҷа афзудани сифат, ки дар ташбеҳот мувофиқ 

омадаанд, ҳусни тасвирро ниҳоят боло бурдаанд.  

Мисоли дигар: «Дар хабар аст, ки Ҳақ, ҷалла ва ало, ваҳй кард ба Мӯсо (а), 

ки: Ё Мӯсо изо закартани фазкурни ва анта тантафизу аъзоака ва кун инда зикри 

хошиъан мутмаиннан ва изо закартани фаҷъал лисонака вароа қалбика ва изо 

қумта байна ядайя фақум калабдиззалили – Фармуд, ки эй Мӯсо, чун ёди Ҳазрати 

мо кунӣ, чунон бош, ки дар ҳолати ёди мо ҳама аъзои ту аз ҳайбати ҷаноби 

Кибриёи мо ларзон шавад, бечорагии худ бубин ва бо ёди мо ором гир ва дар 

вақти ёд кардани ҳазрати Ҷаббории мо забонро дар паси дил дор, яъне ғафлату 

парешонӣ аз худ дур кун, аввал ба забони дил сухан гӯй, пас ба забони сар ва чун 

ба бисоти бандагӣ хоҳӣ истод, чун бандаи залил истода шав. Ва ин навъи ибодат 

аз касе мутасаввир шавад, ки ҷамеи ҳумуми худро ба муҳимми охират боз орад 

ва аз ҳар чӣ андешаи он ӯро аз ҳазрати Самадият машғул мегардонад, дил аз 

эҳтимоми он холӣ гардонад ва ҷалолу азамати ҷабборӣ насби айн гардонад ва аз 

ҳавлу хавфи рӯзи ҳисоб ёд кунад ва маҷории шаҳавотро ба садди иффат 

барбандад ва оташи ҳирсро ба оби қаноат бинишонад ва яқин донад, ки то як 

зарра майли хотири ӯ ба муҳаббати дунё боқист, ки зиёда аз қадри ҳоҷат бувад, 

то бад-он тазаввуди охират кунад ва тамаъ дорад, ки дар намоз сафои лаззати 

муноҷот, ки он ғояти наими акобири авлиё ва ниҳояти омоли афозили атқиёст, 

биёбад, дар ғалат аст ва ҳоли ӯ мисоли касест, ки худро ба палидӣ меолояд ва 

мехоҳад, ки магас бар вай нанишинад ва ин муҳол аст» [Ҳамадонӣ 1905, с.33-34]. 

Ташбеҳи пӯшида ва муфассал «…дигар, дар вақти дидани маосӣ ғазаб бар 

вай муставлӣ мегардад ба ҷиҳати мо, чунонки паланг ба ҷиҳати нафси худ ғазаб 

мекунад. Яъне, хосияти паланг он аст, ки чун ғазаб кунад, аз андаку бисёри халқ 

наандешад ва аз задан ва куштан бок надорад» [Ҳамадонӣ 1905, с.139]  

Дар баъзе ҳолат истиораҳоеро вохӯрдан мумкин аст, ки аз ташбеҳ пайдо 

гаштаанд. Чунонки: «Имом Ҷаъфари Содиқ, разия-л-Лоҳу анҳу, фармуд, ки бо 

панҷ кас суҳбат мадоред: аввал, ба дурӯғгӯй суҳбат мадоред, ки дурӯғгӯй чун 

саробест, ки чизе менамояд, ки туро бад-он мефиребад ва дар ҳақиқат ҳеҷ нест» 

[Ҳамадонӣ 1905, с.122].  

Ё ҷойи дигар: «Набинӣ, ки ҳама куҳсор ва биёбон пури санг ва кулӯх аст 

ва он ҳеҷ қадру қимат надорад. Аммо лаълу ёқут, ки камоли вуҷуд ёфтааст, 

камёфт ва нодир аст. Ҳамчунин, мақоми шукр, ки ашрафи мақомоти соликон аст 

ва муҷиби мазиди инъому эҳсон ва муаққиби таоқуби фазл масолики ин мақоми 

шарифанд, бағоят ҳам азиз ва камёбанд» [Ҳамадонӣ 1905, с. 122].  

Алии Ҳамадонӣ мардуми ҷоҳилро ба сангу кулух ва одамони комили 

шукргузорро ба лаълу ёқут ташбеҳ карда, барои тасдиқ ва таъкиди ҷиддӣ аз 

Саъдӣ истинод кардааст:  

Солҳо бояд, ки то як санги аслӣ з-офтоб  

Лаъл гардад дар Бадахшон, ё ақиқ андар Яман.                                                                                                                            

Моҳҳо бояд, ки то як пунбадона з-обу гил 

Шоҳидеро ҳулла гардад, ё шаҳидеро кафан.  

[Ҳамадонӣ 2015, с.282] 

  Мисолҳо аз наср: «Назар кардан ба номаҳрам тирест заҳролуд аз тирҳои 

шайтон…» [Ҳамадонӣ 1905, с.123], «…хӯйи некӯ гуноҳонро мегудозад, чунонки 

офтоб барф ва яхро мегудозад» [Ҳамадонӣ 1905, с.71], «Дунё работест дар сари 

бозори қиёмат ниҳода ва хонаест, ки онро ҳеҷ қадрею аслею бақое нест ва ҳама 

неъмату давлати ин хона хошокест бар раҳгузари сели фано» [Ҳамадонӣ 1905, 

с.96]  

Баъзе ташбеҳот аз ҷониби муаллиф дар давоми муҳокимаи муфассал ҷо-ҷо 

шарҳ меёбад. Ин навъ ташбеҳотро ташбеҳоти мукаммал донистан мувофиқ аст. 

Онҳо дар шакли тамсиловарӣ ва муқоиса низ меоянд. Аз ҷумла, дар мисоли 

зерин: «Ҳаққи чаҳорум нусрат ва ҳимоят аст. Аломати муҳаббати динӣ ва 

маваддати ҳақиқӣ он аст, ки муъмин лоязол мурокиб ва муроии ғайбати бародари 

динӣ бошад ва чун ҷамъе қасди ғайбати ӯ кунанд, бо он чи мумкин бувад, аз 

таъриз ва тасреҳ ва тағлит манъ кунад ва дар мухолифат ва рад тақсир накунад 

ва сукуту таҳаммул дар чунин маҳал раво надорад. Ва мисоли касе, ки ғайбати 

бародари динӣ аз дигаре мешунаваду хомӯш мебошад, ҳамчунон аст, ки яке 

бародари худро мебинад, ки дар миёни сагони одамхор афтодааст ва он сагон 

онро мехоянд ва пӯсту гӯшти ӯро медаранд ва ӯ истодаасту ҳеҷ намегӯяд ва 

шафқати бародарӣ боиси ӯ намешавад, ки онро аз он бардорад ва шак нест, ки 

тамзиқ ва арзи обрӯй бар нафс душвортар аст аз тамзиқи гӯшту пӯст…» 

[Ҳамадонӣ 1905, с.106]. 

 Дар ин мисол на фақат ташбеҳи ҳолат ба таври муфассал оварда шудааст ва 

матн дорои бисёр навъҳои санъати бадеист (саҷъ, такрор, тавсиф…), балки Алии 

Ҳамадонӣ худ калимаи «ташбеҳ»-ро зикр кардааст. Чунин равиши мисоловарӣ 

дар осори Алии Ҳамадонӣ фаровон аст. Дар ин порчаи назмӣ ташбеҳи пӯшида 

истифода шудааст:  

Шохи амал бизан, ки чароғест зудмир, 

Бехи ҳавас бикан, ки дарахтест бебаҳо. 

Аз кӯйи раҳзанони табиат бурида шав, 

В-аз хӯйи роҳравони тариқат талаб сафо.  

[Ҳамадонӣ 2015, с. 106] 

Намуна аз ғазалиёт: 

Чун ҷамолаш зуҳр бар хуршеди тобон мекунад, 

Офтоб аз рашки ҳузнаш рӯи нисён мекунад. 

То парешон гашт зулфаш бар рухи чун офтоб, 

Боди шавқаш абри ҷонамро парешон мекунад.  

[Ҳамадонӣ 2015, с. 26] 

Истиора. Дигар санъати бадеии маънавӣ, ки аз ташбеҳи пӯшида сабзида 

расидааст ва дар тасвир фаровон истифода мешавад, истиора мебошад. Маънои 

луғавии истиора «ба орият гирифтан», «ба амонат гирифтан» аст. Дар истилоҳи 

шеършиносӣ ҳар лафзе, ки дар ғайри маънии аслӣ истифода шавад, истиора 

меноманд. Ба сабаби дур шудан аз ашё ва ё ҳодисаи тасвиршаванда истиора ба 

маҷозу киноя ҳам наздик мешавад. Аз ин ҷо, муҳим он аст, ки ин санъат дар 

тасвири ашё ва таъкиди масъала хизмати барҷаста дорад. Чунонки дар ин порчаи 

шеърӣ маълум мешавад: 

Гар саги нафси ту ба фармони туст, 

Пас, ту яқин дон, ки биҳишт они туст. 

Душмани туст ин сагу аз саг батар 

Ишваи душман, ту аз ин пас махар. 

Аз ҷараси сабр баровар ғирев, 

Бандаи дин бош, на муздури дев. 

Сар зи ҳаво тофтан аз сарварист,  

Тарки ҳаво қуввати пайғамбарист [Ҳамадонӣ 1905, с.323].  

 Дар байти аввал ибораи истиорӣ (ба ифодаи дигар истиораи изофӣ)-и «саги 

нафс» ва дар байти дуюм истиораи равшан «саг» ба маънии нафси бад, ҳарисӣ 

истифода шудааст. Дар байти дуюм ифодаи маъмули «ишва харидан» низ бисёр 

зебо афтодааст ва аз истиора ҳам аз рӯи андеша дар қаробат аст: ғалабаи нафси 

бад ишваи душманӣ аст. 

Дар мисоли поёнӣ табдили ташбеҳ «вуҷуди одамӣ: нусхаи офариниш» ба 

ибораи истиории пӯшида – «мамлакати вуҷуди инсонӣ» ва «ҷаҳони кабир» 

гузаштааст. Дар маҷмуъ, як тасвири барҷастае ҳосил шудааст: «Эй азиз, бидон, 

ки вуҷуди одамӣ нусхаи офариниш аст ва аз ин ҷиҳат ҳукамо онро олами сағир 

мехонанд. Зеро ки ҳар чи ки Ҳақ, ҷалла ва ало, аз арш то саро офаридааст, 

намудори он дар вуҷуди одамӣ таъбия фармудааст… Пас, мамлакати вуҷуди 

инсонӣ, агарчи ба сурати зоҳир олами сағир аст, аммо аз ҷиҳати ҳақиқати маънӣ 

ҷаҳони кабир аст» [Ҳамадонӣ 1905, с.235].  

 Дар асарҳои Алии Ҳамадонӣ чун осори дигар бузургони адабиётамон дар 

як матн якчанд санъатҳои бадеӣ истифода мешаванд. Масалан, дар мисолҳои 

зерин истиораҳои пӯшида бо саҷъ бештар аст: «Баъзеанд, ки вуҷуди шайхи 

комили носеҳро оинаи рӯзгори хеш созанд ва аз ҳар чӣ шайх эшонро ба назари 

таҳқиқ манъ фармояд, аз он иҷтиноб кунанд. Ва ин навъ тасарруфи шайхро шояд 

ба аҳкоми шариат олим бошад ва ба аҳкоми тариқат ориф ва бар асрори ҳақиқат 

воқиф ва вуҷуди инчунин шайх дар ин рӯзгор азизу камёфт аст» [Ҳамадонӣ 1905, 

с.231].  

Мисоли дигар: «Аз шайх Довуди Тойӣ, қаддаса-л-Лоҳу сирруҳ, пурсиданд, 

ки имон чист? Фармуд, ки: Мо юрисука-н-нура баъда-з-зулмати валлина баъда-

л-қасвати ва-с-суната баъда-л-бидъати ва-т-талаззуза би-л-ибодати баъда-л-

муҷоҳадати – Фармуд, ки имон он аст, ки дили торикро аз торикии маъсият пок 

гардонад ва ба нури маърифату муҳаббат равшан созад ва сахтии дилро ба 

нармии раҳмату шафқат мубаддал кунад ва аз бидъат ба суннат хонад ва чунонки 

нафсу ҳаво маосиро дар чашми ту ширин мегардонад, нури имон тоат ва ибодати 

Ҳақро дар дили ту ширин гардонад ва би-л-Лоҳи тавфиқ [Ва тавфиқ аз ҷониби 

Худост]» [Ҳамадонӣ 1905, с.259].  

 Чунонки ишора шуд, истиора аз ташбеҳ ва навъҳои он пайдо шуда, худ 

навъҳои гуногун пайдо менамояд. Дар натиҷаи ин такмил маҷоз ва тасвири 

муболиғаомез ҳосил мегардад. Аз ин навъ истиораҳои ба тариқи пӯшида 

ҳосилшаванда дар асарҳои Мир Саййид Алии Ҳамадонӣ фаровон дучор меоянд 

ва гоҳо сабаби душвории тасвир ҳам мебошанд: «Эй азиз, назди аҳли тариқат 

ҳусни хулқ сиҳати руҳ ва дил аст, чунонки ҳар узверо аз аъзои одамӣ сиҳатӣ ва 

маризӣ аст. Ва аломати марази ҳар узве он аст, ки судури ин феъл, ки махсус аст 

бад-он узв аз ӯ мутааззир шавад» [Ҳамадонӣ 1905, с.234].  

Маҷоз – дар луғат акси ҳақиқат, ғайри ҳақиқат гуфтан аст. Дар илми бадеъ 

калима ё ибораест, ки дар асарҳои бадеӣ ғайри маънои худ истеъмол мешавад ва 

он маънӣ аз ягон ҷиҳат шабоҳат ба маънии аслӣ дорад. Маҷозро ба луғавӣ ва ақлӣ 

(фикрӣ) ҷудо кунанд ҳам, навъҳои дохилии он бисёр гуногун аст. Маҷоз воситаи 

бисёр муҳимми образофарӣ ва бадеияти сухан аст. Табиист, ки ин санъат бо 

навъҳои гуногуни худ дар осори Алии Ҳамадонӣ васеъ истифода шудааст. Барои 

тақвияти фикр зикри мисолҳои зеринро ҷолиб медонем:  

а) «Анас ибни Молик, разия-л-Лоҳу анҳу, гуфт: Гоҳ будӣ, ки як моҳу чиҳил 

рӯз бигузаштӣ ва дар ҳуҷраи Расул, сала-л-Лоҳи алайҳи ва саллам, дуде 

накардандӣ ва дег бар оташдон наниҳодандӣ ва дар ҳуҷраҳо аз таом ҳеҷ набудӣ, 

магар он чӣ аз хонаҳои ансор касе чизе фиристодӣ, бад-он гузаронидандӣ ва 

касро аз он ҳол хабар набуд» [Ҳамадонӣ 1905, с. 145]. 

б) «Расул, алайҳи-с-салом, фармуд, ки масали ҳақорати дунё бо ҷалолати 

охират, ки мамлакати маънавист, ҳамчунон аст, ки яке аз шумо ангушт дар дарёи 

бекарон занаду бардорад ва гумон барад, ки бад-он қадр об, ки бо ангушт 

бармедорад, нуқсоне дар вусъати дарё падид меояд ё он қатраи марфуъро дар 

ҷанби дарё вуҷуде мешуморад» [Ҳамадонӣ 1905, с.236]. 

 Ин ҷо маҷоз аз қиёс, муболиға, тавсиф ва киноя ҳосил шуда, фикрро 

барҷаста ифода намудааст, ки тасвири бадеии зебое мебошад.  

 в) «Дар хабар аст, ки Ҳақ, ҷалла ва ало, ваҳй фармуд ба Довуд, алайҳи-с-

салом, ки, эй Довуд, кӯрдилони аъмои ғафлатро бигӯй, то нагӯянд, ки ҷавоҳири 

хазоини илми кашфӣ дар осмон аст, ки фуруд оранд ё дар зери замин аст, ки 

бардоранд, ки мо ба камоли ҳикмат дилҳои шуморо хазоини ҷавоҳири ҳақоиқи 

малакутӣ гардонидаем ва нуқуди асрори Ҷаноби кибриёиро дар он вадиат 

ниҳода. Аммо шумо онро ба хоки шаҳавот пӯшидаед ва ба харсанги алоиқ онро 

масдуд карда, ҷефаи шаҳавотро дар мазбалаи дунё бимонед ва нуфуси худро дар 

Ҳазрати мо ба одоби руҳониён муаддаб гардонед, то мо амтори латоифи мавоҳиб 

бар риёзи судури шумо боронем ва зулоли асрор аз янбӯи дил бар забонҳои шумо 

ҷорӣ гардонем» [Ҳамадонӣ 1905, с.230]. 

 Дар ин мисол ташбеҳот ва истиороти пӯшида ба ҳам омада, баёни маҷозии 

каломро таъмин кардаанд.  

Тавсиф – санъати бадеист, ки муҳимтарин хусусиятҳои чизе ё ҳодисаеро 

ифода мекунад. Дар истилоҳи илми бадеъ тавсиф ҳамчун воситаи тасвири бадеӣ 

мавқеи муҳим дошта, тавассути он мабдаи тасвир пурқуввату таъсирнок ифода 

мегардад. Тавсифро шарҳу баёни бадеӣ ва ё «сифатҳои маҷозӣ» низ меноманд. 

Ин санъат дар насру назми Алии Ҳамадонӣ бисёр васеъ истифода шудааст. 

Бахусус, он ҷо, ки аз ҳамду наът сухан дар миён меояд, гоҳо ин баёни тавсифӣ 

хеле тӯлонӣ ҳам мешавад.  

Барои мисол, дар «Захират-ул-мулук» бо чунин тавсифоти пай дар пай рӯ 

ба рӯ мешавем: «Парвардгори олам ягона аст, ки ӯро шарик нест, Фардест, ки 

ӯро мисл нест, Самадест, ки ӯро зид нест; Қадимест, ки ӯро аввал нест, 

Қайюмест, ки ӯро охир нест, Азале, ки аввалияти ӯро бидоят нест, Абаде, ки 

вуҷуди ӯро ниҳоят нест; Зоҳире, ки идроки зуҳури ҳувияти ӯро ҷуз аҷз ва ҳайрат 

монеъ нест; Ботине, ки бар кунҳи асрори бутуни ӯ ҳеҷ махлуқеро иттилоъ нест; 

Ҳайе, ки ҷамеи коинот рашҳае аз файзи раҳмати ӯст; Олиме, ки ҷумлаи маълумот 

нуқтае аз доираи илми ӯст; Муриде, ки ҷумлаи муродоти рақамӣ аз китоби 

машийяти ӯст; Қодире, ки ҷамеи мақдурот мақҳури қабзаи қудрати ӯст; Самиъе, 



  

285 

 

ки ихтилофи луғоту аснофи хатарот пеш аз зуҳури замоир ва бурузи асвот 

масмуи шунавоии ӯст; Басире, ки ҳаракати мӯрчае дар таҳтассаро манзури 

биноии ӯст; Мутакаллиме, ки тавқи имтисоли авомиру навоҳӣ дар гардани ҷамеи 

махлуқот натиҷаи сирри гӯёи ӯст; Латифе, ки зоти мутаолияи ӯ ҷисм несту 

ҷавҳар несту араз нест ва зоти ақдаси ӯро сурат нест ва кайфияту миқдору ҷиҳот 

ва ақтори чандию чунию чигунагӣ ба зоти муқаддаси ӯ роҳ нест ва ӯ монанди ҳеҷ 

мавҷуд нест ва ҳеҷ мавҷуд монанди ӯ нест ва зоти рафеи ӯ бар ҷое нест ва дар 

ҷое нест ва бе иҳотати илму қудрату иродати ӯ ҷойе нест ва ҷаноби аззаи ӯ аз 

тамаккуну истиқрору ҳулулу истизрор ва қурбу буъду замону макон ва тағайюру 

ҳидсону авориз ва заволу таҳаввул ва интиқол муназзаҳу мубаррост…» 

[Ҳамадонӣ 1905, с. 223]. 

Бо вуҷуди он ки баёни фикр тӯлонист, ба сабаби ба қисмҳо ҷудо кардан ва 

тафсил додани тавсифҳо ҳама аҷзои матн содаву фаҳмо мебошад. Ба ҳамин 

тартиб, Алии Ҳамадонӣ дигар Асмои Ҳусноро баён карда, кутоҳ тавсиф 

намудааст: Абад, Зоҳир, Ботин, Ҳай, Олим, Мурид, Қодир, Самиъ, Басир, 

Мутакаллим, Латиф. Баъди ин номҳои маъруф баёни дигар номҳои тавсифӣ 

давом меёбад. 

 Дар бахши наъти рисолаи «Футувват» ҳам ҳамин сабки баён идома меёбад. 

Он ҷо фаслест бо унвони «Маснавиёт», ки дар он наъти паямбар аст ва дар он 

паямбар ба сездаҳ унвон тавсиф шудааст: Хоҷаи дунёю дин, ганҷи вафо, садру 

бадри ҳар ду олам, дарёи яқин, офтоби шаръ, нури олам, раҳматан ли-л-ъоламин, 

Хоҷаи кавнайн, султони ҳама, офтоби ҷон, имони ҳама, пешвои ин ҷаҳону он 

ҷаҳон, муқтадои ошкорову ниҳон…» [Бобоҷон 1885, варақи 274-275]. Саросари 

рисолаи «Авроди фатҳия»-и Алии Ҳамадонӣ аз сано, дуруд ва дуо иборат аст: 

«Омурзиш мехоҳам аз Худои бузург. Худое, ки нест маъбуди барҳақ ҷуз вай, ки 

зинда аст, қоимдорандаи ҳамаи чизҳо…» [Ҳамадонӣ 2015, с.4]. 

Дар «Захират-ул-мулук» аз ҷамеи паёмбарон аз Одам (а) то Муҳаммад (с), 

аз чорёрон ва саҳобаҳо борҳо ёд карда, тавсифҳои ҳиссии мувофиқ оварда 

шудааст [Ҳамадонӣ 1905, с.134, с.237]. Тавсияҳои зикршуда ба офаридани симои 

бадеии шахс мусоидат намудаанд.  

Дигар навъ тавсиф ҳам ҳаст, ки ба зебоии баён оид мебошад. Ин навъи 

тавсиф дар таркиби ибораҳои исмӣ ва сифатӣ меояд: «Шайх он чӯбро ба дасти 

муборак гирифт…» [Ҳамадонӣ 1905, с.216], «Дараҷаи ҳафтум он аст, ки 

муҳтасиб заиф буваду фосиқ қавӣ…» [Ҳамадонӣ 1905, с. 182].  

Ба назари Алии Ҳамадонӣ, ҳар офаридаеро мавҷмуи сифатҳоест, ки дар он 

миён баъзе ғолибу боқӣ мактуманд: «Акнун бидон, ки чунонки бар малоика 

сифати таҳорату назоҳат ғолиб аст ва бар анбиё, алайҳиму-с-салом, сифати 

имтисолу иблоғи авомиру навоҳӣ ғолиб аст ва бар авлиё сифати муҳаббату шавқ 

ва субуту ризову тавҳид ғолиб аст, ҳамчунин, ҳар ҳайвоне аз анвои ҳайвонот ба 

сифате махсус аст, чун паланг, ки бар вай сифати фатаку тафаттук ғолиб аст ва 

бар шер истилову бебокӣ ва бар рӯбоҳ ҳилаву макр ва бар саг озору вақоҳат ва 

бар хук шараҳ ва бар мӯру муш ҳирс ва бар мор риё ва бар каждум изо ва бар гов 

хӯрду хоб ва бар хар балодату ҳумқ. Ва маҷмуи ин сифот ва ғайри он дар тинати 

одамӣ маъҷун аст…» [Ҳамадонӣ 1905, с.200]. 

Мисоли боло на фақат намунаи барҷастаи тавсифи инсон ва ҳайвонот дар 

муқоиса аст, балки онро намунаи хуби ташбеҳи муфассал донистан лозим аст. 

Ин ҳам бисёр аҷиб аст, ки чунин муҳокимаи Алии Ҳамадонӣ ба фаҳмиши 

бисёрасраи халқ асос ёфтааст.  

Санъати тавсиф дар ҳоли бадеияти суханро таъмин намудан бо дигар 

санъатҳо меояд, хусусан, бо ташбеҳ, истиора, маҷоз, ирсоли масал ва ғайра. 

Мисол: «Мартабаи савум, шахсе, ки бар раъйи фосиду эътиқоди ботил нашв ёфта 

бошад ва он ботилро ҳақ тасаввур карда ва он бадро нек дониста ва ба изҳори 

шурур мубоҳот намуда ва амри ин кас мушкилтарини умур аст ва кӯҳ ба нохун 

кандану оҳани сард кӯфтан (ба ақл наздиктар аст аз иршод ва ислоҳи ин чунин 

кас (муқоиса). Ва дар амсоли араб гуфтаанд, ки: Мин ашадди-т-таъзиби таҳзибу-

з-зиъби. Яъне: Сахттарин азобе адибро адаб омӯхтани гург аст» [Ҳамадонӣ 1905, 

с.267]. 

Ишора ба мақоли арабӣ, ки дар шакли ҷамъбасти фикр омада, анҷоми 

тавсиф аст. Мисоли зерин ҳам дар баёни тавсиф (тавсиф, такрор, тазод(д) ва 

муқобала…), ки барои равшании фикр бо истифодаи санъатҳои гуногун 

омадааст, ҷолиб аст: «Эй азиз, соирони маноҳиҷи ҳидояту сокинои хиттаи иноят, 

мулозимони бисоти шукру қомиони осори ширку куфранд, агарчи дар сурати 

зоҳир андаканду камёб, аммо дар олами маънӣ бас бисёранд, агарчи дар назари 

ҷоҳилони лаим ҳақиру бемиқдоранд, дар ҳазрати Ҷаббори азим бас хатиру 

бузургворанд, агарчи назди бумсифатони тирарӯзгор гум аз ҷаҳонанд, дар 

маснади тасарруфи файзи Раббонӣ ва ифозаи осори анфоси Раҳмонӣ ба ҳақиқат 

ҳама ҷаҳонанд...» [Ҳамадонӣ 1905, с.137]. 

Тамсил – (дар луғат ба маънии мисол овардан, ҳадис ё достонеро ба унвони 

масал баён кардан) яке аз санъатҳои бадеии маънавии машҳуре дар фанни 

балоғат аст. Нависанда онро барои тақвияти андешаву мулоҳиза ва баёни 

равшану барҷаста дар дохили асар вобаста ба равиши ҳодисаву рӯйдодҳо, вазъи 

руҳии қаҳрамон ва ё масъалаи муҳокимашаванда истифода мебарад. Мавқеи 

тамсил, хусусан, дар адабиёти ирфонӣ, фалсафӣ ва ахлоқӣ барҷаста аст. 

Адабиётшиносон тамсилро гоҳо бо ҳосили тамсил чун жанри хосси адабӣ 

шинохта, аз матни умумӣ ҷудо карда, бо шарҳу эзоҳи луғат ба чоп мерасонанд.  

Мир Саййид Алии Ҳамадонӣ дар осораш аз тамсил ба таври васеъ 

истифода кардааст. Ҳузури тамсил дар чанде аз ҳикояҳо, ки ҳангоми баррасии 

мухтассоти сабкии осори мансури адаби иқтибос шудаанд, бармало намудор буд. 

Ин ҷо бо зикру баррасии чанд намуна, ки аз ҷиҳати мавқеи истифода ҷолибанд, 

иктифо мешавад: «Эй азиз, агар подшоҳе бандаеро молу хилъат ва аспу шамшер 

диҳаду ӯро фармояд, ки қадри ҳоҷати худ аз он бардор ва боқӣ бар дӯстону 

ҳавохоҳони ҳазрати мо нафақа кун ва ин хилъат бипӯшу бар асп савор шав ва ин 

шамшер бигиру бо душманони мо ҳарб кун. Он банда молро ба душманони 

подшоҳ доду аспро савор шуд ва шамшер бардошту бар мухолифати подшоҳ 

мусир шуд, ҳеҷ оқилро шак намонад, ки ин банда кофири неъмат ва мустаҳаққи 

зарбу қатл аст» [Ҳамадонӣ 2015, с.281]. 

 Ҳосили тамсил дар давоми матн омадааст: «Пас, ин ҷо бидонӣ, ки аксари 

халқ ба мухолифати амри Ҳақ дар куфрони неъмати ҳазрати Самадият мекӯшанд 

ва салтанати ҷовидониро ба тахайюлоти нафсонӣ мефурӯшанд. Суккони олами 

улвию сифлӣ анвоъ ва аснофи неъмат бар он мудбирон мерезанд ва он хоксорони 

каҷрафтор хоки идбору шақоват бар фарқи рӯзгори худ мерезанд. Ва аз ин ҷост, 

ки ҳазрати Самадият мефармояд, ки: «Ва қалилун мин ибодия-ш-шакуру 

[Бандагони шукргузори ман каманд]» [Ҳамадонӣ 1905, с.282-283]. 

Дар ин мисол такрор ба такрор омадани калимаҳои «мол», «хилъат», «асп», 

«шамшер», «подшоҳ», «банда» санъати лаффу нашр – ҷамъ кардану пош додан 

аст, ки таъсири ҳиссии матнро қувват бахшидааст. 

 Дар мисоли поёнӣ низ тамсил дар тақвияти фикр ба мавқеъ омадааст: «Пас, 

нияту ихлосу ҳузури дилу хушуъ намозро ба масобаи руҳ аст ва рукуъу суҷуду 

тамомии аркон ба масобаи дил асту ҷигару димоғ, ки ба адами он намоз 

мунъадим мешавад, яъне ботил мегардад ва суннатҳои намоз чун дуои истифтоҳ 

ва қунуту ташаҳҳуди аввал ва азкору аркон ба масобаи чашму гӯшу забону дасту 

пой. Ва мисоли намозкунанда, ки риояти аркону ҳузури дилу хушуъ намекунад, 

(гардиши тамсил) ҳамчунон аст, ки подшоҳе қоҳиру бошавкат шахсеро ба 

тиҷорат фиристад ва ӯро амр кунад, ки ғуломи ҳунарманди боҷамол, ки лоиқи 

маҷлиси подшоҳии мо бошад, ба ҷиҳати подшоҳ биёварад ва ин шахс бираваду 

мурдаеро чашм барканаду гӯшу дасту пой бурида биёварад ва дар ҳазрати 

подшоҳ бияндозад. Дар ҳақиқат, ин шахс бад-он феъл бар подшоҳ афсус карда 

бошад ва бо ин ҳама аз ҳазрати подшоҳ чашми хилъату инъом медорад, чӣ гӯӣ? 

Ин бедавлат бад-ин феъл мустаҳаққи хилъату ташриф бувад ё мустаҳаққи зарбу 

ҳабсу қатл? Ва аз ин ҷиҳат буд, ки Расул, алайҳи-с-салом, фармуд, ки: Ман лам 

танҳаҳу салотуҳу анилфаҳшои ва-л-мункари лам яздад мина-л-Лоҳи илло 

буъдан. Фармуд, ки ҳар кӣ намози ӯ бознадорад ӯро аз ғафлату хотирҳои 

парешон, аз он намоз ӯро аз ҳазрати Самадият ҷуз дурию ҳирмон наяфзояд» 

[Ҳамадонӣ 1905, с.265].  

 Дар ин мисол ташбеҳҳо, тавсифҳо, истиораи равшан ва истиораҳои пӯшида 

дучор меоянд. Хусусан, саволҳои риторикӣ (саволе, ки ҷавоб талаб надорад) 

бисёр муносиб афтодааст.  

Саҷъ – дар луғат овози мурғи хушхон гуфтан аст. Дар истилоҳ санъати 

бадеиест, ки мувофиқи талаби он, бояд ҷумлаву ибораҳо дар наср ё мисраву 

байти шеър ба порчаҳо тақсим шавад, ё дар охири порчаҳо калимаҳое оянд, ки 

онҳо ё дар қофия, ё дар вазн ва ё дар ҳар ду ҳолат мутобиқи ҳамдигар бошанд.  

Ин санъат, ки ба назм нафосату латофат меораду насрро ба назм наздику 

монанд месозад, дар насри Мир Саййид Алии Ҳамадонӣ фаровон истифода 

шудааст. Ба мисли ин намуна: «Аммо камоли имон, ки он монеъ аст аз азоби 

яздонӣ ва василати банда ба вусули дараҷоти ҷинонӣ ва фавз ба бисоти қурби 

ҳазрати Раббонӣ мавқуф аст ба чаҳор асл, ки ҳар асле аз он рукне аз аркони 

камоли имон аст. Ва ҳар кӣ бинои имон бар ин чаҳор рукн муҳкам гардонид, аз 

муқаррабон аст» [Ҳамадонӣ 1905, с.282]. 

Мисоли дигар: «Соҳиби басират ин ҷо бояд ки ба назари инсоф тааммул 

кунад, ки чун ҳоли Саййиди анбиё бо камоли набувват ин аст, ки ба як даволи 

наълайн аз нуқсони дин метарсад ва пӯшидани ҷомаи пашмин ӯро аз Ҳақ боз 

медорад, имрӯз ҳавопарастони мағрур бузургӣ ва ҳурмат дар ҷомаҳои 

абрешимин ва ангуштарини заррин металабанд ва девсиратони машоих ном ба 

касрати асбобу таҷаммул мубоҳот мекунанд ва ҷоҳилони олами сурат иззи ислом 

дар асбоби фохир ва ғуломони фоҷир меҷӯянд ва тирарӯзгорони зулмоти ҳирсу 

ҳаво шамсуддину нуруддинанд. Пас, назди арбоби басират маълум аст, ки дини 

ин тоифа дини шайтон аст, на мазҳаби арбоби яқин» [Ҳамадонӣ 1905, с. 54]. 

Суолу ҷавоб. Ин санъат аз назари равиши корбурдӣ навъе аз муколама аст, 

яъне гуфтугӯ, музокираи ду ва ё зиёда ашхос дар сари масъала. Суолу ҷавоб дар 

назму насри классикӣ ва муосир фаровон истифода мешавад. Дар адабиёти 

қадими тоҷик «Дарахти Асурик» (муколамаи Хурмо ва Буз) дар ин шакл аст. 

Намунаи барҷастаи суолу ҷавоб дар достони Низомии Ганҷавӣ «Хусрав ва 

Ширин» муколамаи Хусрав ва Фарҳод дониста мешавад. Дар адабиёти муосир 

дар асарҳои драмавӣ тасвир асосан дар шакли диалог мебошад [Бобоев 1974, 

с.261]. 

Дар рисолаҳои хурду бузурги Алии Ҳамадонӣ санъати суолу ҷавоб бештар 

дар ривоятҳо истифода шудааст, ки дар шарҳи ин ё он масъала оварда шудаанд. 

Ин услуби баён имрӯз бештар дар асарҳои илмию оммавии олимон ва адибон дар 

шарҳи масъала барои бачагону наврасон истифода мешавад. Зеро он баён ва 

қабули масъаларо барои хонанда осон менамояд.  

Суолу ҷавоб аз махсусиятҳои нутқи даҳонӣ аст ва ба сухан оҳанги хосси 

ҳиссӣ мебахшад. Намунаи барҷастаи ин суолу ҷавобро дар боби аввали «Захират-

ул-мулук», дар мусоҳибаи Ҷабраил (а) бо Паёмбар (а) дармеёбем: «Ҳазрати 

Умар, разия-л-Лоҳу анҳу, ривоят мекунад, ки ҷамоате аз саҳоба дар хидмати 

ҳазрати Рисолат, алайҳи афзалу-с-салавот, нишаста будем, ки ногоҳ шахсе пайдо 

шуд бо ҷомаи бағоят сафед ва мӯйи бағоят сиёҳ ва бар вай ҳеҷ асари сафар 

наменамуду аз мо ҳеҷ кас ӯро намешинохт. Биёмад наздики Расул, алайҳи-с-

салом, бинишаст ва ҳарду зону бар зонуи Расул, алайҳи-с-салом, пайваст ва ҳар 

ду даст бар рони ӯ ниҳод, пас гуфт: Эй Муҳаммад, хабар деҳ маро аз имон, ки 

имон чист? Расул, алайҳи-с-салом, фармуд, ки имон он аст, ки бигаравӣ ба Худой 

ва ба фариштагони ӯ ва ба китобҳои ӯ ва ба пайғамбарони ӯ ва ба рӯзи растахез 

ва бидонӣ, ки тақдири некӣ ва бадӣ аз Худой аст» [Ҳамадонӣ 1905, с.10]. 

 Ин муколамаи тавилест, ки чунин анҷом ёфтааст: «Пас, он шахс бархосту 

бирафт. Баъд аз соате Расул, алайҳи-с-салом, фармуд, ки, эй Умар, ҳеҷ медонӣ, 

ки ин кӣ буд, ки савол кард. Умар гуфт: Худо ва Расули Худо беҳтар донад. 

Фармуд, ки он Ҷабраил буд, алайҳи-с-салом. Омад ба шумо, то дини шуморо ба 

шумо омӯзад» [Ҳамадонӣ 1905, с.10]. Саволу ҷавоби аввал аз охир ба тарзи 

гузориши савол ва ҷавоб қатъан дигар аст. 

 Саволу ҷавоби ҷолибу диққатҷалбкунанда дар «Захират-ул-мулук» байни 

Луқмону фарзанди арҷманди ӯ сурат гирифтааст: «Ва дар ахбор омадааст, ки 

фарзанди Луқмони ҳаким аз падар пурсид, ки агар бандаро дар як неъмат 

мухайяр гардонанд, кадом неъмат авлотар, ки ихтиёр кунад? Гуфт: Неъмати дин. 

Гуфт: Агар ду бошад? Гуфт: Дин ва моли ҳалол, то дини худро бад-он аз офати 

тамаъ нигаҳ дорад. Гуфт: Агар се бошад? Гуфт: Дин ва моли ҳалолу саховат, то 

бад-он асос саодат муҳкам гардонад. Агар чаҳор бошад? Гуфт: Дин ва моли 

ҳалолу саховат ва ҳаё, то ба воситаи он моли худро дар риё ва мухолифати Ҳақ 

сарф накунад. Гуфт: Агар панҷ бошад? Гуфт: Дин ва моли ҳалолу саховат ва ҳаё 

ва хулқи нек. Гуфт: Агар шаш бошад? Гуфт: Эй фарзанд, ҳар киро ин панҷ чиз 

доданд, ӯ аз дӯстон ва баргузидагони Ҳақ аст» [Ҳамадонӣ 1905, с.203]. 

 Дар мисолҳои дигар аз рӯзгори Юсуф-паямбар бо ишора ба парҳезкории ӯ, 

Исо пайғамбар дар мисоли ҳадиси адаб аз беадаб омӯхтан ва ғайра ривоятҳо нақл 

шудаанд, ки шеваи асосии баён дар онҳо суолу ҷавоб аст.  

Санъати шумур (сиёқатулаъдод). Сиёқатулаъдод дар луғат тартиби баён ва 

ададҳо буда, дар илми бадеъ аз санъатҳои бадеист, ки Алии Ҳамадонӣ як силсила 

мафҳумҳоро пай дар пай баршумурда, ҳар якеро тафсиру эзоҳ медиҳад. Ин 

санъат дар осори адиб бисёр дучор мешавад, хусусан, ҳангоми пешниҳод ва 

муҳокимаи масъалаҳо. Ин ҷо чанд намуна оварда мешавад: «Пас, ба ҳукми ин 

ҳадис ҳақиқати имон мабно бувад бар шаш асл: аввал, маърифати ҳазрати 

Самадият, азза шаънуҳу, дуюм, маърифати вуҷуди фариштагон ва асноф, дараҷот 

ва табақоти эшон, савум, маърифати китобҳои муназзал, чаҳорум, маърифати 

анбиё ва русул, панҷум, маърифати ҳашру нашр, шашум, маърифати он, ки ҳар 

чӣ меравад аз некӣ ва бадӣ ҳама ба тақдир ва қазои ӯст» [Ҳамадонӣ 1905, с.203]. 

 Дар мисоли дигар низ ин санъат ба маврид истифода шудааст: «Эй азиз, 

толиби саодати ухравиро маърифати дақоиқи вуҷуби закоту садақа ва 

муҳофизати одоби ботини он ва риояти ҳашт шарт воҷиб аст: шарти аввал, фаҳми 

маънии вуҷуби закот; дуюм, мубодарати адои он пеш аз вақти вуҷуб; савум, 

риояти асрори хавфи риё; чаҳорум, изҳор ба ҷиҳати тарғиби халқ ва иқтидо бад-

ӯ; панҷум, эҳтирози миннат ва изо; шашум, истисғори ато; ҳафтум, ихроҷи 

аҳаббу аҷваду атяб; ҳаштум, талаби истеҳқоқ аз атқиё ва сулаҳо» [Ҳамадонӣ 

1905, с.222]. 

Ҳамчуноне ки дар мисолҳо мушоҳида шуд, аввалан батартиб шартҳо зикр 

мешаванд, баъдан, ҳар шарт эзоҳ меёбад. Ин санъат ба санъати лафу нашр (ҷамъ 

кардану пош додан) наздик аст.  

Ирсоли масал. Ирсоли масал овардану эрод кардани суханони машҳуру 

вирди забон аст. Алии Ҳамадонӣ ин санъати бадеии маънавиро барои тақвияти 

фикр ва ороиши сухан меорад. Дар ирсоли масал ишора ва ё истифодаи мақолу 

зарбулмасал бештар дучор меояд. Чунончи дар ин мисол: «Эй азиз, агар қуввати 



  

292 

 

он надорӣ, ки ба таъиди сафои фаҳм муҳри мавонеъ аз хизонаи асрор бардорӣ ва 

аз ҳақоиқи ганҷи ирфон ғанимати абадӣ ба даст орӣ, боре дар вақти намоз ҷаҳд 

кун, то дар ҳазрати Парвардгор ҳузури дил нигоҳ дорӣ ва хотирҳои парешон 

вопас гузорӣ ва дар завоҳири калимоти раббонӣ чашм бар фармон дорӣ ва нафси 

аммораро аз роҳи ҷафо ба вафо ва узр орӣ. Ва чун ба дараҷоти аҳли ирфон, ки 

мулуки хиттаи иқону салотини арсаи олами аёнанд, расидан наметавонӣ, боре 

ҷаҳд кун, то аз мулозамати остонаи убудият маҳрум намонӣ, фаин лам юсибҳо 

вобилун фаталл [Агар борони сахт ба он нарасад, пас, бо резаборон сероб хоҳад 

шуд]» [Ҳамадонӣ 1905, с.213]. 

 Мисоли дигар: «Ғараз он, ки кӯдак дар аввали нашъат оинаест қобил, ки 

ҳар сурат, ки дар баробари он бидорӣ, акси он сурат дар ӯ зоҳир гардад. Ва агар 

дар суҳбати орифе, комиле, муҳаққиқ тарбият ёбад, умед бувад, ки валие аз 

авлиёу-л-Лоҳи вақт гардад. Ва агар дар суҳбати фосиқе, ҷоҳиле, шарире тарбият 

ёбад, шайтоне муртад шавад, ки: Ал-маръу ала дини халилиҳи [Мард дар дини 

дӯсташ аст]» [Ҳамадонӣ 1905, с.119]. 

Аз рӯи маврид ва мавқеи истифода мушоҳида кардан мумкин аст, ки баъзе 

пораҳо аз оёт ва ҷузъе аз ҳадис дар матн ирсоли масал шудаанд. Ба монанди ин 

намуна, ки ҳадиси набавӣ аст: «Ва ин се эътибор итлоқи исми имонро шоеъ асту 

ҳақиқати имон ҷумларо шомил. Ва аз шумули аҳком он аст, ки Расул, алайҳи-с-

салом, фармуд, ки: Ал-имону бизъун ва сабъуна шуъбатан [Имон ҳафтоду чанд 

шоха дорад]» [Ҳамадонӣ 1905, с. 211]. 

Чуноне ки аз мисолҳо ошкор гардид, Алии Ҳамадонӣ ба мақолҳои арабӣ 

истинод карда, фикри худро бо овардани онҳо ҷамъбаст намудааст. Ҷолиб аст, 

ки баъзе мақолҳо бо андак тағйирот дар мавридҳои гуногуни дигар низ истифода 

шудаанд. Сурати тарҷумашудаи баъзе аз масалҳои арабии истифода кардаи Алии 

Ҳамадонӣ дар забони тоҷикӣ низ ҳамчун масали машҳур шуҳрат пайдо кардаанд.  

 

4.2.4. Шеваҳои истифода аз оёти қуръонию аҳодиси набавӣ 

 

  Истифодаи оёти қуръонӣ ва аҳодиси набавӣ дар шеъру адаби форсӣ ҳодисаи 

маъмули адабиест, ки аз ҷониби муҳаққиқон борҳо таъкид шудааст. Аммо 

шеваҳои истифода аз оёту аҳодис бештар дар заминаи шеър баррасӣ гардида, дар 

наср камтар таҳқиқ шудааст. Намунаи ба мо дастраси таҳқиқ бар мабнои наср 

диссертатсияи Мисбоҳиддини Нарзиқул «Трактат Амир Хусрава Дихлави 

«Эъджази Хусрави» («Чудо Хусрава») и традиции эпистолярного жанра в 

истории персидско-таджикской литературы (X-XIVвв.)» мебошад, ки зерфасле 

аз он ба таҳқиқи оёт ва аҳодис дар китоби «Эъҷози хусравӣ»-и Амир Хусрави 

Деҳлавӣ махсус аст [Нарзиқул 2014, с.262-270]. Мо бо истифода аз равиши 

таҳқиқии муаллифи монографияи мазкур тариқи муроҷиати Мир Саййид Алии 

Ҳамадонӣ ба оёти қуръонию аҳодиси набавӣ ва корбасти онҳоро дар насри 

бадеии ӯ таҳқиқ мекунем. 

Агар ба таърихи адабиёти тоҷик, аз замони Одамушшуаро Рӯдакӣ то 

даврони Мир Саййид Алии Ҳамадонӣ, назар афканем, бармало мушоҳида 

метавон кард, ки азёд намудани матни пурраи Қуръон, донистани теъдоди зиёди 

аҳодиси набавӣ ва истифодаи фаровони онҳо дар таснифоту таълифот ба ҳукми 

анъана даромада буд. Сабаби асосии ин ҳолат мавзуъҳои умдаи матраҳ дар 

каломи раббонӣ ва аҳодиси набавӣ, аз қабили тавҳид, имон, силаи раҳм, дӯстию 

рафоқат, риояи аркони исломдорию имондорӣ, вазоифи оиладорӣ, наҳю ширк, 

нифоқ ва иртидод мазаммати шайтону бутпарастӣ ва ишора ба гӯшаҳое аз қиссаи 

паёмбарон, панд дар боби беҳзистӣ, дастгирӣ аз бенавоёну мискинон, риояти 

ҳуқуқи волидайн ва амсоли ин, ки ба тарбияи маънавии инсон мутааллиқ буда, 

мавзуъҳои меҳварии осори адибону фозилон қарор гирифтааст. Ҷиҳатҳои 

гуманистии адабиёти асримиёнагии мо аз нукоти мазкур сарчашма мегирад. 

Истифодаи мазомини мазкур дар асарҳои Алии Ҳамадонӣ ду ҷиҳат дорад: 

а) дар партави таълимоти расмии замон тарбия ёфтани муаллиф ва огоҳии ӯ аз 

нукоти қуръонию аҳодиси набавӣ; б) риояи анъанаи роиҷи замон дар кори эҷод, 

ки аз ҷумлаи муҳиммоти мабонии халқи осори бадеӣ ба ҳисоб мерафт.  

Дар осори Алии Ҳамадонӣ оят ва ҳадис хеле зиёд истифода шудааст. Агар 

ҷое ишора ба маънии ин ё он оят ё ҳадис карда бошад, ҷойи дигар бо мақсади 

тасдиқи андеша ва зикри далел матни оёту аҳодисро ба пуррагӣ нақл кардааст. 

Махсусан, дар осори мансури адиб ин ҳол бештар дида мешавад. Азбаски ин 

мавзуъ бо мураккабӣ ва паҳноӣ беинтиҳост, зарурате пеш меояд, ки онро дар 

мисоли «Захират-ул-мулук»-и Мир Саййид Алии Ҳамадонӣ ба миён гузорем.  

«Захират-ул-мулук» аз лиҳози шеваи нигориш аз дигар асарҳои адиб, пеш 

аз ҳама, бо он фарқ дорад, ки мавзуъҳои мавриди назари муаллиф бар асоси 

мабонии ҳикмату ахлоқу маърифат матраҳ шудаанд. Ҳамаи даҳ боби ин асар 

саршор аз оёти қуръонӣ ва ҳадисҳои набавӣ мебошанд. Масалан, боби аввал 

чунин номгузорӣ шудааст: «Дар шароит ва аҳкоми имон ва лавозими камоли он, 

ки сабаби наҷоти банда аст аз азоби абадӣ ва василати вусули ӯ ба давоми лаззоти 

наими сармадӣ» [Ҳамадонӣ 1905, с.3]. Сипас ояти «Омину би-л-Лаҳи ва 

расулиҳи ва нури-л-лази анзално» зикр ёфта, сониян, ҳадиси тавил, ки аз забони 

Умар ибни Хаттоб аст, оварда шудааст. Мир Саййид Алии Ҳамадонӣ фақат дар 

ин боб ҳабдаҳ ояти Қуръон ва бисту як ҳадиси Паёмбарро овардааст. Ҳамаи оёту 

аҳодис аз ҷониби муаллиф тарҷума ва шарҳу тавзеҳ ёфтаанд.  

Ин навъи истифода таъсирпазирии ошкор мебошад. Шеваи истифода аз ин 

равиш чунин аст: «Дар асарпазирии пайдову ошкор оёт ва ё аҳодис дар шакли 

сохтори комили арабӣ ҷилвагар мешаванд» [Нарзиқул 2014, с.262].  

Оёт ва аҳодиси ин бахш ва дигар бобҳои асар аксар дар тақвияти мавзуи 

меҳварии мавриди баҳси муаллифи асар оварда мешаванд. Масалан, боби якум, 

ки дар мавриди имону бандагист, ояту ҳадисҳо ҳам дар ин мавзуъ мебошанд. 

Чанд мисолро танҳо бо зикри варианти тоҷикии онҳо, ки дар матн бевосита пас 

аз матни арабӣ оварда шудаанд, барои тақвияти фикр меорем: «Фузола ибни 

Убайд, разия-л-Лоҳу анҳу, ривоят мекунад, ки Расул, алайҳи-с-салом, фармуд, ки 

мусулмон он аст, ки мусулмонон аз бадии забон ва дасти вай саломат бошанд ва 

муъмин он аст, ки мардум аз вай эмин бошанд аз қасди хунҳо ва молҳои эшон ва 

ғозӣ он аст, ки бо нафси худ ғазо кунад дар бандагии Ҳақ» [Ҳамадонӣ 1905, с.23]. 

Дар мисоли дигар: «Расул, алайҳи-с-салом, фармуд, ки бад-он Худой, ки ҷони 

Муҳаммад дар қабзаи қудрати ӯст, ки муъмин набошад ҳеҷ бандае, то он ки бо 

бародари мусулмон ҳамон хоҳад, ки ба нафси худ мехоҳад» [Ҳамадонӣ 1905, 

с.38]. 

Ҳамин тавр, дар бобҳои дигари асар ҳам оёту аҳодис вобаста ба мавзуи 

меҳварии баҳси нависанда нақл мешаванд. Дар маҷмуъ, басомади истифодаи 

оёту аҳодиси набавӣ дар китоби мавриди назар чунин аст: дар боби аввал 17 оят 

ва 21 ҳадис, дар боби дувум 29 оят ва 54 ҳадис, дар боби савум 9 оят ва 15 ҳадис, 

дар боби чаҳорум 14 оят ва 31 ҳадис, дар боби панҷум 12 оят ва 29 ҳадис, дар 

боби шашум 29 оят ва 9 ҳадис, дар боби ҳафтум 4 оят ва 22 ҳадис, дар боби 

ҳаштум 17 оят ва 17 хадис, дар боби нуҳум 18 оят ва 32 ҳадис, дар боби даҳум 19 

оят ва 51 хадис. Дар умум, дар «Захират-ул-мулук» 168 оят ва 281 ҳадис 

истифода гардидааст. 

Яке аз нишонаҳои хосси сабки муаллиф дар нақли оёти қуръонӣ аз он 

иборат аст, ки оятҳо дар аксар маврид ҳам дар нусхаи асл ва ҳам ҳамроҳ бо 

тарҷума онҳо истифода мешаванд. Дар сурати бо тарҷума овардан, дар давоми 

тарҷума муҳокимаҳои Алии Ҳамадонӣ баён мешаванд. Ин равиш ба тарҷумаи 

озод шабоҳат дорад, ки бо шарҳу таъкид ҳамроҳ буда, дар мисоли зерин қобили 

ташхис аст: «Инна-л-Лоҳа яъмуру би-л-ъадли ва-л-иҳсони ва итои зи-л-қурба ва 

янҳа ани-л-фаҳшои ва-л-мункари ва-л-бағйи. Мазмуни хитоби ин оят он аст, ки 

Ҳақ, ҷалла ва ало, бандагони худро аз роҳи ситам ва зулм ва ҷавр ба манҳаҷи 

шафқату адлу эҳсон мехонад ва аз қабоеҳи аҳволу фазоеҳи мункароти афъол 

манъ мефармояд, хосса мулук ва ҳуккомро, ки эшон бад-ин ибодат махсусу 

маъмуранд ва аз адои ҳуқуқ масъуланд» [Ҳамадонӣ 1905, с.86].  

Равиши дигар пайиҳам омадани ояту ҳадис ва дар идома зикри тарҷумаи 

онҳо мебошад. Яъне, ду далели қавӣ барои исботи як масъала. Вале чунин 

пайдарҳамӣ бисёр кам дучор меояд. Мисол: «Қола Аллоҳу таъоло: Ва лақад 

арсално русулан мин қаблика ва ҷаъално лаҳум азвоҷан ва зуррийятан. Ва қола 

Расулуллоҳи, сала-л-Лоҳу ъалайҳи ва саллам: Ман накаҳа ли-л-Лоҳи истаҳаққа 

вилоята-л-Лоҳи. Фармуд, ки ҳар кӣ зан хоҳад барои Худой, то дини худро дар 

ҳисор орад ва нафси худро аз иртикоби ҳаром маҳфуз дорад, ё духтар ва хоҳари 

худро ба мусулмони мутадаййин диҳад барои Худой, то дини эшон маҳфуз 

монад, он кас мустаҳаққи қурбат ва дӯстии ҳазрати Самадият гардад [Ҳамадонӣ 

1905, с.107]. 

 Чуноне ки дида шуд, Алии Ҳамадонӣ ин ду далелро пайиҳам якҷоя, 

мазмунан тарҷума кардааст. 

Равиши дигар дар дохили каломи муаллиф овардани оят ва шарҳи идомаи 

калом ба воситаи ҳадис мебошад. Масалан, дар мисоли зер порае аз оят дар 

дохили матн оварда шуда, ба тариқи зайл шарҳ ёфтааст: «Чун хотири ин хайр дар 

дил падид ояд, толиби охират бояд, ки ин фурсат ғанимат дорад ва аз камингоҳи 

«Аш-Шайтону яъидукума-л-фақра ва яъмурукум би-л-фаҳшои (Шайтон шуморо 

ваъдаи фақирӣ медиҳад ва ба корҳои бад амр мекунад –А.Ҳ.Р)» эмин набошад ва 

агар ба ҷиҳати адои закот вақте таъин хоҳад кард, бояд ки дар вақти афзали айём 

ва шуҳур бувад» [Ҳамадонӣ 2015, с.157]. Тарҷумаи ҳадис чунин аст: Шайтон 

шуморо ваъдаи фақирӣ медиҳад ва ба корҳои бад амр мекунад. 

Чунин ишораҳои омехта мавридҳои гуногун дошта, ба сабки таълиф таъсир 

доранд. Ба ду мавриди асосӣ ишора мешавад:  

1. Мавриди асосии якум дар ин равиш, ки камназир ҳам ҳаст, ҳангоми оятеро 

оварда, шарҳи онро аз қавли Расули акрам баён намудан, ишораи возеҳ кардан 

ба ҳар ду қавл аст. Масалан, ба ин тартиб: Қола Аллоҳу таъоло: Хузилъафва ва 

ваъмур би-л-ъурфи ва аъриз ани-л-ҷоҳилин. Аз Расул, алайҳи-с-салом, тафсири 

ин оят пурсиданд: Фармуд, ки: Ҳува ан тасила ман қатъака ва туътия ман 

ҳарамака ва таъфува амман заламака. Яъне: Тафсири ин оят он аст, ки ҳар кӣ ба 

бераҳмӣ аз ту бурида шавад, аз роҳи шафқат бад-ӯ пайвандӣ ва ҳар кӣ туро аз 

хайр маҳрум гардонад, он чӣ мақдури ту бошад, исори ӯ кунӣ ва ҳар кӣ бар ту 

ҷафо кунад, ту ба меҳру вафо пеш оӣ [Ҳамадонӣ 2015, с. 138].  

2. Мавриди дувум чунин аст, ки Алии Ҳамадонӣ дар айни тавассути ҳадис 

оятро шарҳ додан, барои содатар гаштани маъно тавзеҳоти хешро аз қавли 

Пайғамбар баён месозад. Барои мисол, боби сеюми «Захират-ул-мулук», ки «Дар 

макорими ахлоқ ва ҳусни хулқ ва вуҷуби тамассуки ҳоким ва подшоҳ ба сирати 

хулафои рошидин, ки пешвоёни салотини аҳли Ислом ва муқтадои ҳукком ва 

мулуки аноманд» номгузорӣ шудаааст, бо ояте аз сураи «Аъроф» оғоз мегардад: 

Қола Аллоҳу таъоло: Хузилаф ва ваъмур билмаъруфи ва аъриз ани-л-ҷоҳилин 

[Бахшоишро пеша кун, ба кори нек амр намо ва аз ҷоҳилон рӯй бигардон]. Ва 

ҳамин ҷо омада, ки аз Расул, алайҳи-с-салом, тафсири ин оят пурсиданд, фармуд, 

ки: Ҳува ан тасила ман қатъака ва туътия ман ҳарамака ва таъфува амман 

заламака» [Ҳамадонӣ 1905, с.70]. Тафсири ин ҳадис он аст, ки ҳар кӣ ба бераҳмӣ 

аз ту бурида шавад, аз роҳи шафқат бад-ӯ пайвандӣ ва ҳар кӣ туро аз хайр маҳрум 

гардонад, он чи мақдури ту бошад, исори ӯ кунӣ ва ҳар кӣ бар ту ҷафо кунад, ту 

ба меҳру вафо пеш оӣ. 

Чунонки аз муҳтавои ҳам оят ва ҳам ҳадис бармеояд, ҳарду шомили панду 

андарзу роҳнамоӣ ҳастанд. Маълум мешавад, ки Алии Ҳамадонӣ бештар ба оёту 

аҳодисе таваҷҷуҳ кардааст, ки дар онҳо тарбияи инсон таъкид шудаанд. Бо 

мақсади нишонрас гаштани ҳамин маънӣ адиб аз рӯзгор ва зиндагии паямбарони 

пешин ҳам мисолҳо оварда, андешаҳояшро бо зикри оят ва ё ҳадис асоснок 

кардааст. Ҳамчун далел ба як оят ва ду ҳадис ишора мешавад, ки ба тартиби 

зикрмешуда фарогири чунин мазоминанд: афзали ибодат донистани талаби 

ризои волидайн, ки дар роҳи ҳаққанд, афзалияти бар падару модар некуӣ кардан, 

адои ҳуқуқи модару падар ва таносуби он бо бандагӣ: «Эй касоне, ки имон 

овардаед, ба дӯстӣ магиред падарону модарону бародарони худро чун ботилро 

бар ҳақ ихтиёр кунанд ва аз фармони Ҳақ гардан бартобанд. Аммо волидайн чун 

мутеи фармони Ҳақ бошанд ва мухолифати шаръ раво надоранд, талаби ризои 

эшон афзали ибодат аст» [Ҳамадонӣ 1905, с.132]; «Некӯи бар падару модар 

афзалтар аст аз намозу рӯза ва ҳаҷҷи нофилаву умра ва ғазо дар роҳи Худо 

[Ҳамадонӣ 1905, с.87]; «...ҳар кӣ ба адои ҳуқуқи модару падар қиём намояд ва 

дар адои ҳуқуқи бандагии мо тақсир кунад, мо ӯро аз некукорон нависем ва ҳар 

кӣ ҳуқуқи бандагии мо ба ҷой ораду дар ҳуқуқи модару падар тақсир кунад, мо 

ӯро аз бадкирдорон нависем [Ҳамадонӣ 1905, с.86]. 

Муҳиммияти масъала дар он аст, ки бо истифодаи муносиби оятҳои Қуръон 

ва ҳадисҳо муаллиф андешаҳои инсондӯстонаи хешро ба гунае баён кардааст, ки 

мухотаби ӯ на танҳо шогирдону пайравон, балки тамоми табақаҳои ҷомеаи замон 

ҳастанд. Воқеан, зубдаи асосии ин ду сарчашмаи асосии диниро насиҳат ташкил 

мекунад. Қавли машҳури «Ад-Дину ан- насиҳа», «Дин насиҳат аст» 

[Файзурраҳмон 1986, с.18-19] ба ҳамин маънӣ далолат мекунад. 



  

298 

 

Ҳамин тавр, истифодаи оятҳои қуронӣ ва ҳадисҳои набавӣ, аз як тараф, 

шаҳодати донишманди огоҳ аз улуми динӣ будани Алии Ҳамадониро нишон 

диҳад, аз тарафи дигар, пайгирии анъанаи маъмули нигориши матолиб дар миёни 

донишмандони асримиёнагӣ, махсусан, равиши маъмул дар таълифоти соҳаи 

адабу ҳикмат ва тасаввуфу ирфон ва ахлоқиёт аст. Алии Ҳамадонӣ тавассути 

овардани оёту ҳадис фикрҳои пандуахлоқии хешро ҷойе исбот кардааст ва ҷойе 

тақвият бахшидааст ва ба ин васила ба ҳадафи асосии хеш – ҳидояти роҳи рост 

муваффақ гардидааст. Чунонки аз мисолҳо ошкор гардид, ишораҳо ба оёт ва 

аҳодис мавридҳои гуногуни истифода дошта, асоси муҳокима ва исботи 

масъалаҳоро ташкил додаанд. 

Зимнан, ба хулосае омадан мумкин аст, ки «Захират-ул-мулук» ба навъе 

тафсири ахлоқии бархе сураҳои Қуръон ва шарҳи ҳадисҳои набавӣ мебошад. 

Воқеан, шарҳу тавзеҳоте, ки Мир Саййид Алии Ҳамадонӣ дар ин асар овардааст, 

аз қавли муфассирон ва шореҳони Қуръону ҳадис камӣ надорад.  

ХУЛОСА 

 

Мир Саййид Алии Ҳамадонӣ дар таърихи адабиёти асри XIV форсу тоҷик 

яке аз адибони пурмаҳсул ва аз ҷумлаи суханварони дорои сабки махсуси 

нависандагӣ мебошад. Омӯзиши шарҳи ҳол ва осори ин адиби мутафаккир як сол 

баъд аз фавташ аз ҷониби шогирдаш Нуриддин Ҷаъфари Бадахшӣ оғоз гардида, 

то кунун идома дорад. Диссертатсияи мо ба пажуҳиши масъалаҳои алоқаманд ба 

заминаҳои фикрӣ, ақидатӣ, ҷаҳонбинӣ, шинохти илмии Мир Саййид Алии 

Ҳамадонӣ ва хусусиятҳои жанрию мавзуии осори бадеии ӯ махсус буда, дар 

натиҷаи таҳқиқи масъалаҳои асосию фаръӣ, ки онҳоро вазифаи худ қарор дода 

будем, чунин хулосаҳоро ба даст овардем: 

1. Замони зиндагии Алии Ҳамадонӣ дар таърих ҳамчун давраи пурмоҷаро 

ва замони ҳуҷуми муғул маърифат мешавад. Вазъи замон гурӯҳи зиёди аҳли 

илму адаб ва донишомӯзони мадорисро маҷбур сохт, ки тарки диёр ва макони 

таҳсил намуда, ба мулкҳои амнтар паноҳ баранд. Ин саргардониҳо боиси суст 

гардидани баъзе доираҳои адабии суннатӣ ва сабаби пайдоиш ва ривоҷи дигар 

ҳавзаҳои адабии форсизабон гардид. Дар доираҳои адабии навтаъсис теъдоди 

зиёди адибону ҳакимону фузало аз қаламравҳои дигар муттаҳид гардида, ба эҷод 

машғул мешуданд. Алии Ҳамадонӣ низ аз ҷумлаи ҳиҷраткардагонест, ки аз 

зодгоҳи худ хориҷ шуда, рубъи маскуни сайёраро тай карда, дар ниҳоят қисми 

асосии зиндагиашро дар мусофиратҳои тӯлонӣ гузаронид. 

Табиист, ки дар шахсият ва мундариҷаи осори Алии Ҳамадонӣ авзои замон 

ба таври амиқ таъсиргузор будааст. Замони зиндагии Алии Ҳамадонӣ давраи аз 

ҷиҳати сиёсӣ пурмоҷаро ва марҳалаи пастравии ҳаёти маданӣ ва коҳиши моддию 

маънавӣ дар таърихи халқи мо дониста шудааст [10-М].  

2. Аз роҳнамоиҳои Алии Ҳамадонӣ нафарони зиёде бархурдор гардида, ба 

ин восита теъдоди шогирдону пайравонаш хеле зиёд шудаанд. Вақте ки ӯ ба 

хиттаи Кашмир ворид мешавад, ӯро беш аз ҳафтсад нафар ҳамроҳӣ мекарданд, 

ки аз ҷумлаи муридону дӯстонаш буданд. Инчунин, вай дар давоми 

мусофиратҳои худ тавонистааст, ки бисёр муридони содиқ ва пайравони комил, 

чун Хоҷа Исҳоқи Хатлонӣ, Нуриддин Ҷаъфари Бадахшӣ, Қавомуддини Бадахшӣ, 

Мир Саййид Ҳусайни Симнонӣ, Саййид Тоҷиддини Симнонӣ, Саййид 

Ҷалолиддини Муҳаддис, Саййид Камолиддини Сонӣ, Саййид Муҳаммади Козим 

(машҳур ба Саййид Қозӣ), Шайх Сулаймон, Шайх Муҳаммади Қурайшӣ, 

Муҳаммади Қорӣ, Мир Саййид Ашраф Симнонӣ, Махдум Рашиди Ҳаққонӣ, 

Саййид Баҳоуддин, Ҳоҷӣ Ҳофизмуҳаммад, Саййид Фирӯз (машҳур ба Саййид 

Ҷалол), Саййид Ҷалолиддини Атоӣ, Саййид Фахриддин, Саййид Муҳаммади 

Байҳақӣ, Саййид Зайналобидини Нишопурӣ, Шайх Муҳаммади Шомӣ, Хоҷа 

Абдулло Шайх Рукниддини Шерозӣ, Шайх Шамсиддини Хатлонӣ, Саййид 

Муҳаммади Толиқонӣ, Саййид Муҳаммади Ховарӣ, Саййид Муҳаммади 

Айнпӯш, Саййид Неъматуллоҳ, Шайх Аҳмади Хушхон, Саййид Муҳаммади 

Сироҷ, Ахӣ Шайх Ҳоҷӣ Тутиалишоҳи Хатлонӣ ва дигаронро тарбият намояд [3-

М; 6-М; 16-М]. 

3. Мир Саййид Алии Ҳамадонӣ на танҳо дар зиндагӣ, балки баъди вафоташ 

ҳам байни хоссу ом, равшанфикрон, солеҳону муттақиён, муридону 

ихлосмандон ва дар умум, миёни одамони соҳибфитрату инсондӯст обрӯ ва 

нуфузи баланд дошт. Бо гурӯҳҳои гуногуни қавмию мазҳабӣ муносибати 

холисонаю баробар дошт. Ашхоси ғайримусулмони шибҳи қораи Ҳинд Алии 

Ҳамадониро ҳамчун марди таҳаммулгаро, дурандеш, соҳиби ахлоқи баланди 

инсонӣ иззату икром менамуданд [1-М; 6-М]. 

4. Яке аз масъалаҳои муҳим ва дар айни замон баҳсталаб дар шинохти 

андешаву орои Мир Саййид Алии Ҳамадонӣ тааллуқоти мазҳабӣ мебошад, ки, 

пеш аз ҳама, ба ҷаҳонбинии адиб гиреҳ мехурад. Хулосаи мо дар ин масъала 

чунин аст, ки Алии Ҳамадонӣ баёни ақидаҳои тасаввуфии худро дар оғоз бо 

равиши маъмул дар равияи кубравия шуруъ намуда, сонӣ мувофиқ ба меъёрҳои 

таълимоти силсилаи хоҷагон инкишоф додааст. Мо ба чунин андеша, ки Алии 

Ҳамадониро пайрави заҳабия ва сарсилсилаи тариқаи ҳамадония медонанд, розӣ 

нестем. Равияи ҳамадония баъд аз фавти Алии Ҳамадонӣ аз ҷониби пайравони ӯ 

шакл гирифтааст. Барои пай бурдан ба ҳақиқати андешаву орои худи ӯ далели 

муътамад равишҳои маърифатӣ ва тарбиятие мебошанд, ки дар асарҳояш матраҳ 

шудаанд. Шахсият ва мавқеъгирии Алии Ҳамадонро дар доираи талабот ва 

чоҳорчӯбаи ин ва ё он равияи мазҳаб маҳдуд кардан аз рӯи инсоф нест [3-М; 4-

М; 10-М; 12-М; 14-М]. 

5. Алии Ҳамадонӣ бо офаринши асарҳои манзуму мансури зиёд дар 

пешбурди ҳаёти илмию адабии замонааш саҳми калон гузоштааст. Дар хусуси 

теъдоди асарҳои адиб андешаҳои мухталиф мавҷуданд. Аз ҳама зиёд теъдоди 

асарҳои Алии Ҳамадониро Шамсиддин Аҳмад дар рисолаи «Шоҳи Ҳамадон» 146 

адад нишон додааст. Аммо таҳқиқи мо нишон дод, ки на ҳамаи асарҳои Алии 

Ҳамадонӣ дар феҳристи ӯ ҷой дода шудаанд. Чунончи, асарҳои «Фасл-ул-хитоб 

би вусул-ил-аҳбоб» ва «Авроди асрия», ки аввалӣ дар ҳошияи китоби 

«Маноқиб»-и Шайх Муҳаммади Порсо дастраси мо гардид, дар таҳқиқи 

Шамсиддин Аҳмад зикр нашудаанд. Алии Ҳамадонӣ асарҳои худро ба ду забон: 

тоҷикӣ-форсӣ ва арабӣ дар қолаби назму наср навиштааст. 

Шуҳрати илмию адабии Мир Саййид Алии Ҳамадонӣ бештар тавассути 

осори манзуму мансури бадеияш, ба мисли «Захират-ул-мулук», «Минҳоҷ-ул-

орифин», «Машориб-ул-азвоқ», «Чиҳил асрор», «Даво-ил-қулуб», «Мактуботи 

амирия», «Макорим-ул-ахлоқ», «Авроди фатҳия», «Авроди асрия» ҳосил 

шудааст. Ин таълифот на танҳо дар адабиёти асримиёнагӣ, балки дар кулли 

давраҳои таърихии адабиёти тоҷик ба муаллиф шуҳрат бахшидаанд [1-М; 2-М].  

6. Омӯзиши аҳвол ва осори Мир Саййид Алии Ҳамадонӣ дар даврони 

соҳибистиқлолии Ҷумҳурии Тоҷикистон авҷи тоза гирифт. Хусусан, таваҷҷуҳ ва 

суханрониҳои Асосгузори сулҳу ваҳдати миллӣ – Пешвои миллат, Президенти 

Ҷумҳурии Тоҷикистон, Ҷаноби Олӣ, муҳтарам Эмомалӣ Раҳмон дар ду 

ҷашнвораи байналмилалӣ (680 ва 700-солагии Алии Ҳамадонӣ) мундариҷа ва 

самти ҷустуҷӯҳои илмии донишмандони тоҷикро муайян намуд. Дар ҳошияи 

таҷлил аз ҷашнвораҳои мазкур ва конфронсҳои доиргардида корҳои пажуҳишии 

зиёде аз ҷониби донишмандони ватанию хориҷӣ сурат гирифта, натиҷаи 

таҳқиқот дар шакли мақолаву рисола ва маҷмуи мақолот ба чоп расиданд, ки 

саҳми муносибе дар ҳамадонишиносии ҷаҳонӣ маҳсуб мешаванд [6-М;15-М; 20-

М].  

7. Қисми аъзами мероси адабии Алии Ҳамадониро асарҳои мансур ташкил 

медиҳанд, осори манзуми ӯ хеле кам то замони мо омада расидааст. Аҳаммияти 

осори Алии Ҳамадонӣ, қабл аз ҳама, аз он иборат аст, ки дар онҳо хасоиси 

таърихӣ, сиёсӣ, илмию фарҳангӣ ва ахлоқии даврони зиндагонии адиб чун оинаи 

ростнамо ҷилвагар аст. Таваҷҷуҳи нависанда ба кулли мавзуоти мавриди 

назараш бар мабнои равиши фикрии ғолиб дар замона ва диди тасаввуфӣ сурат 

гирифта, дар ифодаи мазмун ва тарзи баён бештар ҷанбаи таълимию маърифатӣ 

доранд [1-М; 2-М; 6-М; 7-М]. 

8. Бузургтарин асари мансури Алии Ҳамадонӣ, ки аз назари хусусияти 

жанрию муҳтавоӣ, махсусан, мақоми нақлу ҳикоят ва шеваи баён ҷалби таваҷҷуҳ 

мекунад, «Захират-ул-мулук» мебошад. Нақлу ҳикоёти адиб бо хусусиятҳои 

алоҳидаи сохторию шаклӣ ва мундариҷавии худ миёни ҳамдигар фарқ мекунанд. 

Шабоҳати онҳо аз ҷиҳати фарогирӣ, тарҳи мавзуъ, офариниши образҳо ва тарзи 

баён мушаххас мешавад. Аммо аз рӯйи вижагии маълумотдиҳӣ ва ҷанбаи 

ривоятию нақлӣ доштани худ ҳикоёти нависанда аз дигар нақлҳо фарқияти 

назаррас доранд. Ҳикоёти Алии Ҳамадонӣ аз назари сохтори шаклию муҳтавоӣ 

нисбат ба ҳикоёти маъмулӣ фарқ дошта, дар онҳо ҷанбаи пандунасиҳатӣ мақоми 

хосса дорад [1-М; 2-М; 6-М;11-М]. 

9. Муҳаққиқони ҳамадонишинос Саййида Ашраф Зафар, Парвизи Азкоӣ ва 

Муҳаммад Риёз осори манзум адибро зиёд медонанд, вале мутаассифона, аз он 

осор то замони мо хеле кам боқӣ мондааст: а) порчаҳои манзуми таркиби асарҳои 

мансури адиб, ки дар 50 асари ба мо дастрас ҳисоб шудаанд, дар маҷмуъ, беш аз 

1037 байтанд; б) маснавии «Ҳафт водӣ» – шомили 676 байт; в) маҷмуаи «Чиҳил 

асрор», ки иборат аз 40 ғазал (367 байт) ва 9 рубоӣ (16 байт) аст [16-М].  

10. Доираи мавзуоти осори манзуму мансури Алии Ҳамадонӣ доманадор 

буда, мавзуоти гуногуни адабӣ, сиёсӣ, ахлоқӣ, тасаввуфӣ ва маърифатиро дар бар 

мегирад. Ақидаҳои пандуахлоқӣ, аз ҷумла тарғиби ростию росткорӣ, ҳалимию 

фурӯтанӣ, собирию шикебоӣ, раҳму шафқат, иффат, назокати гуфтор ва амсоли 

инҳо ҷойгоҳи вижа доранд. Ҷанбаҳои ахлоқию маънавии осори адиб бою рангин 

буда, мардумро пайваста ба ваҳдат, иттифоқу иттиҳод, дӯстию бародарӣ, 

накукорию амонатдорӣ даъват менамояд. Тавассути истифода ва тарҳрезии 

чунин хусусиятҳо нависанда чеҳраи адабии хешро пайдо намуда, дар таърихи 

адабиёти форсу тоҷик ба ҳайси яке аз маъруфтарин мубаллиғони ахлоқи ҳамида 

эътироф гардидааст. Назари адиб ба кулли матолиб ва мазомини матраҳ дар 

осораш, пеш аз ҳама, бар мабнои раҳнамоии соликони роҳи тариқат ва 

маърифати ҳақиқӣ ифода гаштааст [1-М; 8-М; 9-М]. 

11. Мавзуи зан ва мазмунҳои ба он алоқаманд, ки дар замони муосир таҳти 

мафҳуми масъалаҳои гендерӣ ба ҳам меояд, дар осори Алии Ҳамадонӣ мавқеи 

махсусро доро буда, адиб ба зан ва мақоми ӯ дар хонавода ва ҷомеа нигоҳи тоза 

дорад. Мутафаккири бузург бо овардани оятҳои каломи раббонӣ ва гуфтаҳои 

саҳобаҳои пайғамбари ислом мақому мартабаи баланди зан-модарро, ки баъди 

исми Парвардгор ҷо ёфтааст, таъкид месозад. Дар «Захират-ул-мулук» роҷеъ ба 

қонунҳои издивоҷ ва мақоми зан дар ҳаёти оилавӣ фикрҳои ҷолиб баён шудааст. 

Ӯ доир ба одоби никоҳ ва пойдорию сиҳатии оила ҳафт шартро лозим медонад: 

муошират, сиёсат, ғайрат, таълим, қисмат, таъдиб. Таъкид менамояд, ки агар ин 

шартҳо аз ду ҷониб риоя гарданд, иттифоқию якдигарфаҳмӣ дар хонадон пойдор 

мемонад [7-М; 14-М]. 

12. Дар осори Алии Ҳамадонӣ дараҷаи ҷаҳонбинию дониши муосирони 

адиб, назари онҳо ба дунёву уқбо, сатҳи ахлоқии ҷомеаи даврон бо диди бадеии 

мунҳасир ба фард мавриди тасвир қарор гирифтаанд. Андешаҳои Алии 

Ҳамадонӣ нисбат ба мақоми инсони худогоҳ ва ахлоқи ҷомеаи даврони хеш аз 

назари моҳияти маърифатию зебоишинохтӣ ғанӣ ҳастанд [9-М; 10-М; 14-М]. 

Дар эҷодиёти Алии Ҳамадонӣ ҷаҳонбинӣ ва назари ҷомеашинохтии ӯро 

нисбат ба дунё, ҷомеа, инсон ва ахлоқ метавон муайян намуд. Назари адиб дар 

ин маврид аз нуқтаи биниши як фарди ҷомеа, ки Алии Ҳамадонӣ намояндаи он 

буд, баён мешавад. Интиқодоти иҷтимоӣ нисбат ба бархе аз намояндагони дин 

дар ҳусни риояти ӯ аз қавонини ахлоқӣ ва аҳкоми исломӣ сарчашма мегиранд, 

ки баёнкунандаи ҷаҳонбинӣ ва шинохти жарфи ӯ нисбат ба дунёву ҷомеаи 

давронаш мебошанд. Тавассути овардани мисолҳои мушаххас Алии Ҳамадонӣ 

ба афроде, ки хилофи фармудаҳои аҳком ва ахлоқи гузаштагон амал мекарданд, 

пандҳои муфид додааст [1-М; 12-М; 17-М]. 

13. Дар мизони фикрии Алии Ҳамадонӣ инсон ба ҳайси шарифтарин ва 

баргузидатарин мавҷуди ҳастӣ дониста шуда, таъкид гардидааст, ки ин офарида 

аз мақоми баланду рафеъ бархурдор аст. Мақоми рафеи инсон ҳамчун 

ашрафулмахлуқот назди адиб мавриди эҳтирому ҳимоя қарор мегирад. Афкори 

ахлоқии Алии Ҳамадонӣ, пеш аз ҳама, ба манзури ҳамин мавзуъ: ҳифзи 

бузургдошти инсон ва ҳимоя аз номусу ахлоқи вай матраҳ гардидааст. Дар 

ахлоқиёти ӯ мавзуъҳои гуногун, амсоли ҳикмат, шуҷоат, иффат, адолат, саховат, 

ҳилм, ҳаёву сидқ мавриди баррасӣ қарор гирифтаанд, ки дар якҷоягӣ низоми 

хосси тафаккури ахлоқӣ-дидактикии ӯро ташкил медиҳанд. Ақоиди ахлоқию 

дидактикии адиб, махсусан, дар асарҳои «Захират-ул-мулук», «Макорим-ул-

ахлоқ», «Мактуботи амирия, «Минҳоҷ-ул-орифин» бештар матраҳ шудаанд [3-

М; 12-М; 14-М]. 

14. Дар осори Алии Ҳамадонӣ мавзуи сабру таҳаммул ва зуҳду қаноат низ 

таҳлилу баррасӣ ёфтаанд. Ӯ бо овардани мисолҳои саҳеҳ ва хулосабарориҳои 

ҷолиб дар ҳалли як зумра масоили ба миён гузоштааш, ки аксар барои расидан 

ба мақсади ниҳоӣ пешниҳод шудаанд, ноил гардидааст [17-М]. 

15. Мир Саййид Алии Ҳамадонӣ дар таҳрири каломи ҳунарӣ ба захираи 

луғавии забони адабӣ иктифо накарда, аз забони зиндаи халқ ва гӯйишҳо низ 

босамар истифода намудааст. Вай ба захираи бойи луғавӣ эҷодкорона ва 

нозукбинона наздик шуда, шаклҳои ибораву таъбир ва тасвиру тавсифҳои 

рехтаву суфта офаридааст. Ин ҳолат, аз як тараф, забони асарҳои Алии 

Ҳамадониро фасеҳу рангин гардонда бошад, аз тарафи дигар, обуранги бадеии 

асарҳои ӯро бештар месозад [12-М]. 

16. Дар баробари вожаҳои ноб ва ифодаву таркибҳои асилу мустаъмали 

хосси забони тоҷикӣ, дар матни осори Алии Ҳамадонӣ вожаҳои арабӣ истифода 

шудаанд, ки ба ин сабаб дарки маонӣ дар матни осори адиб то андозае 

мушкилтар мегардад. Намунаи чунин вожаҳо: амид, атбоъ, аттибо, вақфа, ваҳиш, 

зокиёт, ибтило, инфиол, истиғно, истисқо, иштиқоқ, мафлук, маҳзуз, мақбул, 

афват, мақолат, мисдоқ, мақар, мувлад, музҳик, ломакон ва амсоли инҳо 

мебошанд, ки аксари онҳо дар қиёс бо дигар вожаҳои арабие, ки дар забони 

муҳовараи мардум истифода мешаванд, мушкилфаҳманд. Таваҷҷуҳи хосси адиб 

ба вожаҳову ибороти хароботӣ низ аз вижагиҳои назарраси сабки баёни ӯ 

мебошанд. Вожаҳову ибороти арабӣ бештар барои пардапӯшона баён кардани 

фикрҳои махсус, ки барои доираи хос баён шудаанд, истифода шуданд [5-М; 9-

М]. 

17. Истифодаи ҳунармандона аз санъатҳои бадеӣ дар асарҳои манзуму 

мансури Алии Ҳамадонӣ яке аз хусусиятҳои асосии сабки сухан мебошад, ки 

аксар ба фасоҳату балоғати калом ҳамроҳ аст. Баёни ҳунарӣ дар тамоми осори 

адиб нақши муассир дорад. Намоёнтарин намунаи таъсири каломи ҳунарӣ дар 

«Захират-ул-мулук», «Макорим-ул-ахлоқ», «Чиҳил асрор» ва «Минҳоҷ-ул-

орифин» ба назар мерасанд, ки дар онҳо ҳар як сухан бо мақсади муайяни эҷодӣ 

оварда шудаанд [6-М;10-М; 13-М]. 

Дар осори адиб санъатҳои бадеии ташбеҳ, истиора, тавсиф, таҷнис, маҷоз, 

саҷъ ба масобаи воситаҳои асосии пардозу орои сухан мақоми хосса дошта, аз 

назари басомад хусусияти сабкии осори адибро таъмин кардаанд. Дар истифодаи 

ташбеҳ ва анвои гуногуни он адиб бештар дар асоси ташбеҳи пӯшида маҳорат 

нишон дода, нишонаҳои ташбеҳотро ба ду гуна истифода намудааст: 1) дар 

танҳоӣ; 2) дар имтизоҷ бо дигар васоити тасвири бадеӣ, ба монанди талмеҳ, эҷоз 

ва киноя [12-М]. 

18. Санъатҳои бадеӣ дар матни осори адиб дар ҳадди эътидол истифода 

гардида, адиб дар ин маврид ба ҳеҷ ваҷҳ ба ифроту зиёдаравӣ роҳ надодааст. Дар 

пандномаҳои адиб нақши танзу киноя бузург аст, зеро мақсуди ниҳоии Алии 

Ҳамадонӣ аз овардани акси матлаб киноя аз тарзи ҳаёти абнои рӯзгори худ аст. 

Адиб на танҳо ба вожаҳо, балки ба ибороту ҷумлаҳои мусаҷҷаъ низ таваҷҷуҳи 

махсус доштааст. Хусусияти дигари назаррас дар истифодаи мукаррар аз талмеҳ 

ва тавотури мавзуии он падидор аст. Талмеҳот аз ҳайси фарогирии мавзуъ 

гуногун буда, бештар ба чунин табақот мансубанд: 1) халифагон ва шоҳону 

салотин; 2) каломи ҳакимону донишмандон ва ашъори шоирон; 3) пайғамбарон 

ва оёту ҳадисҳо; 4) шахсияти файласуфону ҳакимон ва шоирону фозилон. Дар 

осори Алии Ҳамадонӣ санъати тамсил низ зиёд истифода гаштааст. Дар 

тамсилҳои истифода намудаи ӯ се хусусияти ин санъати бадеӣ бештар дида 

мешавад: тавассути ҳикоёт баррасӣ шудан; дорои ҷанбаи далелнокӣ будан; 

ҷанбаи ривоятӣ доштан. Дар умум, тавассути анвои тамсил Алии Ҳамадонӣ ба 

мафҳумҳову ашё ишороти марғубу ҷолиб намуда, ба таъсирбахшии афкори хеш 

афзудааст [9-М; 12-М]. 

19. Яке аз нишонаҳои хосси сабки Алии Ҳамадонӣ дар нақли оёти қуръонӣ 

аз он иборат аст, ки оятҳо дар аксар маврид ҳам дар нусхаи асл ва ҳам ҳамроҳ бо 

тарҷума истифода мешаванд. Дар сурати бо тарҷума овардан дар давоми тарҷума 

муҳокимаҳои Алии Ҳамадонӣ баён мешаванд. Ин равиш ба тарҷумаи озод 

шабоҳат дорад, ки бо шарҳу таъкид ҳамроҳ мебошад. Равиши дигар пайиҳам 

омадани ояту ҳадис ва дар идома зикри тарҷумаи онҳо мебошад. Равиши дигар 

дар дохили каломи муаллиф овардани оят ва шарҳи идомаи калом ба воситаи 

ҳадис мебошад. Ишораҳои омехта мавридҳои гуногун дошта, ба сабки таълиф 

таъсир доранд. Муаллиф тавассути овардани оёту ҳадис фикрҳои худро ҷое 

исбот кардаву ҷое тақвият бахшидааст. Ишораҳо ба оёт ва аҳодис муҳокима ва 

исботи масъалаҳоро ташкил додаанд [14-М]. 

ТАВСИЯҲО ОИД БА ИСТИФОДАИ АМАЛИИ НАТИҶАҲОИ ТАҲҚИҚ 

 

Дар натиҷаи баррасӣ перомуни масъалаҳои асосии таҳқиқ дар 

диссертатсияи мо масъалаҳои зерин пеш омаданд, ки таҳқиқи онҳо дар оянда 

бояд аз ҷумлаи мабоҳиси таҳқиқии ҳамадонишиносон қарор бигирад:  

– масъалаи таъйини миқдори умумии таълифоти Алии Ҳамадонӣ ҳанӯз ҳам 

ҳалношуда боқӣ мемонад. Ин масъала бояд дар оянда ҳамеша мавриди таваҷҷуҳи 

муҳаққиқони аҳволу осори адиб қарор дода шавад;  

– муҳаққиқони осори Алии Ҳамадониро лозим меояд, ки дар оянда ба 

кашфи асрори каломи ҳунарии ӯ машғул шуда, ба лафзу маънӣ, луғот, иборот, 

киноёт, истиорот, забону баён, таркибҳои бадеӣ, ки дар осори ӯ истифода 

шудаанд, эътибори зарурӣ дода, дар ин замина таҳқиқ анҷом диҳанд; 

– мо дар хулосае ҳастем, ки масъалаи сабки эҷоди Алии Ҳамадонӣ дар 

алоқамандӣ ба мавзуъ ва мақсади таълифи рисолаҳои ҷудогона ба маротиб мураккаб 

ва серпаҳлу аст ва таҳқиқи муфассалу ҷудогонаро тақозо мекунад; 

– Мир Саййид Алии Ҳамадонӣ дар таърихи адабиёти асри XIV форсу тоҷик 

мақоми сазовореро ишғол менамояд. Бо вуҷуди навишта шудани чанд кори илмӣ 

дар Ҷумҳурии Тоҷикистон осори ӯ то ба ҳол дар адабиётшиносии тоҷик мавриди 

баррасию таҳқиқи ҷиддӣ қарор нагирифтааст. Ба андешаи мо, перомуни 

паҳлуҳои гуногуни эҷодиёти ӯ таҳқиқоти зиёд анҷом додан мумкин аст. Вай яке 

аз маъруфтарин намояндагони адабиёти тасаввуфии саддаи XIV форсу тоҷик 

мебошад. Замони зиндагиаш бештар ба давраи салтанати Темуриён рост омада, 

маҳз нобасомониҳои давр яке аз сабабҳои асосии мусофиратҳои беш аз 30-солаи 

ӯ ба шумор меравад. Алии Ҳамадонӣ бо вуҷуди маҳорату истеъдод ва заковати 

баланди илмию адабияш зиндагии осудаи дарборро қабул накард. Барои ӯ 

зиндагии озод, дур аз тамаллуқу мадҳияхонӣ беҳтару афзал буд. Сатҳи 

тафаккури вай, чунонки дар шиносоӣ бо осораш то ҳадди муайяне мушаххас 

мегардад, ба тамом хилофи он чи мебошад, ки барои як адиби дарбор мувофиқ 

бошад; 

– дар масъалаи омӯзиши шахсият ва эҷодиёти Мир Саййид Алии Ҳамадонӣ 

то имрӯз корҳои арзишманде анҷом ёфтаанд, вале бисёр паҳлуҳои осори адиб 

ҳанӯз ҳам муҳтоҷи баррасӣ ва таҳқиқанд. Зеро таҳқиқи осори илмию адабии 

Алии Ҳамадонӣ то кунун ба таври бояду шояд ба роҳ монда нашудааст; 

– масъалаҳои норавшан дар мавриди воқеияти зиндагӣ ва сайру сулуку 

эҷоди пайравони машҳури Алии Ҳамадонӣ, ба мисли Хоҷа Исҳоқи Хатлонӣ ва 

Ҷаъфари Бадахшӣ зиёданд, ки аз ҷумлаи онҳо шеър гуфтан ва ё нагуфтани аввалӣ 

мебошад. Танҳо Саййида Ашраф Зафар таъкид мекунад, ки Хоҷа Исҳоқ дар 

шеъргӯӣ маҳорати баланд дошта ва чанд байти роҷеъ ба Мир Саййид Алии 

Ҳамадонӣ сурудаи ӯро зикр кардааст. Ин ва дигар масъалаҳои марбут ба 

зиндагинома ва равишҳои маърифатии шахсиятҳои мазкур бояд дар ояндаи 

наздик ба таври ҳатмӣ омӯхта шаванд. Бо таҳқиқи муҳити зиндагӣ ва аҳволу 

афкори пайравони Алии Ҳамадонӣ масъалаҳои алоқаманд ба ӯ низ пеш 

омаданашон мумкин аст, ки он ҳама барои ҳамадонишиносӣ муҳимманд.  

– равиши илмие, ки дар баррасии масъалаҳои матраҳ дар рисола интихоб 

шудааст, имкон фароҳам меоварад, то масъалаҳои ҳамгун дар мисоли эҷодиёти 

дигар нависандагони асримиёнагӣ мавриди баррасӣ ва таҳқиқ қарор дода 

шаванд;  

– ҳангоми баррасии масъалаҳои мавриди таҳқиқ маълум шуд, ки дар оянда 

дигар ҷанбаҳои эҷодиёти нависандаро метавон ба таври густарда мавриди таҳқиқ 

қарор дод, аз ҷумла: таҳлили ҳамаҷонибаи осори манзуми Алии Ҳамадонӣ, 

сарчашмашиносии осори мансури адиб, масъалаҳои алоқаманд ба воқеанигорӣ 

ва ҳақиқатнигорӣ, ки ин мавзуъ, дар навбати худ, паҳлуҳои дигар ҳам дорад, 

таҳқиқи асарҳои ба забони арабӣ таълиф намудаи адиб бо таваҷҷуҳ ба дидгоҳҳои 

мухталифи сабкшиносӣ, муайян намудани мансубияти пораҳои назмие, ки дар 

осори насрии адиб истифода гаштаанд, баррасии ҳикоёти ахлоқӣ дар эҷодиёти 

Алии Ҳамадонӣ. Инчунин, барои ҷомеашиносон таҳқиқи масъалаи ҷаҳонбинии 

сиёсӣ ва афкори дидактикӣ ё фалсафии Мир Саййид Алии Ҳамадонӣ мавзуи 

ҷолиб хоҳад буд. 

– тазод(д)и таассуботи динию мазҳабӣ ва ақидаҳои дунявӣ дар эҷодиёти 

Алии Ҳамадонӣ яке аз мавзуъҳои ҷолибест, ки метавонад дар сатҳи рисолаи 

докторӣ мавриди баррасӣ қарор дода шавад. Пажуҳиши мо маълум намуд, ки яке 

аз вижагиҳои ҷолиб дар таълимоти ахлоқии Алии Ҳамадонӣ назари мухолиф 

доштани вай бо таассуботи динию мазҳабӣ мебошад. Дар шиносоӣ бо осори адиб 

чунин натиҷа ба даст меояд, ки вай на танҳо нисбат ба тассуботи мазҳабии 

дохили дини ислом, илова бар ин, дар баробари таассуботу вокунишҳои мавҷуд 

дар миёни дигар адён ҳам назари мухолиф доштааст. Ҳадафи аслии адиб аз рӯй 

овардан бар ин мавзуъ ишороте киноӣ бар тарзи сиёсат ва аъмоли мутаассибонаи 

зимомдорони вақт ва ҳамчунин, садрнишинони дину шариат мебошад. Алии 

Ҳамадонӣ мунофиқону риёкоронро муҳаррикони аслии хушунату фитна ва 

эҷоди таассуботи динию мазҳабӣ дар ҷомеа мешуморад. Ин назар нишон 

медиҳад, ки ҷаҳонбиниву шинохти фалсафии Ҳамадонӣ дар мавриди дину 

мазҳаб ва имону боварҳои марбут ба он басе амиқтар аз тарзи тафаккури 

муосирони вай қарор дорад; 

– истифодаи воситаҳои тасвир дар эҷодиёти Алии Ҳамадонӣ паҳнои 

густарда дорад, бинобар ин, онро дар сатҳи васеътар метавон мавриди таҳқиқ 

қарор дод. Ба андешаи инҷониб, васоити баён ва тасвири бадеӣ дар эҷодиёти адиб 

мақоми хосса дошта, мавриди истифодаи муносиб қарор гирифтаанд. Махсусан 

танз ва саҷъ барои ифодаи афкори иҷтимоӣ ба ҳадде истифода гаштаанд, ки ба 

равшантар гаштани маънӣ дар мавридҳои муносиб кумак намудаанд; 

– натиҷагириҳо ва нукоти назариеро, ки дар диссертатсия дар иртибот ба 

хусусиятҳои жанрию мавзуии осори бадеии Мир Саййид Алии Ҳамадонӣ ба даст 

омадаанд, метавон ба таври васеъ дар таҳқиқоти минбаъдаи адабпажуҳӣ, аз 

ҷумла, навиштани мақолаҳои хурдҳаҷм ва дигар осори илмӣ, монанди китобу 

монографияҳо ва рисолаҳои диссертатсионӣ истифода кард; 

– мавод ва дастовардҳои илмии рисоларо метавон барои навиштани китобу 

дастурҳои таълимӣ оид ба таърихи адабиёти форсу тоҷик, махсусан таърихи 

насри тоҷикӣ баъд аз ҳамлаи муғул ва даврони фитрат, ва, умуман, асри XIV 

истифода бурд. 

– аз маводи диссертатсия, инчунин, метавон ҳангоми тадриси фанҳои 

таълимии соҳаи филология, курс ва семинарҳои махсус, таҳия ва мураттаб 

сохтани барномаҳои корию дарсӣ, навиштани корҳои илмии дараҷаҳои гуногун, 

аз ҷумла, мақолаҳову тезисҳо, рефератҳо, корҳои курсӣ, дипломӣ ё хатм, 

рисолаҳои диссертатсионӣ ва ғайраҳо истифода кард. 

